
	“Монголын мусульман нийгэмлэгийн” захиалгаар орчуулсан Орхунт Ц. Гомбосүрэн

	Орчуулагчийн 2006 оны эхээс Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	



	

1
СУДРЫН ҮҮДИЙГ НЭЭХҮЙ

	(1). Аяа, машид нигүүлсэгч, нэн өршөөлт Аллахын алдрыг барьюу!

	1(2). Ертөнцсийн эзэн Аллахыг шагшин магтмуу;

	2(3). Машид нигүүлсэгч, нэн өршөөлт Тэр бээр гагц буюу,

	3(4). Байцаан шүүх өдөр гагц Тэр бээр хаантан буюу!

	4(5). Гагц Чам дор сөгдөн мөргөмүү, гагц Чамаас тусламж эрмүү!

	5(6). Биднийг шулуун замаар хөтлөн соёрх,

	6(7). Дарлагдагсдын замаар бус, бас төөрөгсдийнхөөр бус,

	7. Чиний хайр ивээлд багтагсдын замаар.

	



	

2
ҮНЭЭ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Алм. (2). Эл судар бурханд сүсэглэгсдийн мөрийг гийгүүлмүй  —  үүнд эргэлзэхийн учир үгүй болой, 

	2(3). далдын ид дор итгэгсэд, мөргөлөө цаг ёсоор үйлдэгсэд, Бидний хүртээсэн хишгээс зарцуулагсдын (мөрийг гийгүүлмүй),

	3(4). бас чамд болоод чамаас урьд бусдад хайрласан (далдын нандинд) сүсэглэгсдийн хийгээд тийнхүү хойд насанд итгэгсдийн (мөрийг гийгүүлмүй).

	4(5). Тэд бээр Эзэнтэн рүүгээ шулуун замаар дөтлөгсөд, гагцхүү тэд сайн төрлийг олмуй.

	5(6). Чинхүү хэмээвээс, чи үл сүсэглэгсдийг ятган сэнхрүүлсэн ч бай, эс сэнхрүүлсэн ч бай, тэдэн бээр үл шүтмүй.

	6(7). Аллах тэдний цохилох зүрх, сонсох чихийг тамгалан битүүмжилж, харах нүдэнд нь харанхуй хөшиг буулгажухуй. Тэд хатуу гэсгээл хүртэх болой! 

	7(8). Бас хүмүүсийн зарим нь “Бид Аллахад, бас сүүлчийн өдөрт төгс итгэсэн” гэж хэлэх нь бий. Хэдий тэгэвч тэд бээр үл шүтэж буй.

	8(9). Тэд Аллах болон төгс итгэгсдийг мэхэлнэ хэмээн оролдож байнам, гэтэл тэд зөвхөн өөрсдийгөө мэхэлж байгаа бөгөөд түүнийгээ үл мэдэх бөлгөө.

	9(10). Тэдний зүрх сэтгэл өвчинд баригджухуй. Аллах тэдний өвчнийг улам үгдрүүлэг! Энэ зовлонт гэсгээл тэдний худлаа ярьдгийнх нь шан буюу. 

	10(11). Тэдэнд: “Газар дэлхийгээр нүгэл бүү тарь” гэж хэлбээс тэд хариуд нь: “Бид зөвхөн буян үйлдэгсэд” гэж хэлмүй.

	11(12). Тэд бол даанч мэдэхгүй байгаа болохоос нүгэл таригсад шүү дээ. Тийм бус гэж үү?

	12(13). Гэтэл тэдэнд: “Хүмүүс сүсэглэсэн лүгээ адил сүсэглэсүгэй” гэж хэлбээс тэд хариуд нь: “Мунхгуудын сүсэглэсэн шиг бид сүсэглэх юм уу?” гэцгээнэ. Даанч мэдэхгүй байгаа болохоос, үнэнхүү, тэд мунхгууд! Тийм бус гэж үү? 

	13(14). Тэгээд сүсэглэсэн хүмүүстэй учрахаараа тэд: “Бид сүсэглэсэн шүү” гэцгээмүй. Харин шулмуудтайгаа хэдүүлхнээ үлдэхээрээ: “Бид чинь та нартайгаа л байгаа шүү дээ, зүгээр л тэднийг тохуурхаж байгаа болой” гэцгээх ажгуу.

	14(15). Аллах тэднийг хэсэг зуур даажигнаж, мухар сохор төөрөгдлийг нь улам даамжруулмуй!

	15(16). Эд нар бол зөв мөрөөрөө төөрөгдлийг арилжин авагсад. Тэдний наймаа ашиг хонжоотой байсангүй, тэгээд ч тэд бээр зөв зам дээр байгаагүй бөлгөө!

	16(17). Тэд нар бол, гал асааж эргэн тойрныхоо бүх юмыг гэрэлтүүлмэгц нь Аллах гэрлийг нь авч одоод харанхуйд хоцорсон хүн лүгээ адил юу ч үл үзмүй.

	17(18). Тэд бээр хэлгүй, дүлий, сохрын харгайгаар буцаж үл ирмүй [Аллах руу].

	18(19). Эс бөгөөс хурмастын хурын үүл лүгээ адил бөлгөө. Үүлэн дотор түнэр харанхуйд цахилгаан цахин, аянга тачигнахуй дор тэд нар үхлээс айн балмагдаж, тэнгэрийн дуунаас хулган чихээ хуруугаараа бөглөж ахуйд Аллах үл сүсэглэгсдийг мэхэлж чадмуй.

	19(20). Цахилгаан тэдний харааг бүрэлгэхэд бэлэн байна; цахилгааны гэгээ гарах дор тэд нар гэрлээр баримжаалан явцгаамуй. Тэгээд харанхуй буцаад нөмөрмөгц тэд зогсоцгоомуй. Гэтэл Аллах тэдний сонсгол, харааг авна хэмээн таалж гэмээ нь тийнхүү ёсоор болгомуй: Аллах алив юмыг чадах юм чинь! (21). Аяа, хүмүүс минь ээ! Та нарыг бас та нараас өмнө байгсдыг бүтээсэн Эзэнтэндээ мөргөгтүн, — магадгүй, та нар сүсэгтэн болж мэдэх юм! 

	20(22). бас та нарын төлөө газрыг хивс, тэнгэрийг харш болгосон, тэгээд усыг тэнгэрээс буулгаж та нарыг хүнслэх үр жимсийг болгоон соёрхсон Эзэнтэндээ мөргөгтүн! Та нар мэдсээр байж Аллахтай аливааг эн зэрэгцүүлэвзэй!

	21(23). Хэрэвзаяа та нар Биднээс Манай боолд хайрласан хүртээлийн тухайд эргэлзэж байх аваас үгүйдээн үүн лүгээ адил нэгэн бүлэг зохиогтун, тэгээд та шударгуу юм бол Аллахын зэрэгцээ өөрийн гэрч нарыг дуудаарай.

	22(24). Та ийнхүү ёсоор эс болговоос, — та үүнийг хэзээ ч ёсоор болгохгүй болой! — хүмүүн болоод чулуугаар ноцоогуур хийдэг буруу номтны зэхсэн галаас аюугтун.

	23(25). Мөн төгс сүсэглэгсэд хийгээд сайн үйлс бүтээгсдийн хувьд — голын усаар эмжсэн цэцэрлэг буй хэмээн тэднийг баярлуулагтун. Тэндээс аль нэгэн жимс өгөх тухай бүр тэд: “Энэ бол бидэнд үүнээс өмнө хайрласан хишиг” гэцгээх боловч уул нь зөвхөн төстэй зүйл л өгсөн байгаа болой. Тэдний хувьд тэнд — ариун журмын хань бологсод буй, тэд нар тэндээ эгнэгт оршмуй. 

	24(26). Чинхүү хэмээвээс, Аллах шад үлгэрт шумуул буюу буянт бүтээлээсээ алив нэгийг оруулахаасаа ичингүйрэхгүй баймуй. Төгс сүсэглэгсэд бол үүнийг тэдний Эзэнтний айлдсан чин үнэн гэж мэдмүй. Харин буруу номтнууд нь: “Аллах ингэж шад үлгэрээр юу хүсэмжилж байна вэ?” гэцгээнэ. Тэр бээр ингэснээрээ олон хүмүүнийг төөрөгдөлд оруулж, мөн олон хүмүүнийг шулуун замаар хөтлөн залж буй бөлгөө. Гэхдээ Тэр бээр ингэснээрээ зөвхөн нүгэлтнүүдийг л төөрөгдүүлж баймуй, 

	25(27). Аллахын гэрээсийг эзэгнэсэн хойноо зөрчигсдийг мөн Аллахын нэгтгэн эмхэл хэмээн зарлиг болсныг бутлан задлагсдыг, мөн газар дээр гай барцад таригсдыг л төөрөгдүүлж баймуй. Эд нар бол — хожим муугаа үзэх хүмүүнүүд.

	26(28). Та Аллахад яаж үл сүсэглэнэ вэ? Та үхсэн байвай, тэгээд Тэр бээр таныг амилуулжухуй, дараа нь Тэр бээр таныг үхүүлмүй, дараа нь амилуулмуй, дараа нь та дахиад Түүн рүү буцмуй.

	27(29). Тэр бол газарт байгаа бүхнийг танд бүтээж өгөөд дараа нь тэнгэрт хандаж түүнийг долоон тэнгэрээр бүтээгч. Тэр бээр алив юмыг мэдмүй!

	28(30). За тэгээд чиний Эзэнтэн сахиус нарт өгүүлрүүн: “Би газар дээр орлогчоо товлон тогтоомуй”. Цаадуул нь хэлрүүн: “Чи тэнд нүгэл тарьж, цус урсгах этгээдийг томилох юм гэж үү дээ, гэтэл бид нар Чамайг шагшин магтаж, Чамайг ариусгаж байх юм уу?” Тэр бээр өгүүлрүүн: “Чинхүү хэмээвээс, та нарын мэдэхгүй буй юмыг Би мэдмүй!” 

	29(31). Тэгээд Тэр бээр Адамд бүх нэрийг зааж сургасны дараа сахиус нартаа тэдгээрийг санал болгож: “Та нар шударгуу юм бол Надад эд нарын нэрсийг мэдэгдтүгэй” хэмээжүхүй.

	30(32). Тэд нар хэлрүүн: “Чамайг магтмуу! Бид зөвхөн Чиний зааж сургасныг л мэдмүй. Чинхүү хэмээвээс, Чи бол мэдэгч бөгөөд ухаан мэргэн болой!”

	31(33). Тэр бээр өгүүлрүүн: “Аяа, Адам, тэд нарын нэрсийг өөрсдөд нь мэдэгдэгтүн!” Тэгээд тэдгээрийн нэрсийг тэдэнд мэдэгдмэгц Тэр бээр өгүүлрүүн: “Тэнгэр, газарт далд буй юмыг Би мэдмүй, та нарын мэдэж байгаа болон нууж байгаа бүхнийг мэдмүй гэдгээ Би та нарт яриагүй гэж үү?”

	32(34). За тэгээд Бид сахиус нарт: “Адамд мөргөцгөө!” хэмээсэн болой. Тэгтэл Иблисээс бусад нь мөргөцгөөжүхүй. Тэр татгалзан их зан гаргаснаар сүсэгтэн бус болж таарчухуй.

	33(35). Тэгээд Бид өгүүлрүүн: “Аяа, Адам! Чиний авгай, та хоёр диваажинд залар, тэнд хүссэн газраасаа дураа ханатал хооллож ундалж бай, харин нүгэлтэн эс болохын учир энэ модонд бүү ойртоорой”.

	34(36). Тэгтэл шулам тэднийг нүгэл рүү уруу татан, байсан (цэнгэлт) газраас нь гаргаж иржүхүй. Бид өгүүлрүүн: “Бие биедээ дайсан [бүхүйн] учир унацгаагтун! Та нарын байх орон чинь бас цаг нь иртэл ашиглах орон чинь газар болой”.

	35(37). Тийнхүү Адам гэмшин, өөрийн Эзэнтний үгийг хүлээн авахуйд Тэр бээр түүнийг дахин ивээлдээ багтаажухуй. Тэр бээр найр тавигч бөгөөд нигүүлсэн энэрэгч шүү дээ!

	36(38). Бид өгүүлрүүн: “Тэндээс хамтдаа унацгаа! Хэрэв та нарт Надаас айлдвар очвол, тийнхүү Миний удирдлагыг дагагсдын хувьд аюух юм үгүй болмуй, тэд гунигт үл автмуй”.

	37(39). Харин үл сүсэглэж, бидний бэлгэдлийг худал үг хэмээгсэд, тэд бол — галд нөхцөгсөд, тэд тэндээ эгнэгт оршмуй.

	38(40). Аяа, Исраилын хөвгүүд ээ! Миний та нарт хайрласан өршөөл ивээлийг санацгаа, тэгээд Миний гэрээсийг ёсчлон сахицгаа, тэгвээс та нарт тавьсан гэрээсээ Би ч сахимуй. Надад сүслэн аюугтун (41). мөн та нарт юу тохиохын үнэнийг нотлон Миний болгоосонд итгэцгээгтүн. Үүнд үл итгэгсдийн анхдагчид бүү болтугай. Бас Миний бэлгэдлийг өчүүхэн үнээр битгий наймаалц, Надаас эмээгтүн.

	39(42). Та нар мэдсээр байж чин үнэнийг нуухын тулд чин үнэнийг худлаар бүү хучигтун!

	40(43). Мөн мөргөлөө ёсчлон үйлдэцгээ, мөн ариуслын өглөг өгцгөө, мөн мөргөл үйлдэгсдэд мэхийн ёсолцгоо.

	41(44). Та нар ном уншиж байхдаа өөрийгөө умартаж, хүмүүст нигүүлсэнгүй байхыг тушаана гэж үү дээ? Та нар үнэхээр эс ухаарна гэж үү?

	42(45). Сүслэх тэвчээр болоод залбирал мөргөлөөс тусламж эрэгтүн; номхон хүлцэнгүйчүүдийг л эс тооцвол тэр чинь нүсэр дарамт шүү дээ,

	43(46). өөрийн Эзэнтэнтэй уулзана, Түүн рүү эргэж очно гэж бодож байгаа номхон хүлцэнгүйчүүд.

	44(47). Аяа, Исраилын хөвгүүд ээ! Миний та нарт хайрласан өршөөл ивээлийг санацгаа, бас Би та нарыг ертөнцсийн дээгүүр өргөмжилснийг санацгаа.

	45(48). Тэгээд сэтгэл чинь өөр сэтгэлийг юугаар ч нөхөж эс чадах, сэтгэлийн өмөөрөл эс олдох, сэтгэлийн тэнцвэр эс авах, тэдэнд тусламж эс үзүүлэх өдрөөс аюугтун!

	46(49). За ингээд, та нарын хүүхнүүдийг амьд үлдээж, хөвгүүдийг чинь алж та нарт хорт гэсгээл үзүүлж байсан Фараоны хүмүүсээс Бид та нарыг аварвай. Энэ бол танай Эзэнтнээс та нарыг сорьсон аугаа сорилт бөлгөө!

	47(50). За ингээд, та нарын нүүрэн дээр Бид далайг хувааж та нарыг аварч, Фараоны омгийг живүүлбэй, та нар харж байсан шүү.

	48(51). За ингээд, Бид Мусад дөчин шөнийн гэрээс өгвэй, дараа нь та нар түүний араар өөрсдөдөө нэг тугал авчихуй, тэгээд та нар нүгэлтэн болсон болой.

	49(52). Дараа нь үүнээс хойш Бид та нарыг өршөөжүхүй, — магадгүй, та нар талархаж мэдэх юм!

	50(53). Бид тийн Мусад дээдийг бичиг хийгээд ялгахуйг хайрласан болой, - та нар шулуун замаар явж мэдэх юм!

	51(54). За тэгээд Муса ард түмэндээ өгүүлрүүн: “Аяа, ард түмэн минь ээ! Та нар тугал авч өөрсдөдөө шударгуу  бусыг тарьжухуй. Та нар Бүтээгчдээ хандаж өөрсдийгөө егүүтгэцгээ: чингэвээс Бүтээгчийнхээ нигуур дор та нарт өлзийтэй байх бөлгөө. Тэгээд Тэр бээр та нарт нигуур өгвэй: Тэр бол найр тавигч бөгөөд нигүүлсэн энэрэгч шүү дээ!”

	52(55). За тэгээд та нар: “Аяа, Муса! Бид Аллахыг илээр харахаас нааш чиний үгэнд үнэмшихгүй” гэж хэлцгээжүхүй. Тэгээд та нарыг харсаар байтал чинь тэнгэр ниргэсэн болой.

	53(56). Дараа нь Бид та нарыг үхсэн хойно чинь босгосон, —  магадгүй, та нар талархаж мэдэх юм!

	54(57). Тэгээд Бид та нарыг үүлээр сүүдэрлэж, та нарт зориулан талхалсан будаа, бүднэ шувуу буулгажухуй. Бидний та нарт хайрласан хишгийг хүртэцгээ! Тэд нар Бидэнд шударгуу  бусыг тарьсан бус харин өөрсдөө өөрсдийгөө гомдгожухуй.

	55(58). За тэгээд Бид өгүүлрүүн: “Энэ суурин руу орцгоо, тэгээд хүссэн газраа сэтгэлээ ханатал хооллож ундалцгаа. Бас хаалгаар залбиран орохдоо “Өршөөл!” гэж хэлээд байдаг юм шүү, — Бид та нарын нүглийг өршөөж, буян үйлдэгсдийг үржүүлэн олшруулмуй”.

	56(59). Тэгээд шударгуу  бус байгсдад хэлсэн үгийг өөр үгээр сольжухуй. Тийнхүү шударгуу  бус байгсдад нүгэл тарьсных нь төлөө Бид тэнгэрээс гэсгээл буулгасан бөлгөө.

	57(60). За тэгээд Муса ард түмэндээ зориулан уух юм гуйсанд Бид өгүүлрүүн: “Таягаараа хадан цохио руу цохь!” Тэгэхүй дор тэрхүү хадан цохионоос арван хоёр булаг олгойдон ундарч, бүх хүмүүс ус уух газраа мэдэх болжухуй. “Аллахын нутгаас идээлж, ундаалцгаа! Харин нүгэл тарьж газар дээр муу үйл бүү үйлдэгтүн”.

	58(61). Тэгтэл та нар: “Ээ Муса! Бид нар нэг янз хүнсээр тэсэж байж чадахгүй нь. Чи бидний төлөөнөө Эзэнтэндээ хандаач, газар дэлхийн өөртөө ургуулдаг хүнсний ногоо, хурган гуа, саримс, вандуй, сонгино сэлтээс Эзэнтэн бээр бидэнд зарцуулаг” гэцгээжүхүй. Тэр хариуд нь: “Та нар илүү юмыг түүнээс доогуур юмаар солих гэж үнэнээсээ гуйж байна гэж үү? Мисир лүү доошлон очицгоо, тэгмэгц та нарын гуйсан юм чинь бэлээхэн байж баймуй”. Тэгэхүй дор тэд нарыг доромжлол, ядуурал нөмрөн авчихуй. Тэд нар Аллахын дарлалд орсон нь тэр ажгуу. Энэ бол тэд нар Аллахын билэгдэлд төгс итгээгүй, мэргэдийг шударгуу  бусаар зодож асны шийтгэл! Энэ бол тэд нар үгэнд эс орж, гэмт хэрэгтэн болсны шийтгэл! 

	59(62). Чинхүү хэмээвээс, төгс итгэгсэд, мөн Аллахад бас сүүлчийн өдөрт төгс итгээд иудей, христос, сабийн шашинд орогсод, тэгээд сайн үйл бүтээгсэд, — тэд нарт Эзэнтэн нь шан хайрламуй, тэдэнд айх аюул байхгүй, тэд гунигт үл автмуй.

	60(63). За ингээд, Бид та нараас гэрээсийн андгай авч, та нарын дээгүүр уул сүндэрлүүллээ: “Бидний хайрласныг хүчээр авагтун, мөн тэнд юу байгааг санаж явагтун, — магадгүй та нар сүсэгтэн болж мэднэ!”

	61(64). Тэгээд та нар үүнийхээ дараа буцацгаажухуй, хэрэв Аллах та бүхнийг энэрэн нигүүлсээгүй бол, та нар хохирогсод болж таарах байсан бөлгөө. (65). Өөрсдийн чинь дотроос бямба гаригийг зөрчигсдийг та нар мэдэж байгаа, Бид тэдэнд: “Муусайн адлагдсан бич болморууд!” гэж хэлсэн болой. 

	62(66). Бид үүнийг үүний өмнө, үүнээс хойш болсон зүйлд сэрэмжлүүлэг болгож, сүсэгтнүүдэд сэнхрүүлэг болгож үйлдсэн бөлгөө.

	63(67). За тэгээд Муса ард түмэндээ өгүүлрүүн: “За, Аллах та нарт үнээ алахыг тушааж байна”. Цаадуул нь: “Чи биднээр тохуу хийгээгүй биз?” гэж хариулжухуй. Тэр өгүүлрүүн: “Би тэнэг юм шиг харагдахгүйн тулд Аллахад ханддаг юм!” Цаадуул нь хэлрүүн: “Чи Эзэнтнээ дууд, үнээ нь ямар байхыг Тэр бээр бидэнд хэлж өгөг”. Тэр өгүүлрүүн: “За, Эзэнтэн бээр ингэж хэлж байна: “Тэр үнээ бол гунж биш, хөгшин биш, насаар энэ хоёрын завсрынх”. Та нарт тушааж байгааг ёсоор болгоцгоо!”

	64(69). Ардууд хэлрүүн: “Чи Эзэнтнээ дууд, үнээ нь ямар зүстэй байхыг Тэр бээр бидэнд хэлж өгөг”. Тэр өгүүлрүүн: “За, Эзэнтэн бээр ингэж хэлж байна: “Тэр бол шарга үнээ, зүс нь харагсдыг баясган гэрэлтэж баймуй””. 

	65(70). Ардууд хэлрүүн: “Чи Эзэнтнээ дууд, үнээ ямар байхыг бидэнд тайлбарлаж өгөг: бидний хувьд үнээнүүд чинь хоорондоо адилхан шүү дээ, Аллах таалбал, тэгээд бидний зам зөв байх болмуй”. 

	66(71). Тэр өгүүлрүүн: “За, Эзэнтэн бээр ингэж хэлж байна: “Тэр бол газар хагалдаггүй, хагалсан газрыг усалдаггүй, эдэлгээнд сургаагүй, мөн им тамгагүй, бүрэн бүтэн үнээ””. Ардууд хэлрүүн: “Одоо чи бидэнд үнэнийг хүргэлээ”. Тэгээд тэд нар хэдийгээр бэлэнгүй байсан ч үнээг төхөөрчүхүй.

	67(72). За ингээд та нар сэтгэлийг албай, түүний тухай дэмий маргалдлаа, гэтэл Аллах та нарын нууж байсныг бүрэлгэжүхүй.

	68(73). Тэгээд Бид өгүүлрүүн: “Үнээг өөрийнх нь аль нэг юмаар цохигтун”. Аллах ингэж үхсэнийг амилуулж, та нарт Өөрийнхөө билэгдэлийг үзүүлж байна, — магадгүй, та нар ухаарч мэдэх юм!

	69(74). Дараа нь ингэснээс хойш та нарын сэтгэл эвэршжүхүй: яг чулуу шиг, түүнээс ч хатуу болжухуй. Тийм шүү! Гэтэл чулууны дотор булаг ундардаг нь ч бий, хага үсрэнгүүт нь ус гардаг нь ч бий, Аллахаас аюухдаа нигуур дор нь бутран унадаг нь ч бий. Аллах та нарын юу хийж буйг үл тоомсорлоно гэж үгүй болой!

	70(75). Аллахын үгийг сонсож ухаарсныхаа дараа хэдийгээр өөрсдөө мэдэж байсан ч, түүнийг гуйвуулагсдын дунд бүлэг байсан атал та нарын үгэнд тэднийг үнэмшихийг та нар үнэхээр хүсэж байна уу? 

	71(76). Мөн тэд нар төгс сүсэглэсэн хүмүүстэй уулзахаараа: “Бид сүсэглэсэн болой!” гэцгээдэг ажгуу. Харин өөрсдөө амьхнаараа үлдэхээрээ: “Тэднүүсийг танай Эзэнтний өмнө та нартай маргуулах үүднээс та нарт Аллахын нээж өгсөн зүйлийг та тэдэнд ярьж өгөхгүй юм уу?” гэцгээмүй. Та ухаарахгүй байна гэж үү дээ? 

	72(77). Аллах өөрсдийнх нь ил ярьж байгаа юмыг ч, нууж байгаа юмыг ч мэддэгийг тэд нар мэддэггүй юм уу?

	73(78). Тэдний дунд дээдийн бичгийг мэдэхгүй, зөвхөн мөрөөдөхөө мэдэх гэнэн хүмүүс ч бий. Тэд нар зөвхөн бодмуй. (79). Өөрийн гараар бичиг бичсэнийхээ дараа түүнийхээ төлөө өчүүхэн үнэ авахын тулд: “Энэ бол Аллахынх” гэцгээдэг хүмүүс зовно доо! Тэдний гар нь бичсэний төлөө тэд зовмуй, юм олсныхоо төлөө тэд зовмуй!

	74(80). Тэд нар өгүүлрүүн: “Хэдхэн өдөр л юу гэхээс бидэнд бол гал эс хүрмүй”. Хэлэгтүн: “Та Аллахаас гэрээ авсан юм уу, бас Аллах гэрээгээ хэзээ ч өөрчлөхгүй юм уу? Эсвэл та мэдэхгүй юмаа Аллахад тохож байна уу?”

	75(81). Тийм ээ! Муу мөрийг олсон хүн бас нүгэлдээ баригдсан хүн, тэд нар бол — галд нөхцөгсөд, тэд тэндээ эгнэгт оршмуй.

	76(82). Харин төгс сүсэглэгсэд, сайн үйлс бүтээгсэд, тэд нар бол — диваажинд нутаглагсад, тэд тэндээ эгнэгт оршмуй.

	77(83). За тэгээд Бид Исраилын хөвгүүдээс гэрээс авчихуй: “Та нар Аллахаас өөр хэнд ч залбирч мөргөхгүй; эцэг эхдээ буян хийнэ, бас хамаатан садандаа, бас өнчин өрөөсөнд, бас үгээгүй ядууст. Хүмүүст сайхан юм ярьцгаагтун, мөргөлөө ёсоор үйлдэгтүн, ариуслын өглөг өгөгтүн”. Дараа нь та нарын цөөхөн хэдээс бусад чинь хараа буруулсан, тэгээд та нар буцацгаажухуй.

	78(84). За тэгээд Бид та нараас гэрээс авсан: “Та нар өөрсдийн цусыг урсгахгүй, бас орон байрнаасаа бие биеэ хөөхгүй”. Дараа нь та нар үүнийг гэрчлэн нотолсон болой.

	79(85). Дараа нь та нар бие биеэ алдаг, нэг хэсгийнхээ эсрэг нүгэл тарьж, дайсагналцан бие биедээ тусалж тэд нарыг орон байрнаас нь хөөдөг хүмүүс болж таарсан болой. Хэрэвзаяа та нар дээр олзлогдогсод ирвэл та нар тэднийг худалдаж авдаг, гэтэл тэднийг гаргах нь та нарт хориотой. Та нар дээдийн бичгийн нэг хэсэгт нь итгээд, нөгөө хэсэгт нь эс итгэх юм гэж үү? Та нараас ингэдэг хүнд чинь энэ яваа насанд нь шившгээс өөр шан байхгүй, сэхээрэх өдрөө бол хамгийн хэрцгий гэсгээлд унах болой! Та нарын юу хийж байгааг Аллах үл тоомсорлоно гэж байхгүй!

	80(86). Хойд насаараа энэ яваа насаа арилжин авагсад, — тэдний гэсгээлийг эс зөөлрүүлмүй, бас тэдэнд тусламж эс үзүүлмүй.

	81(87). Бид Мусад дээдийн бичиг өгөөд түүний араас Бид элч нарыг илгээвэй; Бид бас Марйамын хүү Исад яруу тод билэгдэл хайрлаж, түүнийг ариун сүнсээр бататгажухуй. Таны сэтгэлд эс нийцсэн юмтай элч ирэх тоолонд та заавал омгорхож байх юм гэж үү? Та нар нэг хэсгийг нь худалч гэж зарлаад, нөгөө хэсгийг нь алж баймуй.

	82(88). Тэгээд тэд нар өгүүлрүүн: “Бидний зүрх сүүдэрт автмуй”. Үгүй шүү! Эс сүсэглэснийх нь төлөө Аллах тэдэнд хараал хийг, тэд нар бага сүсэглэж буй болой!

	83(89). Тэгээд тэдэнд тохиосон юмны чин үнэнийг нотолсон бичиг Аллахаас ирсэн цагт, — харин түүнээс өмнө тэд нар эс сүсэглэгчдийн эсрэг ялалт байгуулж өгөхийг гуйсан байжухуй — тийнхүү тэдний мэдэж байсан юм нь ирсэн цагт тэд нар түүнд төгс итгэсэнгүй. Аллахын хараал эс сүсэглэгчдэд л тусмуй! 

	84(90). Аллах Өөрийн боолоос хэн таалсандаа өршөөл юүгээн хүртээгсдэд атаархахдаа Аллахын хайрласанд үл итгэхийн үүднээс тэд нарын сэтгэлээрээ арилжиж авсан юм бол муу болой! Тэгснээр тэд нар өөрсдийн толгой дээр уур хилэнг дараа дараагаар буулгасан бөлгөө. Чинхүү хэмээвээс, буруу номтны хувьд айхтар доромж гэсгээл!

	85(91). Харин тэд нарт: “Аллахын хайрласан бүхэнд төгс итгэгтүн!” гэж хэлэхүйд, тэд нар өгүүлрүүн: “Бид бидэнд хайрласан юманд итгэдэг”, тэгсэн атлаа түүний цаана байгаа юманд үл итгэнэ, угтаа тэр нь бол тэдэнд тохиосон юмны чин үнэнийг нотолсон чин үнэн байгаа болой. Хэлэгтүн: “Та нар сүсэгтэн юм бол урьд нь Аллахын зөнч мэргэдийг яагаад зодож байсан юм бэ?”

	86(92). Муса яруу тод билэгдэлтэй бидэн дээр ирсэн, дараа нь түүнээс хойш та нар шударгуу  бус атлаа гунж авцгаасан болой.

	87(93). За ингээд Бид та нараас гэрээ авч, та нарын дээгүүр уул сүндэрлүүлбэй: “Бидний хайрласнаас хүчээр авцгаа, тэгээд сонсогтун!” Тэд нар өгүүлрүүн: “Бид нар сонсжухуй, харин үл дагамуй”. Тэд нар сэтгэлээрээ үл сүсэглэхийн учир өөрийнхөө гунжинд цаджухуй. Хэлэгтүн: “Хэрэв та сүсэглэдэг бол таны сүсгийн танд тушааж байгаа юм муухай баймуй!”

	88(94). Хэлэгтүн: “Аллахын дэргэдэх ирээдүйн сууц хүмүүсийн гадуур зөвхөн та нарынх бол, хэрэв та нар шударгуу  бол үхлийг хүсэгтүн!” 

	89(95). Гэхдээ тэд нарын гараар бэлдсэн юмнаас болж тэднүүс түүнийг үл хүсмүй. Чинхүү хэмээвээс, Аллах үл сүсэглэгсдийг үл андмуй!

	90(96). Тэгээд үнэхээр ч, тэд нар бол хүмүүсийн дотроос, тэр ч атугай [Аллахад] хань нөхөд зохиогсдын дунд ч амьдралд хамгийн их шунадгийг чи олж мэдмүй; тэдний хэн нь ч гэсэн мянган жилийн нас заяахыг хүсэх сэн. Гэвч түүнд урт нас хайрлалаа гээд тэр гэсгээлээс эс ангижирмуй: тэдний юу хийж байгааг Аллах харж байгаа шүү дээ!

	91(97). Хэлэгтүн: “Жибрилийн дайсан байсан хүн…” — түүнээс өмнө хайрлагдсан юм сүсэгтнүүдийн хувьд шулуун зам бас баярт мэдээ гэдгийн чин үнэнийг нотлохын тулд Аллахын болгоон соёрхсоноор тэр л түүнийг чиний зүрхэнд хуруулсан шүү дээ.

	92(98). Аллахын, Түүний сахиус нарын, Түүний элч нарын, Жибрилийн ч, Микалын ч дайсан хүн байх… тэгвэл Аллах ч гэсэн үл сүсэглэгчдийн дайсан шүү дээ!

	93(99). Бид чамд яруу тод билэгдэл нэгэнт хайрласан, тэгэхээр түүнд зөвхөн завхайчууд л үл сүсэглэмүй.

	94(100). Ер нь тэд нар гэрээ байгуулсан тухай бүрд тэдний нэг хэсэг нь түүнийг хөсөр хаядаг бөлгөө. Тийм ээ, тэдний олонх нь үл сүсэглэмүй!

	95(101). Тэгээд тэдэнд юу тохиосны чин үнэнийг нотлон Аллахын элч тэдэн дээр ирэхүйд дээдийн бичгийн хишиг хүртэгсдийн нэг хэсэг нь мэдэхгүй царайлан Аллахын бичгийг ар луугаа хаядаг бөлгөө, 

	96(102). тэгээд тэд нар шулмын уншлагыг даган Сулайман хааных руу оджухуй. Сулайман хэдий сүсэгтэн ч, шулмууд нь хүмүүсийг ад шидэд болон Вавилонд Харуту, Маруту хоёр сахиуст хайрласан юманд сургадаг үл сүсэглэгчид болой. Тэр тэд нар хоёулаа: “Бид нар бол хорхой хүргэгч, сүсэгтэн биш байхаа болиоч дээ!” гэж хэлэх хүртлээ хэнийг ч сургадаггүй байжухуй. Тэгээд цаадуул нь нөхрийг эхнэрээс нь яаж салгахыг тэд нараас суралцсан, — гэхдээ тэд ингэснээрээ Аллахын тааллаас гадуур хэнд ч хор эс хүргэсэн болой. Тийнхүү тэд өөрсдөд нь хор уршиг тарих, ашиг эс өгөх юманд суралцсаар бөгөөд ийм юмыг эзэмшиж байгаа хэнд ч болов хойд насанд нь хувь үгүй гэж мэдэж байжухуй. Тэдний сэтгэлээрээ арилжиж авч байгаа юм бол муухай, — хэрэв тэд үүнийг мэддэг сэн бол ч!

	97(103). Харин хэрэв тэд төгс итгэдэг, бурханд сүсэглэдэг байсан бол Аллахын хишиг илүү, — хэрэв тэд мэддэг сэн бол ч!

	98(104). Аяа,чин сүсэгтэн нар аа! “Биднийг аврагтун!” гэж бүү ярьж байгтун, харин: “Биднийг хараач!” гэж ярьж байгтун — тэгээд сонсоцгоогтун. Тэгвэл үл сүсэглэгчдийн хувьд зовлонт гэсгээл ирмүй!

	99(105). Олон бурхантууд болон дээдийн бичиг эзэмшигчдийн дотроос үл сүсэглэгсэд нь та нарын Эзэнтнээс та нарт буян хишиг хайрлаж байхыг эс хүсэх авч Аллах Өөрийн нигүүлсэн өршөөх сэтгэлээр хэн таалснаа шилж авах бөлгөө: Аллах бол машид энэрэхүйг эзэмдэгч!

	100(106). Бид шүлгийг халах буюу албадан мартуулах тухай бүр бид түүнээс илүү буюу түүнтэй төстэйг гаргаж ирдэг болой. Аллах аливааг эрхшээх чадалтайг чи мэддэггүй юм гэж үү?

	101(107). Аллах тэнгэр, газрыг эрхшээн захирдаг амуй, та нарт Аллахаас гадуур ойр дотно юу ч үгүй, өмөөрөгч ч үгүй гэдгийг чи мэддэггүй юм уу?

	102(108). Урьд Мусагаас асууж байсан шиг та нар танай элчээс юм асуумаар байж болох юм? Харин хэн хүн сүсгээ эс сүсгээр соливол тэр бээр шулуун замаа алдаж буй бөлгөө.

	103(109). Бичиг эзэмшигчдийн олон хүн өөрсдөд нь чин үнэн тодорхой болсны дараа та нар үл сүсэглэгчдэд итгэх болсны хойно атаархлын үүднээс та нарыг тийм болгон хувиргахыг хүсэх сэн. Аллахыг Өөрийн зарлигтай ирэх хүртэл тэднийг уучлаад хараа буруулж байгтун. Чинхүү хэмээвээс, Аллах алив юмыг эрхшээн чадмуй!

	104(110). Тэгээд мөргөлөө ёсчлон үйлдэгтүн, ариуслын өглөг өгөгтүн; та өөртөө сайн сайхан юм юу бэлтгэнэ тэр бүхнээ Аллахаас олох болмуй: Таны юу хийж байгааг Аллах харж байгаа шүү дээ!

	105(111). Тэгээд тэд өгүүлрүүн: “Иудейчууд, христосчуудаас өөр хэн ч, хэзээ ч диваажинд эс ормуй”. Энэ бол тэдний мөрөөдөл. Хэлэгтүн: “Та шударгуу  юм бол нотолгоогоо гаргаж үзүүлтүгэй!”

	106(112). Тийм ээ! Аллахад нигуур юугаан даатган тушаагч, нэмэрт нь сайн үйл бүтээж буй аваас, түүнд — түүний шагнал Эзэнтэнд нь бий бөгөөд тэдний дээр айдас хүйдэс үгүй бас тэд гунигт эс автмуй.

	107(113). Тэгтэл иудей нар өгүүлрүүн: “Христосчууд — юун дээр ч биш!” Тэгтэл христосчууд өгүүлрүүн: “Иудейчууд — юун дээр ч биш!” Харин тэд нар бичиг уншицгааж баймуй. Тэд нарын үгтэй төстэй юмыг мэдэхгүй нь тэгж ярьцгааж баймуй. Тэд нар юун тухай зөрж байсныг Аллах тэднийг сэхээрэхүйн өдөр нь ялган шүүж өгмүй.

	108(114). Аллахад залбиран мөргөх газар Түүний алдрыг дурдахад саад хийж, тийм газрыг эвдэн бусниулахыг эрмэлзэгчээс хэн илүү нүгэлтэй вэ? Тийм хүмүүс тийшээ гагцхүү айж орвол зохилтой. Тэдний хувьд энэ ертөнцөд — шившиг, бас тэдний хувьд ирээдүйд — аугаа гэсгээл!

	109(115). Дорно, өрнийн алийг ч Аллах харьяалмуй; тэгээд та хаашаа ч хандсан тэнд Аллахын нигуур буй. Чинхүү хэмээвээс, Аллах хүртээлтэй бөгөөд мэдүүртэй!

	110(116). Тэгээд тэд өгүүлрүүн: “Аллах Өөртөө хүүхэд авчихуй”. Түүнийг магтмуу! Тийм ээ, Тэнгэр, газарт байгаа бүх юмс Түүнд харьяалмуй! Бүгд Түүний эрхшээлд ормуй!

	111(117). Тэр бээр — тэнгэр, газрыг бүтээгч, тэгээд ямар нэгэн хэргийг шийдэх бол Тэр бээр түүнд: “Болтугай!” хэмээн өгүүлэх бөгөөд тэр нь тийнхүү ёсоор болмуй.

	112(118). Мэдэхгүй заримууд хэлрүүн: “Хэрэв Аллах бидэнтэй ярьдаг сан бол ч, эсвэл билэгдэл нь бидэнд ирдэг сэн бол ч!” Тэд нараас өмнө байгсад ч тэднүүсийнх шиг үг ярьдаг байжухуй: тэдний зүрх сэтгэл төстэй ажгуу. Итгэл үнэмшил төгөлдөр байгаа хүмүүст билэгдлийг Бид нэгэнт тайлбарласан болой.

	113(119). Ингээд Бид чамайг чин үнэний тухай сайхан мэдээ түгээгч бөгөөд ятган сэнхрүүлэгчээр илгээвэй, тэгэхээр чамаас галд оршигчдын тухай эс асуумуй.

	114(120). Чи иудейчууд болон христосчуудын сургаалыг дагаагүй байгаа цагт тэдний хэн нь ч чиний тухайд хэзээ ч сэтгэл дүүрэн эс байх бөлгөө. Хэлэгтүн: “Чинхүү хэмээвээс, Аллахын зам бол жинхэнэ зам!”, — харин чамд чин үнэн мэдлэг ирсний дараагаар чи тэдний тачаалд автан дагаваас Аллах чамд ойр дотно хүн буюу туслахын алийг ч үл илгээх болой. 

	115(121). Биднээс дээдийн бичгийн хишиг хүртэгсэд түүнийгээ нэр төртэй уншлага болгон уншваас — тэд түүнд итгэмүй. Харин түүнд эс итгэгсэд — тэд хохирол амсмуй.

	116(122). Аяа, Исраилын хөвгүүд ээ! Миний та нарт хайрласан өршөөл ивээлийг санацгаа, мөн Би та нарыг ертөнцсийн дээгүүр өргөмжилснийг санацгаа.

	117(123). Тэгээд сэтгэл чинь өөр сэтгэлийг юугаар ч нөхөж эс чадах, сэтгэлийн өмөөрөл эс олдох, сэтгэлийн тэнцвэр эс авах, тэдэнд тусламж эс үзүүлэх өдрөөс аюугтун!

	118(124). За ингээд, Эзэнтэн Ибрахимыг үгээр туршаад дараа нь түүнийгээ төгсгөжүхүй. Тэр бээр өгүүлрүүн: “Чинхүү хэмээвээс, Би чамайг хүмүүсийн төлөө имам болгомуй”. Тэр бээр өгүүлрүүн: “Бас миний үр удмаас асуу?” Тэр бээр өгүүлрүүн: “Миний гэрээс буруу номтныг эс хуурмуй”.

	119(125). За ингээд, Бид энэ байшинг хүмүүс хуран цугларах бас найдвартай газар болгосон болой: “Тэгэхээр Ибрахимын байрыг өөртөө мөргөлийн газар болгож авагтун”. Бас Бид Ибрахим, Исмаил хоёрт зарлиг болгосон: “Гороо хийгсэд, энд морилогсод, мэхийн залбирагсад, сунан мөргөгсөд нарт Миний байшинг суллаж өгцгөөгтүн!”

	120(126). За тэгтэл Ибрахим өгүүлрүүн: “Аяа, Эзэнтэн минь! үүнийг аюулгүй орон болгож, оршин суугчдад нь үр жимс хайрла, — тэдгээрээс Аллахад бас сүүлчийн өдөрт төгс итгэгсдэд”. Тэр бээр өгүүлрүүн: “Харин үл итгэгсдэд Би богино хугацаанд ашиглуулахаар өгч, дараа нь тэднийг галын гэсгээлд хүчээр оруулмуй”. Ийнхүү буцаж ирэх тун муухай болой!

	121(127). За ингээд, Ибрахим байшингийн сууриа тавьж ахуйд, Исмаил: “Аяа, Эзэнтэн минь ээ! Биднээс хүлээн соёрх, чинхүү хэмээвээс, Чи сонсооч бөгөөд мэдэгч шүү дээ!

	122(128). Эзэнтэн минь ээ! Бас биднийг Өөрийгөө дагагсад болгож аль, манай үр удмыг Чамайг дагах хүй нэгдэл болгож аль, тэгээд бидний мөргөлийн газрыг зааж аль, тэгээд бидэн рүү хандаж болгоо, Чи бол найр тавигч бөгөөд нигүүлсэн энэрэгч шүү дээ! 

	123(129). Аяа, Эзэнтэн минь ээ! Тэгээд тэдний дундаас тэдэнд Чиний билэгдлийг уншиж, тэднийг дээдийн бичиг, мэргэн ухаанд сургаж, тэднийг ариусгах элчийг дэвшүүлэн гаргаж аль, Чи, чинхүү хэмээвээс, — аугаа бөгөөд мэргэн ухаантай шүү дээ!”

	124(130). Тэгвэл Ибрахимын сургаалаас хэн нүүр буруулж байна, түүнээс гадна хэн сэтгэлээ мунхаглав? Бид нар түүнийг энэ зуурын ертөнцдөө сонгосон, харин ирээдүйд тэр бол үнэнч сүсэгтнүүдийн дунд байх нь мэдээж бөлгөө.

	125(131). Тэгтэл түүнд Эзэнтэн нь өгүүлрүүн: “Эрхшээлд орогтун!” Тэр өгүүлрүүн: “Би ертөнцсийн Эзэнтний эрхшээлд орсон болой!”

	126(132). Тэгээд Ибрахим үүнийг өөрийнхөө хөвгүүдэд гэрээслэхүйд Йакуб: “Хөвгүүд минь ээ! Чинхүү хэмээвээс, Аллах та нарт шашин сонгожухуй; эрхшээлд нь орохгүйгээр бүү үхэцгээж үзээрэй!” 

	127(133). Йакуб үхэлтэй золгох үед та нар гэрч байсан гэж үү? Тэр чинь хөвгүүддээ ингэж хэлсэн байна: “Та нар надаас хойш хэнд мөргөх юм бэ?” Цаадуул нь хэлрүүн: “Бид нар чиний бурханд, чиний өвөг дээдсийн, — Ибрахимын, Исмаилын, Исхакийн бурханд мөргөмүү, — нэгдмэл Бурханд мөргөмүү, Түүний эрхшээлд бид орж баймуй”.

	128(134). Энэ бол нэгэнт улирч одсон ард түмэн: түүнд — түүний эзэмшсэн юм, бас танд — таны эзэмшсэн юм, тэгээд тэдний юу хийж байсан тухай танаас асуухгүй болой.

	129(135). Тэд нар өгүүлрүүн: “Иудейчууд, христосчууд болж гэмээ нь — шулуун замыг олмуй”. Хэлэгтүн: “Үгүй ээ, — Ибрахимын хүй нэгдэл болно, ханифа, тэр бол олон бурхантынхан байгаагүй шүү дээ”.

	130(136). Хэлцгээгтүн: “Бид нар Аллахад, бас бидэнд хайрласан хишигт, Ибрахимд, Исмаилд, Йакубад, үр удамд нь хайрласан хишигт, бас Мусад, Исад хайрласан юманд, мэргэдэд тэдний Эзэнтнээс хайрласан юманд төгс итгэсэн бөлгөө. Бид нар тэдний хэнийг нь ч эс ялгаварлах бөгөөд бид Түүний эрхшээлд ормуй”.

	131(137). Хэрэвзаяа тэд нар та нарын төгс итгэсэнтэй төстэй юманд төгс итгэсэн ахул тэд нар шулуун замыг нэгэнт олсон бөлгөө; хэрэвзаяа тэд нар буцсан бол тэд хагаралтай шүү дээ, тэгээд Аллах чамайг тэднээс ангижруулж өгмүй: Тэр бээр сонсооч бөгөөд мэдээч шүү дээ. 

	132(138). Аллахын шашнаар! Шашнаар Аллахаас илүү хэн байна? Тийнхүү бид Түүн дор мөргөмүү.

	133(139). Хэлэгтүн: “Тэр бээр манай Эзэнтэн бас танай Эзэнтэн юм чинь та нар Аллахаас болж бидэнтэй арцалдахгүй биз дээ? Бидний хэрэг явдал — бидэндээ, та нарын хэрэг явдал — та нартаа, тэгээд бид нар Түүний өмнө сүсгээ ариусгаж баймуй”.

	134(140). Эсвэл та Ибрахим, бас Исмаил, бас Исхак, бас Йакуб, бас үр удам нь иудейчууд буюу христосчууд байсан гэж хэлэх юм уу? Хэлэгтүн: “Та илүү мэдэх үү, эсвэл Аллах уу? Аллахын гэрчлэлийг өөртөө нуусан хүнээс хэн илүү нүгэлтэй сэн бол? Чинхүү хэмээвээс, Аллах таны хийж байгаа юмыг үл тоомсорлоно гэж үгүй билээ л!”

	135(141). Энэ бол нэгэнт улирч одсон ард түмэн: түүнд — түүний эзэмшсэн юм, бас танд — таны эзэмшсэн юм, тэгээд тэдний хийж байсан юмны тухай танаас асуухгүй болой.

	136(142). Хүмүүсийн тэнэг нь ингэж хэлрүүн: “Тэд нарыг баримталж байсан киблагаас нь юу буцаав?” Хэлцгээгтүн: Аллах дорно, өрнийн алийг ч харьяална, Тэр бээр таалсан хүнээ шулуун зам руу хөтлөн аваачих бөлгөө!”

	137(143). За ингээд та нарыг хүмүүсийн хувьд гэрч байлгахын учир, бас элчийг та нарын хувьд гэрч байлгахын учир Бид та нарыг зуучлагч хүй нэгдэл болгосон бөлгөө.

	138. Тэгээд Бид эргэн ухрагсдын дунд элчийн араас хэн дагаж буйг л зөвхөн мэдэх үүднээс чиний баримталж байсан киблаг хийсэн бөлгөө. Энэ бол, Аллахын зөв замаар хөтлөн явагсдаас бусдын хувьд хэцүү: Аллах таны сүсгийг хөнөөхүйц нь биш бөлгөө! Чинхүү хэмээвээс, Аллах хүмүүстэй номхон бөгөөд өршөөнгүй харьцдаг бөлгөө! 

	139(144). Чиний нүүр тэнгэрт эргэлдэж буйг Бид харж байна, тиймээс Бид чамайг сэтгэл хангалуун байх кибла руу харуулмуй. Цээрт сүмийн зүг нүүрлэн харагтун. Тэгээд та нар хаа ч байсан түүний зүг харж байгаарай. Хайр хүртэж дээдсийн бичиг гардсан хэн боловч энэ бол — тэдний Эзэнтнээс хайрласан чин үнэн гэж баараа нь үгүй мэдмүй, — чинхүү хэмээвээс, тэдний юу хийж буйг Аллах үл тоомсорлоно гэж даанч үгүй бөлгөө!

	140(145). Тэгээд дээдийн бичгийн хишиг хүртэгсдэд чи алив билэгдлийг хүргэж өгвөөс тэд нар чиний киблаг үл дагана, чи ч бас тэдний киблаг эс дагамуй. Мөн тэдний зарим нь бусдын киблаг үл дагаюу. Харин чи мэдлэг олсныхоо дараа тэд нарын тачаалд автан дагах аваас, чи тэгвэл, мэдээж, — нүгэлтний нэгэн бөлгөө. 

	141(146). Бидний дээдийн бичиг хайрлагсад түүнийг өөрсдийн хөвгүүд лүгээ адил мэдмүй, гэхдээ нэг хэсэг нь мэдсээр байгаа хэр нь үнэнийг нуудаг болой.

	142(147). Чин үнэн бол чиний Эзэнтнийх, эргэлзэгчдийн тоонд оруузай!

	143(148). Аливаа нэгэнд барьдаг чиг гэж буй. Бие биеэсээ сайн үйлс урьтаж хийнэ хэмээн хичээгтүн! Та нар хаана ч байсан Аллах та нарыг бүгдийг чинь авчирмуй, чинхүү хэмээвээс, Аллах алив юмыг чадмуй!

	144(149). Тэгээд чи хаанаас ч гарч ирлээ гэсэн цээрт сүмийн зүг нүүр юүгээн харуулагтун; юу гэвэл энэ бол чиний Эзэнтний чин үнэн, чинхүү хэмээвээс, та нарын юу хийж буйг Аллах үл тоомсорлоно гэж үгүй бөлгөө!

	145(150). Тэгээд чи хаанаас ч гарч ирлээ гэсэн цээрт сүмийн зүг нүүр юүгээн харуулагтун, бас шударгуу  бусчуудаас бусдад нь өөрийг чинь муулах шалтаг өгөхгүйн учир хаана ч байлаа гэсэн түүний зүг нүүр юүгээн харуулж байгтун. Тэднээс бүү аюугтун, Миний өршөөл юуг бүрнээ хүртэхийн тулд харин надаас аюугтун, — магадгүй, та нар шулуун зам дээр гарч мэдэх юм! —  

	146(151). та нарын дотроос Бид та нар луу элч илгээсэн болохоор; тэр та нарт Манай билэгдлийг уншиж, бас та нарыг ариусгаж, бас та нарыг дээдийн бичиг, мэргэн ухаанд сургаж, бас та нарыг урьд өмнө мэдэхгүй юманд чинь сургаж буй бөлгөө.

	147(152). Намайг дурсан санагтун, Би та нарыг дурсан санамуй; Надад талархаж бай, Намайг үгүйсгэгч бүү болоорой!

	148(153). Аяа, чин сүсэгтэн нар аа! Сүслэх тэвчээр, залбирал мөргөлөөс тусламж хайгтун. Чухамхүү хэмээвээс, Аллах тэвчээртнүүдийг ивээмүй!

	149(154). Аллах руу замнах замдаа амь эрсдэгсдийн тухай “Үхэгсэд!” хэмээн бүү яригтун. Үгүй ээ, тэд амьдчууд! Гэхдээ та нар эс мэдэрмүй.

	150(155). Бид та нарыг сэтгэл хийгээд үр ургаар чинь айдас, өлсгөлөн, эд юмсын гачаалын зарим юмхнаар соримуй, — тэгвээс тэвчээртнүүдийг, — 

	151(156). бас гай зовлонгийн хөлд гүйцэгдмэгц: “Чинхүү хэмээвээс, бид Аллахад харьяалмуй, бас бид Түүн рүү эргэж ирмүй!” хэмээгсдийг баярлуулагтун.

	152(157). Эд нар бол — Эзэнтнийхээ ивээл, өршөөлд багтагсад, бас эд нар бол — зөв замаар замнагсад.

	153(158). Ас-Сафа, ал-Марва хоёр бол — Аллахын шинжээс ологсод; мөн байшин руу бадарчлагсад буюу гийчлэн ирэгсэд, — тэд тэр хоёрыг гороолон эргэж гэмээ нь бас буянт үйлийг сайн дураар сонгосон аваас тэдэнд нүгэл үл хурмуу… Аллах ачийг бодно, мэднэ шүү дээ!

	154(159). Чинхүү хэмээвээс, Бид шууд удирдлагын яруу тод билэгдлээс заяагдсаныг энэ тухай дээдсийн бичигт өгүүлэн хүмүүст тайлбарласнаас хойш үүнийг нуугсад, — тэд Аллахын хараал идмүй, бас хараагсад тэднийг хараамуй,

	155(160). эргэж ирэгсэд хийгээд ариун үйл бүтээгсэд мөн тайлбарлан таниулагсдаас бусад нь хараалд өртмүй. Тэдэнд л Би нүүр өгч байнам: Би бээр найр тавигч бөгөөд нигүүлсэн энэрэгч шүү дээ! 

	156(161). Чинхүү хэмээвээс, үл сүсэглэж байгаад сүсэгтэн бус чигээрээ үхэгсэд Аллахын хараал идмүй, бас сахиус нарын, бас хүмүүсийн — бүхний хараал идмүй!

	157(162). Тэд эгнэгт тэр чигээрээ болмуй, — тэдний гэсгээлийг үл хөнгөлмүй, тэдэнд бас хугацааг нь хойшлуулна гэж үгүй болой. 

	158(163). Тэгээд таны бурхан бол нэгдмэл Бурхан, нигүүлсэн энэрэгч, нэн өршөөлт Түүнээс өөр бурхан гэж үгүй!

	159(164). Чинхүү хэмээвээс, тэнгэр газрыг бүтээсэн нь, өдөр шөнийн солигдохуй нь, хүмүүсийн ашиг тусын учир далайд сэлж яваа хөлөг онгоц нь, Аллахын тэнгэрээс буулгаж үхсэн газрыг амилуулж, түүн дээрээ элдвийн адгуус амьтныг тараан түгээсэн ус нь, салхины чиг өөрчлөгдөхүй нь, тэнгэр газрын хооронд захируулсан үүл нь, — ухаалаг хүмүүст билэгдэл болой!

	160(165). Харин хүмүүсийн дотор Аллахын хажуугаар эн тэнцүүтнийг авагсад бий; тэд нар тэднийг Аллахын адил хайрламуй. Харин төгс итгэгсэд бол Аллахыг илүү энхэр хайрламуй. Нүгэл таригсад бээр, тэд гэсгээлийг үзэхийн цагт хүчийг тэр чигээр нь Аллахад харьяалдгийг, бас Аллах гэсгээхдээ хүчтэйг үздэг сэн бол ч!.. 

	161(166). За тэгээд дагуулагсад дагагсдаасаа тасар тасарсаар одвоос гэсгээлийг үзэж, тийнхүү тэдний холбоо тасармуй.

	162(167). Тэгээд дагагсад нь ингэж хэлмүй: “Тэд нарын биднээс холдон одсон лугаа адил бид тэднээс холдохын үүднээс эргэн буцах боломж бидэнд байдаг сан ч болоосой!” Тийнхүү Аллах тэдэнд үхэх үйлийг нь үзүүлэх бөгөөд тэд галаас гарч үл чадмуй!

	163(168). Аяа, хүмүүс ээ! Газар дээр буй зөвшөөрөгдсөн сайн сайхан юмыг идэцгээ, шулмын мөрөөр бүү орогтун, — тэр бол та нарын илт дайсан шүү дээ!

	164(169). Тэр бол та нарт зөвхөн хорлолт муу үйлийг тушааж буй, бас Аллахын тухай мэдэхгүй юмыг чинь хэлүүлэх гэж буй.

	165(170). Тэгээд тэдэнд: “Аллахын хайрласны араас дагагтун!” гэж хэлэхүйд тэд өгүүлрүүн: “Үгүй ээ, бид бидний эцгийн хийж асан юмны араас дагамуй”. Гэтэл тэдний эцэг нар юу ч ойлгодоггүй байсан бол, шулуун замаар явж байгаагүй бол яах сан бэ?

	166(171). Үл сүсэглэгсэд, тэд бол дуудлага, урианаас өөрийг эс сонсогчид руу хашхирагсад лугаа адил буюу: хэлгүй, дүлий, сохор — тэд үл ухаармуй!

	167(172). Аяа, чин сүсэгтэн нар аа! Бидний та нарт хувь хүртээсэн сайхан идээг зооглоорой, тэгээд та нар Аллахад мөргөдөг аваас Түүнд талархаарай.

	168(173). Тэр бээр та нарт зөвхөн үхдэлийн зовлого, цус, гахайн мах, бас Аллахад өргөл болгон нядлаагүй зүйлийг л идэхийг хориглосон шүү дээ. Харин нүгэлтэн буюу гэмт хэрэгтэн бус бол өөрийн эрхгүй идэх болбоос түүнд нүгэл үл нүүрлэмүү: Аллах өршөөгч бөгөөд энэрэгч шүү дээ!

	169(174). Чинхүү хэмээвээс, Аллах дээдийн бичгээс үлдэн буулгасныг нуугсад, тэгээд үүний төлөө өчүүхэн үнэ ологсод, — тэд нар бол зөвхөн гал гүзээлж буй бөлгөө; тэдний сэхээрэх өдөр Аллах тэдэнтэй ам нээхгүй, тэднийг ариусгахгүй, энэ нь тэдний хувьд зовлонт гэсгээл!

	170(175). Тэд нар бол — шулуун замын оронд төөрөгдөл, өршөөлийн оронд гэсгээл худалдан авагсад. Тэд галд яасан ч тэсвэртэй юм бэ дээ!

	171(176). Энэ бол — Аллах дээдсийн бичгийг үнэнхүү хайрласны учраас тийн бөлгөө, харин дээдсийн бичгийн тухай элдвийг бурагсад их хагаралд буй нь мэдээж болой.

	172(177). Шүтлэг гэдэг бол дорно хийгээд өрнө рүү нүүрээ харуулахын нэр биш, шүтлэг гэдэг бол — Аллахад төгс итгэгсэд, сүүлчийн өдөрт, мөн сахиус нарт, мөн дээдийн бичигт, мөн зөнч мэргэдэд төгс итгэгсэд, мөн түүнд хайртайг үл харгалзан, ойр дотнынхондоо, өнчин өрөөснүүдэд, ядуу зүдүүст, аян замынханд, гуйлга гуйгсдад, боолынхонд ариусгалын эд юм өгөгсөд, — мөн гэрээ байгуулахаараа түүнийгээ биелүүлэгсэд, мөн зовлон гамшгийн хийгээд гай түйтгэрийн цагт тэвчээрийг баригсад, — эд нар бол үнэнч шударгуу  байгсад, эд нар бол — сүсэгтнүүд.

	173(178). Аяа, чин сүсэгтэн нар аа! Та нар алагдагсдын өмнөөс хариу төлөх ёстой: эрх чөлөөтийн хариуд эрх чөлөөт, бас боолын хариуд боол, бас хүүхний хариуд хүүхэн. Харин хэн нэгнийг түүний ах дүү өршөөсөн бол, — заншлыг дагаж түүнд эд баялгаар хариу баримуй.

	174. Энэ бол — танай Эзэнтний хэлтрүүлсэн хөнгөлөлт, бас өршөөл; харин үүний дараа зөрчих аваас түүнд — зовлонт гэсгээл!

	175(179). Таны хувьд хариу авахуй — амьдрал, аяа, оюун билигт нар минь! — магадгүй, та сүсэгтэн болж мэдэх юм!

	176(180). Та нарын хэн нэгэнд үхэл нүүрлэх аваас, тэгээд хэрэгтэй юм үлдээж байгаа ахул та заншил ёсоор, сүсэгтний хувьд үүрэг хэмээн эцэг эх болон ойрын хамаатандаа гэрээслэх ёстой болой.

	177(181). Харин сонссоныхоо дараа үүнийг өөрчилбөл чухамхүү үүнийг өөрчилсөн хүнд нүгэл нь тусмуй. Чинхүү хэмээвээс, Аллах сонсооч бөгөөд мэдэгч!

	178(182). Гэрээслэгчийг гуйвсан буюу нүгэл бүхий хэмээн болгоомжлогч хүн тэдгээрийг засах аваас түүнд нүгэл үл тусмуй. Чинхүү хэмээвээс, Аллах өршөөгч бөгөөд нигүүлсэн энэрэгч!

	179(183). Аяа, чин сүсэгтэн нар аа! Та нараас өмнө байгсдын нэгэн адил та нар мөн мацаг барих ёстой, — магадгүй, та нар сүсэгтэн болж мэдэх юм! — 

	180(184). тоотой өдрүүдэд; харин өвчтэй буюу аян замд явах аваас — бусад цагт тэр өдрийн тоогоор. Ядуусыг хооллож чадах хүмүүс — түүгээрээ орлуулж болмуй. Ариун үйлийг сайн дураараа барьж авагсад, энэ бол — тэдний хувьд илүүтэй. Харин та мацаг бариваас, энэ бол — та мэдэж байх аваас таны хувьд дээр болой.

	181(185). Мөрийг гийгүүлэхээр, бас шулуун зам хийгээд ялгахуйн тайлбар болгон Коран судрыг хүмүүст хайрлан соёрхсон рамадан сар, — за ингээд, энэ сартай золгосон та нарын хэн боловч энэ сарыг мацаг барьж өнгөрөөгтүн, харин өвчтэй буюу аян замд явах аваас бусад цагт тэр өдрийн тоогоор. Аллах та нарыг хөнгөвчлөхийг хүсэж буй, та нарыг хүндрүүлэхийг эс хүсэж буй, мөн та нарыг тоогоо гүйцээж, Аллах та нарыг гаргаж ирсний учир Түүнийг өргөмжлөхийг хүсэж буй, — магадгүй, та нар талархаж мэдэх юм!

	182(186). Миний боол нар Миний тухай чамаас асууж байхад Би ойрхон байгаа шүү дээ, Намайг хэн нэгэн дуудах аваас Би түүний урианд хариулмуй. Тэд нар ч гэсэн Надад хариулаг бас Надад төгс итгэг, — магадгүй, тэд нар шулуун замаар явж мэдэх юм!

	183(187). Мацаг барьж бүхий шөнө та нарыг эхнэртээ ойртохыг зөвшөөрмүй: тэд нар — та нарын хувьд баринтаг, бас та нар — тэдний хувьд баринтаг. Та нар өөрсдийгөө хуурч байгааг Аллах мэдээд та нарт нүүр өгч, та нарыг өршөөсөн болой. Харин одоо түүнд гар хүрч, Аллахын та нарт юу ёс болгосныг хайгтун. Үүрээр өмнө чинь байгаа хар, цагаан утас ялгарч харагдах хүртэл идэж ууцгаа, дараа нь шөнө болтол мацаг барьцгаа. Мөн хурал мөргөлийн газар сүсэглэн явахдаа түүнд гар хүрч үл болмуй. Аллахын заасан хязгаар энэ, түүнд бүү ойртогтун! Аллах Өөрийнхөө билэгдлийг хүмүүст ийнхүү тайлбарлаж байнам, — магадгүй, тэд нар сүсэгтэн болж мэдэх юм!

	184(188). Та нар өөрсдийнхөө хүртээлийг өөр хоорондоо хий дэмий бүү мэрцгээ, түүнийгээ шүүгчдэд бүү өгцгөө, та нар мэдсээр байж, хүмүүсийн хүртээлээс идэх ахул гэмтэй бөлгөө.

	185(189). Тэд нар чамаас шинэ сарын тухай асууж баймуй. Хэлэгтүн: “Тэр бол — хүмүүсийн хувьд хийгээд хажийн хувьд цагийн тодорхойлолт”. Шүтлэг гэдэг бол байшинд ар талаас нь орохын нэр биш, шүтлэг бол — хүн сүсэгтэй болохыг хэлмүй. Байшинд хаалгаар нь орцгоож бай, бас Аллахаас аюугтун, — магадгүй та нар аз жаргалтай болж мэдэх юм!

	186(190). Аллахын замаар замнахад та нартай тэмцэгсэдтэй тэмцэгтүн, гэхдээ хязгаарыг давж зөрчиж үл болмуй, — чинхүү хэмээвээс, Аллах зөрчигсдийг үл таалмуй!

	187(191). Тэгээд тэднийг тааралдсан газраа алагтун, та нарыг хөөн явуулсан газраас тэднийг хөөгтүн: хорхойсно гэдэг болбоос алахаас дор шүү дээ! Харин цээрт сүмийн дэргэд тэд та нартай тулалдаагүй байхад та нар тэдэнтэй бүү тулалдагтун. Хэрэвзаяа тэд та нартай тулалдвал тэднийг алагтун: үл сүсэглэгсдийн төөрөг тэр бөлгөө!

	188(192). Хэрэвзаяа тэд нар тэсвэл… Аллах — өршөөгч бөгөөд нигүүлсэн энэрэгч шүү дээ!

	189(193). Дахиад тулах дур арилтал тэдэнтэй тулалдагтун, харин (бүх) шашин Аллахад харьяалах бөлгөө. Хэрэвзаяа тэд нар тэсвэл үл сүсэглэгсэдтэй дайсагналцахаас өөр дайсагнал үгүй бөлгөө!

	190(194). Хориотой сарны хариуд — хориотой сар. Бас хорио бол — хариу. Хэн танд тэрсэлж байна, — тэгвэл тэр танд тэрсэлсэн лүгээ адил та түүнд бас тэрслэгтүн. Аллахаас аюугтун, Аллах сүсэгтнүүдийн талд буйг мэдэгтүн!

	191(195). Аллахын замаар замнахдаа юмаа зарцуулж байгтун, гэхдээ үхэл рүү гар сарвайн бүү тэмүүл, харин буян үйлдэгтүн, — чинхүү хэмээвээс, Аллах буянтнуудыг соёрхмуй!

	192(196). Аллахыг бодож хажи болон гийчлэлийг гүйцэлдүүлэгтүн. Хэрэв та бэрхшээлтэй байх ахул өргөлийн амьтнаас өргөх нь амар буй за. Золигт гарагч хүрэх газраа хүрэн хүртэл толгойныхоо үсийг бүү хусагтун. Хэрэвзаяа та нарын хэн нэгэн өвчтэй буюу түүний толгой шаналж байгаа бол — мацаг барьж, эсвэл өргөл буюу барьцаар нөхмүй. Та аюулгүй байдалд байгаа бол, хажийн төлөө гийчлэл ашиглагч, түүнд — өргөлийн амьтнаас өргөх нь амар буй за; харин хэн олж эс чадвал — хажийн үеэр гурав хоногийн мацаг, эргэж ирээд долоо хоногийнх; нийлээд — бүтэн арав хоногийнх. Энэ бол — гэр бүл нь хориотой сүмийн дэргэд байдаггүй хүмүүсийнх. Тэгээд Аллахаас аюугтун, Аллах гэсгээлд хүчтэйг мэдэгтүн!

	193(197). Хажи бол — тодорхой хэдэн сар, тэр хугацаанд хажи гүйцэлдүүлэхээр үүрэг авсан ахул [хүүхэнд] ойртож үл болмуй, бас хажийн хугацаанд завхайрч, арцалдан харгалдаж үл болмуй, харин та нар сайн үйл бүтээвээс Аллах мэдмүй. Тэгээд буян хамгийн сайн нөөц учраас буян хураацгаа. Надаас аюугтун, ухаан эзэмдэгч нар минь!

	194(198). Та нар Эзэнтнээсээ өршөөл эрж буй аваас та нарт нүгэл үл хурмуй. Харин та нар Арафатаас хөдлөхийн цагт дархан хөшөөний дэргэд Аллахыг дурсагтун. Түүнийг дурсаарай, Тэр бээр та нарыг төдий хүртэл төөрөлдөж явахад чинь яаж шулуун замд гаргасныг дурсаарай. 

	195(199). Дараа нь хүмүүс яаран хөдөлсөн газраас хөдлөгтүн, мөн Аллахаас өршөөл гуйгтун, — чинхүү хэмээвээс, Аллах өршөөгч бөгөөд машид нигүүлсэгч буюу!

	196(200). Та нар буян хураах ажлаа дууссаныхаа дараа Аллахыг эцэг нараа дурсаж байсан лугаа адил буюу түүнээсээ ч хүчтэй дурстугай. Хүмүүсийн дотор: “Эзэнтэн минь ээ! Энэ насанд минь хишиг хайрла” хэмээгсэд буй, тэгвэл түүнд хойд насанд нь хувь үл ноогдмуу.

	197(201) Тэдний дотор бас ингэж хэлэгсэд буй: “Эзэнтэн минь ээ! Энэ насанд минь хишиг хайрла, хойд насанд мөн болгоож галаар гэсгээхээс өмгөөл”.

	198(202). Эд нарт — олж авсан юмнаас нь хувь ноогдоно, — чинхүү хэмээвээс, Аллах тооцоо бодохдоо үтэр түргэн!

	199(203). Тэгээд тоот өдрүүдэд Аллахыг дурсагтун. Хэн хүн яарч хоёр өдөр болох аваас түүнд нүгэл үл хурмуй, бас хэн хүн илүү хоносон байх аваас нүгэл үл хурмуй; энэ бол — сүсэгтэн хүнд хамаармуй. Аллахаас аюугтун, Та нар Түүн дээр цуглахаа мэдэгтүн!

	200(204). Хэлэх үг нь энэ насанд чинь бахдал төрүүлэгчид хүмүүсийн дотор буй, тэгээд тэр сэтгэл зүрхэндээ байгаа бүхүйг гэрчлүүлнэ хэмээн Аллахыг уриалмуй, тэр арцалдан мэтгэхдээ шургуу бөлгөө.

	201(205). Харин тэр нүүр буруулахын цагт нүгэл тарихын тулд, тариалан, үр удмыг сөнөөхийн тулд газар дэлхийгээр хэрэн явдаг болой, — тэгвэл Аллах нүглийг үл таалах бөлгөө!

	202(207). Тэгээд түүнд: “Аллахаас аюугтун!” гэж хэлэхийн цаг дор түүнийг аугаа их хилэнц нь багалзуурдан авмуй. Түүнд халуун там нь болоо, тэр бол тун ёозгүй оромж!

	203(208). Аллахын таалалд орохыг эрмэлзэн өөрийнхөө сэтгэлийг худалдан авагсад ч хүмүүсийн дунд буй, тэгвэл Аллах боолд номхон бөлгөө.

	204(208). Аяа, чин сүсэгтэн та нар минь ээ! Бүгд эрхшээлд орцгоогтун, шулмын мөрөөр бүү замнагтун! Тэр бол та нарын хувьд — илт дайсан шүү дээ!

	205(209). Та нарт яруу тод билэгдэл ирсний дараа та нар бүдрэх аваас Аллах аугаа хийгээд ухаан мэргэнийг мэдэж байгтун.

	206(210). Тэд нар Аллах, бас сахиус нар үүлэн сүүдэр дор өөрсөд рүү нь ирэхийг л зөвхөн хүлээж байна гэж үү дээ? Тэгээд хэрэг явдал шийдэгдсэн байх бөгөөд хэрэг явдал Аллах руу эргэн ирмүй.

	207(211). Исраилын хөвгүүдээс асуугтун: Тэдэнд Бид хэдэн яруу тод билэгдэл илгээсэн бэ? Аллахын өршөөл өөрт нь бууснаас хойш түүнийг хэн хүн өөрчлөх ахул Аллах гэсгээхдээ хүчтэй болой!

	208(212). Үл сүсэглэгсдийн урдуур энэ насных нь амьдрал сайхан алаглан эрээлжилж буй, тэд нар төгс итгэгсдийг дооглон тохуурхаж буй, гэвч аюугсад сэхээрэхийн цагт тэд нараас дээгүүр байх болой. Чинхүү хэмээвээс, Аллах болгоож гэмээ нь тоо томшгүй олонд хувь хүртээмүй!

	209(213). Хүмүүс нэгэн хүй нэгдэл байх дор Аллах зөнч мэргэдийг элч, ятган сэнхрүүлэгчээр илгээж, хүмүүс өөр хоорондоо юугаар зөрж хагаралдсаныг шүүж өгөхийн учир чин үнэн бүхий бичгийг мэргэдээр уламжлан хайрласан билээ л. Тэдэнд яруу тод билэгдэл ирсний дараа, чин үнэний хишиг хүртэгсдийн дотроос зөвхөн өөр хоорондоо хорсол өвөрлөгсөд зам салжухуй. Тэгээд Аллах төгс итгэгсдийг түүний болгоосноор зөрөлдөн зам салсан чин үнэн рүү нь гаргаж өгчүхүй. Аллах таалсан болгоноо шулуун зам руу хөтлөн аваачмуй!

	210(214). Та нараас өмнө өнгөрөгсдөд ирсэн лүгээ адил юм та нарт хараахан ирээгүй байхад диваажинд орно хэмээн та нар эсвэл бодоо юу? Тэднийг гай, гачаал шүргэхүй дор элч болон түүний хамт төгс итгэгсэд: “Аллахын тусламж хэзээ ирэх юм бэ?” гэж хэлэхдээ хүрчүхүй. Тийм ээ! Чинхүү хэмээвээс, Аллахын тусламж ойрхон буй!

	211(215). Тэд нар чамаас ингэж асууж байна: бид нар юу тасалж авах вэ? Хэлэгтүн: “Буян хишгээс та нарын таслан авч буй юм чинь — эцэг эхэд чинь, ойр дотнынхонд чинь, өнчин өрөөсөнд, ядуу зүдүүст, аян замынханд зориулсан юмс болой. Та нар буянт үйлсээс юу ч бүтээсэн бай, — чинхүү хэмээвээс, Аллах тэр тухай мэдмүй”.

	212(216). Та нарыг тулалдахаар номносон буй, тэр бол та нарын хувьд үзэн ядах зүйл.

	213. Та нар аль нэгэн юмыг үзэн яддаг байтал тэр нь та нарт сайн юм байж болно, гэтэл аль нэгэн юманд дуртай атал тэр нь та нарт хортой байж болно, — чинхүү хэмээвээс, Аллах мэдмүй, та нар үл мэдмүй!

	214(217). Тэд нар чамаас хориотой сарын тухай — тэр үеийн тулалдааны тухай асуумуй. Хэлэгтүн: “Тэр сарын тулалдаан аугаа, харин Аллахын замаас няцах, тэр замд, бас цээрт сүмд үл итгэх, тэндээс оршин байгсдыг нь хөөх — Аллахын нигуур дор бүр их: хорхойсох чинь — алахаас илүү шүү дээ!” Гэтэл тэд нар хэрэв чаддаг юм бол та нарыг шашнаас чинь урвуулахаас нааш та нартай тулалдахаа эс болимуй. Тэгээд та нарын хэн нэгэн шашнаасаа хаягдаж сүсэгтэн бусаар үхэх аваас, тийм хүмүүсийн энэ яваа хийгээд хойд насных нь үйлс талаар болмуй! Тэд нар бол — галд нөхцөгсөд, тэд тэнд эгнэгт оршмуй!

	215(218). Чинхүү хэмээвээс, төгс итгэгсэд, бас Аллахад хүрэх замд гарч тэмцэгсэд, тэд нар бол Аллахын энэрэл өршөөлд найдмуй, — Аллах өршөөгч бөгөөд машид нигүүлсэгч шүү дээ!

	216(219). Тэд нар чамаас дарс, мөрийтэй тоглоомын тухай асуумуй. Хэлэгтүн: “Тэр хоёрт хоёуланд нь — их нүгэл болон хүмүүсийн хувьд ямар нэгэн ашиг буй, гэхдээ тэдгээрийн нүгэл нь — ашгаасаа их”. Тэгээд тэд нар чамаас ингэж асуумуй: бид юу зарцуулах вэ?

	217. Хэлэгтүн: “Үлдэгдлийг”. Аллах та нарт билэгдлийг ингэж тайлбарлаж байна, — магадгүй, та нар бодож болох юм

	218(220). энэ яваа болон хойд насныхаа тухай! Тэд нар чамаас өнчин өрөөснүүдийн тухай бас асуумуй. Хэлэгтүн: “Тэдэнд буян үйлдэх нь — сайн болой”.

	219. Харин та нар тэдэнтэй холилдох аваас тэд нар  — та нарын ахан дүүс; Аллах буян үйлдэгчийг нүгэл таригчаас ялган танимуй. Хэрэвзаяа Аллах хүссэн байх ахул, Тэр бээр та нарыг зовоомуй. Чинхүү хэмээвээс, Аллах аугаа бөгөөд ухаан мэргэн!

	220(221). Олон бурхантуудыг төгс итгэх хүртэл тэдэнтэй бүү гэрлэгтүн: олон бурхант эм таны бахдалыг төрүүлж байлаа ч гэсэн сүсэгтэн боол хүүхэн түүнээс дээр бөлгөө. Олон бурхантыг төгс итгэх хүртэл түүнтэй охидоо бүү гэрлүүлэгтүн: мэдээж, олон бурхантан таны бахдалыг төрүүлж байлаа ч гэсэн сүсэгтэн боол түүнээс дээр бөлгөө.

	221. Эд нар гал руу дуудна, харин Аллах бол диваажин руу, бас Өөрийн болгоосноор өршөөл рүү дуудаж, Өөрийн билэгдлийг хүмүүст тайлбарламуй, — магадгүй, тэд нар санаа авч мэдэх юм!

	222(222).Тэд чамаас сарын юмны тухай асуумуй. Хэлэгтүн: “Энэ бол — зовлон”. Сарын юм нь ирсэн хүүхнүүдээс хөндийрөгтүн, тэднийг цэвэрштэл тэдэнд бүү ойртогтун. Тэгээд тэднийг цэвэршсэний дараа тэдэн дээр Аллахын тушаасныг баримтлан очигтун. Чинхүү хэмээвээс, Аллах нүүр өгөгсдийг хайрламуй, цэвэршигчдийг хайрламуй!

	223(223). Та нарын эхнэр бол — та нарын хувьд тариан талбай, хүссэн цагтаа тариан талбай руугаа очицгоож байгтун, харин тэгэхийн өмнө буян хурааж сэтгэлдээ бэлтгэл хийж байгтун, бас Аллахаас аюугтун, та нар Түүнтэй уулзана гэдгээ мэдэж байгтун, — тэгээд сүсэгтнүүдийг баярлуулагтун!

	224(224). Та нар өөрсдийгөө буянтай, сүсэгтэй, хүмүүсийн дунд журамт ёс, эв эеийг хичээнэ хэмээн Аллахын алдрыг барьж бүү тангараглацгаагтун. Чинхүү хэмээвээс, Аллах сонсооч бөгөөд мэдэгч!

	225(225). Аллах та нарыг хоосон үгээр тангараг тавьсны чинь төлөө шийтгэхгүй, харин та нарын сэтгэл зүрхийг юу эзэмдэн авсны төлөө шийтгэмүй. Чинхүү хэмээвээс, Аллах өршөөгч бөгөөд номхон дөлгөөн!

	226(226). Эхнэрээсээ салах тухай тангараг тавигсдад, — дөрвөн сарын хүлээлэг. Энэ хооронд тэд нар эргэж буцваас... тэгвэл, чинхүү хэмээвээс, Аллах өршөөгч бөгөөд машид нигүүлсэгч!

	227(227). Харин тэд нар заавал салах аваас, тэгвэл, чинхүү хэмээвээс, Аллах сонсооч бөгөөд мэдэгч!

	228(228). Харин салсан хүүхэн хар аяндаа сарын юмны гурван үеийг отон хүлээмүй, тэгээд тэд нар Аллахад сүүлчийн өдрөө ч болтугай сүсэглэсэн ахул Аллах тэдний умайд юу бүтээснийг нуухыг хоригломуй. Харин тэдний нөхрүүд эвлэрлийг хүсэж байх аваас салсан эхнэрээ энэ тухайд буцааж авах нь илүү нэр төртэй бөлгөө. Бас тэдний хувьд ч — нөгөөдүүлийнхтэй заншил ёсоор яг адил. Эр нөхрүүдэд нь тэд нараас нэг зэрэг дээгүүр — эрх. Чинхүү хэмээвээс, Аллах — аугаа бөгөөд ухаан мэргэн!

	229(229). Гэр бүл салалт хоёр үетэй: түүний дараа эсвэл, заншлын дагуу, тогтоож хоцрооно, эсвэл буян бодож тавьж явуулна. Тэгээд тэдэнд бэлэглэсэн юмнаасаа та нарт юу ч авахыг үл зөвшөөрмүй. Зөвхөн тэд нар хоёулаа Аллахын тогтоосон хязгаарлалтыг үл биелүүлэхээс аюух сан бил үү. Тэд нар Аллахын хязгаарлалтыг эс биелүүлнэ хэмээн та нар айж бүхий бол хүүхэн өөрийн бурууг наманчилсан тухайд тэдний хувьд нүгэл үл хурмуй. Аллахын тогтоосон хязгаар ийм буюу, түүнийг бүү зөрчигтүн, хэрэв хэн нэгэн Аллахын хязгаарлалтыг зөрчих аваас, тэд нар — үл сүсэглэгсэд.

	230(230). Хэрэв нөхөр нь эхнэртээ салахыг болгоосон бол (гурав дахь удаагаа) эхнэр нь өөр хүнтэй суутал хуучин нөхөрт нь түүнийг үл зөвшөөрмүй, хэрэв шинэ нөхөр нь түүний салахыг болгоосон ахул, хуучинтайгаа буцаж нийлэх аваас хэрэв тэд Аллахын хязгаарлалтыг сахих бодолтой байвал тэдэнд нүгэл үл хурмуй. За ингээд Аллахын хязгаар; Тэр бээр түүнийгээ мэдлэг бүхий хүмүүст тайлбарлаж байгаа бөлгөө.

	231(231). Та нар эхнэр нартаа салахыг болгоохын цагт, тэгээд тэд нар чинь хязгаартаа хүрсэн цагт заншлын дагуу тогтоон баригтун, эсвэл заншлын дагуу тавьж явуулагтун, харин хязгаарлалтыг даван хүчээр тогтоон барьж үл болмуй: хэрэв тэгэх хүн гарвал тэр өөртөө шударгуу  бус байгаа нь тэр болой. Тэгээд Аллахын билэгдлийг тоглоом болгон үл хувиргагтун; Аллахын та нарт үзүүлж буй өршөөл болон Түүний дээдийн бичгээс, бас мэргэн ухаанаас та нарт ятган сэнхрүүлж хайрласан буяныг санацгаагтун; тийнхүү Аллахаас аюугтун, бас Аллах алив юмыг мэддэгийг мэдтүгэй!

	232(232). Та нар эхнэр нартаа салахыг болгоохын цагт, тэгээд тэд нар чинь хязгаартаа хүрсэн цагт, тэд нар заншлын дагуу өөр хоорондоо тохирох аваас өөр хүнтэй гэрлэхэд нь саад бүү хийгтүн. Үүгээр та нарын дотроос Аллахад бас сүүлчийн өдөрт сүсэглэгсдийг сэнхрүүлмүй. Энэ бол — та нарын хувьд илүү тод бөгөөд илүү цэвэр бөлгөө. Чинхүү хэмээвээс, Аллах мэдмүй, та нар үл мэдмүй!

	233(233). Харин төрүүлсэн эхчүүд үр хүүхдээ бүтэн хоёр жил хөхүүлнэ; энэ бол — үүний дараа хөхүүлэхээ болихыг хүсэгчдийн хувьд. Хэнийд төрсний хувьд бол — хооллох, хувцаслах нь заншлын дагуу. Сэтгэлийн хувьд бололцоотойгоос өөр ямар ч үүрэг эс хүлээлгэмүй. Мөн төрүүлсэн эхийг хүүхдийнх нь төлөө гомдоож үл болмуй, хэнийд төрснийх нь хувьд хүүхдийнх нь төлөө түүнийг гомдоож бас үл болмуй. Мөн өв залгамжлагчийн хувьд яг адилхан болой. Хэрэв тэр хоёр өөр хоорондоо зөвлөлдөн тохиролцоод холбоо таслахыг хүсэх аваас тэдэнд нүгэл үл хурмуй. Хэрэв та нар хүүхдээ бусдаар тэжээлгэхийг хүсээд заншлын дагуу өгч буй юмаа та нар гардуулах аваас та нарт нүгэл үл хурмуй. Тэгээд Аллахаас аюугтун, та нарын юу хийж буйг Аллах харж бүхийг мэдэгтүн!

	234(234). Та нарын дотроос төрөл арилжин эхнэрээ орхигсод, — тэд нар хар аяндаа дөрвөн сар бас арав хоног хүлээмүй. Тэгээд тэд хязгаартаа хүрэхийн цагт, заншлын дагуу тэдний аяндаа хийх юмны тухайд та нарт нүгэл үл хурмуй. Чинхүү хэмээвээс, Аллах та нарын хийж буй юмыг бүрнээ мэдэх бөлгөө!

	235(235) Хүүхний тухайд хадамлах санал тавих буюу сэтгэлдээ нууцаар бодох аваас та нарт нүгэл үл хурмуй. Та нар тэднийхээ тухай эргэн санана гэдгийг Аллах мэдэх бөлгөө. Гэхдээ таалалт үгсээс өөр зүйлийг тэдэнд нууцаар бүү амлагтун. 

	236. Дээдийн бичиг өөрийн хязгаарт хүрэх хүртэл гэр бүлийн барилдлага байгуулахаас түдгэлзэгтүн, Аллах та нарын сэтгэлд юу байгааг мэдэж буйг мэдэгтүн, бас Түүнээс болгоомжлогтун, бас Аллах өршөөгч бөгөөд номхон дөлгөөнийг мэдэгтүн!

	237(236). Та нар эхнэрүүддээ хавьтахаас өмнө, тэдэнд болзол тавихаасаа өмнө тэдний салахыг болгоох аваас та нарт нүгэл үл хурмуй. Тэдэнд ашиглах юм өгөгтүн, — чинээлэгт нь — түүний хэрээр, ядууд нь түүний хэрээр, — заншлын дагуу буян үйлдэгч яах ёстойгоор ашиглахуйц юмс.

	238(237). Хэрэв та тэдэнтэй хавьтахаасаа өмнө, гэхдээ тэдний хувьд болзол тавьсныхаа дараа салахыг болгоох аваас тэд уучилж гэмээ нь, гэр бүлийн барилдлагыг эзэгнэгч уучлах болно, тэдэнд тавьсан болзлынхоо талыг өгөгтүн. Харин та нар уучилж гэмээ нь энэ бол — сүсэглэхтэй агаар ойрхон болой. Өөр хоорондоо энэрэл өршөөлтэй байхыг бүү мартагтун, — Аллах та нарын хийж байгаа юмыг харж буй шүү дээ!

	239(238). Залбирал мөргөл, бас дунд мөргөлийг сахин хамгаалагтун, Аллахын нигуур дор чинхүү сүсэглэн зогсогтун.

	240(239). Хэрэвзаяа та нар айж байх аваас, тэгвэл явган ч, морьтой ч (мөргөгтүн), тэгээд аюулгүй болох цаг дор Аллахыг санаж, Тэр бээр та нарын урьд нь мэдэхгүй асан юмыг яаж зааж сургасныг дурсагтун.

	241(240). Та нарын дотроос төрөл арилжин эхнэрээ орхигсод бол өөрсдийн эхнэрт үлдээх гэрээслэл нь — албадан явуулахгүйгээр нэг жил хүртэл гэртээ байж эд юмаа ашиглах. Харин хэрэв тэд нар гарах аваас тэд заншлын дагуу хар аяндаа юу хийсэн тухайд та нарт нүгэл үл хурмуй. Чинхүү хэмээвээс, Аллах — аугаа бөгөөд ухаан мэргэн!

	242(241). Тэгээд салагсан хүүхний хувьд — ашиглах эд агуурс нь сүсэгтэн хэрхэх ёстойн заншлын дагуу.

	243(242). Аллах өөрийн билэгдлийг ийнхүү тайлбарлаж байна — магадгүй, та нар ухаарч болох юм!

	244(243). Үхлээс болгоомжлон — оромжоосоо гарагсдыг — тийм хүмүүс мянга түм байсан — чи хараагүй гэж үү? Тэгээд Аллах тэдэнд: “Үхэцгээгтүн!” гэж хэлжүхүй. Дараа нь Тэр бээр тэднийг амилуулжухуй. Чинхүү хэмээвээс, Аллах бол — хүмүүсийн өршөөлийг эзэмдэгч, гэтэл хүмүүсийн ихэнх хэсэг нь —  ачийг үл бодогсод! 

	245(244). Тиймийн учир Аллахыг хүрэх замд тулалдацгаа, Аллах бол — сонсооч бөгөөд мэдэгч гэдгийг мэдтүгэй!

	246(245). Аллах олон дахин өсгөөд буцааж өгөх зээлийг хэн Түүнд өгч чадах вэ? Аллах шахаж гачаалд оруулмуй эсвэл өгөөмөр гараа сунгамуй, тэгээд та нар ч Түүн рүү буцаж очмуй!

	247(246) Мусагийн дараа Исраилын хөвгүүдийн сурвалжит омгийг чи үзээгүй сэн үү, тэд нарын нэг нь мэргэнд ингэж хэлсэн бөлгөө: “Бидэнд хаан явуулагтун, тэгвээс бид Аллахыг хүрэх замд тулалдах болмуй”. Тэр хэлрүүн: “Та нарыг тулалдах ёстой гэж заасан байхул та нар эс тулалдах аваас яах сан бол?” Тэд нар хэлрүүн: “Бид гэр орноосоо, үр хүүхдээсээ хөөгдсөн юм чинь Аллахыг хүрэх замд тулалдахгүй байхдаа яах вэ дээ?” Харин тэд тулалдахын цаг ирэхүйд цөөн хэдээс бусад нь эргэж буцсан бөлгөө. Аллах үл сүсэглэгсдийг мэдмүй!

	248(247). Тэгээд тэдний зөнч мэргэн тэдэнд өгүүлрүүн: “За, Аллах та нарт Талутыг хаанаар явуулсан баймуй”. Тэд нар өгүүлрүүн: “Түүнийг бодвол бид эрх мэдэлтэй байх илүү нэр төртэй байхад, бас түүнд элбэг дэлбэг эд хөрөнгө үгүй байхад тэр бид нарыг яаж захирах юм бэ?” Тэр өгүүлрүүн: “Аллах та нарыг захируулахаар түүнийг шилэн болгоож, түүнийг мэргэн ухаан хийгээд эд хаваар өгөөмөр шагнажухуй. Чинхүү хэмээвээс, Аллах таалсан хүндээ Өөрийн эрх мэдлийг хайрламуй”. Аллах хүртээлтэй бөгөөд мэдэгч бөлгөө!

	249(248). Тэгээд тэдний зөнч мэргэн тэдэнд өгүүлрүүн: “Түүний эрх мэдлийн билэгдэл нь юу хэмээвээс, танай Эзэнтний сакина хийгээд Мусагийн удам, Харуны удмаас үлдсэний үлдэгдэл бүхий авралын хөлөг онгоц та нар дээр ирмүй. Түүнийг сахиус нар авч явдаг болой. Чинхүү хэмээвээс, энэ бол — хэрэв та нар сүсэгтэн аваас та нарт зориулсан билэгдэл авай!

	250(249). Тэгээд Талут цэрэглэн мордохын цагт тэр өгүүлрүүн: “Аллах биднийг гол урсган сорьж байна. Түүнээс уугсад минийх бус болмуй; түүнээс алгаараа төдий амсагсад минийх бөлгөө”. Тэгээд тэдний цөөн хэдээс бусад нь тэр уснаас уужухуй. Тэгээд тэр болон түүнтэй хамт төгс итгэгсэд голыг гатлахуй дор тэд нар өгүүлрүүн: “Жалут болон түүний цэргийг гэтлэх хүч чадал бид нарт алга”. Аллахтай уулзана гэж бодогсод өгүүлрүүн: “Цөөхөн хэдэн хүн олон хүнтэй дайсныг Аллахын болгоосноор олонтоо ялжухуй!” Чинхүү хэмээвээс, Аллах — тэсвэртнүүдийн өмгөөл бөлгөө.

	251(250). Тэгээд тэд нар Жалут болон түүний цэргүүдийн бараа харагдахуйд тэд нар өгүүлрүүн: “Эзэнтэн минь ээ! Бидэн рүү тэвчээр цутга, бидний өлмийг бат оршоо, нүгэлт хүмүүстэй тэмцэхэд бидэнд тусал!”

	252(251). Тэгээд тэд нар Аллахын таалснаар тэднийг үтэр дутаалгаж, Дауд Жалутыг егүүтгэчүхүй, тэгээд Аллах түүнд бээр эрх мэдэл, мэргэн ухаан хайрлаж, Өөрийн болгоосон бүхнээ заан сургажухуй. Хэрэвзаяа Аллах хүмүүсийг бие биедээ халдахаас тогтоон болгоож байдаггүй сэн бол газар дэлхий замбараагаа алдах сан — гэтэл Аллах ертөнцсийн өршөөлийг эзэмдэгч бөлгөө!

	253(252). Аллахын билэгдэл ийм болой; тэдгээрийг Бид чамд чин үнэнээр нь уншиж байнам. Тэгээд үнэхээр ч, чи бол — элч нарынх ажгуу!

	254(253). За энэ — элч нар! Бид заримд нь нөгөөдүүлээс нь давуу байдал өгчүхүй.Тэдний дотор Аллах соёрхон ярилцаж, зарим нэгэнд нь зэрэг хайрлагсад байсан бөлгөө. Тийнхүү Бид Марйамын хүү Исад яруу тод билэгдэл хайрлаж, түүнийг ариун сүнсээр бататгасан болой. Тэгээд Аллах таалсан сан бол тэд нараас хойш байгсад тэдэнд яруу тод билэгдэл ирсний дараа тулалдахгүй байх сан. Гэхдээ тэд тарж одоцгоосон, тэдний дотор төгс итгэгсэд ч, үл итгэгсэд ч байжухуй. Хэрэвзээ Аллах тэднийг эс тулалдуулна хэмээн таалсан сан бол, гэвч Аллах юу таалснаа хийдэг бөлгөө.

	255(254). Аяа, чин сүсэгтэн нар минь ээ! Бидний та нарт өгсөн юмнаас наймаа ч үгүй, найрамдал ч үгүй, өмөөрөл ч үгүй болох өдрийг ирэхээс өмнө зарцуулагтун. Үл сүсэглэгсэд бол — гомдоогчид шүү.

	256(255). Аллах — бурхан, амьд, ашид оршигч Түүнээс өөр бурхан үгүй; Түүнийг бээр нойр, зүүрмэгийн аль нь ч үл эзэмдмүй; тэнгэр, газарт байгаа юмс Түүнд харьяалмуй. Түүний таалалгүйгээр хэн Түүний төлөөнөө өмөөрөх юм бэ? Тэд нарын өмнө юу байсан, тэд нараас хойш юу болохыг Тэр бээр мэдэх бөгөөд тэд нар Түүний мэдлэгээс Түүний болгоосноос бусдыг мэдэж үл чадмуй. Түүний эзэн ширээ тэнгэр газрыг эзэгнэх бөгөөд тэдгээрийг хамгаалахуй нь Түүнд дарамт үл болмуй, — чинхүү хэмээвээс, Тэр бээр тэнгэрлэг бөгөөд аугаа!

	257(256). Шашинд албадлага үгүй бөлгөө. Төөрөгдлөөс ангижрах шулуун зам нэгэнт ялгарчухуй. Бурханы барималд үл итгэж, Аллахад сүсэглэгсэд найдвартай тулгуураас барьж авчихуй, тэр тулгуур болбоос нурна гэж үгүй болой. Чинхүү хэмээвээс, Аллах сонсооч бөгөөд мэдэгч!

	258(257). Аллах бол — төгс итгэгсдийн анд сахиус бөлгөө: Тэр бээр тэднийг харанхуйгаас гэрэлд гаргамуй. 

	259. Харин үл сүсэглэгсэд, тэд нарын анд нөхөр бол — бурхны баримал; тэр нь тэд нарыг гэрлээс харанхуй руу оруулмуй. Энэ бол — галд нөхцөгсөд, тэд нар тэнд эгнэгт оршмуй!

	260(258). Аллах Ибрахимд эрх мэдэл хайрласны төлөө түүний Эзэнтний тухай түүнтэй арцалдан харгалдагчийг чи үзээгүй гэж үү? Ибрахим ингэж хэлсэн болой: “Миний Эзэнтэн бол — амилуулдаг, үхүүлдэг нэгэн бээр”. Тэр өгүүлрүүн: “Би амилуулагч, үхүүлэгч”. Ибрахим өгүүлрүүн: “За Аллах нарыг зүүн зүгээс мандуулдаг, түүнийг баруун талаас мандуулчих л даа”. Тэгээд үл сүсэглэгч ичингүйрчүхүй: Аллах нүгэлтнүүдийг шулуун замаар эс хөтөлмүй!

	261(259). Эсвэл үнсэн товрог болсон суурины хажуугаар бядан явагч хүн лүгээ адил. Тэр өгүүлрүүн: “Энэ суурин ингээд сөнөчихсөн байхад Аллах яаж түүнийг амилуулах юм бэ?” Харин Аллах бядан явагчийг зуун жилээр үхүүлээд дараа нь сэхээрүүлжүхүй. Тэр бээр асууруун: “Чи хэчнээн удав?” Цаадах нь өгүүлрүүн: “Би өдөр юм уу өдрийн хугас боллоо”. Тэр бээр өгүүлрүүн: “Үгүй ээ, чи зуун жил болжухуй! Гэтэл чи хоол, ундаа хар даа, огт муудаагүй баймуй. Бас өөрийнхөө илжгийг хар — чамайг Бид хүмүүсийн хувьд билэгдэл болгохын учир, — ясыг нь хар, Бид яаж түүнийг эвлүүлж босгож байна, тэгээд дараа нь яаж махлуулж өгч байна”. Тэгээд түүнд тодорхой болмогц тэр өгүүлрүүн: “Аллах алив юмыг эрхшээж чадахыг би мэдмүй!”

	262(260). За ингээд Ибрахим өгүүлрүүн: “Тэнгэр минь! Чи үхэгсдийг яаж амилуулдгаа надад үзүүлээч”. Тэр бээр өгүүлрүүн: “Өө чи өдий хүртэл төгс итгээгүй байгаа юм гэж үү?” Цаадах нь өгүүлрүүн: “Өө итгэлгүй яах вэ! Гэхдээ сэтгэлээ эзэмдүүлмээр байна”. Тэр бээр өгүүлрүүн: “Дөрвөн шувуу авч, өөр дээрээ цуглуул, дараа нь тэдгээрийг хувааж хэрчээд уул болгон дээр байрлуул, тэгээд дараа нь тэднийгээ дууд: тэд чинь чам руу нисэн ирцгээнэ, тийнхүү Аллах аугаа, ухаан мэргэнийг мэдтүгэй!” 

	263(261). Аллахыг хүрэх замд эд хөрөнгөө зарцуулагсад түрүү болгондоо зуун үртэй долоон түрүү ургуулсан үр лүгээ адил бөлгөө. Тэгээд Аллах таалсан хүндээ хоёр дахин ихэсгэж өгмүй. Чинхүү хэмээвээс, Аллах хүртээлтэй бөгөөд мэдэгч!

	264(262). Аллахыг хүрэх замд эд хөрөнгөө үрэгсэд, тэгээд үрсэн тухайдаа дараа нь үл гоморхон гаслагсад, тэдэнд — тэдний Эзэнтнээс нь шан ирмүй, тэгээд тэдэнд аюух зүйл үгүй, тэд гунигт эс автмуй.

	265(263). Сайхан үг хийгээд өршөөл нь — араасаа гомдол дагуулах өглөгөөс дээр болой. Чинхүү хэмээвээс, Аллах баян бөгөөд дөлгөөн!

	266(264). Аяа, чин сүсэгтэн нар аа! Хүмүүсийн өмнө хоёр нүүр гарган эд хөрөнгөө үрэгсэд, Аллахад бас сүүлчийн өдөрт үл сүсэглэгсэд лүгээ адил өглөгийнхөө хойноос гаслан гомдоллож түүнийгээ талаар бүү болгоцгоогтун. Тэр бол дээр нь шороо тогтсон цохиотой адил бөлгөө: түүн дээр аадар бороо орохуйд нүцгэрэн үлдмүй.Тэд нар олж авсан юмнаасаа юуг нь ч үл эзэмдмүй: Аллах сүсэггүй хүмүүсийг шулуун замаар үл хөтөлдөг болой!

	267(265). Харин Аллахын тааллыг эрэлхийлэн, бас сэтгэлээ бататгах хэмээн эд хөрөнгөө үрэгсэд бол гүвээн дээрх цэцэрлэг лүгээ адил бөлгөө: түүн дээр аадар бууж гэмээ нь сайх цэцэрлэг хоёр дахин их үр жимс өгмүй. Хэрэв түүн дээр аадар эс бууваас, тэгвэл — шүүдэр. Чинхүү хэмээвээс, Аллах та нарын юу хийж бүхийг хармуй!

	268(266). Та нарын хэн нэг чинь, голын усаар эмжсэн, янз янзын үр жимс эзэндээ өгч байдаг цэцэрлэгтэй гэтэл өөрөө үр удам муутай байтал өтлөх настай золгохыг хүсэх сэн бил үү, цэцэрлэг нь галт шуурганд өртөөд хуу шатчихыг хүсэх сэн бил үү? Аллах билэгдлээ та нарт ийнхүү тайлбарлаж байна, — магадгүй, та нар эргэцүүлэн бодож болох юм!

	269(267) Аяа, сүсэгтэн нар минь ээ! Олж авсан юмнаасаа бас Бидний та нарт газраас гаргаж өгсөн юмнаас сорчлон зарцуулагтун. Тэгээд зарцуулахын тулд үүнээсээ муу явдал руу бүү тэмүүлэгтүн, — 

	270. та түүн рүү нүдээ эс онийлгож хараагүй сан бол өөрөө авахгүй байсан юмаа зарцуулахын тулд. Аллах баян бөгөөд алдартайг мэдэгтүн!

	271(268). Шулам та нарт ядуу зүдүүг амлаж, бузар муухай үйлийг та нарт тушааж буй, Аллах та нарт Өөрийн өршөөл энэрлийг амлаж буй. Чинхүү хэмээвээс, Аллах хүртээлтэй бөгөөд мэдэгч!

	272(269). Тэр бээр таалсан хүндээ мэргэн ухаан хайрламуй, тэгвэл мэргэн ухаан хайрласан хүнд элбэг дэлбэг эд баялаг хайрламуй. Гэвч зөвхөн ухаан билигтнүүд дурсан санамуй!

	273(270). Та нар ямар ч зарлага зарлагадсан бай, ямар ч андгай тавьсан бай, чинхүү хэмээвээс, Аллах үүнийг мэдэх бөгөөд шударгуу  бусчуудад туслагчид байхгүй! (271). Та нар хэрвээ ил өглөг өгч буй болбоос энэ сайн; харин ядууст өглөг өгөөд түүнийгээ нуух аваас, тэгвэл энэ бол — та нарын хувьд илүү дээр, бас та нарын хорт үйлдлийг цайруулмуй: чинхүү хэмээвээс, Аллах та нарын юу хийж бүхийг үл андмуй!

	274(272). Тэд нарыг удирдах нь чиний үүрэг биш, гэхдээ Аллах таалсан бүхнээ шулуун замаар хөтөлмүй. Та нар эд баялгаас юу ч зарцуулсан, — тэр бол өөрийнхөө тулд, бас та нар зөвхөн Аллахын тааллыг хүсэмжлэн зарцуулж баймуй. Мөн эд баялгаас та юу ч зарцуулсан бай, та нарт бүрэн нөхөж өгмүй, та нарыг эс гомдоомуй.(273). Аллахыг хүрэх замд саатуулагдсан ядуучуудад, — тэд нар газар дээгүүр явж үл чадмуй; даруугаас нь болж тэнэг хүн тэднийг баячууд гэж санамуй, чи бол тэднийг шинжээр нь танимуй: тэд нар хүмүүсийг хоргоож үл гуймуй. Эд баялгаас та нар юу ч зарлагадсан бай, чинхүү хэмээвээс, Аллах энэ тухай эс андмуй!

	275(274). Эд хогшлоо ил далдаар, өдөр шөнөөр зарлагадагсад, — тэд нарт тэдний Эзэнтний шан; тэд аюух юм үгүй, тэд нар гунигт үл автмуй!

	276(275). Хүүлэгчид бол шуламд шүргүүлэгсэд яаж босдог лугаа адил төрхтэй босож ирмүй. Энэ бол тэд нар: “Худалдаа бол — бас хүү шүү дээ” гэж ярьж байсны учир ингэж буй болой. Тэгвэл Аллах худалдааг зөвшөөрч, хүүлэхийг хориглосон бөлгөө. Эзэнтнийх нь ятгалга ирсэн хүн тогтож барих аваас түүнд өмнөх явдлыг (өршөөмүй): түүний хэрэг явдал Аллахад харьяалмуй; харин давтан үйлдэгсэд, — тэд бол галд нөхцөгсөд, тэд нар тэнд эгнэгт оршмуй!

	277(276). Аллах хүүлэхийг устгаж, өглөгийг ургуулмуй. Чинхүү хэмээвээс, Аллах алив нүгэлтнийг үл таалмуй! (277). Харин төгс итгэгсэд, сайн үйл бүтээгсэд, мөргөлийг ёсоор үйлдэгсэд, ариуслын өглөг өгөгсөд, — тэдэнд тэдний Эзэнтнийх нь шан, тэгээд тэдэнд аюух юм үгүй, тэд бас гунигт үл автмуй!

	278(278). Аяа, чин сүсэгтэн нар аа! Аллахаас аюугтун, хэрэв та нар сүсэгтэн бол хүүлэхээс үлдсэн юмыг орхигтун.

	279(279). Та үүнийг үл хийж гэмээ нь Аллах хийгээд Түүний элчийн дайны тухай сонсогтун. Хэрэвзээ та нар эргэх аваас, тэгвэл та нарт — та нарын хөрөнгө. Бүү гомдоогтун, тэгвээс та нарыг үл гомдоомуй!

	280(280). Хэрэв хэн хүн дарамтад байх аваас, тэгвэл — хөнгөртөл нь хүлээхүй, — өршөөл үзүүлнэ гэдэг чинь — хэрэв та нар мэдэж буй ахул та нарт дээр бөлгөө!

	281(281). Та нарыг буцааж Аллах дээр авчрах тэр нэгэн өдрөөс болгоомжлогтун; дараа нь аливаа хүнд олж авсных нь хэмжээгээр бүрнээ төлбөр хийх бөлгөө, тэгээд тэднийг үл гомдоомуй!

	282(282). Аяа, чин сүсэгтэн нар аа! Өөр хоорондоо тодорхой хугацаагаар зээл авсан ахул үүнийгээ бичицгээж байгтун. Тийнхүү бичээч та нарын хооронд шударгаар бичиж байг. Бичээч Аллах түүнийг сургасан ёсоор бичихээс бүү татгалзаг, тэр бичихээ бичиж байг, үүрэг хүлээж буй нь хэлж өгөг. Тэр Аллахаас, өөрийнхөө Эзэнтнээс айж байг, бас тэнд юуг ч бүү хасаг. Хэрэв үүрэг хүлээгч ухаан хомс буюу сул дорой бол, эсвэл өөрөө хэлж өгч эс чадах болбоос түүний ойрынх нь хүн шударгаар хэлж өгөг. Тэгэхдээ танайхны хоёр эр хүнийг гэрчээр авагтун. Хэрэв хоёр эр хүн боломжгүй бол нэг эр хүн, гэрч болгохыг та нар зөвшөөрсөн бөгөөд нэг нь андуурваас нөгөө нь түүнд сануулж өгнө хэмээн хоёр хүүхнийг авагтун. Гэрч болгоё гэхэд тэр хүн бүү татгалзаж байг; Их ч бай, бага ч бай — түүний хугацаа дуустал бичиж тэмдэглэхээс бүү уйдагтун. Ингэвээс Аллахын өмнө илүү шударга, гэрчлэхэд илүү шулуун, эс эргэлзэх үүднээс илүү ойр байх буюу. Гагцхүү энэ нь та нарын хоорондоо хийж буй бэлнээр арилжих наймаа бол, —  тэгвэл үүнийг үл бичлээ гэж та нарт нүгэл үл хурмуй. Өөр хоорондоо болзол тохирохдоо гэрч тавигтун, мөн бичээч болон гэрчийг эвгүйцүүлэх ёсгүй; тэгж гэмээ нь энэ бол — та нарын хувьд завхайрал. Аллахаас аюугтун; чинхүү хэмээвээс, Аллах та нарыг сургамуй, бас Аллах алив юмны тухай мэдмүй!

	283(283). Хэрэв та нар замд яваагийн учир бичээч эс олбол барьцаа авмуй. Хэрэв та нарын хэн нэг нь нөгөөдөө итгэх аваас итгэл хүлээгч өөрийн барьцааг буцааж өгөг, тэгээд Аллахаас, өөрийн Эзэнтнээс аюугтун. Мөн гэрчлэлээ бүү нуугтун, хэрэв хэн хүн нуух аваас тэр бол — сэтгэлдээ нүгэлт нэгэн, Аллах бол та нарын юу хийж бүхийг үл андмуй!

	284(284). Тэнгэр, газарт ахуй бүхэн Аллахад харьяалмуй! Та нар сэтгэлдээ буйг нээх буюу нуух аваас Аллах үүний чинь төлөө тооцоо хиймүй. Тэгээд хэн таалснаа өршөөмүй, мөн эс таалснаа гэсгээмүй: чинхүү хэмээвээс, Аллах алив юмыг эрхшээн чадмуй!

	285(285). Түүний Эзэнтнээс өөрт нь хайрласан юманд элч бас сүсэгтнүүд төгс итгэмүй. Цөм бүгд Аллахад, Түүний сахиус нарт, Түүний бичигт, Түүний элч нарт төгс итгэвэй. “Бид нар Түүний элч нарыг хэнийг нь ч эс ялгаварлаж үзмүй”. Тэд нар өгүүлрүүн: “Бид нар сонсоцгоосон, тэгээд сүсэглэн дагамуй! Эзэнтэн минь, Чиний өршөөл, тэгээд чам дор — эргэн ирмүй!”

	286(286). Аллах хүний чинээгээрээ даахаас илүү юм түүнд үл даатгамуй. Сэтгэлд — түүний олж авсан юмыг, сэтгэлийн эсрэг — түүний өөртөө олж авсан юмыг. “Тэнгэр минь ээ! Бид нар мартсан буюу нүгэл үйлдсэн ахул биднийг бүү шийтгэ. Тэнгэр минь ээ! Бидний өмнө байгсдад үүрүүлсэн шигээ бидэнд тийм дарамтыг Чи бүү үүрүүл. Тэнгэр минь ээ! Түүнчлэн бидний эс чадах юмыг бидэнд бүү үүрүүл. Биднийг ангижруул, биднийг уучил, биднийг өршөө! Чи манай эзэн, буруу номтон түмэнтэй тэмцэхэд бидэнд туслаач!”

	



	

3 
ИМРАНЫ ГЭР БҮЛ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Алм. (2). Аллах — бурхан, амьд, ашид оршигч, Түүнээс өөр бурхан үгүй!

	2(3). Түүнээс урьд хайрласныхаа чин үнэнийг нотлон Тэр бээр чамд чин үнэн бүхий дээдийн бичиг соёрхжухуй. Мөн Тэр бээр түрүүн Тора, Евангели хоёрыг хүмүүсийн зам мөрийг гийгүүлэхээр хайрлажухуй (4). Бас Ялгахуйг хайрлажухуй.

	3. Чинхүү хэмээвээс, Аллахын билэгдэлд үл итгэгсэд, — тэдэнд хатуу гэсгээл ноогдмуй. Чинхүү хэмээвээс, Аллах аугаа бөгөөд өс хонзонг эзэмдэгч!

	4(5). Чинхүү хэмээвээс, газарт ч, тэнгэрт ч Аллахад далд юм гэж үгүй бөлгөө. (6). Тэр бээр — та нарт умайд байхад чинь таалсан хэлбэрээ заяагч бөлгөө. Аугаа бөгөөд мэргэн ухаант Түүнээс өөр бурхан үгүй!

	5(7). Тэр бээр — чамд дээдийн бичиг хайрлагч; түүний дотор эрэмбэ дараагаар байрласан шүлгүүд буй — зарим шадынх нь утга ил бөгөөд тэдгээр нь номын эх үндэс болой; бусад заримынх нь — утга далд бөлгөө. Сэтгэл хазайгсад — тэд нар бол үүнийг ухааран учирлах гэж улайрсандаа, долгисон догдлох гэж улайрсандаа далд утгат шадыг дагамуй. Түүний учирлаж байгааг Аллахаас өөр хэн ч үл мэдмүй. Тэгээд бат мэдлэгтнүүд өгүүлрүүн: “Бид түүнд төгс итгэсэн болой; бүх юм — манай Эзнээс эхтэй”. Зөвхөн оюун ухааныг эзэмдэгчид дурсан санадаг бөлгөө!

	6(8). Аяа, Эзэнтэн минь ээ! Чи биднийг шулуун замд хөтлөн оруулсан хойноо бидний зүрх сэтгэлийг бүү хазайлга, Чи бидэнд өршөөл хайрла; чинхүү хэмээвээс, Чи бол — өглөгч шүү дээ!

	7(9). Аяа, Тэнгэр минь ээ! Чинхүү хэмээвээс, эргэлзээ нь үгүй тохиох тэр л өдрийн төлөө Чи хүмүүсийг цуглуулж буй билээ. Чинхүү хэмээвээс, Аллах Өөрийн андгайг үл өөрчилмүй!

	8(10). Чинхүү хэмээвээс, үл сүсэглэгсэд, тэднийг Аллахын нигуур дор юунаас ч эс ангижруулмуй, тэдний хүртээлээс нь ч, тэдний үр хүүхдээс нь ч! Эд нар бол — галын ноцоогуур,

	9(11). яг Фирауны омгийнхон болон тэднээс өмнө байгсад лугаа адил: тэд нар Манай билэгдлийг худал үг хэмээн үзэж байснаас Аллах тэднийг тэр нүглийнх нь учир барьжухуй, — Аллах гэсгээхдээ нэн хатуу бөлгөө!

	10(12). Үл сүсэглэгсдэд ингэж хэлэгтүн: “Та нар ялагдал хүлээж халуун тамд унацгаамуй. Энэ бол тун ёозгүй суудал!”

	11(13). Бидний хувьд тулалдсан хоёр багт билэгдэл байжухуй: нэг баг нь Аллахыг хүрэх замд тулалдаж байгаа, харин нөгөө нь — буруу номтнууд. Тэд нар нөгөөдүүлийгээ харахад жинхэнэ байгаагаасаа хоёр дахин их харагджухуй. Аллах таалсан хэнийгээ ч болов Өөрөө туслан чангалдаг шүү дээ. Чинхүү хэмээвээс, энэ бол — хараатай хүмүүст сургамж бөлгөө!

	12(14). Хорвоогийн хайрын тачаал ямар бахтай: энд ч хүүхнүүд, тэнд ч хүүхдүүд, бас алт мөнгөн овоо, бас сэтэрт аргамгууд, бас мал сүрэг, бас тариалсан талбай гэхчлэн эрээлэн мяраалан баймуй. Эл бүхэн гагц — энэ яваа насны зугаа, харин Аллахад эгүүрдийн сайхан орон буй!

	13(15). Хэлэгтүн: “Бидэнд үүнээс илүү юмны тухай мэдэгдэхгүй юм уу?” Сүсэгтнүүдийн хувьд, тэдний Эзэнтэнд — голын усаар эмжсэн цэцэрлэг буй — тэд нар тэнд эгнэгт оршмуй, — тэнд цэвэр ариун ханилагсад, бас Аллахын өршөөл таалал буй. Чинхүү хэмээвээс, Аллах боолыг хармуй, — 

	14(16). бас: “Аяа, Эзэнтэн минь ээ! Бид төгс итгэжүхүй. Бидний нүглийг өршөө, галаар гэсгээхээс биднийг өмгөөл!” гэж өгүүлэгсдийг хармуй, — 

	15(17). Сүсэгт тэвчээртнүүдийг, чин санаатнуудыг, сүжрэн хүндлэгсдийг, эд агуурсаа зарцуулагсдыг, үүрээр өршөөл эрэгсдийг хармуй.

	16(18). Түүнээс өөр бурхан үгүйг Аллах гэрчилж баймуй, сахиус нар ч, шударгуу  дор туйлбартай мэдлэг эзэмдэгчид ч: аугаа бөгөөд ухаан мэргэн, Түүнээс өөр бурхан үгүй!

	17(19). Чинхүү хэмээвээс, Аллахын нигуур дор шашин бол — ислам, тэгээд дээдийн бичгийн хишиг хүртэгсэд, тэдэнд зөвхөн мэдлэгийн хур буусны дараа, өөр хоорондоо хорсон салж оджухуй. Хэрэв хэн нэгэн Аллахын билэгдэлд үл итгэдэг аваас… тэгвэл Аллах тооцоо хийхдээ үтэр түргэн бөлгөө!

	18(20). Харин тэд нар чамтай харгалдан тэмцэлдэх аваас ингэж хэлэгтүн: “Би нүүр юүгээн Аллахад тушаасан, бас намайг дагагсад мөн адил”.

	19. Бас дээдийн бичгийн хишиг хүртэгсэд болон эгэл хүмүүст ингэж хэлэгтүн: “Та нар эрхшээлд орсон бил үү?” Тэгээд тэд нар эрхшээлд орсон байх аваас тэднийг шулуун замаар явуулагтун; харин тэд нар нүүр буруулсан ахул, чиний хувьд — зөвхөн уламжлах үүрэг байсан болой, Аллах бол Өөрийнхөө боолчуудыг харж баймуй.

	20(21). Аллахын билэгдэлд үл итгэгсэд, тэгээд эрх үгүй атлаа мэргэдийг бүрэлгэгсэд, бас шударга бай хэмээн уриалагсдыг бүрэлгэгсдийг зовлонт гэсгээлээр баярлуул!

	21(22). Эд нар бол — энэ яваа хийгээд хойд насандаа үйлс нь талаар өнгөрөгсөд, тэгээд тэд нарт ямар ч өмөөрөгч байхгүй болой! 

	22(23). Дээдийн бичгийн хагасыг хүртэгчдийг чи хараагүй гэж үү? Дээдийн бичиг тэдний маргааныг хагалж өгөг хэмээн тэд нарыг Аллахын бичиг рүү уриалж баймуй; дараа нь тэдний зарим нь нүүр буруулан буцдаг болой.

	23(24). Энэ бол тэд нар ингэж хэлснийх: “Тоотой хэдэн өдөр л юу гэхээс, биднийг гал хэзээ ч үл шүргэмүй”. Тэгээд тэд нар шашны тухайд өөрсдийн санаагаараа зохиосон зүйлдээ хууртжухуй.

	24(25). Эргэлзээ нь үгүй тохиох тэр л өдрөөр нь Бид тэднийг цуглуулж, сүнс болгонд олж авсан юмыг нь бүрэн буцааж өгөхөд, тэгээд тэд нарыг эс гомдоохын цаг дор яах сан бол?

	25(26). Хэлэгтүн: “Аяа Бурхан, хаантын хаан минь! Чи хэн таалсандаа эрх мэдэл хайрлах юм, хэн эс таалснаасаа эрх мэдлийг цуцалж авах юм, бас хэн таалснаа дээдлэн өргөмжлөх юм, хэн эс таалснаа дорд үзэн адлах юм. Чиний гарт — сайн сайхан буй; Чи алив юмыг эрхшээн чадмуй!

	26(27). Чи шөнийг өдөр болгох юм, өдрийг шөнө болгох юм, бас үхсэнийг амилуулах юм, амьдыг үхүүлэх юм, бас хэн таалсныгаа тоо томшгүй олноор нь хооллож ундлах юм!

	27(28). Сүсэгтнүүд үл сүсэглэгсдийг сүсэгтнүүдийнхээ хажуугаар өөртөө ойр дотно болгож бүү аваг. Хэн үүнийг эс дагаваас, та нар тэднээс айж болгоомжилдоггүй л юм бол тэр хүнд Аллахтай нийлэх юм юу ч үгүй бөлгөө. Аллах та нарыг Өөрөөсөө сэрэмжлүүлж байгаа бөгөөд Аллах руу л эргэж ирнэ шүү”. (29). Хэлэгтүн: “Та нар сэтгэлдээ юу буйг нуух буюу нээх аваас Аллах үүнийг мэдмүй: Тэр бээр тэнгэр, газарт юу бүхийг мэднэ шүү дээ. Аллах алив юмыг эрхшээн чадмуй!

	28(30). Аливаа сүнс үйлдсэн сайн муу үйлийнхээ зургийг тэр өдөр олж хармуй. Тэгээд тэр сүнс уг зураг, тэр хоёрын хооронд асар их зай байгаасай хэмээн хүсмүй. Аллах та нарыг Өөрөөсөө болгоомжлуулж буй, — чинхүү хэмээвээс Аллах боолчуудад өршөөлтэй!”

	29(31). Хэлэгтүн: “Хэрэв та нар Аллахад хайртай бол миний араас дагагтун, тэгвэл Аллах та нарыг хайрлах бөгөөд та нарын нүглийг өршөөмүй”, — чинхүү хэмээвээс, Аллах өршөөгч бөгөөд машид нигүүлсэгч. (32). Хэлэгтүн: “Аллах болон элчийг дагагтун! Харин нүүр буруулах аваас… тэгвэл Аллах нүгэлтнийг үл болгоодог амуй!”

	30(33). Чинхүү хэмээвээс, Аллах Адам, Нух хоёрыг, бас Ибрахимын омог, Имраны омгийг ертөнцсийн нүүрэн дээр (34), нэг нь нөгөөгийнхөө үр удам хэмээн сонгожухуй. Чинхүү хэмээвээс, Аллах бол — сонсооч бөгөөд мэдэгч!

	31(35). За Имраны эхнэр ингэж хэлжүхүй: “Аяа, Тэнгэр минь! Би умайдаа тээгчээ энэ хорвоогийн явдлаас чөлөөт болгохоор (Чиний төлөө) Чамд амласан билээ л. Миний андгайг болгоон соёрх, — Чи бол — сонсооч бөгөөд мэдэгч”. (36). Тэгээд түүнийгээ гаргаад тэр өгүүлрүүн: “Аяа, Тэнгэр минь! За би түүнийг гаргалаа — эм хүйстэн ажгуу”.  — Гэтэл түүний гаргасныг Аллах илүү мэдэж байжухуй, — эр хүйс гэдэг чинь эм хүйс биш шүү дээ.  —  “Тэгээд би түүнд Марйам гэж нэр өгчүхүй, за ингээд — түүнийгээ, түүний үр удмыг чулуугаар нүдүүлж ахуй шулмаас өмгөөлүүлэхээр Чамд өгч баймуй”.

	32(37). Тэгээд Эзэнтэн түүнийг сайны ёсоор хүлээн авч, цэвэр ариунаар өсгөн бойжуулж, түүнийг Закарияд даатган өгчүхүй. Закария түүний михрабад орох тоолондоо түүнээс хоол хүнс олдог болжухуй. Тэр өгүүлрүүн: “Аяа, Марйам минь! Энэ хаанаас гараад байна вэ?” Охин өгүүлрүүн: “Энэ бол Аллахынх”. Чинхүү хэмээвээс, Аллах хэн таалсандаа тоо томшгүй их хишиг хайрладаг буюу!

	33(38). Тэгтэл Закария өөрийн Эзэнтэнд залбирч өгүүлрүүн: “Тэнгэр минь! Чи надад буянт үр удам Өөрөөсөө хайрлаач. Чи залбирлыг сонсооч шүү дээ”. (39).Тийнхүү, түүнийг михрабад зогсоогоороо мөргөн ахуйд сахиус нар айлдруун:

	34. “Аллахын үгийн чин үнэнийг нотлохын учир, Тэр бээр чамд Йахйагийн тухай сайхан мэдээ илгээжүхүй. Тэр болбоос эрхэм ариун бөгөөд шүтлэгт мэргэдийн нэгэн болмуй!”

	35(40). Тэр өгүүлрүүн: “Аяа, Тэнгэр минь! Би нэгэнт нас өтөлж бүхийгээс гадна эхнэр маань үргүй юм чинь надад яаж хөвгүүн заяах сан билээ?” Сахиус нар өгүүлрүүн: “Тийм бий! Аллах юу таалснаа бүтээдэг бөлгөө”.

	36(41). Тэр өгүүлрүүн: “Аяа, Тэнгэр минь! Надад билэгдэл соёрх”. Тэд өгүүлрүүн: “Чиний билэгдэл хэмээвээс, чи гурав хоног дохионоос өөр хэлээр хүмүүстэй бүү яригтун. Тэгээд өөрийн Эзэнтнийг ихэд санагалзаж, өглөө үдшээр шагшин магтагтун”.

	37(42). За ингээд, сахиус нар өгүүлрүүн: “Аяа, Марйам! Чинхүү хэмээвээс, Аллах чамайг шилж сонголоо, тэгээд ариусгалаа, тийнхүү чамайг ертөнцсийн хүүхнүүдээс дээш өргөмжилжүхүй.

	38(43). Аяа, Марйам! Эзэнтнийхээ нигуур дор сүжиглэн сүсэглэ, бас сунан мөргө, аливаа мөргөгсөд Түүнд мөргөдөг лүгээ адил мөргөгтүн”.

	39(44). Энэ бол — Бидний чамд нээж буй нандин зүйлийн тухай нэгэн өгүүлэмж. Тэд нарыг хулсан үзгээ шидэлцгээж байхад чи тэдний дэргэд байгаагүй: тэд нарын хэн нь Марйамыг халамжлах тухайд. Тэд нарыг арцалдан харгалдаж ахуйд тэдний дэргэд чи байгаагүй болой.

	40(45). Сахиус нар ийнхүү өгүүлрүүн: “Аяа, Марйам! Аллах чамайг Түүний үгийн тухай нэгэн мэдээгээр баярлуулж байна, түүний нэр нь Мессиа Иса, Марйамын хүү, тэр бол энэ хийгээд эцсийн ертөнцөд алдартай бөгөөд Түүний ойр дотнынхны нэгэн байх болой.

	41(46). Тэгээд тэр хүмүүстэй өлгийтэй байхдаа ч яримуй, том болоод ч яримуй, тэр буянт сүсэгтэн болмуй”. 

	42(47). Марйам өгүүлрүүн: “Аяа, Тэнгэр минь! Надад хүн хавьтаагүй байхад би яаж хүүхэдтэй болох сон билээ?” Тэр өгүүлрүүн: “Тийм бий! Аллах юу хүссэнээ бүтээмүй. Тэр бээр аль нэгэн хэрэг бүтээхээр шийдмэгц тэр тухайдаа ердөө л: “Болтугай!” хэмээн айлдмуй — тэгэхүй дор тэр үйл ёсоор болмуй.

	43(48). Тэгээд Тэр бээр түүнийг дээдийн бичиг хийгээд мэргэн ухаанд, бас Тора хийгээд Евангелид сургаж,(49). Исраилын хөвгүүдэд элч болгомуй”.  —  “Би та нарт та нарын Эзэнтнээс билэгдэлтэй ирвэй. Би та нарт шавраар шувууны дүрс бүтээж өгөөд түүнийгээ үлээхүйд тэр Аллахын соёрхлоор шувуу болмуй. Би Аллахын соёрхлоор сохрыг мөн уямантыг анагаамуй, үхсэнийг амилуулмуй. Та нарын юу идэж буйг, гэр орондоо юу хадгалж буйг би та нарт хэлж өгмүй. Чинхүү хэмээвээс, энэ бол — хэрэв та нар сүсэгтэн аваас та нарт зориулсан билэгдэл болой!

	44(50). Надаас өмнө Торад хайрласны чин үнэний нотолгоо болгож, бас та нарт хориглосон зүйлийн нэг хэсгийг та нарт зөвшөөрөхийн тулд. Би та нарын Эзэнтнээс билэгдэлтэй ирсэн бөлгөө. Аллахаас аюугтун, тийн намайг дагагтун. (51). Аллах болбоос — миний Эзэнтэн, бас та нарын Эзэнтэн. Түүнд залбиран мөргөцгөөгтүн: энэ бол — шулуун зам!” 

	45(52). Иса тэд нарын үл шүтэж бүхийг мэдэрсэн тухайд өгүүлрүүн: “Аллахыг хүрэх замд миний туслагч хэн бэ?” Архдууд өгүүлрүүн: Бид Аллахын туслагчид. Бид Аллахад төгс итгэжүхүй, бид нарыг — эрхшээлд орогсод хэмээн гэрчлэгтүн.

	46(53). Аяа, Эзэнтэн минь ээ! Бид Чиний хайрласан хишигт төгс итгэжүхүй, тэгээд элчийг дагацгаасан болой. Биднийг наманчлагсадтай хамт бичигтүн!” 

	47(54). Тэгээд тэд нар залилах мөр хөөжүхүй, бас Аллах залилах мөр хөөжүхүй, гэтэл Аллах — зальтнуудаас хамгийн хосгүй нь бөлгөө.

	48(55). За Аллах ийн өгүүлрүүн: “Аяа, Иса! Би чамайг төрөл арилжуулж, Өөр лүүгээ өргөмжлөөд, үл сүсэглэгсдээс ариусгамуй, тэгээд чамайг дагагсдыг бас сэхээрэх өдрийг хүртэл үл сүсэглэгсдээс дээгүүр залмуй. Дараа нь та нар Над руу эргэж ирэх цаг тохиохуйд Би та нар юугаар зөрчилдөж агсныг шүүн тунгаамуй.

	49(56). Үл сүсэглэгсдийг Би энэ хийгээд эцсийн насанд нь хатуу гэсгээлээр цээрлүүлмүй, тэднийг өмөөрөгчид үгүй болой!”

	50(57). Харин сүсэглэн шүтэж, сайн үйл бүтээгсэд — тэдэнд Тэр бээр шанг нь бүрнээ хайрламуй: Аллах гомдоогсдыг үл таалдаг шүү дээ!

	51(58). Энэ чинь Бид л чамд билэгдэл болоод мэргэн сануулгаас уншиж байнам.

	52(59). Чинхүү хэмээвээс, Иса Аллахын нигуур дор Адамтай адил буюу: Тэр бээр түүнийг чандруунаас бүтээж, дараа нь түүнд: “Болтугай!” хэмээсэнд тэр ёсоор болсон бөлгөө.

	53(60). Чин үнэн бол — чиний Эзэнтнээс эхтэй болой. Эргэлзэгч бүү байгтун!

	54(61). Чамд мэдлэг хурсан хойно энэ тухай арцалдах хүн гарах аваас ийн хэлэгтүн: “Ирэгтүн, манай хөвгүүдийг, бас танай хөвгүүдийг дуудъя, манай хүүхнүүдийг бас танай хүүхнүүдийг дуудъя, бид өөрсдийгөө, бас та нарыг өөрсдийг чинь дуудъя, тэгээд дараа нь Аллахад залбирч, худал хэлэгсэд рүү Аллахын хараалыг зүглүүлюү!”

	55(62). Чинхүү хэмээвээс, энэ бол — чин үнэн өгүүлэмж, тийн Аллахаас өөр ямар ч бурхан үгүй, чинхүү хэмээвээс, Аллах, Тэр бээр — аугаа бөгөөд мэргэн!

	56(63). Харин тэд нар нүүр буруулах аваас Аллах эвдрэл таригсдыг яг мэдмүй!

	57(64). Хэлэгтүн: “Дээдийн бичиг эзэмдэгчид ээ! Аллахаас өөр хэнд ч эс мөргөхийн учир, мөн Түүнд юуг ч хань эс болгохын учир, бидний хэн нэг маань бусдыг Аллахын хажуугаар эзэнтэн эс болгохын учир бидний ч хувьд, та нарын ч хувьд адил төгөлдөр үг рүү ирцгээгтүн. Хэрэвзаяа тэд нар нүүр буруулах аваас ийн хэлэгтүн: “Бид нар — эрхшээлд орогсод гэдгийг гэрчлэгтүн”.

	58(65). Аяа, дээдийн бичиг эзэмдэгчид ээ! Та нар яагаад Ибрахимын тухай арцалдана вэ? Тора, Евангели хоёрыг зөвхөн түүний дараа хайрласан болой. Та нар ухаарахгүй байна гэж үү?

	59(66). За, та нар — мэдэх юмныхаа тухай арцалдагсад; та нар яагаад эс мэдэх юмныхаа тухай арцалдана вэ? Чинхүү хэмээвээс, Аллах мэдмүй, та нар үл мэдмүй!

	60(67). Ибрахим иудей ч байгаагүй, христосч ч байгаагүй, харин эрхшээлд орсон ханиф байсан, бас олон бурхантан байгаагүй болой. 

	61(68). Ибрахимд хамгийн ойр дотно хүмүүс бол, мэдээж, түүнийг дагагсад, бас энэ мэргэнтэн, мөн төгс итгэгсэд болой. Харин Аллах бол — сүсэгтнүүдийн анд бөлгөө. 

	62(69). Дээдийн бичиг эзэмдэгчдийн бүлгийнхэн дотор та нарыг замаас чинь төөрүүлэхийг хүсэгчид буй. Гэтэл тэд нар гагцхүү өөрсдийгөө төөрүүлж буй бөгөөд энэ тухайгаа үл мэдмүй!

	63(70). Аяа, дээдийн бичиг эзэмдэгчид ээ! Та нар гэрч атлаа яагаад Аллахын билэгдэлд үл итгэнэ вэ?

	64(71). Аяа, дээдийн бичиг эзэмдэгчид ээ! Та нар мэдсээр байж яагаад үнэнийг худалд ороож, үнэнийг нууж байна вэ?”

	65(72). Тэгээд дээдийн бичиг эзэмдэгчдийн бүлэг ийн өгүүлрүүн: “Төгс итгэгсдэд хайрласан хишигт өдрийн эхэн дээр сүсэглэгтүн, тэгээд эцсээр нь няцагтун, — магадгүй, тэд нар эргэж ирж мэдэх юм.

	66(73). Бас та нарын шашныг дагагсдаас бусдад үл итгэгтүн”. Хэлэгтүн: “Чинхүү хэмээвээс, та нарт яаж өгсөн лүгээ адилыг хэн нэгэнд өгөх тухайд шууд зам мөр бол — Аллахын зам мөр болой”. Эс бөгөөс тэд нар та нарын Эзэнтний нигуур дор та нартай арцалдаж эхлэх юм уу? Хэлэгтүн: “Чинхүү хэмээвээс, Өршөөл бол — Аллахын мутар дор баймуй: Тэр бээр хэн таалсныгаа өршөөдөг бөлгөө!” Чинхүү хэмээвээс, Аллах хүртээлтэй бөгөөд мэдэгч!

	67(74). Тэр бээр хэн таалсныгаа Өөрийн энэрэлд багтаамуй. Тийн Аллах аугаа их энэрлийг эзэмдэгч!

	68(75). Дээдийн бичиг эзэмдэгчдийн дотор хэрэв чи тэдэнд алтан сангаа итгэмжлэн өгсөн бол чамд буцааж өгөгчид буй, гэтэл тэдний дотор чиний итгэмжлэн өгсөн ганц мөнгөн зоосыг, чи цаг үргэлжид тэдний дээр зогсож байхгүй аваас, буцааж үл өгөгсөд буй.

	69. Энэ бол — тэд нар ийн ярьдгийн учир болой: “Эгэл гэнэн бид нарт ямар ч зам байхгүй”. Тэгээд тэд нар Аллахыг гүжирдэнэ бас үүнийгээ мэдмүй.

	70(76). Даанч дээ! Гэрээгээ үнэнчээр биелүүлсэн бас сүсэгтэй байсан хүн… Чинхүү хэмээвээс, Аллах сүсэгтнийг таалмуй!

	71(77). Чинхүү хэмээвээс, Аллахтай байгуулсан гэрээгээ мөн өөрсдийн тангаргийг өчүүхэн үнээр наймаалагсад, — тэд нарт хойд насанд нь хувь үл оногдмуй, бас тэдэнтэй Аллах үл хэлэлцмүй, сэхээрэх өдөр нь тэднийг үл халиамуй, тэднийг үл ариусгамуй; тэгээд — тэд нарт зовлонт гэсгээл оногдмуу! 

	72(78). Тэд нарын дотор дээдийн бичиг биш юмыг та нараар дээдийн бичиг хэмээлгэхийн үүднээс дээдийн бичгийг хэл амаараа гуйвуулагсад буй, тэд нар ийн өгүүлрүүн: “Энэ бол — Аллахынх”, гэтэл тэр нь Аллахынх бус, тэд нар мэдсээр байж Аллахыг гүжирдэж буй болой. 

	73(79). Аллах хүнд дээдийн бичиг, мэргэн ухаан, цэц хайрласан атал дараа нь тэр хүмүүн бусад хүнд ийн ярих нь зохисгүй: “Аллахын оронд надад боол болцгоогтун, гэхдээ та нар дээдийн бичигт сургадгийнхаа хувьд, бас та нар судлан суралцдагийнхаа хувьд раввин болцгоогтун”.

	74(80). Тэр бээр сахиус нар болон зөнч мэргэдийг өөрсдөдөө эзэн болгон авахыг та нарт үл зарлигдмуй. Та нар — эрхшээлд орогсод болчихсоны хойно Тэр бээр та нарт үл сүсэглэхийг зарлигдана гэж байх уу?

	75(81). За ингээд Аллах зөнч мэргэдээс гэрээ авчихуй: “Дээдийн бичиг болон мэргэн ухаанаас Миний та нарт хайрлаж буй юм энэ… Дараа нь, та нар яаж буйн чин үнэнийг нотлох элч та нар дээр ирмүй. Та нар түүнд заавал төгс итгэх бөгөөд түүнд туслах болмуй”. Тэр өгүүлрүүн: “Энэ болзлоор та нар Миний ачааг авах уу, түүнийгээ нотолж байна уу?” Тэд нар өгүүлрүүн: “Бид нотолж байна”. Тэр өгүүлрүүн: “Гэрчлэгтүн, тэгвэл би та нартай хамт гэрч болмуй”. 

	76(82). Ингэсний дараа нүүр буруулагсад, — тэд нар бол мугуйд нүгэлтнүүд.

	77(83). Газар, тэнгэрт хэн боловч сайн дураар буюу өөрийн эрхгүй Аллахын эрхшээлд орчхоод байх дор, бас та нар Түүн рүү эргэж очих байтал, тэд нар Аллахын шашнаас өөр шашин руу тэмүүлнэ гэж үү дээ?

	78(84). Хэлэгтүн: “Бид Аллахад, бас бидэнд хайрласан хишигт, бас Ибрахимд, Исмаилд, Исхакт, Йакубад хайрласан хишигт, үе үеийнхэнд төгс итгэвэй, мөн Муса, Иса, болон зөнч мэргэдэд тэдний Эзэнтнээс хүртээсэн хишигт төгс итгэвэй. Бид тэднийг хооронд нь үл ялгаварлах бөгөөд Түүний эрхшээлд бид ормуй”. 

	79(85). Шашин хэмээн исламыг үл эрэгсэд, түүнээс юм эс авмуй, тийнхүү тэд нар хойд насандаа хохирол үзэгсдийн дотор орж таармуй. 

	80(86). Элч бол — чин үнэн хэмээн гэрчилж, төгс итгэснийхээ дараа, мөн тэдэнд яруу тод билэгдэл ирсний дараа няцсан хүмүүсийг Аллах яаж шулуун замаар хөтлөн залах билээ? Чинхүү хэмээвээс, Аллах нүгэлтнүүдийг үл хөтөлмүй! 

	81(87). Тэдэнд хийсэн нүглийнх нь хариу шан ирмүй — Аллахын хараал, сахиус нарын бас бүх хүний хараал.

	82(88). Тэндээ эгнэгт оршигсод болмуй — тэдний гэсгээлийг үл хөнгөлмүй, бас тэдний ялыг үл хойшлуулмуй, — 

	83(89). үүнээс хойш эгэн ирж сайн үйл бүтээгсдээс бусад нь тийн болой. Чинхүү хэмээвээс, Аллах өршөөгч бөгөөд машид нигүүлсэгч!

	84(90). Чинхүү хэмээвээс, төгс итгэснээсээ хойш няцагсад, дараа нь үл сүсэг нь даамжрагсад — тэдний гуйхыг үл болгоон хүлцмүй. Чинхүү хэмээвээс, тэд нар — төөрөлдөгсөд!

	85(91). Чинхүү хэмээвээс, үл итгэгсэд сүсэгтэн бус чигээрээ үхэх аваас, — алтаар дүүрэн газраар өөрсдийн нүглийг цайруулахыг хүслээ ч тэд нараас хэнийг нь ч эс болгоон хүлцмүй. Тэдэнд — зовлонт гэсгээл оногдоно, тэдэнд өмөөрөгч байхгүй бөлгөө! 

	86(92). Дуртай юмнаасаа зарцуулаагүй цагт та нар хэзээ ч буян эс хураамуй. Харин та нарыг юу ч зарлагадсан, — энэ тухай Аллах үл андмуй.

	87(93). Тораг хишиг болгон хайрлахаас өмнө Исраилын өөртөө хориглосноос бусад аливаа хүнсийг Исраилын хөвгүүд хүртэж болмуй. Хэлэгтүн: “Хэрэв та нар шударга юм бол Тораг авчрагтун, тэгээд түүнийг уншигтун!”

	88(94). Үүний дараа хэн Аллахын тухайд хар гүжир зохиосон байна, — тэд нар бол — нүгэлтнүүд!

	89(95). Хэлэгтүн: “Аллах үнэнийг айлдаж байна! Ханиф Ибрахимын шашныг дагагтун,  — тэр олон бурхантан байгаагүй болой!

	90(96). Чинхүү хэмээвээс, хүмүүст зориулсан анхны мөргөлийн ордон бол, — Меккед буй ордон — буян ерөөл хурсан, ертөнцсийн замыг гийгүүлэгч!

	91(97). Тэнд — хүмүүст зориулсан яруу тод билэгдэл буй — Ибрахимын байр, тийшээ орсон хүнд аюух аюул үгүй. Харин Аллахын нигуур дор — ордон руу хажи хийх үүрэг буй, — түүнийг хүрэх замыг туулах чадалтай хүмүүст.

	92. Харин хэн эс шүтдэг ахул… тэгвэл Аллах — баян бөгөөд ертөнцсөөс дээгүүр бөлгөө!”

	93(98). Хэлэгтүн: “Аяа, дээдийн бичиг эзэмдэгчид ээ! Та нар яагаад Аллахын билэгдэлд үл шүтнэ вэ, Аллах бол — та нарын юу хийж буйн гэрч шүү дээ?” 

	94(99). Хэлэгтүн: “Аяа, дээдийн бичиг эзэмдэгчид ээ! Та нар гэрч атлаа төгс итгэгсдийн замыг нь мурийлгахыг эрмэлзэн, яагаад Аллахын замаас хазайлгаж байна вэ? Чинхүү хэмээвээс, Аллах та нарын юу хийж бүхийг үл тоомсорлоно гэж үгүй болой!” 

	95(100). Аяа, сүсэгтэн нар минь ээ! Та нар дээдийн бичгийн хишиг хүртэгсдийн заримын бүлгийг дагах аваас та нарыг төгс итгэснээс чинь хойш дахиад сүсэгтэн бус болгомуй.

	96(101). Та нарт Аллахын билэгдлийг уншиж ахуйд, бас та нарын дотор Түүний элч байсаар атал та нар яаж эс шүтнэ вэ? Аллахыг сүсэглэн дагагч хэн боловч нэгэнт шулуун замд орно шүү дээ. 

	97(102). Аяа, сүсэгтэн нар минь ээ! Аллахаас эмээх ёстойн дагуу Түүнээс аюугтун тэгээд мусульман байхаас өөрөөр бүү үхэгтүн.

	98(103). Аллахын сунтгаас барьцгаагтун, тэгээд бүү салцгаа, та нарыг дайсан ахуйд Тэр бээр та нарын зүрх сэтгэлийг ойртуулж, Түүний өршөөлөөр та нар ахан дүүс болцгоосны учир Аллахын өршөөлийг санацгаагтун! 

	99. Та нар галын ангалын ирмэг дээр ахуйд Тэр бээр та нарыг тэндээс аварсан бөлгөө. Аллах та нарт Өөрийнхөө билэгдлийг ийн тайлбарлаж байна, — магадгүй, та нар шулуун замаар явж мэдэх юм! — 

	100(104). Тэгээд та нарын дунд сайн үйлд уриалан дуудагч, буян үйлдэхийг тушаагч, муу явдлыг хориглогч бүлэг гарч ирэг. Эд нар бол — зол жаргалтууд.

	101(105). Яруу тод билэгдэл өөрсдөд нь ирснээс хойш хуваагдан салж, зөрөлдөн маргагсад лугаа адил бүү бологтун; тэд нарын хувьд — аугаа их гэсгээл.

	102(106). Тэр өдөр хүмүүсийн нүүр гиймүй, бас хүмүүсийн нүүр харламуй! Нүүр нь харлагсад бол… Та нар төгс итгэснээсээ хойш үнэхээр сүсэгтэн бусчууд болцгоолоо гэж үү дээ? Та нар эс шүтсэнийхээ төлөө гэсгээлийн амтыг үзэгтүн!

	103(107). Харин нүүр нь гийгсэд бол, — Аллахын ивээлд багтмуй, тэд нар тэнд эгнэгт оршмуй! 

	104(108). Аллахын билэгдэл ийм бөлгөө; Бид тэдгээрийг чамд чин үнэнтэй хамт уншиж байнам. Чинхүү хэмээвээс, Аллах ертөнцсийг гомдоохыг үл болгоомуй!

	105(109). Тэнгэр, газарт байгаа юмс Аллахад харьяалмуй; бас үйлс Аллахад эгж ирмүй.

	106(110). Та нар хүмүүсийн өмнө гаргасан бүлгээс хамгийн сайн нь байжухуй: та нар сайныг тушааж, мууг хориглож, Аллахад сүсэглэжүхүй. Хэрэв дээдийн бичиг эзэмдэгчид төгс итгэсэн сэн бол тэдний хувьд дээр байх сан билээ л. Тэд нарын дунд сүсэгтнүүд буй, гэхдээ олонх нь — мугуйдлан нүгэл үйлдмүй.

	107(111). Тэд нар та нарыг яльгүй зовоох төдийгөөс цааш хор эс хүргэмүй; хэрэв тэд та нартай тулалдаж эхэлбэл нуруугаа харуулан зугтмуй. Тэгээд тэдэнд тусламж үл ирмүй.

	108(112). Тэд нар Аллахын сунтгаас эс барьж байх аваас, бас хүмүүсийн дээснээс эс барьж байх аваас хаана ч байлаа гэсэн доромжлолд нэрвэгдмүй. Тэд нар Аллахын хилэнд өртсөн учир мөн ядууралд нэрвэгдмүй. Энэ бол — тэд нар Аллахын билэгдэлд үл итгэж бас эрх үгүй атлаа мэргэдийг зодсоны учир болой. Энэ бол — тэд нар үгэнд эс орсных, бас гэмт этгээд байсных болой.

	109(113). Тэд нар адилгүй, — дээдийн бичиг эзэмдэгчдийн дотор хатамжит бүлэг буй: тэд нар мөргөл үйлдэн, шөнийн цагаар Аллахын билэгдлийг уншдаг бөлгөө.

	110(114). Тэд нар Аллахад бас сүүлчийн өдөрт сүсэглэж, сайшаалт үйлийг тушааж, муушаалт үйлийг хоригломуй. Тэд нар сайн үйл бүтээнэ хэмээн бие биеэсээ өрсөхийг яармуй; тэд нар — буянтнууд.

	111(115). Тэд нар сайн үйлсээс юу ч бүтээсэн бай, түүнийг нь хэзээ ч үл үгүйсгэмүй. Чинхүү хэмээвээс, сүсэглэгсдийг Аллах үл андмуй!

	112(116). Чинхүү хэмээвээс, үл сүсэглэгсдийг тэдний эд агуурс, тэдний үр хүүхдийн аль нь ч Аллахын нигуур дор үл цайруулмуй! Тэд бол — галд нөхцөгсөд, тэд нар тэндээ эгнэгт оршмуй!

	113(117). Тэд нарын энэ насандаа үрэх юмс жин хүйтэн шуурга лугаа адил: тийм шуурга өөрийгөө гомдоогчдын гараар тарьсан тариаланг нэрвэж түүнийг сөнөөх бөлгөө. Чинхүү хэмээвээс, Аллах тэднийг гомдоогоогүй, харин тэд өөрсдийгөө гомдоож буй болой.

	114(118). Аяа, сүсэгтэн нар минь ээ! Та нар өөрсдөөсөө бусдыг дотно анд бүү болгогтун. Тийм хүмүүс та нарыг гай зовлонд нэрвэгдээсэй хэмээн хүсэж буй бөгөөд тэд нар та нарт заавал хор хүргэмүй. Тэдний амнаас адлах үг гарлаа гэхэд цээжинд нь нуугдаж буй нь түүнээс их болой. Та нар ухаалаг аваас Бид та нарт билэгдлийг тайлбарлажухуй!

	115(119). За та нар бол — тэднийг хайрлагчид, гэтэл тэд нар та нарыг үл хайрлаж буй болой. Та нар бичигт бүхэлд нь шүтэж буй, тэгээд тэд нар та нартай уулзахын цаг дор ийн хэлрүүн: “Бид нар төгс итгэжүхүй”. Харин хэдүүлхнээ үлдэхийн цаг дор та нарт хорсохдоо тэд хуруугаа хэмлэж буй. Хэлэгтүн: “Ууртаа шатаж үхэцгээгтүн! Чинхүү хэмээвээс, Аллах цээжинд юу буйг эс андмуй”.

	116(120). Та нарт сайн юм халдаж гэмээ нь тэд нар гутармуй; та нарыг муу юм нэрвэж гэмээ нь тэд нар үүнд баярламуй. Харин та нар тэвчээртэй, сүсэгтэй байж гэмээж нь тэдний далд хөнөөл та нарт хор үл болмуй. Чинхүү хэмээвээс, Аллах тэдний хийж буй адыг залилан зайлуулмуй!

	117(121). За тэгтэл чи сүсэгтнүүдийг тулалдуулахаар эгнүүлэн жагсааж гэр орноосоо нэгэн өглөө явснаа санагтун, Аллах сонсооч бөгөөд мэдэгч шүү дээ.

	118(122). Танайхны хоёр баг тулалдахаас эмээж зугтахаар шийджүхүй, тэгвэл Аллах — тэдний өмөөрөгч бөлгөө: Сүсэгтнүүд Аллахад найдаж байг!

	119(123). Та нарыг Бадр-т арчаагүй доромжлуулж ахуйд Аллах та нарт нэгэнт тусалсан бөлгөө. Аллахаас аюугтун, — магадгүй, та нар ачийг нь талархаж мэдэх юм! 

	120(124). За чи сүсэгтнүүдэд ийн өгүүл: “Та нарын Эзэнтэн та нарт хайрлан илгээсэн гурван мянган сахиусаараа туслуулах аваас чамлам бус гэж үү?”

	121(125). Та нар тууштай бөгөөд Аллахад үнэнч байх аваас энэ бол чамлалтгүй болой, тэгээд дайсан гэнэт халдан дайрваас Эзэнтэн та нарт дахиад таван мянган сахиусыг илгээн туслуулмуй.

	122(126). Та нарын сэтгэл зүрхийг амарлиулахын учир Аллах энэхүү баярт мэдээг та нарт илгээжүхүй. Тусламж бол — гагцхүү хүч төгс бөгөөд ухаан мэргэн Аллахаас ирмүй, (127). Тэр бээр үл сүсэглэгсдийн аль ч мөчийг тас цохиж, хамаг горьдлогыг нь таслан, шившигтэйгээр буцаж зугтахаар бут ниргэмүй.

	123(128). Тэр бээр тэднийг өршөөнө үү, гэсгээнэ үү: чамд энэ тухайд мэдэл эс хүрмүү. Тэд нар үнэхээр шударгуу  бусчууд болой.

	124(129). Газар, тэнгэрт байгаа бүхэн Аллахад харьяалмуй. Тэр бээр хэн таалсныгаа өршөөмүү, бас хэн эс таалсныгаа гэсгээмүү. Аллах бол — өршөөгч бөгөөд нигүүлсэн энэрэгч!

	125(130). Аяа, төгс итгэгсэд ээ! Хоёр дахин өссөнийг авч, түүнийгээ дахин үржүүлж шуналд бүү автагтун, Аллахаас аюугтун, — магадгүй, та нар жаргаж мэдэх юм!

	126(131). Бас үл сүсэглэгсдэд бэлдсэн тамын галаас аюугтун, (132). Тэгээд Аллах болон элчийг дагагтун, — магадгүй, та нар өршөөл үзэж болох юм!

	127(133). Тэгээд Эзэнтнийхээ өршөөлийг эрмэлзэгтүн, бас сүсэгтэн олонд зориулсан газар тэнгэр лүгээ адил уудам диваажин руу тэмүүлэгтүн,

	128(134). бас элбэг, гуцуу аль ч цаг дор юмаа зарцуулагсдад, мөн уур хилэнгээ тэвчин хүмүүнийг уучлагсдад зориулсан диваажин руу. Чинхүү хэмээвээс, Аллах буян үйлдэгсдийг таалмуй!

	129(135). Бузар хэрэг үйлдэгсэд эсвэл өөрсдийгөө гомдоогсод, тэд нар гэмшин Аллахыг санаж нүглээ өршөөхийг гуйжухуй, — тэгвэл Аллахаас өөр нүглийг өршөөх хэн байх сан билээ? — мэдсээр байж үйлдсэн муу явдлаа муйхарлан үл давтагтун.

	130(136). Тэд нарын шан — Аллахын өршөөл, голын усаар эмжсэн цэцэрлэг, — тэд нар тэнд эгнэгт оршмуй, — сайн үйл бүтээгсдийн шагнал сайхан бөлгөө!

	131(137). Та нараас өмнө олон сургамжит явдал тохиож өнгөрчүхүй; газар дэлхийгээр явагтун, тэгээд бүхнийг худал хэмээн зөрүүдлэн зүтгэгсэд яаж төгсвөр болсныг харагтун!

	132(138). Энэ бол — хүний мөрийг гийгүүлэгч учирлал, мөн сүсэгтэн нарын сэнхрүүлэг болой.

	133(139). Хэрэвзээ та нар Бурханд чин зүрхнээсээ итгэсэн аваас бүү гунигтун, сэтгэл бүү алдрагтун, та нар хүчийг хурааж тэд нарын дээр гармуй!

	134(140). Та нар шархтан гэмтсэн аваас тэр ард түмэн мөнхүү шархтан гэмтсэн буй. Бурхан шүтлэгтнийг таньюу хэмээн бас тэднээс Өөртөө гэрчийг шилж олохын учир хүмүүний дунд ийм өдрүүдийг ээлжлүүлдэг болой, — чинхүү хэмээвээс, Аллах шударгуу  бусчуудыг үл таалах бөлгөө! — 

	135(141). чин сүсэглэгсдийг ариусгахын учир, бас бузар нүгэлтнүүдийг ниргэхийн учир тийн ээлжлүүлмүй.

	136(142). Эсвэл та нар Аллахыг хүрэх замд тэмцэлдэн тэссэнийг Тэр бээр хараахан ялгаж таниагүй ахуйд та нар диваажинд очно хэмээн бодоо юу?

	137(143). Та нар үхэл яг нүүрлээгүй байх дор түүнийг хүсэж байжухуй. Одоо ингээд харсаар байтал чинь үхэл тулгаран иржүхүй!

	138(144). Мөн Мухаммад бол — нэгээхэн элч төдий болой, түүнээс өмнө ч элч нар олон байсан бөлгөө. Түүнийг үхэх аваас эсвэл алагдах аваас та нар нүүр буруулах хэрэг үү? Ухрагсад Аллахад өчүүхэн ч хор үл хүргэх бөгөөд харин Аллах буянтнуудыг ёсоор шагнах бөлгөө.

	139(145). Дээдийн бичгээр тогтоосон хугацаанд Аллахын таалснаас бусдаар сэтгэл үхэх ёсгүй бөлгөө. Хэрэв хүн энэ яваа насандаа шан хүсэж байх аваас Бид түүнд шан хайрламуй; хэрэв хүн хойд насандаа шан хүсэх аваас Бид түүнд шанг нь хожим хайрламуй, — Бид ачийг ачлагсдыг шагнамуй!

	140(146). Бурханы үй олон үнэнч шавь нарыг толгойлон хэчнээн олон зөнч мэргэн Аллахыг хүрэх замд тулалдсан билээ, тэдний нэг нь ч сэтгэлээр эс няцсан болой, — Аллах хатамжит бөгөөд тэвчээртнүүдийг таалах бөлгөө!

	141(147). Тэд нар зөвхөн ийн өгүүлдэг бөлгөө: “Тэнгэр минь ээ! Бидний нүглийг өршөө, хэтийдүүлэн зүтгэсэн аваас өршөө, бидний өлмийг бататгаж, буруу номтнуудын эсрэг тэмцэхэд тусал”. 

	(148). Тэгээд Аллах тэд нарт энэ яваа насанд нь шан хайрлажухуй, бас хойд насанд нь их шан хайрламуй. Чинхүү хэмээвээс, Аллах буян үйлдэгсдийг таалмуй!

	142(149). Аяа, сүсэгтэн нар минь ээ! Та нар үл сүсэглэгсдийг дагах аваас тэд та нарыг ухрааж, та бүхэн их хохирол амсмуй.

	143(150). Тийм ээ! Аллах та нарын өмөг түшиг, ивээгч, та нарт Түүнээс сайн өмөөрөгч үгүй болой!

	144(151). Үл сүсэглэгсэд Аллахаас ямар ч эрх мэдэл хайрлаагүй атал элдэв бурхад хэмээгсдийг Түүнтэй эн зэрэгцүүлж байсны учир Тэр бээр тэдний зүрхэнд айдас хуруулмуй. Тэдний хорогдох газар — гал, нүгэлтнүүд тэнд эгнэгт оршмуй! 

	145(152). Та нар Аллахын болгоосноор дайснаа дарахын цаг дор Тэр бээр та нарт өгсөн Өөрийн амлалтыг ёсоор болгожухуй. Харин ихэд хүсээд байсан юмыг чинь тэр бээр та нарт харуулахад та нар айдаст автан, тушаалыг зөрчин үл биелүүлэхүйд, 

	146. та нарын дотор энэ насандаа сайн сайхныг хүсэгчид байхад, хойд насандаа найдвар тавигсад бас байжухуй. Тэр бээр та нарыг сорих үүднээс тэднээс холдуулсан болой: тэгээд Тэр бээр та нарыг өршөөжүхүй, — Аллах болбоос — сүсэгтнүүдийн өршөөлийг эзэмдэгч бөлгөө!

	147(153). За та нар байрнаасаа босож хэн рүү ч нүүрээ эс харуулан одохуйд буцаж тулалдахыг дуудсан элчийн дууг сүүлчийн хэд чинь сонссон буй за. Тэгэхүй дор та нарыг алдсан юмныхаа төлөөнөө, бас тохиосон гунигийн тухайд бүү гутраг хэмээн Аллах та нарыг ээлж дараалсан зовлонгоор нэрвэжүхүй. Чинхүү хэмээвээс, Аллах та нарын юу хийж буйг үл андмуй!

	148(154). Та нарыг ийнхүү уй гашууд автсаны дараа Тэр бээр тайвшруулах нойр илгээхүйд та нарын зарим чинь нойрсож, зарим чинь түгшүүрт бодолд дарагджухуй: тэд Аллахын тухай эргэлзэн муу юм бодохын зуур өгүүлрүүн: “Ингэлээ гээд бидэнд юу тусах юм бэ?” Хэлэгтүн: “Бүх үйлс Аллахад харьяалмуй”. Тэд нар чамтай илэн далангүй ярьж эс зүрхлэх юмаа сэтгэлдээ нууж баймуй. Тэд нар хэлрүүн: “Хэрэв энэ үйлсээс бидэнд ямар нэг юм тусдаг сан бол биднийг юу гэж энд алж байх сан билээ”. Хэлэгтүн: “Хэрэв та нар гэр орондоо байлаа ч гэсэн үхэх тавиланд унасан аваас үхэлтэйгээ золгох нь лав буй за… та нарын цээжиндээ нууж бүхийг Аллах сорихын учир, мөн та нарын зүрхэнд буйг ариусган цэвэрлэхийн учир”. Чинхүү хэмээвээс, Аллах алив цээжний нууцыг мэдмүй!

	149(155). Чинхүү хэмээвээс, хоёр талын цэрэг тулалдаанд мөргөлдсөн тэр өдөр та нарын дундаас нэг хэсэг чинь буцаж зугтжухуй, — тэдний хуучин нүглийг далимдуулан шулам муу зүг татсан болой. Гэвч Аллах тэднийг нэгэнт өршөөсөн ажгуу, — Аллах бол өршөөнгүй бөгөөд дөлгөөн бөлгөө!

	150(156). Аяа, сүсэгтэн нар минь ээ! Аян замд яваа буюу тулалдаж яваа ахан дүүсийнхээ тухай: “Тэд нар маань бидэнтэйгээ гэр орондоо байсан бол үхэх ч үгүй, алагдах ч үгүй байсан болой” хэмээн өгүүлдэг буруу номтон лугаа адил бүү байгтун. Тэд нарын зүрх сэтгэлийг уй гашуугаар нэрвэх нь Аллахын таалал байжухуй. Чинхүү хэмээвээс, Аллах амилуулна, үхүүлнэ. Аллах та нарын юу хийж бүхийг мэлмий юундаа тунгааж баймуй!

	151(157). Тэгээд та нар Аллахыг хүрэх замд алагдах буюу үхэх аваас Түүний соёрхох өршөөл та нарын энэ насандаа хураасан хамаг сайны дээж болюу.

	152(158). Тийнхүү үхэх буюу алагдах аваас та нар Аллах дээр цуглах нь чухам үнэн бөлгөө.

	153(159). Чи зөвхөн Аллахын нигүүлслээр тэдэнтэй эелдэг зөөлөн харьцжухуй; хэрэв чи сэтгэл еэр хатуурхан, догшин авирласан аваас тэд нар чамайг орхин тарж одох бөлгөө. Тэднийг уучлан хэлтрүүл, тэднийг өршөөхийг Аллахаас гуй, ажил явдлын тухайд тэдэнтэй зөвлөж бай. Хэрэв чи үйл хийхээр шийдсэн ахул хамаг найдвараа Аллахад даатга, — чинхүү хэмээвээс, Аллах Өөрт нь найдвар тавигсдыг болгоон соёрхмуй!

	154(160). Хэрэвзээ Аллах та нарт тусалсан ахул та нарыг хэн ч эс дийлэх болой; харин Тэр бээр эс тусалсан аваас та нарт хэн туслах сан билээ? Тиймийн учир сүсэгтэн хэн боловч Түүнд найдаж байгтун!

	155(161). Зөнч мэргэн мэхлэх нь зүйд эс нийцмүй. Мэхэлсэн хэн боловч сэхээрэхийн өдөр тэр мэхэлсэн юмаа үүрэн ирмүй. Тэгээд хилэнцийнхээ хэрээр хариугаа хүртмүй, шударгуу  бусаар хэнийг ч үл гомдоомуй.

	156(162). Аллахын тааллыг дагагсад Түүний хилэнг бадраагсадтай яаж адил байх сан билээ? Тэд нарын оромж — халуун там, тэр үнэнхүү муухай суудал!

	157(163). Тэд нарыг Аллах таалах, эс таалахын олон эрэмбэд байлгамуй, Аллах тэдний юу хийж бүхийг илхэн харж буй болой!

	158(164). Аллах сүсэгтэн олонд өөрсдийнх нь дундаас элч томилж, соёрхлоо хайрласан бөлгөө; Тэр элч бээр цаадуул нь урьд өмнө илэрхий төөрөгдөж асан ч тэд нарт Түүний билэгдлийг уншиж, тэднийг ариусгаж, дээдийн бичиг хийгээд мэргэн ухаанд сургамуй.

	159(165). Гэтэл яалаа! Та нарыг гай түйтгэр шүргэхүй дор, — уул нь та нар тэдэнд хоёр дахин илүү зовлон тарьсан шүү дээ, —  “Энэ хаанаас тохиов оо?” гэж та нар асуугаагүй сэн бил үү? Хэлэгтүн: “Та нараас өөрсдөөс чинь!” — чинхүү хэмээвээс, Аллах аливааг эрхшээмүй! 

	160(166). Хоёр талын сүрэглэсэн цэрэг мөргөлдөхүйд та нарт тохиосон гачаал, — Аллах сүсэгтнүүдээ ялган танихын учир Түүний болгоосноор тохиосон бөлгөө (167). тэгээд Аллах хоёр нүүртнүүдийг таньж авчихуй. Тэдэнд ийн хэлсэн бөлгөө: “Ирцгээгтүн, Аллахыг хүрэх замд тулалдагтун, эсвэл [дайсныг] үлдэн хөөгтүн!” Тэд нар хэлрүүн: “Бид тулалдахыг мэддэг сэн бол та нарыг дагах сан”. Тэр өдөр тэд нар сүсэг гэхээс нүгэл дор ойр байсан бөлгөө!

	161. Тэд нар сэтгэлдээ байхгүй юмыг амаараа ярьж асан бөгөөд тэдний сэтгэлд юу нуугдаж ахуйг Аллах илүү мэдмүй!

	162(168). Тэд нар бол өөрсдөө гэр орондоо хоцроод ахан дүүсийнхээ тухай: “Тэд нар бидний үгэнд орсон ахул амь алдахгүй ёстой байх асан” хэмээгсэд болой. Тэдэнд хэлэгтүн: “Та нар үнэнийг ярьж байгаа юм бол өөрсдөөсөө үхлийг зайлуулагтун!” 

	163(169). Аллахыг хүрэх замд амь эрсдэгсдийг үхсэнд хэрхэвч үл тооцогтун. Үгүй ээ, тэд амьд буй! Тэд нар өөрсдийнхөө Эзэнтнээс хувь хүртмүй,

	164(170). тэд нар Аллахын өршөөлт сэтгэлээсээ хайрласан хишигт баярлан, ард нь хоцроод мөрөөр нь явагсдын тухайд:  — тэдний дээр аюух аюул үгүй, тэд нар гунигт үл автмуй! -гэж баярламуй.

	165(171). Тэд нар Аллахын өгөөмөр хайр хишигт хийгээд Тэр бээр сүсэгтнүүдийн шагналыг үл бүрэлгэмүй хэмээн магнай тэнүүн цэнгэн баярламуй.

	166(172). Шархадсаныхаа дараа Аллах болоод элчид хариу өгөгсөд; тэдний дотроос сайн үйлийг бүтээгсэд бас Бурханаас аюугсад, — тэднийг аугаа их шан хүлээж баймуй!

	167(173). Хүмүүсийн: “Та нарын өөдөөс дайсан хүчээ хуримтлуулжухуй, тэднээс аюугтун!” гэж хэлэхийг сонсоод тэд нар Эзэнтэндээ улам сүслэн шүтэж өгүүлрүүн: “Аллах байхад бид үл алзмуй, Түүнээс сайн захирагчийг бид үл олмуй!”

	168(174). Тэгээд тэд нар Аллахын өгөөмөр өршөөл хайрын ивээлээр мууд эс өртөн, буцаж иржүхүй, тэд нар Аллахын таалсан замаар замнасан шүү дээ. Чинхүү хэмээвээс, Аллах аугаа их нигүүлслийг эрхшээгч бөлгөө!

	169(175). Гагцхүү шулам та нарыг ойр дотнынхноос чинь аюудаг болгомуй, та нар тэднээсээ бүү эмээгтүн, та нар сүсэгтнүүд аваас зөвхөн Надаас аюугтун!

	170(176). Сүсгээс буруулан уралдагсад чамайг бүү гутрааг: тэд нар чинь Аллахад ямар ч хор эс хүргэмүй. Аллах тэдэнд хойд насанд нь хувь үл хайрламуй, энэ бол тэдний хувьд аугаа их гэсгээл бөлгөө!

	171(177). Чинхүү хэмээвээс, сүсгээрээ үл шүтэхүйг арилжин авагсад Аллахад өчүүхэн төдий ч хор хүргэж эс чадмуй, харин өөрсдөө бол зовлонт цээрийг үзмүй!

	172(178). Үл сүсэглэгсэд тэдний сайн сайхны төлөө Бид насыг нь уртасгаж буй хэмээн бүү бодтугай. Бид тэдний насыг нүглийг нь даамжруулах үүднээс сунгаж буй болой, энэ бол тэдний хувьд нэн доромжит гэсгээл бөлгөө!

	173(179). Аллах ёст сайн болон ужид мууг ялгахаас нааш сүсэгтнүүдийг буй янзад нь үл орхимуй. 

	174. Аллах та нарт далдын нандин нууцыг үл нээмүй, гэхдээ Аллах та нарын дотроос хэн хүссэнийгээ элч болгомуй. Аллахад хийгээд Түүний элч нарт сүсэглэгтүн, тийнхүү сүсэглэхийн хамт Түүнээс аюух аваас та нарт — нэн их шагнал оногдмуй!

	175(180). Аллахын хайрласан өршөөлийг харамнагсад чингэвээс өөрсдөд нь сайн байх мэт бүү бодог. Үгүй ээ, чингэвээс тэдэнд муу болмуй!

	176. Тэд нар сэхээрэхүйн өдөр нөгөө харамнасан юм нь хоолойг нь багалзуурдан боомуй; тэнгэр, газрын өв гагцхүү Аллахад харьяалмуй; та нарын юу хийж бүхийг Аллах бүрнээ мэдмүй!

	177(181). “Аллах ядуу шүү дээ, харин бид бол баян” хэмээгсдийн яриаг Аллах сонссон болой. Бид тэдний үг хийгээд зөнч мэргэдийг эрх бусаар егүүтгэснийг тэмдэглэн авмуй тэгээд хэлрүүн: “Та нар галын гэсгээлийг эдлэгтүн!

	178(182). Энэ бол — та нарын гар нүгэл үйлдсэнийх бас Аллах сүсэгтнээ үл гомдоодгийн учир ийн болой. 

	179(183). “Элч галд шатан үгүйрэх золигийн хишигтэй бидэн дээр ирэх хүртэл түүнд бүү итгэ хэмээн Аллах бидэнд айлдсан шүү дээ” гэж өгүүлэгсдэд,

	180. Хэлэгтүн: “Надаас өмнө ч та нар дээр Эзэнтний билэгдэл бүхий бас та нарын ярьсан зүйл бүхий элч нар ирж байсан болой. Та нар үнэн үгтнүүд ахул тэднийг яах гэж егүүтгэсэн юм бэ?” 

	181(184). Хэрэвзээ чамайг худалч хэмээсэн ахул чамаас өмнө яруу тод билэгдэлтэй, ном судартай, бурхны гэгээ гийсэн дээдийн бичигтэй ирсэн элч нарыг ч худалч хэмээж байсан бөлгөө.

	182(185). Алив сэтгэл үхлийн амтыг үзэх ёстой, сэхээрэхүйн өдөр та нарын шанг бүрнээ хүртээмүй. Тэгээд халуун тамыг алгасан диваажинд залрагсад чинхүү амжилт олж буй нь тэр болой. Энэ яваа нас болбоос өөрийгөө өчүүхнээр хуурч бүхий хэрэг бөлгөө.

	183(186). Та нар сэтгэлийн болоод эд агуурсын сорилд ормуй, тэгээд та нараас өмнө судрын хишиг хүртэгсэд болон олон бурхантуудаас олон гомдол сонсмуй. Хэрэвзээ та нар тэвчээрийг чангалан сүсэглэх аваас тэр нь ажил үйлийн нарийн чандаас үүдмүй.

	184(187). Аллах дээдийн бичиг хайрласан хүмүүсээсээ: “Энэхүү дээдийн бичгийг бусдаас үл нуумуй, бусдад тайлбарлан таниул” хэмээх өчиг авсан бөлгөө. Гэтэл тэд түүнийгээ өчүүхэн өртгөөр ар хударгаараа хаясан болой. Тэдний наймаа үнэн бузар бөлгөө!

	185(188). Үйлдсэн үйлдээ баярлагсдыг, бас хийгээгүй юмныхаа төлөө магтаал горилон донтогсдыг цээрийн гэсгээл тойрох мэт бүү бодогтун. Чинхүү хэмээвээс, тэднийг зовлонт гэсгээл хүлээж баймуй!

	186(189). Тэнгэр, газрыг захирах эрхийг Аллах харьяалмуй. Тийн Аллах алив юмыг эрхшээмүй!

	187(190). Чинхүү хэмээвээс, тэнгэр, газрыг бүтээсэн хийгээд өдөр шөнө солигдохуй нь оюун ухаан бүхийтэнд — билэгдэл болой, — 

	188(191). Босоо, суугаа, хэвтээ хэдийд ч болов Аллахыг санан шагшигсдын хувьд, тэнгэр, газрыг бүтээсэн тухай эргэцүүлэгсдийн хувьд: “Эзэнтэн минь ээ! Чи үүнийг бүтээсэн нь талаар эс болжухуй. Чамайг шагшин магтмуу! Халуун тамаар гэсгээн цээрлүүлэхээс биднийг аварч өршөө. 

	189(192). Аяа, Эзэнтэн минь ээ! Чи хэнийг халуун там дор илгээвээс тэр үнэнхүү шившиг болмуй. Нүгэлтнүүдийг өмөөрөгч үгүй бөлгөө!

	190(193). Аяа, Эзэнтэн минь ээ! Бид нар “Өөрийн Бурханд сүсэглэгтүн!” хэмээн уриалагсдыг сонссон бөгөөд тийнхүү төгс сүсэглэсэн болой.

	191. Аяа, Эзэнтэн минь ээ! Бидний нүглийг өршөө, үйлдсэн муу үйлээс маань ариусгаж хайрла, шүтэгсдийн хамт амарлиулж болгоо.

	192(194). Аяа, Эзэнтэн минь ээ! Өөрийн элч нараар уламжлан бидэнд амласан юмаа хайрла, тийн биднийг сэхээрэхийн өдөр бүү шившиг болго. Чи амласнаасаа няцдаггүй шүү дээ”.

	193(195). Тэгээд тэдний Эзэнтэн тэдэнд хариулжухуй: “Та нар нэг нь нөгөөгөөсөө бүтсэний учир эрэгтэй, эмэгтэй хэмээн хэнийг ч эс ялган та нарын хэнийх нь ч үйлийг Би үл бүрэлгэмүй.

	194. Гал голомтоо орхин одогсод буюу орон гэрээсээ хөөгдөгсөд, Намайг хүрэх замд гай зовлон амсагсад, тулалдагсад буюу амь эрсдэгсэд, — тэд нарын муу үйлийг Би цайруулж, голын усаар эмжсэн цэцэрлэгт оруулмуй, — 

	195. тэр бол Аллахын шагнал, Аллахын шагнал аливаа шагналын дээд бөлгөө!”

	196(196). Энэ хотын сүсэггүйчүүдийн ов живд чи уруу татагдуузай: (197). Тэд нар тэнд жаахан цэнгэнэ, тэгээд тэдний очих газар халуун там, энэ бол тун ёозгүй суудал болой!

	197(198). Харин өөрийн Эзэнтнээс аюугсдын хувьд голын усаар эмжсэн цэцэрлэгт залармуй, тэд тэндээ эгнэгт оршмуй, — энэ бол Аллахын шагнал. Аллахын хишиг бол сүсэгтний хувьд оройн дээд шагнал бөлгөө!

	198(199). Дээдийн бичгийг эзэмшигчдийн дотор Аллахад хийгээд та нарт, мөн тэдэнд хайрласан хишигт үнэхээр төгс сүсэглэгсэд буй; тэд нар Аллахад сүжрэн залбирах бөгөөд аж төрлийн өчүүхэн ашгаар Аллахын билэгдлийг үл арилжмуй.

	199. Тэд нарын шагнал тэдний Эзэнтэнд буй болой. Чинхүү хэмээвээс, Аллах тооцоо хийхдээ үтэр түргэн бөлгөө!

	200(200). Аяа, сүсэгтэн та нар минь ээ! Сэтгэлийн тэвчээрийг хатамжлан чангалагтун, дайчин хатаараа уралдагтун, дайсныг дарахад бэлтгэгтүн, Аллахаас аюугтун, — магадгүй, та нар зол жаргалыг олж мэдэх юм!

	



	

4
ХҮҮХНҮҮД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аяа, хүмүүс ээ! Өөрсдийн Эзэнтний өмнө сүслэн мөргөгтүн, Тэр бээр та нарыг нэг хүнээс бүтээж дараа нь өөрөөс нь түүнд хань заяаж, тэр хоёроос үй олон эрэгтэй, эмэгтэйг дэвэн дэлхийд түгээн тараасан болой. Та нар Аллахын алдрыг барьж бие биеэсээ элдвийг шалахын учир Түүнд сүслэн мөргөгтүн, бас ураг төрлийн барилдлагаа хүндлэгтүн. Чинхүү хэмээвээс, Аллах та бүхний манаа бөлгөө!

	2(2). Өнчин өрөөсөнд тэдний эд агуурсыг өгөгтүн, тэгэхдээ сайныг нь муугаар бүү солигтун. Бас түүнийг нь өөрийнхтэйгөө нэгтгэн идэж бүү завшигтун, — тэгэх аваас энэ бол — асар их нүгэл болой.

	3(3). Хэрэв өнчин өрөөсөнтэй шударгуу  ёсоор харилцаж эс чадах вий гэх айдас та нарыг эзэмдэх ахул өнчин хоцрогсдоос та нарын сэтгэлийг татсан хоёр, гурав эсвэл дөрөв хүртэл хүүхэнтэй гэрлэгтүн. Харин тэд нартайгаа шударгуу  ёсоор харилцаж эс чадах вий гэх айдас та нарыг эзэмдэх ахул зөвхөн өнчнийг эсвэл та нарын эрхшээлд орогчийг эхнэр болгон авагтун. Энэ бол шударгуу  ёсноос үл зайлсхийх ойрын зам бөлгөө. (4). Өгөөмөр сэтгэл гарган эхнэрүүддээ хуримын өмнөх сүй бэлэг баригтун. Тэгээд авгай нар чинь тэр бэлгээс та нарыг дайлах аваас аз жаргал билэгдэн рашаан болог хэмээн хүртэцгээгтүн.

	4(5). Эзэнтний чинь та нарын аж төрөлд зориулан хайрласан эд агуурс, идэш тэжээлээс ухаан муутанд бүү өгөгтүн, харин тэр зүйлээс тэднийг хооллон ундалж, хувцаслах нь зүй, бас тэдэнд ерөөлийн сайхан үг хэлэгтүн.

	5(6). Өнчин өрөөснүүдийг та нар сорин туршиж байгтун, тэгээд гэрлэх насанд хүрэхдээ хал үзэж хашир таньсан нь мэдэгдэх аваас тэдэнд эд хөрөнгийг нь өгөгтүн; харин яаран үрэн таран хийж үл болмуй,

	6. Тэд нарыг насны цээнд хүртэл нь. Ивээгч нь баян аваас тэдний юмнаас шан харамж бүү авагтун; харин ядуу бол юмнаас нь нэр төрийг бодож хэр тааруу хэрэглэгтүн.

	7. Та нар тэдэнд эд юмсыг нь өгөхдөө тэдний хажууд гэрчийг байлгагтун. Гэхдээ аливаа тооцоо бодохуйд Аллахын гэрчлэл хангалттай болой!

	8(7). Эцэг эх, ойрын хамаатнуудаас өв болгон үлдээсэн юмнаас эрэгтэйчүүдэд, бас эмэгтэйчүүдэд зохих хувь оногдмуй,  — үлдээсэн юм их, бага байхыг үл харгалзан тэдний хувь хууль ёсных болой.

	9(8). Хэрэв юм хуваахын цагт төрөл төрөгсөд, өнчин, ядуус дэргэд байх аваас тэдэнд хувь хүртээж, ерөөлийн сайхан үг хэлэгтүн.

	10(9). [Өнчин ядуусыг зоргод нь орхигсод] өмөг түшиггүй хөөрхий удам үлдээснийхээ төлөө аюух лугаа адил аюугтун. Тэд нар Аллахаас аюуж хэлсэн үгэндээ сайтар эзэн болж байг!

	11(10). Өнчин өрөөсний эд юмсыг шударгуу  бусаар залгигсад чухамдаа хэвлийдээ гал залгиж буй бөгөөд тэд нар галын дөлд хуйхлуулмуй!

	12(11). Хүүхдүүдийн тухайд Аллах та нарт ингэж гэрээсэлжүхүй: хүүд хоёр охиныхтой тэнцэх хувь оногдмуй. Хэрэвзээ хүүхдүүд нь хоёроос илүү эмэгтэй байх аваас тэдэнд түүний үлдээсэн юмны гуравны хоёр хувь, харин ганц охин байхул түүнд түүний үлдээсэн юмны тал хувь оногдмуй. Хэрэвзээ тэр хүүхэдтэй бол түүний эцэг эх тус бүрд түүний үлдээсэн юмны зургааны нэг хувь оногдмуй; харин хүүхэд байхгүй зөвхөн эцэг эх нь өвлөх аваас эхэд нь өвийн гуравны нэг оногдмуй; хэрэвзээ түүнд ах, дүүс (эгч) байгаа бол өр шир, гэрээсийн өвийг төлсний дараа үлдэх өвийн зургааны нэг хувь эхэд нь оногдмуй. Та нарын эцэг эх эсвэл танай хүүхдүүдийн хэн нь та нарт илүү ач тустайг Аллахын таалан тогтоосон ёсоор та нарын хэн нь ч үл мэдмүй, Чинхүү хэмээвээс, Аллах мэдэгч бөгөөд мэргэн буюу!

	13(12). Хэрэвзээ та нарын авгай чинь хүүхэдгүй байгаад өнгөрсөн ахул өвлөх юмны тал нь та нарт оногдмуй. Хэрэвзээ хүүхэдтэй байсан ахул гэрээсийн өв болон өр ширийг төлсний дараа үлдэх өвийн дөрөвний нэг нь та нарт оногдмуй. 

	14. Та нар хүүхэдгүй байсан ахул үлдээсэн өвийн чинь дөрөвний нэг нь тэд нарт (авгай нарт) оногдмуй. Харин та нар хүүхэдтэй байсан ахул үлдээсэн өвөөс гэрээсийн өв болон өр ширийг төлсний дараа үлдэх өвийн наймны нэг нь тэдэнд оногдмуй.

	15. Хэрэвзээ өв үлдээх эрчүүд буюу авгайчуулын хувьд үеэл буюу бөл ах дүү (эгч) байх аваас аль алинд нь зургааны нэг хувийн өв оногдох бөгөөд тэд хоёроос олон байх аваас гэрээсийн өв болон өр ширийг төлсний дараа үлдэх өвийн гуравны нэгийг хуваахад оролцмуй,

	16. чингэхдээ Аллахын гэрээс ёсоор (өвлөгсдөд) хор эс хүргэмүй. Чинхүү хэмээвээс, Аллах мэдэгч бөгөөд дөлгөөн болой!

	17(13). Бурханы тогтоосон хязгаар энэ буюу. Аллахад хийгээд Түүний элчид сүсэглэгсдийг Тэр бээр голын усаар эмжсэн цэцэрлэгт оруулмуй, — тэд нар тэнд эгнэгт оршмуй. Энэ бол аугаа их амжилт бөлгөө!

	18(14). Харин Аллах хийгээд Түүний элчид үл сүсэглэгсэд, тогтоосон хязгаарыг зөрчигсдийг Тэр бээр галд хаямуй, — тэд нар тэнд эгнэгт оршмуй, тэдний хувьд энэ бол нэн доромж гэсгээл бөлгөө!

	19(15). Хэрэвзээ та нарын хүүхнүүдээс бузар хэрэг үйлдсэн ахул өөрсдийнхнөөсөө дөрвөн хүнийг гэрчээр татагтун. Гэрч нар тэр нүглийг батлах аваас тийм хүүхнүүдийг үхэн үхтэл нь эсвэл Аллах тэдний замыг таалан тогтоотол гэртээ хоригтун.

	20(16). Харин тийм бузар үйлийг та нарын хоёр нь үйлдэх аваас та нар хоёулыг нь шийтгэгтүн. Тэд гэмшин засарч буян үйлдэх аваас тэднийг мөрөөр нь орхигтун, — чинхүү хэмээвээс, Аллах найр тавигч бөгөөд энэрэгч бөлгөө!

	21(17), Аллах гэмшлийг таалмуй, өөрөө мэдэлгүй гэм үйлдээд түдэлгүй түүндээ гэмшигсдэд Аллах найр тавимуй. Чинхүү хэмээвээс, Аллах мэдэгч бөгөөд мэргэн бөлгөө!

	22(18). Муу явдлыг үйлдсээр хэн нэгэн чинь үхэлтэй нүүр тулгарахын цаг дор “Одоо би гэмшиж байна!” хэмээн дуу алдагсдын гэмшил үр үгүй болой. Сүсэгтэн бусаар үхэгсдийн хувьд мөн тийм болой. Бид тэдэнд зовлонт гэсгээл бэлтгэсэн буй.

	23(19). Аяа, сүсэгтэн нар аа! Та нарт дургүй байгаа хүүхнүүдийг өвлөн авахыг хоригломуй. Бас өөрсдийнхөө өгсөн бэлэг сэлтээс авч явахад нь хэрцгийлэн бүү саад хийгтүн. Тэд эхнэрийн ариун журмыг илэрхий зөрчсөн аваас тэр жич бөлгөө. Тэдэнтэй хүний ёсоор харьцагтун. Та нар тэднийг ад үзэж байх аваас, тэр адлал чинь яг Аллахаас та нарт хайрласан буян байж магадгүй болой. 

	24(20). Хэрэвзээ та нар хуримын өмнөх сүй бэлэглэсэн хүүхнээ өөр хүүхнээр солих хүсэлтэй байх аваас тэрхүү бэлгээсээ юу ч буцааж эс авагтун. Та нар хууль бусыг хийж, худлаа үгийг хэлж түүнээс арай юм салгахгүй биз дээ? 

	25(21). Та нар нэгэнт нөхөр, эхнэрийн барилдлагыг олж тэр хүүхэн та нараас хатуу өчиг авсан байхад та нар түүнээс сүй бэлгээ яаж буцааж авах сан билээ?

	26(22). Эцэг нарыгаа тухайн хүүхэнтэй суухаас өмнө та нар түүнтэй сууж байгаагүй л бол эцэг нартай чинь сууж байсан хүүхнийг бүү авгайгаа болгогтун. Энэ бол хуншгүй бөгөөд ичгүүртэй, нэмэрт нь ийм заншил нэн муухай бөлгөө!

	27(23). Та нар ээжтэйгээ гэрлэж үл болмуй, мөн эгч дүүстэйгээ, охидтойгоо, авга болоод нагац эгч дүүстэйгээ, ах, эгч, дүүсийнхээ охидтой, өрлөг эхтэйгээ, өрлөг эхийнхээ охидтой, авгай нарынхаа ээжтэй, та нарын нэгэнт гэрлэсэн авгайгаас танай ивээлд орсон өргөмөл охидтойгоо, [харин хараахан гэрлээгүй ахул (охиныг гэргий болгоход) та нарт нүгэл үл хурмуй], төрсөн хөвгүүдийнхээ авгайтай гэрлэхийг та нарт хориглосон болой. Урьд нь нэгэнт эс тохиосон аваас эгч дүү хоёртой хамтад гэрлэхийг бас хоригломуй. Чинхүү хэмээвээс, Аллах өршөөгч бөгөөд энэрэгч!

	28(24). Түүнчлэн та нарт олзлон эрхшээлдээ оруулснаас бусдаар нөхөртэй хүүхэнтэй гэрлэхийг хоригломуй. Та бүхэнд Аллах ийнхүү тогтоож өгсөн бөлгөө. Эл хязгаараас гадуур бүх юм та нарт зөвшөөрөгдсөн болой, — хөрөнгө чинээнийхээ хэрээр хайхын хамт онгон биеийн ариуныг сахиж, хуял тачаалыг тэвчих нь зүй бөлгөө. Хүүхнүүдээс олох ашиг тусынхаа хариуд та нар хоорондоо тохирсон ёсоор тэдэнд шан өгөх ёстой, гэхдээ тохирсноосоо хойш та нар түүнийгээ өөрчлөхөөр тохиролцох аваас тэр тухайд нүгэл үл хурмуй. Чинхүү хэмээвээс, Аллах мэдэгч бөгөөд мэргэн бөлгөө!

	29(25). Хэрэвзээ та нарын хэн нэгэнд чөлөөтэй сүсэгтэй хүүхнийг гэргийгээ болгох хөрөнгө чинээ байхгүй бол сүсэгтэн боолчууд дотроос эрхшээлдээ оруулснаасаа эхнэр болгон авагтун. Чинхүү хэмээвээс, Аллах та нарын сүсгийг сайн мэдмүй. Та нарыг бие биеэс чинь бүтээсэн болохын учир та нар онгон ариун биетэй, хуял тачаал хямгатай, нууц амрагийн холбоогүй тэд нартай шударгуу  ёсны дагуу сүй бэлэг тохиролцоод ханилан суугтун.

	30. Харин гэрлэснээс хойш тэд нар ёс бус муу хэрэг үйлдэх аваас онгон ариун биетнүүдэд оногдох шийтгэлийн талыг хүртээмүй. Эл журмыг та нарын дотроос гэр бүлийн барилдлагын дарамтаас эмээгсдийн хувьд баримталмуй. Гэхдээ та нар биеэ барьж, тэвчээрийг хичээвээс та нарын хувьд дээр гэдэг нь эргэлзээгүй болой. Чинхүү хэмээвээс, Аллах өршөөгч бөгөөд энэрэгч бөлгөө!

	31(26). Аллах та нараас өмнө байгсдыг та нарт тайлбарлаж, тэдний заншлаар явуулахыг хүсэхийн хамт та нарт Өөрийн соёрхлыг талбихыг хүсэж буй бөлгөө. Чинхүү хэмээвээс, Аллах мэдэгч бөгөөд мэргэн болой!

	32(27). Аллах та нарыг болгоон соёрхохыг хүсэж байгаа бол өөрийн тачаалын мөрийг хөөгсөд та нарыг Түүнээс аль болох алс холдуулахыг хүсэж баймуй. (28). Аллах та нарын дарамтыг хөнгөлөхийг хүсэж баймуй; хүмүүнийг доройхон амьтнаар бүтээсэн шүү дээ.

	33(29). Аяа, чин сүсэгтэн нар аа! Эд хөрөнгөө өөр хоорондоо хий дэмий бүү үрэн таран хийгтүн, харин сайн дураараа тохиролцон наймаа арилжаагаар зарцуулагтун. Өөрсдөө өөрсдийгөө бүү егүүтгэгтүн. Чинхүү хэмээвээс, Аллах та нарт нэн энэрэнгүй бөлгөө!

	34(30). Ёс бусаар бас хорон санаалж тийн авирлагсдыг Бид галдан шатаамуй. Энэ бол Аллахад нэн төвөггүй болой!

	35(31). Хатуу цээрт нүглээс та нар зайлан чадваас Бид та нарыг муугийн зам мөрөөс чинь чөлөөлж, буяны их үүдээр оруулмуй.

	36(32). Аллах та нарын нэгэнд чинь нөгөөгийнхөөс илүү хайрласан чанарыг бүү хүсэгтүн. Эр хүнд зориулсан юм түүний заяа ёсоор, эм хүнд зориулсан юм мөн түүний заяа ёсоор оногдмуй. Аллахаас л буян гуйгтун — чинхүү хэмээвээс, Аллах алив юмыг мэдмүй!

	37(33). Бид эцэг эх болон хамаатан садны үлдээсэн өв юманд залгамжлагчдыг тогтоож өгсөн бөлгөө. Та нар андгай тавин гэрээ байгуулагсдадаа амласан хувиа өгөх ёстой. Чинхүү хэмээвээс, Аллах алив юмны гэрч болой!

	38(34). Аллах нэгийг нь нөгөөгөөс илүү болгосон учраас эр нөхрүүд нь эхнэрүүдийнхээ дээр баймуй. Түүнчлэн гэр бүлээ тэжээх бүх зардал нөхрүүдийн хөрөнгөнөөс гарахын учир тийн бөлгөө. Тиймийн учир ёс төртэй авгай нар эр нөхрүүддээ үнэнч дуулгавартай байж тэд нарынхаа эзгүйд Аллахаас хадгалж бай хэмээн зарлигдсаныг хадгалж байдаг бөлгөө. Дуулгаваргүй байх вий хэмээн та нарын эмээж буй хүүхнүүдийн тухайд эхлээд тэднийг ятган сэнхрүүлэгтүн, тусыг эс олбоос ор дэрэн дээр нь хаяж зөөлөн цохиж авагтун. Тэгснээр дуулгавартай болцгоох аваас тэд нараас хэрүүл бүү гуйгтун, — чинхүү хэмээвээс, Аллах аугаа бөгөөд эрхэмсэг бөлгөө!

	39(35). Хэрэвзээ та нар тэр хоёрыг салж сарних нь гэж аюуж байх аваас эхнэр, нөхөр хоёрын талаас тус бүр нэг шүүгчийг дуудагтун. Тэр хоёр эвлэрэхээр шийдвээс Аллах тэдэнд тусалмуй. Чинхүү хэмээвээс, Аллах мэдэгч бөгөөд аливааг эрхшээмүй!

	40(36). Тэгээд Аллахад сүсэглэн мөргөцгөөгтүн, Түүнд хань бүү зохиож ологтун. Бас эцэг эхдээ, ойр дотнынхондоо, өнчин өрөөснүүдэд, ядуу зүдүүст, та нарт ойр байгсдад, та нараас алс байгсдад, анд нөхдөдөө, аян замынханд, та нарын эрхшээлд орогсдод буян үйлдэгтүн. Чинхүү хэмээвээс, Аллах онгирон сайрхагсдыг үл таалмуй, — 

	41(37). өөрсдөө харамладаг, харамлахыг бусдад тушаадаг, Аллах Өөрийн өгөөмөр хишгээс тэдэнд хүртээснийг нуудаг сайрхагсдыг! Тэгээд Бид буруу номтнуудад зовлонт гэсгээл бэлдсэн болой,

	42(38). мөн хүмүүсийн өмнө хоёр нүүр гарган эд агуурсаа үрэгсдэд, Аллахад ч, сүүлчийн өдөрт ч үл итгэгсдэд бас шуламтай андлан нөхцөгсдөд зовлонт гэсгээл бэлдсэн буй. Тийм нөхөр ямар муухай вэ!

	43(39). Тэд нар Аллахад, мөн сүүлчийн өдөрт итгэхгүй, бас Аллахын тэдэнд хайрласан хишгээс үрэхгүй байхын учир юу сан билээ? Аллах тэдний тухай мэддэг шүү дээ. 

	44(40). Чинхүү хэмээвээс, Аллах хэнийг ч болов хумхын тоосны чинээ ч үл гомдоомуй, харин сайн үйл байх аваас түүнийг хоёрсгон үржүүлж Өөрийн зүгээс аугаа их шан хайрламуй!

	45(41). Гэтэл Бид хүй омог болгоноос гэрчийг дуудвал юу болох вэ, тэгээд чамайг тэдний эсрэг гэрчлүүлбээс яах сан билээ? (42). Тэр өдөр сүсэггүйчүүд, элчийн үгэнд үл орогсод газар дор ормоор болмуй. Гэвч тэд нэг ч үйлээ Аллахаас нууж эс чадмуй!

	46(43). Аяа, чин сүсэгтэн нар аа! Согтуу үед юу хэлж буйгаа ойлгох хүртлээ мөргөл бүү үйлдэгтүн. Аян замд л явж эс буй болбоос биеэ ариусган угаал үйлдэхээс нааш бас мөргөл бүү үйлдэгтүн. Хэрэвзээ та нар өвчтэй буюу замд яваа ахул, эсвэл өтгөн шингэний мөр үзээд ирсэн ахул, эсвэл хүүхэнтэй хавьтсан ахул тэгээд ус эс олсон аваас хуурай элс буюу цэвэр шороогоор нүүр гараа үрэгтүн. Чинхүү хэмээвээс, Аллах уучлагч бөгөөд өршөөгч бөлгөө!

	47(44). Дээдийн бичгийн хэсгээс хишиг хүртэгсдийг чи анзаарсан уу? Тэд нар төөрөгдлөөрөө наймаалалцаж, бас та нарын замыг алдуулахыг зорьж буй. (45). Та нарын дайсан хэн болохыг Аллах илүү мэдмүй: Аллах ивээгчийн хувьд хүрэлцээтэй, Аллах өмгөөлөгчийн хувьд хүрэлцээтэй бөлгөө!

	48(46). Иудейчүүдийн дотор дээдийн бичгийн үгийг сольж тавиад: “Бид сонссон гэхдээ түүнийг үл дагамуй” хэмээгсэд буй. Бас “Сонсоогүй юмаа сонсогтун, тэгээд үүнээс биднийг аврагтун” хэмээн хэл амаараа гуйвуулан шашинд хор хүргэгсэд буй.

	49. Хэрэвзээ тэд нар: “Бид сонссон, дуулгавартай байх болно, биднийг сонс, тэгээд хар” гэж хэлсэн сэн бол тэдний хувьд жудагтай бөгөөд дээр байх сан. Гэвч үл сүсэглэсний учир тэдэнд Аллах хараал тавьсан бөгөөд цөөн хэдийг нь эс тооцвол тэд үл сүсэглэмүй.

	50(47). Аяа, дээдийн бичгийн хишиг хүртэгсэд ээ! Та нартай юу тохиож буйн чин үнэнийг нотлохын тулд Бидний та нарт хайрласан ариун сударт итгэгтүн. Бид та нарын нүүрийг илбэж, буруу харуулахаас урьтаж, бас бямба гарагийг зөрчигсдийн адилаар та нарыг хараахаас урьтаж итгэгтүн. Чинхүү хэмээвээс, Аллахын зарлиг ёсоор болмуй!

	51(48). Та нар Өөрт нь эн зэрэгцүүлэн бусад бурхдыг өргөмжлөх аваас Аллах хэзээ ч үл өршөөмүй. Үүнээс бага нүглийг тийн болгоосон хүндээ өршөөмүй. Харин Аллахад бусад бурхдыг хань болгон зохиогсод үнэнхүү хилэнцэт нүгэл үйлдмүй.

	52(49). Өөрийгөө цагаатгагчдыг чи анзаарч яваагүй гэж үү? Тэгж болохгүй, Аллах л хэн таалсныгаа цагаатгана. Тэгээд тэднийг хумхын тоосын төдий ч үл гомдоомуй!

	53(50). Тэд нар яаж Аллахыг зохиомлоор гүжирдэж буйг харагтун! Үүнд нүгэл илэрхий хүрэлцээтэй буй болой!

	54(51). Дээдийн бичгийн хэсгээс хишиг хүртэгсдийг чи анзаарч яваагүй гэж үү? Тэд нар Жибт, Тагут хоёрын аль алинд нь сүсэглэдэг бөгөөд үл сүсэглэгсдийн тухай “Эд нар шүтлэгтнүүдийг бодвол илүү шулуун замаар замнаж буй” хэмээдэг болой.

	55(52). Тэдэн дээр Аллах хараалын хүчийг буулгажухуй. Аллахын хараал идэгсдэд өмгөөлөгч эс олдмуй!

	56(53). Эсвэл тэд нарт эрх мэдлийн хувь байна уу? Тэгвэл тэд хүмүүст хумсын чинээ ч юм өгөхгүй шүү дээ!

	57(54). Эсвэл тэд Аллах Өөрийн өгөөмөр мутраас хүмүүст хайрласан их хишигт атаархдаг юм уу? Бид Ибрахимын удам угсааныханд дээдийн бичиг, мэргэн ухаан, аугаа их эрх мэдлийг хайрласан шүү дээ.

	58(55). Тэгээд тэдний дотор Түүнд сүсэглэгсэд ч байсан, Түүнээс нүүр буруулагсад ч байсан болой. Халуун тамд галаар дутна гэж үгүй бөлгөө!

	59(56). Чинхүү хэмээвээс, Манай билэгдэлд үл сүсэглэгсдийг Бид галдан хуйхалмуй! Тэдэнд гэсгээлийн амтыг бүрнээ мэдрүүлэхийн үүднээс арьсыг нь түлэгдэж гүйцсэн тухай бүр Бид түүнийг шинээр солимуй. Чинхүү хэмээвээс, Аллах аугаа бөгөөд мэргэн бөлгөө!

	60(57). Харин сүсэглэн буянт үйл үйлдэгсдийг Бид голын усаар эмжсэн цэцэрлэгт залж, тэд тэндээ эгнэгт оршмуй. Тэр бол журамт ханийн орон бөгөөд Бид тэднийг сүүдэрлэг сэрүүн газар залан оруулмуй.

	61(58). Чинхүү хэмээвээс, итгэмжлэн хадгалуулсан эд агуурсыг нь эзэнд нь буцааж өгч байхыг Аллах та нарт зарлигдсан бөлгөө. Хэрэв та нар хүмүүсийн маргааныг шүүх хэрэг гарах аваас шударгаар шүүж байгтун. Аллахын та нарт сургаж буй бүхэн ямар гоё вэ! Тэр бээр бүхнийг сонсож, бүхнийг харж байгаа шүү дээ!

	62(59). Аяа, чин сүсэгтэн нар аа! Та нар Аллахыг дагагтун, Түүний элчийг дагагтун, бас өөрсдийн дундаас засаглах эрх мэдэл эрхшээгчдэд захирагдагтун. Хэрэвзээ та нар Аллахад бас сүүлчийн өдөрт итгэсэн ахул өөр хоорондын хэрүүл маргаанаа Аллахад, Түүний элчид даатган шийдүүлэгтүн. Чингэвээс илүү төгс шийдлийг олмуй.

	63(60). Эдүгээ чамд, чамаас өмнө бусдад хайрласан хишигт сүсэглэсэн гэж нотлогсдыг чи анзаарч яваагүй гэж үү? Тэд нарыг Тагутад сүсэглэхийг хориглосон атал хэрэг явдлаа түүгээр шүүлгэхийг тэд хүсэж байнам. Тэгээд шулам тэдний замыг алдуулж, улам бүр төөрөлдүүлэхийг зорьж буй болой.

	64(61). Тэдэнд “Аллахын хайрласан юм руу очигтун, Түүний элч рүү очигтун!” гэж хэлбээс эдгээр хоёр нүүртнүүд яаж нүүр буруулан тонилдгийг чи хармуй.

	65(62). Өөрсдийн гараар үйлдсэн үйлийнхээ хариуд тэд нар зовлонгийн мөрт гүйцэгдэхийн цагт ямар царай гаргана гээч? Тэгэхүй дор тэд нар чам дээр ирж, Аллахын алдрыг андгайлан барьж: “Бид гагцхүү сайн сайхан, буяныг хичээсэн болой” гэцгээмүй.

	66(63). Энэ хүмүүсийн сэтгэлд юу нуугдаж буйг Аллах мэдмүй. Чи тэд нараас зай барихын хамт, боломжоор сэнхрүүлэх үүднээс сэтгэлд нь хүрэх үг хэлж байгтун!

	67(64). Та нарыг Аллахын болгоосноор мөрөөр нь дагаг хэмээн аливаа элчийг илгээдэг бөлгөө. Тэгээд хэрэв тэд өөрсдөдөө шударгуу  бусын үүдийг нээсний учир чам дээр ирж Аллахын өршөөлийг эрэх аваас, элч тэдний өмнөөс бас өршөөлийг гуйх аваас Аллах тийм хүсэлтийг болгоон соёрхдог, энэрэн нигүүлсэгч болохыг тэд мэдэж авах сан амуй.

	68(65). Гэтэл үгүй ээ! Чиний Эзэнтний нэрийг барин тангараглая! Тэдний хоорондын маргаан будилааны учрыг тунгаах шүүгчээр чамайг болгоогүй цагт тэд нар эс сүсэглэх бөлгөө. Дараа нь тэд нар чиний шийд тэдний хувьд төвөг үл удаж буйг үзээд үг дуугүй дагамуй. 

	69(66). Хэрэвзээ Бид тэдэнд “Амь насаа өгөгтүн!” гэх буюу “Гал голомтоо орхигтун!” гэх тушаал буулгах аваас тэднээс тун цөөхөн хүн ёсоор болгомуй. Уул нь тэдэнд ятган ухуулсныг тэд нар ёсчлон хийх аваас тэдний хувьд дээр байх бөгөөд тэдний шүтлэг итгэлийг илүү бататгах учиртай бөлгөө.

	70(67). Тэгвээс Бид тэдэнд Өөрийн зүгээс аугаа их шан хайрлах сан, (68). бас шулуун замаар хөтлөн явуулах сан.

	71(69). Аллах хийгээд элчийн сургаалыг дагагсад — тэд нар Аллахын өршөөлд багтсан зөнч мэргэд, сүсэгтэн, хуврагууд, буянтнуудын гэр бүлд ормуй. Тэгэхээр тэд нар анд нөхдийн хувьд яасан сайхан ахан дүүс вэ!

	72(70). Аллахын өгөөмөр мутар энэ буюу. Бурхан бүхнийг мэдэхээс илүү яах сан билээ!

	73(71). Аяа, чин сүсэгтэн нар аа! Та нар болгоомжийг сахигтун, урагш давшихдаа эгнээ эгнээгээрээ буюу цөм бөөндөө явж байгтун.

	74(72). Та нарын дундаас замд хоцрогсод заавал гармуй. Тэгээд та нарт гай түйтгэр нүүрлэхийн цаг дор тэд: “Аллах надад өршөөлөө хайрлаж би та нарын дунд гэрч болсонгүй” хэмээмүй.

	75(73). Харин та нарт Аллах аз заяах аваас сайх этгээд өөрөө та нартай эв эетэй яваагүй мэт: “Ээ дээ, би та нартай хамт байсан сан бол том юманд хүрэх байж дээ!” гэж заавал хэлмүй.

	76(74). Энэ яваа насаараа хойд насаа арилжигсад Аллахыг хүрэх замд тулалдаж байг! Аллахыг хүрэх замд тулалдагсад амь эрсдэх буюу ялах аваас Бид түүнд аугаа их шан хайрлах бөлгөө.

	77(75). “Аяа, Эзэнтэн минь ээ! Биднийг хүн зон нь харгислан дарангуйлагч энэ хотоос явуулж болгоо! Өөрөө бидэнд ивээгчийг илгээж хайрла! Өөрөө бидэнд өмгөөлөгчийг илгээж хайрла!” хэмээн тусламж эрж буй дорой буурай эрчүүд, хүүхнүүд, хүүхдүүдийн төлөөнөө Аллахыг хүрэх замд та нар юунд эс тулалдана вэ?

	78(76). Сүсэгтнүүд Аллахыг хүрэх замд тулалдаж байхад сүсэггүйчүүд нь Тагутыг хүрэх замд тулалдах бөлгөө. Шулмын андуудтай тулалдацгаагтун; түүний хорон санаа үл шалимуй!

	79(77). “Гараа сойж байгтун, мөргөлөө байнга үйлдэж байгтун, ариусах үүднээс өглөг өгч байгтун” гэж хэлүүлэгсдийг чи анзаарч байгаагүй гэж үү? Тэгээд тэдэнд тулалдахыг даалгахын цагт зарим нь хүмүүсээс Аллахаас аюудаг шигээ, бараг түүнээс ч илүү айх нь бий. Тэд хэлрүүн: “Эзэнтэн минь ээ! Чи бидэнд тулалдахыг юунд даалгана вэ? Яагаад хугацааг нь богино боловч эс хойшлуулна вэ?” Хэлэгтүн: “Энэ насны цэнгэл ахархан, буянтнуудын хувьд хойд нас хавьгүй сайхан, тэднийг хумхын тоосны чинээ ч үл гомдоомуй”.

	80(78). Та нар хаана ч бай, тэр ч атугай, тэнгэрт тулсан цамхагт ч бай, цаг нь ирсэн аваас үхэл та нарыг гүйцмүй. Тэд нар сайн юм тохиосон ахул хэлрүүн: “Энэ бол — Аллахаас”, харин муу юм тохиосон ахул тэд хэлрүүн: “Энэ бол — чамаас”. Тэдэнд хэлэгтүн: “Бүх юм Аллахаас”. Энэ хүмүүс яагаад нэг ч өгүүлэмж эс ойлгоно вэ?

	81(79). Чамд тохиох алив сайн юм Аллахаас эхтэй, чамд тохиох аливаа муу юм чиний нүглээс эхтэй. Бид чамайг Өөрийн элч болгон хүмүүс дор илгээсэн болой. Үүний гэрч нь Аллах байхаас илүү яах сан билээ!

	82(80). Хэн элчийг дагана тэр Аллахыг дагамуй. Харин хэн хүн нүүр буруулах аваас яая гэх вэ… Тэдний сүсгийг сахин хамгаалуулахаар Бид чамайг илгээгээгүй болой. 

	83(81). Тэд нар хэлрүүн: “Бид дуулгавартай буй!” Тэд тэгээд чамаас холдмогц тэдний дотроос олон хүн чиний хэлсний яг эсрэг юмыг шөнийн харанхуйд зохион бодож баймуй. Гэхдээ Аллах тэдний шөнийн муу занаа анааг тэмдэглэж авч баймуй. Чи тэднээс зай барьж Аллахад найдагтун. Аллах батлан даахаас илүү яах сан билээ!

	84(82). Тэд Кораныг эргэцүүлэн бодоход юу нь болохгүй сэн билээ? Хэрэв түүнийг Аллах хайрлаагүй сэн бол дотор нь олон зүйл зөрчил байхыг тэд олж харах сан бус уу.

	85(83). Аюух юмгүй эсвэл түгшүүр дуудах аль нэг хэрэг учир тэдэнд нүүрлэхүй дор тэд нар тэр тухай нэн даруй зарладаг ажгуу. Хэрэв тэд тэр асуудлыг элчид буюу өөрсдийн засаглал эрхшээгчдэд танилцуулан шүүлгэх аваас юмны мөн чанарт нэвтрэхийг хүссэн хүн түүний учрыг олж чадах буй за. Хэрэв Аллах та нарыг өгөөмрөөр өршөөн гийгүүлдэггүй сэн бол та нар цөөн хэдээс бусад чинь бүгдээрээ шулмын замаар талийх сан бөлгөө.

	86(84). Аллахыг хүрэх замд тулалдагтун! Үүнийг өөртөө итгүүлэн шившихийн хамт бусад сүсэгтэнд сэхээ өгч байгтун. Буруу номтнуудын хор шарыг Бурхан номхруулж мэдэх юм. Бурхан бээр хүч чадлын хувьд хамгийн агуу, Түүний гэсгээл бас хамгийн хатуу нь бөлгөө!

	87(85). Буяны үйлсэд тусыг үзүүлэгсэд Бурханаас хувь хүртмүй; харин муу явдалд дэм өгөгсөд Бурханаас бас хар хувь хүртмүй. Чинхүү хэмээвээс, Аллах алив юмыг эрхшээмүй!

	88(86). Та нарын мэндийг мэхийн мэдэж ахуйд түүнээс өргөмжилж буюу үгүйдээ тэр эрэмбэд нь хариу мэндчилж байгтун. Чинхүү хэмээвээс, Аллах аливаад данс хөтөлмүй!

	89(87). Аллах! Түүнээс өөр бурхан үгүй! Чинхүү хэмээвээс, Тэр бээр сэхээрэхүйн өдөр та бүхнийг бүгдийг цуглуулмуй, энэ тухайд эргэлзэх зүйл онхи үгүй бөлгөө! Аллахаас үнэн үгтэн гэж хэн байх сан билээ?

	90(88). Хоёр нүүртнүүдээс болж та нар хоёр хуваагдахын учир юу сан билээ? Нүгэлт явдлынх нь учир Аллах тэднийг нэгэнт хөсөр хаясан буй за. Аллахад ниргүүлэгсдийг шулуун замд гаргахыг та нар үнэхээр хүсэж байна гэж үү дээ? Аллах хэн хүнийг замаас нь нэгэнт гаргасан аваас түүнд шулуун зам олдоно гэж үгүй болой!

	91(89). Тэд нар та нарыг яг өөрсөд лүгээ адил үл сүсэгтнүүд болоосой хэмээн хүсэж буй бөлгөө, тийнхүү та нар тэрэнтэй адил болох сон бөлгөө. Тэднийг Аллахын замд шилжин суурьшихаас нааш хэнтэй нь ч бүү нөхөрлөгтүн; хэрэв тэд та нараас урван тэрслэх аваас, тэднийг хаа олсон газраа барьж авч цааш харуулагтун. Тэдний дотроос, 

	92(90). та нартай эвийн холбоо бүхий ард түмэнтэй барилдлагатайгаас бусад; эсвэл та нартай төдийгүй өөрийн ард түмэнтэй тулалдах эс хүсэлтэйн улмаас сэтгэлийн дарамттай та бүхэн дээр ирэгсдээс бусад хэнийг ч өөртөө нөхөр буюу туслагч болгон бүү авагтун. Хэрэвзээ Аллах болгоосон сон бол тэдэнд та нарыг дийлэх хүч хайрлаж, тэд та нартай дайтаж эхлэх байсан бөлгөө. Гэтэл тэд та нартай байлдахаас татгалзан ухарч, эвийг хичээхийг санал болгосон ахул Аллах та нарт тэдэнтэй тэмцэх замыг үл нээмүй.

	93(91). Тэд нарын дотор та нарт хийгээд ард түмэндээ үнэнч байхыг хүсэгсэд буйг та нар олж мэдмүй. Гэхдээ тэднийг алив самуунд уриалах бүрийд тэд тийш шууд шууран ордог болой. Хэрэв тийнхүү тэд та нараас зайлахаа үзэхгүй, эвлэн найрамдахыг санал болгохгүй, савраа эс татах аваас тэднийг хаа олсон газраа барьж авч цааш харуулагтун. Тэгэх тухайн эрхийг Бид та нарт соёрхож буй бөлгөө!

	94(92). Сүсэгтэн андуураагүй л бол сүсэгтэн нөгөөгөө хэзээ ч егүүтгэх ёсгүй бөлгөө. Хэрэв андууран алсан байхул тэр сүсэгт боолыг чөлөөлж, амь хохирогчийн ар гэрт төлөх анзыг тэднийхэн өглөг болгон эс тараах аваас гардуулан өгмүй. Чингэхдээ амь хохирогч бээр сүсэгтэн хэдий ч та нартай дайтагч түмний нэг байсан ахул сүсэгтэн боолыг чөлөөлмүй. Харин тэр хохирогч та нартай холбоотон түмний нэг байсан ахул түүний ар гэрт анз төлж, бас сүсэгт боолыг чөлөөлмүй. Анз төлж эс чадах хүн Аллахын өмнө нүглээ наманчлан хоёр сар даруйгаар мацаг баримуй. Чинхүү хэмээвээс, Аллах мэдэгч бөгөөд мэргэн бөлгөө!

	95(93). Хэрэвзээ сүсэгтнийг зориудаар алсан аваас нүгэл үйлдэгчийн шан нь — халуун там, тэр бээр тэндээ эгнэгт оршмуй. Аллахын хараал, хилэн түүнд эгүүрд тусч аугаа их гэсгээлийг амсмуй!

	96(94). Аяа, чин сүсэгтэн нар аа! Аллахыг хүрэх замд нэгэнт гарсан ахул хашир болгоомжийг хичээгтүн, — хэн хүн эв найрыг эрхэмлэн угтах аваас, энэ насандаа тохиолын эд хөрөнгө завших үүднээс түүнд: “Чи сүсэгтэн биш” гэж бүү хэлэгтүн. Аллахад эдийн буян үнэнхүү элбэг дэлбэг бий буй за. Аллах та нарыг өршөөх хүртэл та нар тийм байх сан бөлгөө. Тиймийн учир сэрэмж болгоомжтой байгтун: чинхүү хэмээвээс, Аллах та нарын хийж буй үйлийг эс андмуй!

	97(95). Голомтоо сахин сууж элдэв алдагдал, хохирол үл амсагч сүсэгтнүүд, Аллахыг хүрэх замд дайтан хүч чадал, эд хөрөнгө, амь насаа өргөгч сүсэгтнүүд хоёрыг хооронд нь харьцуулшгүй бөлгөө. Аллах эд хөрөнгө, хүч чадлаа өргөн тэмцэгсдийг гэртээ үлдэгсдээс нэг эрэмбэ дээгүүр зэрэглэсэн болой. Аллах бүгдэд буян амласан хэдий ч Түүнийг хүрэх замд тэмцэн явагсдыг гэртээ үлдэгсдээс асар их шан харамжаар ялган үзжүхүй,

	98(96). Өөрийн тогтоох зэрэг дэв хийгээд үзүүлэх энэрэл, өршөөлийн хувьд тэгсэн бөлгөө. Чинхүү хэмээвээс, Аллах өршөөгч бөгөөд нигүүлсэн энэрэгч!

	99(97). Өөрсдийн гэм балаар шударгуу  бусыг эдлэгсдийг сахиус нар төрөл арилжуулан авахын цаг дор ийн өгүүлрүүн: “Та нар ямар байдалд байсан бэ?” Тэгвээс цаадуул нь хэлрүүн: “Бид газар дээр дорой явцгаасан болой!” Тэд өгүүлрүүн: “Аллахын нутаг та нар нэг газраас нөгөөд нүүгээд суурьшчихаар өргөн уудам бус гэж үү дээ?” Тэгэгсдийн хувьд орогнох газар нь халуун там, тэр бол мөн ч ёозгүй орон доо! — 

	100(98). залилж эс чадах, бас шулуун замыг олдоггүй дорой эрс, хүүхнүүд, хүүхдүүдээс бусдын хувьд тийм болой. (99). Эд нарыг Аллах өршөөж магадгүй: Аллах уучлагч бөгөөд өршөөгч шүү дээ!

	101(100). Аллахын үйл хэргийг хичээж, харийн нутагт шилжигсдэд суурьших тэнүүн сайхан газар тэндээс хаа сайгүй олдмуй. Орон гэрээ орхин Бурхан, Түүний элчийн нэрийг барин шилжин суурьшигсад дараа нь тэндээ үхэлд гүйцэгдэх аваас — хэрхэн шагнахыг Аллах мэдмүй: Аллах бол өршөөгч бөгөөд нигүүлсэн энэрэгч бөлгөө!

	102(101). Та нар газар орноор нүүж сууж явахдаа буруу номтны дайралтад өртөхөөс эмээн эргэл мөргөлөө хороосон байхул та нарт нүгэл үл хурмуй. Буруу номтнууд чинь та нарын илт дайснууд шүү дээ!

	103(102). Чи тэд нарын дунд орж уншлага айлдах үед тэдний нэгэн бүлэг зэвсгээ агсан чиний дэргэд зогсож байх ёстой шүү. Тэгээд мөргөл үйлдэж гүйцмэгц тэд нар та нараас холдож ард чинь очихуйд мөргөл үйлдээгүй нөгөө бүлэг ирж чамтай хамт мөргөг, гэхдээ сэрэмжийг анхааран зэвсгээ агссан байх ёстой шүү. Эс сүсэглэгсэд та нарыг нэг дайралтаар довтлон эзлэхийн тулд ачаа бараа, зэр зэвсгээ хааш яаш байлгаасай гэж хүсэж буй бөлгөө. Та нар бороонд тээртэх буюу өвчний учир зэр зэвсгээ хураасан ахул та нарт нүгэл үл хурмуй, гэхдээ өөрийн биеийн хувьд болгоомжийг хичээгтүн. Чинхүү хэмээвээс, Аллах буруу номтнуудад нэн доромж гэсгээлийг зэхсэн бөлгөө!

	104(103). Та нар мөргөлөө дуусгасан ахул босоо, суугаа, хэвтээ алинаар байвч Аллахад дотроо сүжиглэгтүн. Тэгээд тайвшран амарлихуй дор мөргөлөө үйлдэгтүн. Яг тогтоосон цаг дор мөргөл үйлдэж байх нь сүсэгтнүүдэд хатуу журамласан жаяг болой!

	105(104). Та нар тэднийг цуцалтгүй мөрдөн мөшгөгтүн. Чингэхдээ та нар бэрхшээл зовлон амсаж буй ахул тэд нар бас тийм бэрхшээл зовлон амсаж буй болой. Энэ зуур та бүхэн Аллахад найдаж байгаа бол тэдэнд тийн найдах зүйл үгүй бөлгөө: Аллах мэдэгч бөгөөд мэргэн шүү дээ!

	106(105). Эзэнтэн чиний мэлмийг нээсний дагуу хүмүүсийг хооронд нь ялган шүүж байг хэмээн Бид чамд чин үнэнийг айлдсан дээдийн бичгийг хайрласан билээ л. Итгэлийг эвдэн урвагчдын өмгөөлөгч бүү бологтун, 

	(106). тэгээд Аллахаас өршөөл эрэгтүн: Аллах өршөөгч бөгөөд машид нигүүлсэгч шүү дээ!

	107(107). Өөрөөсөө урван тэрслэгсдийг зөвтгөх хэмээн бүү арцалдагтун. Чинхүү хэмээвээс, Аллах итгэл эвдэгсэд хийгээд урвагчийг үнэнхүү эс таалмуй!

	108(108). Тэд нар хүмүүсээс нуугдаж чадах авч Аллахаас нуугдаж эс чадмуй. Тэднийг шөнийн цагаар Түүнд тэрсэлсэн юм ярьж ахуйд Тэр бээр тэдний хажууд байх буюу: Аллах тэдний хийж бүхийг бүрнээ эзэмдмүй!

	109(109). За чи тэднийг энэ насанд нь зөвтгөхийн үүднээс маргаж байна. Сэхээрэхүйн өдөр тэднийг хэн өмөөрч Аллахтай маргах вэ? Бас хэн тэднийг өмгөөлөн хариуцах билээ?

	110(110). Хэн хорт муу үйл үйлдэж буюу өөрийн сэтгэлийг гомдоож дараа нь Аллахаас өршөөл эрэх аваас Түүний машид нигүүлсэгч болохыг мэдэх буй за!

	111(111). Хүн нүгэл үйлдвэл өөрийн эсрэг үйлдэж буй нь тэр болой: чинхүү хэмээвээс, Аллах бүхнийг мэдэгч бөгөөд мэргэн ухаантай бөлгөө!

	112(112). Хүн муу үйл буюу нүгэл үйлдээд түүндээ гэмгүй хүнийг гүжирдэн буруутгавал тэр бээр худлаа хэлэхээс гадна илт нүгэл хийж буй нь тэр болой. 

	113(113). Аллах өгөөмөргүй сэн бол, Тэр бээр чамд нигүүлсэн ханддаггүй сэн бол тэдний зарим нь чамайг замаас чинь төөрөгдүүлэх санаа сэдэх байсан, гэвч тэд өөрсдөө замаасаа төөрч буй нь тэр бөгөөд чамд ямар ч хор эс хүргэмүй: Аллах чамд дээдийн бичиг, мэргэн ухаан хайрлаж, чиний мэдэхгүй асныг зааж сургасан шүү дээ. Аллах чамд аугаа өгөөмөр хандсан бөлгөө.

	114(114). Тэд нарын нууц ярианд өглөг өгөх, хүмүүсийг эв эетэй байж сайн үйл бүтээхийг номнож буйгаас өөр буянт сайн юм ихэнхдээ үгүй болой. Аллахын соёрхлыг хүсэмжлэн тийн сайныг хөөрч ахул Бид түүнд аугаа их шан хайрламуй.

	115(115). Шулуун зам тодорхой болсны хойно хэн нэгэн элчээс татгалзаж, сүсэгтнүүдийн бус замаар явах аваас Бид түүнийг өөрийнх нь шилсэн замаар замнуулж, халуун тамд хуйхалмуй. Энэ бол тун ёозгүй оромж!

	116(116). Аллахад аливааг хань болгон эн зэрэгцүүлсэн хүнийг Тэр бээр хэзээ ч үл өршөөмүй, түүнээс бага нүглийг тааллынхаа дагуу өршөөмүй. Харин Аллахад хань зохиогсод асар их төөрч буй бөлгөө. 

	117(117). Тэд нар Аллахын хажуугаар зөвхөн эм хүйстнийг дуудмуй; тэд дүүрчихсэн зандалчин шулмыг гагцхүү дуудмуй.

	118(118). Тэр бөгөөс Аллахын хараал идсэн болой. Гэхдээ тэр ийн хэлрүүн: “Би Чиний боолчуудаас өөрт оногдох хувийг заавал авна, (119). тэгээд тэдний замыг нь алдуулна, хүсэл мөрөөдлийг нь дэвэргэнэ, малынх нь чихийг огтол гэж тушаана, Аллахын бүтээлийг өөрчил хэмээн тушаана!” Бурханыг алгасан шулмыг өмөөрөгчөөр авсан хэн боловч сөнөхийнхөө үүдийг гарцаагүй нээж буй нь тэр болой!

	119(120). Шулам тэднийг элдэв амлалтаар тэжээж, хүсэл мөрөөдлийг нь дэврээдэг боловч түүний амлалтыг сонсох нь гагцхүү өөрийгөө хуурч буй бөлгөө!

	120(121). Түүний үгэнд орогсдын очих орон халуун там, тэндээс гарах аврал үгүй болой!

	121(122). Харин сүсэглэн буян үйлдэгсдийг Аллах амласан ёсоороо голын усаар эмжсэн цэцэрлэгт залмуй, тэд тэндээ эгнэгт оршмуй. Аллахаас үнэн үгтэн гэж хэн байх сан билээ?

	122(123). Энэ бол та нарын мөрөөдөл биш, бас дээдийн бичиг эзэмдэгчдийн ч мөрөөдөл биш. Муу үйл үйлдэгч мөн тийм шагнал хүртмүй. Тэр Аллахаас өөр ивээгч буюу туслагчийг үл олмуй.

	123(124). Хэрэв хүмүүн буянт үйл бүтээсэн ахул, тэгээд тэр сүсэгтэн ахул эрэгтэй, эмэгтэйг эс харгалзан диваажинд орох бөгөөд тэнд хумхын тоосны чинээ ч гомдлыг үл амсмуй.

	124(125). Аллахын эрхшээлд орж, буян үйлдэж, Ханиф Ибрахимын замаар замнагчаас хэн нь илүү байх сан билээ! Чинхүү хэмээвээс, Аллах Ибрахимыг анд нөхөр болгосон буюу!

	125(126). Газар, тэнгэрт буй бүхэн Аллахад харьяалмуй; Аллах аливааг эрхшээх бөлгөө!

	126(127). Тэд нар хүүхнүүдийн тухайд чамаас шийд асууж баймуй. Хэлэгтүн: “Аллах тэдний тухай шийдийг та нарт өгмүй, мөн дээдийн бичигт заавар буй: эхнэр болгон авахыг хүсэхдээ тэд нарт өгөх ёстой юмыг нь өгөөгүй өнчин өрөөсний тухай бас буй; Ивгээл өмгөөлөлгүй дорой хүүхдүүдийн тухай буй. Бүх өнчин хүүхэдтэй та нар үргэлж шударгуу  ёсыг сахих ёстой. Та нар ямар ч буян үйлдсэн бай — Аллах энэ тухай мэдмүй”.

	127(128). Эхнэр нь нөхрийгөө хатуурхана гэх буюу эрийн журмыг зөрчинө гэж эмээдэг ахул өөр хоорондоо хэл амаа ололцвоос нүгэл үл хуръюу. Эв эе үнэхээр асар их буян билээ. Сэтгэлийн дотор хирэг зан байнга хорогдмуй. Харин та нар буян үйлдэж, сүсэг бишрэлээ хичээнгүйлэх ахул, — чинхүү хэмээвээс, Аллах та нарын хийж буй бүхнийг мэдэх амуй!

	128(129). Та нар үнэнхүү хүслээ ч гэсэн авгай нартаа адилхан шударгаар хандаж эс чадмуй. Гэхдээ хэн нэгийг нь сэтгэлээр бэтгэрэн эргэлзэхээр сох орхих ёсгүй бөлгөө. Хэрэв та нар хэл амаа ололцон, сүсэг бишрэлээ хичээх ахул, чинхүү хэмээвээс, Аллах нигүүлсэн өршөөх бөлгөө!

	129(130). Гэхдээ тэд нэгэнт салах аваас Аллах бүгдийг нь энгүй их баялгаасаа өгөөмөр ивээн тэтгэмүй. Чинхүү хэмээвээс, Аллах хүртээлтэй бөгөөд мэргэн бөлгөө!

	130(131). Тэнгэр, газарт буй бүхэн гагцхүү Аллахад харьяалмуй. Та нараас өмнө ариун судар хайрлагсдадаа Бид гэрээсэлсэн, одоо та нарт бас гэрээсэлж байна: Аллахыг хилэгнүүлэхээс аюугтун! Та нар буруу номтон болох аваас Аллах тэнгэр, газрын бүхнийг эрхшээж буй шүү. Аллах баян бөгөөд алдар суу яруу бөлгөө!

	131(132). Тэнгэр, газарт буй бүхнийг Аллах эрхшээмүй. Түүний ивээл хүртээлтэй буюу!

	132(133). Аяа, хүмүүс ээ, хэрэвзээ Аллах таалсан сан бол та нарыг зайлуулж, оронд чинь бусад хүмүүнийг тавих асан шүү. Чинхүү хэмээвээс, Аллах энэ тухайд хүч төгс бөлгөө!

	133(134). Хүмүүн энэ хорвоод шан хайрыг хүсэж байхул, — энэ яваа болоод хойд насны шан хайрыг гагцхүү Аллах эрхэлмүй. Аллах бүхнийг сонсооч бөгөөд харагч бөлгөө!

	134(135). Аяа,чин сүсэгтэн нар аа! Бурханы нигуур дор та нар гэрч болохын цагт шударгуу  бус нь та нарын эсрэг чиглэсэн ч бай, эсвэл эцэг эх, ахан дүүсийн чинь эсрэг чиглэсэн ч бай, бас баячууд буюу ядуусын эсрэг чиглэсэн ч бай, та нар гагцхүү шударгуу  ёсыг сахин баримтлах ёстой, — Аллах аль алинд нь хамгаас ойрхон буй болой. Шударгуу  ёсыг зөрчихгүйн тулд та нар хөөрөл тачаалдаа бүү автагтун. Хэрэв та нар гэрчлэхээс хазайж, үнэнийг нуух аваас та нарын юу хийж буйг Аллах мэдмүй!

	135(136). Аяа, чин сүсэгтэн нар аа! Аллахад болоод Түүний элчид сүсэглэгтүн, Түүний элчдээ хайрласан дээдийн бичигт, мөн урьд өмнө хайрласан дээдийн бичигт сүсэглэгтүн. Аллахад, Түүний сахиус нарт, Түүний дээдийн бичигт, Түүний элч нарт, мөн сүүлчийн өдөрт үл сүсэглэгсэд үнэнхүү төөрөлдөж буй болой. 

	136(137). Эхлээд сүсэглэгсэд дараа нь няцагсад, дахин сүсэглээд дахиад няцагсад, тэгснээрээ эс сүсгээ улам бүр даамжруулагсад, — тэднийг Аллах эс өршөөмүй, шулуун замаар эс хөтөлмүй.

	137(138). Чи хоёр нүүртнүүдийг мэдээгээр баярлуул: тэднийг зовлонт гэсгээл амдан баймуй, — 

	138(139). сүсэгтнүүдийн оронд үл сүсэглэгсдийг анд нөхөр болгогч хоёр нүүртнүүдийг! Тэд нар үл сүсэглэгсдийн дотор арай нэр төр хайж байгаа юм биш биз дээ? Чинхүү хэмээвээс, гагцхүү Аллах нэр төрийн хэргийг эрхшээмүй!

	139(140). Аллах дээдийн бичигт нэгэнт ийн зуржухуй: Аллахын билэгдлийг түүнд итгэдэггүй, түүгээр даажин тохуу хийгсэдтэй цуг сонсож таарах аваас өгүүлэмж өөр сэдэвт шилжих хүртэл тэдэнтэй хамт бүү суугтун, эс тэгвээс тэд лүгээ адил болох бөлгөө. Чинхүү хэмээвээс, Аллах хоёр нүүртнүүд болоод үл сүсэглэгсдийг толгой дараалан халуун тамд унагамуй!

	140(141). Тэд нар болбоос та нарт юу тохиохыг анаж буй болой. Хэрэвзээ та нар Аллахын ачаар ялбал тэд: “Бид нар та нартай хамт байгаагүй сэн бил үү?” хэмээмүй. Харин үл сүсэглэгсдэд аз нүүрлэх аваас тэд: “Бид та нарт туслах гээгүй сэн бил үү, та нарыг сүсэгтнүүдээс хамгаалж байгаагүй сэн бил үү?” хэмээмүй. Гэвч сэхээрэхүйн өдөр та нарын хэний зөв, хэний бурууг Аллах шүүмүй. Тэгээд Аллах үл сүсэглэгсэд сүсэгтний дээгүүр гарах зам мөрийг үүрд хаамуй!

	141(142). Хоёр нүүртнүүд Аллахыг залилан дөрлөж байна гэж бодовч тэд өөрсдөө Аллахад дөрлүүлж буй бөлгөө. Тэд босож мөргөл үйлдэхдээ залхуурч, хүний нүд хууран хааш яаш хандаж, Аллахыг зөвхөн дурсах төдий оромдоод, 

	142(143). сүсэгтэй, сүсэггүйн аль нэгэнд нэгдэн нийлэхгүй, хоёрын хооронд тээнэгэлзэн дайвалмуй. Аллах хүмүүнийг төөрсөн чигээр нь орхисон ахул чи түүнд зөв замыг олж өгч эс чадмуй!

	143(144). Аяа, төгс итгэгсэд ээ! Сүсэгтний оронд үл сүсэгтнүүдийг анд нөхрөө бүү болгогтун. Та нар өөрсдийгөө буруутгах илэрхий баримт Аллахад өгөхийг хүсэж байна гэж үү дээ?

	144(145). Хоёр нүүртнүүд халуун тамын ёроолд унах нь гарцаагүйн учир, —  

	145(146). нүглээ гэмшин, Аллах руу хандаж, Түүний нигуур дор ариун шүтлэгийг ологсдоос бусад нь өмөөрөгчийг чи хэзээ ч олж эс чадмуй! Харин ариун шүтлэгийг ологсод нь сүсэгтнүүдтэй нийлэх бөгөөд Аллах сүсэгтнүүдэд их шан хайрламуй!

	146(147). Та нар нэгэнт ачлалтай бөгөөд ариун сүсэгтэй ахул Аллахад та нарыг гэсгээхийн хэрэг юу сан билээ? Чинхүү хэмээвээс, Аллах ачийг талархагч бөгөөд мэдэгч бөлгөө! 

	147(148). Шударгуу  бусаар хажиглагдсан хүмүүн л биш бол Аллах муу явдлыг нийтэд дэлгэхийг үл таалмуй. Чинхүү хэмээвээс, Аллах сонсооч бөгөөд мэдэгч бөлгөө!

	148(149). Та нар сайн үйлийг олноо дэлгэх, эсвэл нуух ахул, муу явдлыг уучлах ахул, чинхүү хэмээвээс, Аллах өршөөгч бөгөөд хүчирхэг бөлгөө!

	149(150). Аллахыг Түүний элч нараас салгахыг хүсэгчид, Аллах хийгээд Түүний элч нарт үл шүтэгсэд, тэгээд: “Бид нэгэнд нь сүсэглэнэ, нөгөөд нь үл сүсэглэнэ” хэмээгсэд, дундаж замыг горилогсод, — 

	150(151). тэд бол үнэнхүү буруу номтнууд. Бид буруу номтнуудад доромж гэсгээл зэхсэн болой!

	151(152). Аллах болоод Түүний элч нарт сүсэглэн шүтэж, тэдний хэн алиныг үл ялгаварлагсдад Бид шанг нь хайрламуй: Аллах бол өршөөгч бөгөөд нигүүлсэн энэрэгч шүү дээ!

	152(153). Тэнгэрээс дээдийн бичгийг буулгаж хайрлаач хэмээн судрын хүмүүс чамаас гуйж байнам. Тэд нар өмнө нь Мусагаас илүү юм гуйхдаа ийн хэлжүхүй: “Аллахын нигуурыг бидэнд харуулагтун”. Ийнхүү задарсан авир гаргасны учир тэднийг тэр даруй тэнгэр ниргэжүхүй. Гэвч тэдэнд яруу тод билэгдэл нэгэнт гийн ирсэн тухайд тэд тугалыг шүтээнээ болгон авцгаажухуй. Тэгэхүй дор Бид тэднийг уучлан хэлтрүүлж, Мусад илт эрх мэдлийг олгосон бөлгөө.

	153(154). Бид тэд нартай гэрээтэйн учир тэдний дээгүүр уул сүндэрлүүлээд ийн хэлсэн бөлгөө: “Газар шүргэн мэхийж, энэ хаалгаар орцгоогтун!” Тэдэнд дахин ийн хэлсэн болой: “Бямба гарагийг бүү зөрчигтүн!” Тийнхүү Бид тэднээр хатуу андгай тавиулсан болой.

	154(155). Тэгээд тэд нар андгайгаа няцсаны учир, Аллахын билэгдэлд эс сүсэглэсний учир, эрхгүй атал элч нарыг егүүтгэж асны учир, мөн “Бидний зүрх зүсэгдээгүй” хэмээж асны учир (тэд Бурханы хилэнг бадраажухуй). Тийм ээ! Эс сүсэглэсний учир Аллах тэдний зүрхийг битүүмжилсэн бөлгөө, — тэд дэндүү бага сүсэглэж буй болой,

	155(156). тэд Бурханд эс шүтсэний учир, бас Марйамыг бузар муухай гүтгэн гүжирдсэний учир,

	156(157). “Бид Аллахын элч, Марйамын хүү Месси Исаг алсан шүү” гэж хэлсний учир. Гэхдээ тэд түүнийг алаагүй, загалмайлж цовдлоогүй, гагцхүү тэдэнд тэгж санагдсан болой; тэр тухай мэтгэлцсэн хэн боловч эргэлзэхийн хүлээсэнд тушигдмуй; тэдэнд энэ тухай ямар ч мэдлэг байхгүй, гагцхүү таамаг санаандаа хөтлөгдөж буй бөлгөө, — чинхүү хэмээвээс, тэр алагдаагүй билээ.(158). үгүй ээ, түүнийг Аллах өөр лүүгээ өргөмжлөн авчихуй: Аллах аугаа бөгөөд мэргэн болой!

	157(159). Чинхүү хэмээвээс, дээдийн бичгийн хүмүүсээс түүний үхлээс өмнө түүнд үл шүтэгч эс гармуй, тэгээд сэхээрэхүйн өдөр тэр бээр тэдний эсрэг гэрчлэн мэдүүлмүй.

	158(160). Иудаизмын ёсыг дагасны учир, мөн олон хүмүүнийг Аллахын замаас хазайлгасны учир Бид тэдэнд хуучин зөвшөөрч асан нандин идээг хориглосон буюу, 

	159(161). бас хориотой атал тэд мөнгө хүүлсний учир, хүмүүсийн эд агуурсыг хий үрэн таран хийсний учир Бид тэдний нүгэлтнүүдэд зовлонт гэсгээл зэхсэн бөлгөө.

	160(162). Харин тэдний дотроос мэдлэгийн сав арвин, Аллахаас өөрт нь хайрласан хишигт итгэдэг, өөрөөс нь өмнө бусдад хайрласан хишигт итгэдэг, мөргөлийг ёсчлон үйлддэг, ариусах өглөг түгээдэг, Аллахад болоод сүүлчийн өдөрт итгэдэг сүсэгтэн нарт Бид аугаа их шан хайрламуй!

	161(163). Бид Нухад хайрласан лугаа адил, дараа нь бусад мэргэдэд: Ибрахимд, бас Исмаилд, бас Исхакт, бас Йакубт, бас бүх үеийнхэнд, түүнчлэн Исад, бас Аййюбт, бас Йюнист, Харунд, Сулейманд хайрласан лугаа адил Бид чамд нандин нууцыг илгээсэн бөгөөд Бид Даудад бас псалтырь хайрласан болой.

	162(164). Тэгээд Бидний илгээсэн элч нарын дотор чамд Бидний түрүүн ярьж байсан ч бий, ярьж байгаагүй ч бий. Харин Аллах Мусатай ярилцсан бөлгөө,-

	163(165). элч нараас хойш хүмүүн нарт Аллахын эсрэг шалтаг байлгахгүйн тулд сайхан мэдээ номнодог, ятган сэнхрүүлдэг элч нар байсан болой. Чинхүү хэмээвээс, Аллах аугаа бөгөөд мэргэн буюу!

	164(166). Аллах чамд хайрласан хишиг болгоноо мэргэн ухаан, мэдлэгээрээ үйлдсэн хэмээн Өөрөө гэрчилсэн буй. Угтаа Аллахын гэрчлэл хүрэлцээтэй боловч сахиус нар бас үүнийг давхар гэрчилдэг болой!

	165(167). Чинхүү хэмээвээс, өөрөө эс сүсэглэхийн хамт бусдыг Аллахын замаас хазайлгагсад үнэнхүү төөрөлдөж буй бөлгөө!

	166(168). Үл шүтэгсэд хийгээд шударгуу  бусыг үйлдэгсдийг Аллах үл хүлцэн уучлах бөгөөд шулуун замаар тэднийг эс хөтөлмүй,

	167(169). түүнийг халуун тамд илгээх бөгөөд тэр тэндээ эгнэгт оршмуй! Энэ бол Аллахын хувьд ядах зүйл бус билээ.

	168(170). Аяа,хүмүүс ээ! Аллахаас чин үнэнийг өвөрлөн элч нар та нар дээр иржүхүй. Өөрийн тусыг хичээн түүнд сүсэглэгтүн! Харин үл сүсэглэх аваас яая гэх вэ, газар, тэнгэрт буй бүхэн Аллахад харьяалмуй. Чинхүү хэмээвээс, Аллах бүхнийг мэдэгч бөгөөд мэргэн буюу!

	169(171). Аяа, дээдийн бичиг эзэмдэгчид ээ! Өөрийн шашны хувьд илүүг бүү харагтун, Аллахын тухайд үнэнээс бусдыг бүү яригтун. Марйамын хүү Месси Иса бол зөвхөн Аллахын элч, Марйамд хайрласан Түүний үг, Түүний сүнс болой. Тиймийн учир Аллахад хийгээд Түүний элч нарт сүсэглэгтүн, бас “гурвал” гэж бүү хэлэгтүн! Чингэхийг тэвч, тэгвээс та нарт өлзийтэй буюу. Чинхүү хэмээвээс, Аллах цорын ганц бурхан, аливаа магтаалыг Түүнд зориулмуй! Түүнийг хүүтэй хэмээн төсөөлөх нь зохисгүй болой. Газар, тэнгэрт байгаа бүхэн Түүнд харьяалмуй. Тэр бээр батлан даагч байхаас илүү яах сан билээ!

	170(172). Месси Аллахын боол болж сүсэглэхээс Түүний шадарлагч сахиус нар лугаа адил хэзээ ч үл цэрвэмүй. 

	171. Түүнд мөргөхийг үл тоомсорлон омгорхогсдыг болбоос Тэр бээр бүгдийг Өөр дээрээ цуглуулмуй.

	172(173). Сүсэглэн буянт үйлийн мөр хөөгсдөд Тэр бээр зохих шанг хайрлахын зэрэгцээ Өөрийн өгөөмөр баялгаас нэмж хишиг хүртээмүй. Омгорхон ихэмсэглэгсдийг зовлонт гэсгээлээр цээрлүүлмүй.

	173. Тэгээд тэд нар Аллахаас өөр ивээгч хийгээд туслагчийг эс олъюу.

	174(174). Аяа, хүмүүс ээ! Эзэнтнээс тань та нарт бат нотолгоо иржүхүй, — Бид та нарт хурцын хурц гэгээ илгээжүхүй. (175). Тэгээд Аллахад сүсэглэн шүтэж Түүнийг чанд дагагсдыг Тэр бээр өгөөмөр энэрэл хайрдаа багтааж, Өөрийн зүг шулуун замаар хөтлөн залмуй.

	175(176). Тэд нар чамаас шийд хүлээж баймуй. Хэлэгтүн: “Аллах та нарт хамаатан төрлийн тухайд шийд өгмүй: Хэрэвзээ үр хүүхэдгүй, гэхдээ эгч буюу охин дүүтэй эр хүн нас барвал түүнд талийгаачийн үлдээсэн өвийн тэн хагас оногдмуй; хэрэвзээ үр хүүхэдгүй, гэхдээ ах буюу эрэгтэй дүүтэй эмэгтэй нас барвал түүнд талийгаачийн үлдээсэн өв бүрнээр оногдмуй. Хэрэвзээ түүнд хоёр эгч буюу охин дүү байсан ахул тэдэнд талийгаачийн үлдээсэн өвийн гуравны хоёр оногдмуй. Хэрэвзээ түүнд ах, эгч дүүс байсан ахул эрэгтэй болгонд хоёр эмэгтэйн хувь оногдмуй”. Аллах та нарыг үл төөрөлдүүлэхийн учир ийнхүү тайлбарлаж байнам. Аллах алив юмыг мэдэх бөлгөө!

	



	

5
ГҮНЦЭГ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аяа, чин сүсэгтэн нар аа! Та нар үүрэг юүгээн сахигтун. Энд номнож буйгаас гадна та нар өөрийнхөө малын махыг идэж болмуй. Ариун дагшин газар аваас, бас та нар мөргөлчин бадарчны орхимж асаан яваа аваас ав шувууны мах идэхийг цээрлэгтүн. Чинхүү хэмээвээс, Аллах аливааг хүсэл тааллаараа болгоомуй.

	2(2). Аяа, чин сүсэгтэн нар аа! Аллахын ариун ёс жаягийг бүү зөрчигтүн, — хориот сарыг ч, өргөлд барих малыг ч, тэдгээрийг сэтэрлэсэн тэмдгийг ч, Эзэнтнээсээ өгөөмөр хишиг, хайр ерөөл горилон шүтээний орд руу тэмүүлэгсдийг ч.

	3. Та нар мөргөлчин бадарчны орхимжоо тайлж ердийн байдалдаа эргэж орох аваас ав гөрөө хийж болмуй. Цээрт сүмд нэгэнтээ оруулаагүйн төлөө та нарын бухимдах сэтгэл нүгэл тарихын үүд бүү болог. Сайн үйлс үйлдэх, буян хураах тухайд бие биедээ туслагтун, харин муу үйл үйлдэх хийгээд дайсагналцан тэмцэхэд бие биедээ бүү туслагтун. Аллахаас аюугтун: чинхүү хэмээвээс, Тэр бээр гэсгээхдээ хүч төгс бөлгөө! 

	4(3). Та нар үхдэлийн зовлогыг идэж эс болмуй. Цус, гахайн мах, мөн Аллахын алдраар домноогүй алсан аливаа амьтан, цохиулж үхсэн, боож үхсэн, нисэж үхсэн, мөргүүлж үхсэн, араатанд уруулсан малын махыг идэж эс болмуй. Хэрэв одоо хэр номын ёсоор алж болохуйц бүлээн цустайгаа байгаа бол өөр хэрэг. Түүнчлэн өргөлийн ширээн дээр алсан малын хийгээд сум тавьж шодсон мах идэхийг хоригломуй. Энэ бүхэн нүгэл болой. Та нарын шашинд үл сүсэглэгсэд эдүгээ цөхөрчүхүй; гэвч тэднээс бүү эмээгтүн, Надаас аюугтун.

	5. Эдүгээ Би та нарын шашныг бүтээж төгсжүхүй, мөн та нарт өршөөл юүгээн бүрэн хайрлаж, Өөрийн тааллаар исламыг та нарт шашин болгож болгоовой. Өлсөж харангадахын эрхээр нүглээс гадуур сайх сахилыг эс сахих аваас Аллах өршөөгч бөгөөд машид нигүүлсэгч шүү дээ!

	6(4). Тэд нар чамаас: идэж болох юм юу вэ? гэж асуумуй. Хэлэгтүн: “Аливаа сайн хүнс, бас Аллах та нарт зааж сургасныг та нар зааж сургасан нохой, шувуу мэт амьтдын барьсан ангийн махыг идэж болмуй. Тэдгээрийн барьсан анг идэхдээ Аллахаас адис авагтун; тийн Аллахаас аюугтун, — чинхүү хэмээвээс, Тэр бээр тооцоо бодохдоо үтэр түргэн бөлгөө!

	7(5). Эдүгээ аливаа сайхан идээг хүртэхийг та нарт зөвшөөрсөн буй. Түүнчлэн дээдийн бичиг заяагсдын идээг та нар идэж болмуй, та нарын идээг тэд зооглож болмуй. Та нар сүсэгтэй онгонуудыг эхнэр болгон авч болох төдийгүй, бас та нараас өмнө дээдийн бичиг хүртэгсдийн дотроос онгонуудыг эхнэр болгон авч болмуй. Гэхдээ сүй бэлгийг эрхбиш даруу ёсыг сахин өгвөл зохихоос гадна хуял тачаалд үл автан, нууц амраг болгохоос цээрлэх ёстой. Харин сүсэг бишрэлээсээ няцсан хүний хамаг хэрэг явдал нь талаар өнгөрч, хойд насандаа ихэд хохирол амсагчдын тоонд ормуй”.

	8(6). Аяа, чин сүсэгтэн нар аа! Мөргөл үйлдэхийг завдах дор нүүрээ мөн гараа тохойгоо хүртэл, хөлөө шагайгаа хүртэл угааж, толгойгоо арчигтун.

	9. [Хэрэв та нар [хий тавьж] бохиртсон] ахул бүх биеэ угаагтун; харин та нар бие тэнхээрхсэн буюу аян замд яваа ахул, эсвэл өтгөн шингэн мөр үзээд эргэж ирсэн ахул эсвэл хүүхэнтэй энгэр зөрүүлсэн ахул тэгээд ус эс олсон ахул нүүр, гараа хуурай элс буюу цэвэр шороогоор арчигтун, — Аллах та нарт төвөг удах гэсэн бус гагцхүү Өөрийн өршөөл энэрлийг бүрнээ хайрлах үүднээс та нарыг ариусгахыг хүсэж буй бөлгөө, — магадгүй, та нар талархаж мэдэх юм! 

	10(7). Та нар “Бид сонслоо, ёсоор даган мөрдмүй!” хэмээснээр Аллахтай гэрээ байгуулснаа санагтун, мөн Түүний нигүүлсэнгүй энэрлийг санагтун. Аллахаас аюугтун, — Тэр бээр та нарын цээжинд юу нуугдаж буйг мэдмүй! 

	11(8). Аяа, чин сүсэгтэн нар аа! Бурханы нигуур дор та нар гэрч болохын цагт шударгуу  ёсыг чанд сахигтун. Хэн нэгэнд дургүйгээс болж та нарын муу үйлийн хор шар бүү хөөрөг, шударгуу  шийдлээс зайлсхийх шалтаг бүү болог. Шударгуу  байгтун, энэ бол буян үйлдэхтэй агаар ойр буюу. Аллахын хилэнгээс аюугтун, чинхүү хэмээвээс, Аллах та нарын юу хийж буйг мэдмүй!

	12(9). Сүсэгтэн болж буян үйлдэгсдэд Аллах өршөөл хийгээд дээдийн шан амласан бөлгөө.

	13(10). Аллахад үл сүсэглэн Түүний билэгдлийг худал үг хэмээгсэд халуун тамд унамуй.

	14(11). Аяа, чин сүсэгтэн нар аа! Аллахын энэрлийг санагтун, зарим хүмүүн та нарт нүгэлт гараараа халдахыг завдахуйд Тэр бээр тэдний гарыг та нараас зайлуулсан бөлгөө. Тиймийн учир буяныг хичээгтүн, Аллахад сүсэглэсэн ахул найдлага юугаан ганц Түүнд тавигтун!

	15(12). Аллах Исраилын хөвгүүдээс андгай гэрээ авч, Бид тэднээс арван хоёр захирагчийг өргөмжилсөн болой. Тэгээд Аллах өгүүлрүүн: “Та нартай Би хамт шүү!; гэхдээ та нар мөргөл үйлдэж, ариуслын өглөг өгч, Миний элч нарт сүсэглэж, тэднийг хүндэтгэн тусалж, Эзэнтэндээ сайхан зээл өгч байх аваас тэр шүү. Тэгвээс Би та нарын нүглийг ариусган хэлтрүүлж, голын усаар ундаалсан цэцэрлэг рүү хөтлөн оруулмуй. Ингээд байхад та нарын дотроос үл сүсэглэгсэд гарах аваас тэд нар үнэний зам мөрийг алджухуй”.

	16(13). Тэгээд тэднийг андгай гэрээнээсээ няцсаны учир Бид тэднийг хараалаар нэрвэж, зүрх сэтгэлийг нь эвэршүүлсэн бөлгөө. Тэд нар дээдийн бичгийн үгийг сэлгэн хольж, утгыг гуйвуулжухуй. Бас зааж сургасан зүйлийн хагасыг мартжухуй. Тэдний цөөхнөөс бусад нь урван тэрсэлж бүхийг чи байнга үзмүй. Чи тэднийг уучил, бүү зэмлэ, — чинхүү хэмээвээс, Аллах сайхан сэтгэлтнийг хайрламуй!

	17(14). “Бид нар бол христосчууд” хэмээн яригсдаас Бид андгайн гэрээ авсан бөлгөө. Гэтэл тэд нар ч үүнээс өмнө заалгасныхаа хагасыг мартжухуй. Тэгээд Бид тэдний дотор сэхээрэхүйн өдрийг хүртэл адлан харгалдах сэрлийг нь асаасан болой. Аллах тэдний ямар нүгэл тарьж асныг тэр өдөр толилуулан мэдэгдмүй!

	18(15). Аяа, дээдийн бичиг эзэмдэгчид ээ! Та нарын дээдийн бичгээс нууж буй олон зүйлийг, бас орхиж болох олон зүйлийг тайлбарлах үүднээс та нар дээр Биднээс элч очсон буй болой. Аллахаас та нарт гэгээн гэрэл, яруу тод дээдийн бичиг нигүүлсэн хайрламуй; (16). Аллах түүгээр таалал, энх амгалангийн замыг дагагсдыг Өөрийн болгоосноор харанхуйгаас гэгээнд гаргаж, шулуун замаар замнуулмуй.

	19 (17). Марйамын хүү Мессийг Аллах мөн хэмээгсэд бол сүсэгтэн бус бөлгөө. Хэлэгтүн: “Хэрэвзээ Тэр бээр Марйамын хүү Месси хийгээд түүний эхийг, цаашилбал газар дээрх бүхнийг алахыг хүссэн бол Аллахын нигуур дор хэн нэгэн юугаараа эрх мэдэлтэй байх сан билээ?” 

	20. Газар, тэнгэрт буй болгон, тэдгээрийн завсарт бүхий болгоныг Аллах эрхшээмүй. Тэр бээр санасан бүхнээ бүтээнэ: Аллах аливааг эрхшээн болгоодог бөлгөө! 

	21(18). Иудейчүүд хийгээд христосчууд ийн өгүүлрүүн: “Бид бол Аллахын хөвгүүд, Түүний хайр ивээлд багтагсад бөлгөө”. Хэлэгтүн: “Тэгвэл Тэр бээр юуны учир та нарыг ямархан нүглийн учир цээрлүүлнэ вэ? Үгүй шүү, та нар бол Түүний хүмүүн болгон заяасны нэгээхэн хэсэг буй за. Тэр бээр хэн таалснаа өршөөж, хэн эс таалснаа гэсгээдэг бөлгөө. Аллах бол тэнгэр, газар хийгээд тэдгээрийн хоорондхыг эрхшээмүй, тийнхүү та нар Түүн дор эргэн ирмүй”.

	22(19). Аяа, дээдийн бичиг эзэмдэгчид ээ! Та нараар “сайны ерөөл айлтгагсад, ятган сэнхрүүлэгчдийн аль нь ч ирээгүй” гэж эс хэлүүлэхийн учир ийнхүү элч бээр ирэхгүй удаан хугацаа өнгөрсний дараа та нар дээр Биднээс элч иржүхүй. Ийнхүү сайны ерөөл айлтгагч, ятган сэнхрүүлэгч та нар дээр иржүхүй. Чинхүү хэмээвээс, Аллах алив юмыг эрхшээмүй!

	23(20). Муса ард олондоо ийнхүү хэлсэн бөлгөө: “За миний олон түмэн минь ээ! Тэр бээр та нараас зөнч мэргэдийг томилж, та нарыг хаад болгон, ертөнцсийн хэнд ч хайрлаж яваагүй хишгээ та нарт хайрласныг санагтун. 

	24(21). Миний олон түмэн минь ээ! Аллахаас заяасан ариун оронд морилогтун, ужид хохирлыг эс амсахын учир бүү улдан ухарсугай”.

	25(22). Тэд өгүүлрүүн: “Аяа Муса минь ээ! Тэр нутгийн хүмүүн аварга том ажгуу, тэд тэндээс зайлаагүй цагт бид тийш хэзээ ч үл ормуй. Хэрэвзээ тэд тэндээс явах ахул бид тийш ормуй”. 

	26(23). Гэвч аюугсдын дотроос Бурханы өршөөл туссан хоёр хүмүүн өгүүлрүүн: “Тэдэн рүү үүдээр орогтун, орж чадсан болбоос та нар тэднийг давмуй. Та нар Аллахад сүсэглэгсэд бөгөөс Түүн дор найдварыг тавигтун!

	27(24). Тэд нар өгүүлрүүн: “Ээ Муса минь ээ! Тэд нарыг тэнд байгаа цагт бид хэзээ ч тийш үл ормуй. Танай Эзэнтэн та хоёр тийш орж тулалдагтун, бид эндээ сууцгааж байя”.

	28(25). Тэр өгүүлрүүн: “Эзэнтэн минь ээ! Би гагцхүү өөрийг болоод дүүгээ эрхшээмүй: энэ завхай түмнээс манийг ангижруулж өгөөч ээ”. 

	29(26). Тэр бээр өгүүлрүүн: “Дөчин жилийн турш тэдэнд эл нутаг хориотой бөлгөө, тэд энэ хооронд хорвоогоор дэнэмхийлэн хэсмүй; эдгээр муу ёрт ардын тухайд чи бүү харамсагтун!”

	30(27). Тэдэнд Адамын хоёр хүүгийн тухай өгүүлэмжийг үнэнээр нь уншиж өгөгтүн. Тэд хоёул өргөл өргөсөн атал нэгнийхийг нь аваад, нөгөөгийнхийг нь эс авсан болой. Тэгвээс нөгөө нь хэлрүүн: “Би чамайг заавал ална!” Тэр хэлрүүн: “Аллах чинь зөвхөн сүсэгтнээс л өргөл авдаг шүү дээ.

	31(28). Хэрэв чи намайг алахаар гар далайвал, би чамайг алах гэж гар далайхгүй. Би бол ертөнцсийн Эзэн Аллахаас аюудаг болой.

	32(29). Чамайг миний болоод өөрийн нүглийг давхар үүрээсэй, тэгээд халуун тамд оршигчдын дунд ороосой гэж би хүсэж байнам. Энэ бол буруу номтнуудад оногдох шан болмуй”.

	33(30). Тэгээд тэр сэтгэлийн тачаалд автан дүүгээ алж их хохирол үзэгсдийн дунд оржухуй.

	34(31). Тэгэхүй дор Аллах түүнд нэгэн хэрээ илгээсэнд тэр хэрээ дүүгийнх нь үзэшгүй муухай цогцсыг яаж нуухыг үзүүлэхээр газар ухаж эхэлжүхүй. Тэгмэгц тэр хэлрүүн: “Ээ лай минь! Би дүүгийнхээ энэ муухай шарилыг үгүйдээн энэ хэрээ лүгээ адил нууж чадахааргүй арчаагүй болчихсон юм гэж үү?!” Тэгэхүй дор тэр бээр гэмшигсдийн тоонд оржухуй.

	35(32). Иймийн учир Бид Исраилын хүүхдүүдэд дараах ёсыг тогтоож өгсөн бөлгөө: амины хариуд бус, газар дээрх бузар муу явдлын төлөө бус хэн нэгний амийг хороогч бол бүх хүнийг хөнөөсөнтэй адил бөлгөө. Харин түүнийг амилуулагч бол бүх хүнийг амилуулсантай адил бөлгөө.

	36. Манай элч нар Бидний яруу тод билэгдэлтэй тэдэн дээр ирсээр байжухуй. Үүний дараа ч гэсэн тэдний дотроос олон хүмүүн хоригийг даван нүгэл үйлдсээр байжухуй.

	37(33). Аллах хийгээд Түүний элч нартай дайтагсад, хорвоод ёсон бусыг түгээх хэмээн мэрийгсдэд оногдох шан хэмээвээс, — цаазлан хороох, загалмай дээр тэлүүрдэн цовдлох, эсвэл хөл гарыг нь сөөлжүүлэн тас цохиж мөчлөх, эсвэл газар орноос үлдэн хөөх бөлгөө. Энэ бол энэ яваа насны шившиг, хойд насанд бол аугаа их гэсгээл, 

	38(34). та нар тэднийг эрхшээлдээ оруулахаас өмнө гэмшин засрагсдад энэ үл хамаармуй. Аллах машид нигүүлсэгч бөгөөд өршөөгч хэмээн мэдтүгэй!

	39(35). Аяа, чин сүсэгтэн нар аа! Аллахаас аюугтун,Түүн рүү дөтлөх мөрийг хайгтун, Түүнийг хүрэх замд хамаг хүчээ зориулагтун, тэгвээс та нар амарлихын жаргал эдэлж болох юм!

	40(36). Үл сүсэглэгсдийн хувьд гэвэл, — тэд газар дээрх бүх юм, мөн түүнтэй тэнцэх их юмтай байгаад тэдгээрийг сэхээрэхийн өдөр гэм нүглээ цайруулахын тулд төлбөр хийсэн ч тэднээс юуг ч эс авмуй, Тэднийг зовлонт гэсгээл тосож баймуй!

	41(37). Тэд халуун тамаас гарахыг хэчнээн хүсэвч тэндээсээ хэзээ ч ангижирч үл чадмуй, — тэдний зовлон үүрдийнх болой!

	42(38). Эр, эм хулгайчийг нүгэл үйлдсэний учир, Аллахын гэсгээл болгон гарыг нь тас цохигтун. Чинхүү хэмээвээс, Аллах аугаа бөгөөд мэргэн бөлгөө!

	43(39). Нүгэл үйлдсэнийхээ дараа гэмшин буяны мөр хөөгсдөд Аллах нигуур өгч ивээлдээ багтаамуй. Чинхүү хэмээвээс, Аллах өршөөгч бөгөөд энэрэгч бөлгөө!

	44(40). Аллах газар, тэнгэрийг ноёрхон харьяалдгийг чи мэддэггүй юм гэж үү дээ? хэн таалснаа өршөөж, хэн эс таалснаа гэсгээдэг буюу. Чинхүү хэмээвээс, Аллах алив юмыг эрхшээмүй!

	45(41). Аяа, элч минь ээ! Амаараа “Бид сүсэглэсэн болой!” хэмээгээд зүрх сэтгэлээрээ үл сүсэглэгсдийн дотроос буруу номын зүг тэмүүлэгсдийн тухайд бүү гутрагтун; бас иудейчуудын дотроос тэмүүлэгсэд: тэд нар худал үгээр үг хийдэг, чам дээр очоогүй хүмүүсийн үгэнд ордог болой; тэд дээдийн бичгийн үгийг сольж утгыг гуйвуулмуй; тэгээд ийн хэлрүүн: “Хэрэвзээ та нарт хайрласан ахул авагтун, эс тэгсэн бол болгоомжлогтун!” Аллах хорхойг чинь хүргэж сорих аваас чи Түүний нигуур дор үнэн мөхөс буюу, — эдний нүгэлт сэтгэлийг Аллах ариусгах таалал үгүй буй бөлгөө. Тэдний хувьд энэ насны шившиг, хойд насанд нь машид хатуу гэсгээл тосмуй!

	46(42). Тэд нар байнга худал үгийг сонсож, хориотойг идэгсэд болой. Хэрэвзээ тэд чам дээр ирэх аваас нэг бол шүүн хагалж өгөгтүн, эс бол нүүр буруулагтун. Тийнхүү нүүр эс өгөх аваас тэд чамд хор хүргэж эс чадмуй. Харин эрхбиш шүүж өгөхөөр шийдсэн ахул чин шударгуу г эрхэмлэн шүүгтүн, — чинхүү хэмээвээс, Аллах шударгуу  ёсыг баригсдыг таалмуй!

	47(43). Гэтэл тэдний шүүгч нь Аллахын цааз зарлигийг агуулсан Тора судар байхад чамайг яахин шүүгч болгох сон билээ? Дараа нь тэд нар яаж ийгээд нүүр буруулмуй. Тэд нар сүсгээс даанч хол байна даа!

	48(44). Бид тэд нарт удирдамж, зам мөрийг гийгүүлэх Тораг илгээсэн болой. Эзэнтнийхээ эрхшээлд хамаг зүрх сэтгэлээрээ орсон зөнч мэргэд иудейчуудыг тэр дагуу шүүмүй. Раввинууд болон эрдэмт эрхмүүд Аллахын судраас тэдэнд итгэмжлэн хадгалуулсан хэсгийн дагуу шүүж байжухуй, тэд нар бас энэ тухай гэрчлэгсэд бөлгөө. Тиймийн учир хүмүүсээс бүү эмээгтүн, гагцхүү Надаас аюугтун! Миний билэгдлийг өчүүхэн үнээр бүү худалдагтун. Аллахын зарлиг болгосны дагуу эс шүүгчид Түүний нигуур дор буруу номтон болж очмуй.

	49(45). Тэгээд Бид тэдэнд ийн ёс болгосон бөлгөө: амийг амиар, нүдийг нүдээр, хамрыг хамраар, чихийг чихээр, шүдийг шүдээр, шархны хариуд мөн тэр хэмжээгээр өс авагтун. Харин хэн хүн өсийг өршөөж, өглөг болгон хувиргах аваас тэр нь нүглээ наманчилсан хэрэг болмуй. Аллахын зарлиг болгосны дагуу эс шүүгчид шударгуу  бус болой.

	50(46). Түүнээс өмнө Торад номлосны чин үнэнийг нотлохын учир Бид тэдний мөрөөр Марйамын хүү Исаг илгээсэн бөлгөө. Бас түүнээс өмнө Торад номлосны чин үнэнийг нотлон удирдамж, зам мөрийн гэрэл бүхий Евангелийг Бид түүнд хайрласан болой. Бурханаас аюугсдын удирдамж, сэнхрүүлэг болгож мөн илгээжүхүй.

	51(47). Евангелийг эзэмшигчид түүнд Аллахын номлосны дагуу шүүж байг. Аллахын зарлиг болгосны дагуу эс шүүгчид бол завхруулагчид болой.

	52(48). Түүнээс өмнө дээдийн бичгээс хайрласны чин үнэнийг нотлохын тулд, мөн уг бичгийг [гуйвуулгаас] хамгаалах үүднээс Бид чамд чин үнэн бүхий судар илгээсэн буй. Тэдний явдлыг Аллахын номлосны дагуу шүүж бай, үнэн чамд нүүрлэн ирчхээд байхад түүнээс холдуулан авч одох тэдний хөөрөл тачаалд бүү автагтун. Та нарын амьдралын журам, гийх зам мөрийг Бид хүн нэг бүрчлэн зурсан буй.

	53. Аллах хэрэв таалсан сан бол та бүхнийг нэг ард түмэн болгох сон, гэвч Өөрийн хайрласан номлолд та нарыг [үнэнчийг] сорихоор болгоожухуй. Бие биеэсээ өрсөн сайн үйл бүтээхээр тэмүүлцгээгтүн! Та нар бүгдээрээ Аллах дээр буцаж ирцгээмүй; тэр цагт та нарын юугаар зөрөлдөж асныг Тэр бээр та нарт мэдэгдмүй!

	54(49). Тэгээд Аллахын номлосны дагуу тэдний явдлыг шүүгтүн, тэдний хөөрөл тачаалд бүү автагтун, Аллахын чамд хайрласнаас элдэв арга мэхээр чамайг самууруулж магад учир тэднээс болгоомжлогтун. Хэрэв тэд нүүр буруулж байхул Аллах тэдний аль нэг нүглийнх нь учир цээрлүүлэх гэж буй болой. Чинхүү хэмээвээс, маш олон хүмүүн дуулгаваргүй шүү дээ!

	55(50). Тэд бүдүүлэг үеийн шүүхийг хүсэж байна гэж үү дээ? Чанд итгэж үнэмшсэн хүмүүнд Аллахаас илүү сайн шүүгч гэж байх уу?

	56(51). Аяа, чин сүсэгтэн нар аа! Иудейчууд болоод христосчуудыг анд нөхөр бүү болгогтун: тэд бол бие биедээ нөхөд. Хэрэв та нарын хэн нэг чинь тэднийг анд нөхөд болгох аваас тэр хүн өөрөө тэднийх болмуй. Чинхүү хэмээвээс, Аллах дэг зөрчигсдийг үл хөтлөн чиглүүлмүй!

	57(52). Зүрх сэтгэл нь гажигт автсан хүмүүс тэдний дунд “Азын тэнгэр хаях вий гэж бид айж байна!” гэж яриад нэгээс нөгөө рүү яаж харайлгаж буйг чи хармуй. Аллах чамд ялалт заяах буюу ямар нэг үйл тохиохыг зарлигдаж магадгүй, — тэгвээс тэд нар сэтгэлдээ нууж явсан юмныхаа тухайд гэмшмүй, 

	58(53). тэгээд сүсэглэгсэд ийн ярьцгаамуй: “Бид заавал та нартай хамт гэж хамгийн хүчтэй андгайгаа Аллахын алдрыг барьж тангараглаад байгсад чинь үнэхээр эд нар гэж үү?” Тэдний үйлс талаар эргэж, их хохирол амсчухуй!

	59(54). Аяа, чин сүсэгтэн нар аа! Та нарын дотроос өөрийн шашнаас няцагч гарвал Аллах Өөрийг нь хайрладаг, Өөрөө таалдаг хүмүүсээ оронд нь гаргаж тавимуй. Тэд бол сүсэгтэнд номхон, буруу номтонд догшин, зэмлэлээс айдаггүй, Аллахыг хүрэх замд тэмцэгчид. Энэ бол Аллахын энэрэл хайр: Тэр бээр хайраа болгоосон бүхэндээ хүртээмүй, — Аллах хүртээлтэй бөгөөд мэдэгч болой!

	60(55). Та нарын ивээгч бол Аллах, Түүний элч мөн мөргөлөө ёсчлон үйлддэг, ариуслын өглөг өгдөг, Түүний нигуур дор номхон залбирч ирсэн сүсэгтэн олон бөлгөө.

	61(56). Аллах, Түүний элч болон сүсэгтнүүдийг ивээгчээ болгогсод, — эд нар бол Аллахын нам, тэд ялан мандмуй.

	62(57). Аяа, чин сүсэгтэн нар аа! Та нарын шашныг тоглоом тохуу, зугаа болгогсдыг анд нөхөд бүү болгогтун: та нараас өмнө дээдийн бичиг хүртэгсдийн дотроос ч, үл сүсэглэгсдийн дотроос ч бүү болгогтун. Та нар шүтлэгтэй бөгөөс Аллахаас аюугтун!

	63(58). Та нар мөргөлд урин дуудахуйд түүнийг чинь тэд тоглоом тохуу болгож хувиргадаг болой. Энэ нь уг ард түмэн аливааг үл ухаардгаас үүдэлтэй бөлгөө.

	64(59). Хэлэгтүн: “Аяа дээдийн бичиг эзэмшигчид ээ! Та нар биднийг зөвхөн Бурханд шүтдэгийн учир, бидэнд хайрласан юманд, бас биднээс өмнө хайрласан юманд сүсэглэдгийн учир бидэнд өширхөж байна уу, эсвэл та нарын ихэнх чинь дэг зөрчдөгийн учир тэгж байна уу?”

	65(60). Хэлэгтүн: “Аллахын хүртээх ёстой шангаас бүр дор юмны тухай би та нарт хэлдэг ч юм бил үү? Аллахын хилэнг бадрааж, хараалыг нь идэгсэд, тэдний дотроос Түүний болгоосноор гахай, бич болон хувирагсад, бас Тагутад мөргөгсөд, — эд нарын эрэмбэлэх байр зэвүүн, тэд шулуун замаас хамгийн их хазайгсад болой”.

	66(61). Харин тэд та нар дээр ирэхээрээ ийн өгүүлрүүн: “Бид сүсэглэсэн бөлгөө!” Гэтэл тэд сүсэггүй ирсэн шигээ сүсэггүй буцдаг болой. Чинхүү хэмээвээс, тэдний дотроо юу нууж байгааг Аллах илүү мэдмүй.

	67(62). Тэдний дотроос олон хүмүүн бие биеэ нүглээрээ, дайсагналаараа давах гэж, хориотой юм илүү идэх гэж уралдаж буйг чи үзмүй. Тэдний хийж буй юм ямар бузар вэ!

	68(63). Раввинууд болоод эрдэмт эрхмүүд тэднийг нүгэлт үг хэлэх, хориотой юм идэхийг нь яагаад эс болиулна вэ? Тэдний хийж буй юм ямар муухай вэ!

	69(64). Тэгээд иудейчууд ийн өгүүлсэн болой: “Аллахын мутар хүлээтэй байна!” Тийм задарсан юм ярьсныхаа төлөө тэд нарын гар хүлэгдэж, хараал идмүй. Үгүй шүү! Аллахын хоёр мутар алдлаастай буй: Тэр бээр Өөрийн тааллаар хишиг хайрлаж баймуй. Тэгээд чиний Эзэнтний дээрээс чамд хайрласан хишиг тэдний олонхын зөрүүдлэх үл сүсэг хийгээд төөрөгдлийг гагцхүү улам даамжруулах болой. Үүний учир сэхээрэхүйн өдрийг хүртэл Бид тэдний хооронд адлан харгалдах хор шарыг нь дэвэргэсэн бөлгөө. Тэгээд тэднийг дайны гал асаах тоолонд Аллах түүнийг нь унтраамуй. Тэд нар газар дэлхийгээр ёсон бусыг тараахыг эрмэлзэх бөгөөд Аллах ёсон бусыг тараагсдыг үл таалмуй! 

	70(65). Хэрэвзээ дээдийн бичиг эзэмшигчид Аллахад сүсэглэн Түүнээс аюудаг сан бол Бид тэднийг муу үйлээс нь ангижруулж, цэнгэл төгөлдөр цэцэрлэгт хөтлөн оруулах сан. (66). Хэрэвзээ тэд Тора, Евангелийг хийгээд өөрийнх нь Эзэнтнээс хайрлан хүртээснийг чандлан сахидаг сан бол толгой дээрх болон хөл доорх юмаараа хооллож явах сан. Тэдний дунд даруулгатай ардууд буй, гэтэл тэдний олонхынх нь хийж буй юм ямар муухай вэ!

	71(67). Аяа, элч минь ээ! Чи Эзэнтнийхээ хайрлан даатгасныг дамжуулагтун. Чи үүнийг эс хийх аваас, чи Түүний илгээлтийг эс уламжилмуй. Аллах чамайг [муу] хүмүүсээс хамгаалмуй. Чинхүү хэмээвээс, Тэр бээр буруу номтныг шулуун замаар эс хөтөлмүй!

	72(68). Хэлэгтүн: “Аяа, дээдийн бичгийн хүмүүс ээ! Та нар Тора, Евангелийг хийгээд Эзэнтнээс чинь даатган буулгасныг чандлан сахиагүй цагт та нарт ямар ч түшиг тулгуур эс олдмуй!” Гэвч чиний Эзэнтний дээрээс даатган буулгасан зарлиг тэдний олонхын зөрүүдлэх үл сүсэг хийгээд төөрөгдлийг гагцхүү улам даамжруулах ажгуу. Эдгээр нүгэлтнүүдийн тухайд уй гашуу бүү бологтун!

	73(69). Сударт итгэгсэд, иудаизмын ёсыг дагагсад, бас сабичууд, бас христосчууд зэрэг Аллахад болоод сүүлчийн өдөрт итгэгсэд, буян үйлдэгч хэнийг ч гэсэн Аллахын тэнд шан тосож буй, — тэдний дээр аюух зүйл үгүй, тэд гунигт эс автмуй!

	74(70). Бид Исраилын хөвгүүдтэй гэрээ байгуулж тэдэн рүү зөнч мэргэдийг илгээсэн бөлгөө. Гэвч элч тэдний сэтгэлд үл нийцэх юмтай ирэх тоолонд тэд заримыг нь худалч хэмээн зарлаж, заримыг нь егүүтгэсэн болой.

	75(71). Тэд нар өөрсдөд нь ямар ч гай түйтгэр эс тохионо хэмээн боджухуй, балай сохор, дүлий дөжир болжухуй. Гэвч Аллах тэдэнд хандсан болой. Дахиад тэдний олонх нь сохор, дүлий мэт байжухуй. Гэхдээ Аллах тэдний юу хийж буйг харж буй бөлгөө!

	76(72). “Аллах бол Марйамын хүү Месси” хэмээгсэд үл сүсэглэмүй. Гэтэл Месси ийн хэлсэн бөлгөө: “Аяа Исраилын хөвгүүд ээ! Миний Эзэнтэн, та нарын Эзэнтэн Аллахыг шүтэгтүн!” Аллахад хань зохиосон хэнд ч болов Тэр бээр диваажингийн үүдийг хаасан болой. Тэдний оромж — халуун там, үл сүсэглэгсэд өөрсдөдөө өмгөөлөгчийг эс олмуй!

	77(73). Цорын гагц Бурханаас өөр ямар ч бурхан үгүй атал “Аллах бол гурвын гурав дахь нь” хэмээгсэд үл сүсэглэмүй. Тэд нар гүжир үгээ эс орхих аваас тэдний дотроос үл сүсэглэгсэд нь зовлонт гэсгээлд унамуй.

	78(74). Тэд нар Аллахад хандаж, Түүнээс өршөөл гуйхгүй гэж үү дээ? Аллах өршөөгч бөгөөд машид нигүүлсэгч шүү дээ!

	79(75). Марйамын хүү Месси бол ердөө л нэг элч, түүнээс өмнө олон элч байжухуй, түүний эх нь ч журамт сүсэгтэн байсан бөлгөө. Тэд хүнсээр хооллоцгоож асан, — Бид Өөрийн билэгдлийг тэдэнд яаж тодорхой тайлбарлаж буйг харагтун. Тэгээд тэдний нүүр буруулж буйг бас харагтун!

	80(76). Хэлэгтүн: “Та нарт хор ч хүргэж чадахгүй, тус нэмэр ч болж чадахгүй нэгэнд та нар Аллахтай эн зэрэгцүүлэн яаж мөргөх юм бэ?” Аллах бол сонсооч бөгөөд мэдэгч бөлгөө! 

	81(77). Хэлэгтүн: “Аяа, дээдийн бичиг эзэмшигчид ээ! Өөрийн шашны хувьд чин үнэний хажуугаар илүүг бүү харагтун, урьд өмнө төөрөлдөж явсан, олон хүнийг төөрөгдөлд оруулж өөрсдөө тэгш замаасаа хазайсан хүмүүсийн мөрөөр бүү орогтун”.

	82(78). Исраилын хөвгүүдээс сүсэгтэн болоогүй чигээрээ үлдсэн нь ялт зэмтэй, дуулгаваргүй байсны учир Дауд хийгээд Марйамын хүү Исагийн амаар хараал хийсэн бөлгөө. (79). Мөн муу юмыг цээрлэн тэвчиж чаддаггүй байсны учир, өөрсдөө мууг хийхийн зэрэгцээ бусдад хориглодоггүй байсны учир тийн хараал иджүхүй. Тэд нар ямар бузар хэрэг тарьж байв аа!

	83(80). Тэдний дотроос олон хүн үл сүсэглэгсдийг анд болгон нөхөрлөж буйг чи хармуй. Өөрсдийнх нь сэтгэл бузар муухай юм бэлдсэний учир тэдэнд Аллахын хилэн хүрч, үүрдийн зовлонд унагамуй! Энэ нь ямар бузар хэрэг байв аа! 

	84(81). Хэрэвзээ тэд нар Аллахад, зөнч мэргэдэд мөн өөрсдөд нь хайрласан юманд сүсэглэдэг байсан сан бол тэд буруу номтныг хэзээ ч нөхөр болгохгүй сэн. Гэвч тэдний дотроос олон хүн нүгэлдээ улайрах юм!

	85(82). Сүсэгтэн нарт аливаа хүмүүсээс хамгийн их өширхдөг нь иудейчууд, бас олон бурхантууд гэдгийг чи хармуй. Сүсэгтэн нарт хамгийн их дотносдог нь “Бид бол христосчууд!” хэмээгсэд гэдгийг чи мөн олж үзэх нь эргэлзээгүй. Энэ нь тэдний дотор онгирох занг огоорсон лам, хуврагууд байгаа учраас тийн болой.

	86(83). Тэд нар элчид хайрласан сүсгийг сонсохуй дор чин үнэнийг олж мэдээд нүдээр нь нулимс мэлтэлзэн бүхийг чи үзмүй. Тэд нар хэлрүүн: “Эзэнтэн минь ээ! Бид нар сүсэглэжүхүй, биднийг нүглээ наманчлагчдын дансанд бүртгэж аваарай!

	87(84). Хэрэвзээ бид Эзэнтэн маань биднийг буянтнуудын тоонд оруулаасай гэж хүсэж байгаа юм бол Аллахад хийгээд чин үнэнээс бидэнд заяасан хэсэгт эс сүсэглэхийн учир юу сан билээ?”

	88(85). Ийнхүү ярьсны төлөө Аллах тэднийг голын усаар эмжсэн цэцэрлэгээр шагнамуй, тэд тэндээ эгнэгт орших бөгөөд энэ бол буян үйлдсэний хариу шан бөлгөө. (86). Харин Бидний билэгдлийг худал үг хэмээн үл сүсэглэгсэд халуун тамд унамуй!

	89(87). Аяа, чин сүсэгтэн нар аа! Аллахын болгоосон аливаа буяныг бүү хориглогтун. Хэмийг зөрчин илүү харж, бүү даврагтун. Чинхүү хэмээвээс, Аллах зөрчигсдийг үл таалмуй!

	90(88). Аллахаас та нарт хишиг болгосон зөвшөөрөлт сайн идээг хүртэгтүн, нэгэнт сүсэглэсэн Аллахаасаа аюугтун!

	91(89). Аллах аманцар хөнгөн андгайн төлөө та нарыг зэмлэхгүй, харин чанд андгайн чинь төлөө зэмлэмүй. Андгайгаа зөрчсөн нүглээ цайруулахын учир өлөн арван хүнд гэрийнхнээ хооллодог лугаа адил хүнс өгөгтүн, эсвэл тэднийг хувцаслагтун, эсвэл боолыг худалдан авч чөлөөлөгтүн. Үүнийг хийх боломжгүй байх аваас гурав хоног дараагаар мацаг баригтун, — энэ бол та нар тавьсан тангаргаа няцсанаа цайруулж буй бөлгөө. Тиймийн учир тангаргаа сахигтун! Аллах та нарт билэгдлээ ийнхүү тайлбарлаж байнам, — магадгүй, та нар талархаж мэдэх юм!

	92(90). Аяа, чин сүсэгтэн нар аа! Ухаан мансууруулагч алив зүйл, мөрийт зугаа, өргөлийн ширээний чулуу, шодлогын сум сэлт нь бүгд шулмын адлал болой. Эдгээрт хорхойсохоос түдгэлзэгтүн, тэгвээс, магадгүй, та нар зол жаргалыг олж болох юм!

	93(91). Шулам архи дарс хийгээд мөрийт зугаагаар та нарын дунд адлан харгалдахын үрийг цацах, Аллах хийгээд мөргөлийг умартуулах гэж буй болой. Та нар үнэхээр биеэ барьж чадахгүй гэж үү? (92). Аллах болоод Түүний элчийг дагагтун, болгоомж сэрэмжийг хичээгтүн! Та нар нүүр буруулах аваас Манай элч үнэнийг уламжлах үүрэгтэйг санагтун.

	94(93). Нүглийг цээрлэн сахиж, сүсэглэн шүтэж, буян үйлдэж байх аваас; дараа нь сүсэглэн шүтэж, нүглийг цээрлэн сахиж байх аваас; мөнхүү муу явдлыг цээрлэн тэвчиж, буян үйлдэж байх аваас тийм хүмүүн дор идсэн хоолноос нь нүгэл үл хурмуй. Аллах буян үйлдэгсдийг таалдаг бөлгөө!

	95(94). Аяа, чин сүсэгтэн нар аа! Хэн нь сэтгэлийн угаас Түүнд үнэнч буйг мэдэхийн тулд та нарыг ав гөрөө хийхийн цагт гарт чинь, жаданд чинь амархан орж ирэх олзоор Аллах та нарыг сорих нь эргэлзээгүй. Үүний дараа дэг зөрчсөн хүнийг зовлонт гэсгээлд унагамуй.

	96(95). Аяа, чин сүсэгтэн нар аа! Мөргөлчний орхимж асааж яваа ахул ав шувуу бүү алагтун. Хэрэв зориудаар алсан бол тэр хэмжээний малаар торгууль төлж цайруулмуй. Үүнийг та нарын дотроос шударгуу  хоёр нь гэрчлэн хянаж, золигт гарсан амьтныг Кааба руу илгээхээр тогтмуй. Эсвэл гуйлгачинд хоол өгч эсвэл дүйцэхүйц хоногийн мацаг барьж нүглээ цайруулж, гэмийнхээ горыг амсмуй. Урьдын явдлыг Аллах өршөөмүй; харин давтан үйлдэх аваас Тэр бээр гэсгээн цээрлүүлмүй: чинхүү хэмээвээс, Аллах аугаа бөгөөд өсийг эрхшээгч бөлгөө!

	97(96). Та нар далай тэнгисээс загас агнаж болох бөгөөд түүний махыг өөрсдөө болон аян замын хүмүүс идэхийг эс хоригломуй. Гэхдээ та нар мөргөлчний орхимжтой явах аваас газар дээр ан хийж үл болмуй. Нэгэн цагт дуудагдан очих Аллахынхаа хилэнгээс аюугтун!

	98(97). Аллах хүмүүсийн буудал болгож ариун Каабаг тогтоожухуй. Мөнхүү ариун сар, өргөлийн мал, түүнийг ялгах сэтэр чимгийг тус тус тогтоосон бөлгөө. Энэ бол Аллах газар, тэнгэрт буй бүхнийг мэддэгийг та нарт мэдүүлэх гэж тэгсэн болой, — Аллах алив юмыг мэдмүй. (98). Аллах гэсгээлд хүч төгс, хэдий тийм ч Тэр бээр нигүүлсэн өршөөгч гэдгийг мэдтүгэй!

	99(99). Элч бол зөвхөн илгээлтийг (Эзэнтний) уламжлах ариун үүрэгтэй болой; Аллах бол та нарын ил гаргаж буйг ч, сэтгэлдээ далдлан нууж бүхийг ч үл андмуй!

	100(100). Хэлэгтүн: “Муу явдал элбэг ахуйд заримдаа чи хөөрөн баясаж болох чиг муу, сайн хоёр харьцуулшгүй бөлгөө”. Тиймийн учир оюун ухаан заяасан бүхэн Аллахын нигуур дор буянтан байгтун, — магадгүй, та нар цэнгэлийн манлайг амсаж мэдэх юм!

	101(101). Аяа, чин сүсэгтэн нар аа! Та нарт мэдэгдсэн хойноо харамсал төрүүлэх юмны тухай бүү асууж байгтун. Та нарт Кораныг хайрлах цаг дор тийм юмныхаа тухай асууваас тэр даруй яруу тодорхой болмуй. Аллах энэ тухайд та нарыг өршөөмүй, — Тэр бээр өршөөгч бөгөөд дөлгөөн болой. (102). Ийм асуулт тавигсад та нараас өмнө байсан боловч түүнд үл итгэсэн ажгуу.

	102(103). Аллах бахира, саиба, васила, хами нарын хэнийг ч товлон бүрдүүлээгүй, гэтэл үл сүсэглэгсэд Аллахын тухайд гүжир гүтгэлгийг зохиох бөгөөд тэдний олонх нь үл ухаармуй.

	103(104). Тэдэнд “Аллахаас та нарт заяасан юм руу ирэгтүн, Түүний элч рүү очигтун” гэж хэлэхэд тэд ийн хариулруун: “Бид эцэг өвгөдийнхөө шүтээнийг олохоос илүү яах вэ”. Гэтэл тэдний эцэг өвгөд нь юу ч ухаараагүй, шулуун замаар замнаагүй байлаа ч гэсэн тэгэх хэрэг үү? 

	104(105). Аяа, чин сүсэгтэн нар аа! Та нар гагцхүү сэтгэлийнхээ талаар санаа тавьж байвал зохимуй. Та нар өөрсдөө л шулуун замаар явж буй аваас төөрөлдөгсөд та нарт хор эс хүргэмүй. Та нар 105(106). Аяа, чин сүсэгтэн нар аа! Та нарын хэн нэгэнд үхэл нүүрлэж гэрээслэлээ тэрлэх мөчид танайхны шударгаараа нэрд гарсан хоёр хүн гэрчээр байх ёстой. Хэрэв та нар харийн нутагт аян замд явж байхдаа үхэлтэй тулгарсан бол харийнхны хоёр хүн гэрч болох ёстой. Хэрэв та нар тэдний шударгуу  эсэхэд эргэлзэх аваас тэднийг мөргөлийн дараа түр саатуулагтун, тэгээд тэд нар Аллахын алдрыг барьж: “Бидний ойр дотнынхонд хэчнээн ач тустай ч байсан бид ямар ч үнээр эл гэрчлэлээ худалдахгүй; бид Аллахын алдраар өгсөн гэрчлэлээ нуухгүй, — эс тэгвээс бид үнэхээр нүгэлтэн болмуй!”

	106(107). Хэрэвзээ тэр хоёр нүгэл үйлдсэн буруутай байхул өв залгамжлахыг шударгаар горилогчдын дотроос илүү нэр төртэй хоёр хүн орыг нь эзлэх бөгөөд тэд “Бидний мэдүүлэх гэрчлэл түрүүчийн хоёрынхоос илүү үнэн баймуй. Бид үнэнээс гажихгүй; эс тэгвээс бид ёс бус болох сон” хэмээн Аллахын алдрыг барьж тангараглаг.

	107(108). Тангараг тавигсад тэдний дараа дахин тангараг тавихаас аюухын учир сайх арга нь учир начрыг гэрчлүүлэх хамгийн сайн арга буй за. Иймийн учир буянаа хичээж Аллахыг сонсогтун, — Аллах нүгэлтэнд шулуун замыг үл заамуй!

	108(109). Аллах элч нараа цуглуулж “Та нар ямар хариу сонсов?” гэж асуух өдөр ирэх болой. Тэд нар хариулруун: “Бид үүнийг эс мэдмүй. Аливаа далдыг гагцхүү Чи мэдэх бөлгөө”.

	109(110). Тэгээд Аллах өгүүлрүүн: “Аяа, Марйамын хүү, Иса! Чамайг өлгийтэй байхдаа ч, өсөж том болсон хойноо ч хүмүүстэй ярьж байг хэмээн ариун сүнсээр бататгаж,чамайг, бас чиний эхийг энэрэн соёрхсоныг санагтун. 

	110. Би чамайг дээдийн бичиг, мэргэн ухаан, Тора, Евангелид сургасан болой. Чи миний тааллаар шавраар шувуу хийж, түүнийгээ үлээхүйд тэр чинь миний тааллаар амилсан бөлгөө. Бас Миний тааллаар чи сохор төрснийг хараа оруулжухуй. Бас уямантсаныг Миний тааллаар анагаажухуй, бас үхсэнийг Миний тааллаар амилуулжухуй. Чи яруу тод билэгдэлтэйгээр Исраилын хөвгүүд дээр ирэхүйд Би тэднийг чамаас ангижруулсан болой. Тэдний доторх үл сүсэглэгсэд “Энэ бол илэрхий шидлэл!” гэцгээжүхүй. 

	111(111). Тэгээд Би бээр архад нарт ийн ятгасан болой: “Надад болоод Миний элчид сүсэглэгтүн!” Тэд нар хэлрүүн: “Бид сүсэглэжүхүй, бид эрхшээлд чинь орсныг гэрчлэгтүн!”

	112(112). Архад нар ийн хэлсэн болой: “Ээ Марйамын хүү, Иса! Чиний Эзэнтэн бидэнд тэнгэрээс гүнцэг хайрлаж чадах сан болов уу?” Тэр өгүүлрүүн: “Та нар сүсэглэцгээсэн аваас Бурханаас аюугтун!”

	113(113). Тэд хэлрүүн: “Бид түүнээс чинь идэж сэтгэлээ тайвшруулмаар байнам, тэгээд чамайг үнэн хэлснийг мэдэж аваад түүний (гүнцгийн) гэрч болцгоомуй”.

	114(114). Марйамын хүү, Иса ийн хэлсэн бөлгөө: “Аяа, Аллах, Эзэнтэн минь ээ! Бидэнд тэнгэрээс гүнцэг буулгаж хайрла! Тэгвээс Чиний билэгдэл болж бидний анхны хийгээд сүүлчийн хүний хувьд баяр болмуй. Бидний хэрэгцээт хувийг хүртээ, Чи хувь хүртээгсдээс хамгийн сайн нь билээ!”

	115(115). Аллах өгүүлрүүн: “Би та нарт гүнцэг илгээмүй, гэхдээ үүнээс хойш та нарын дотор үл сүсэглэгч үлдэх аваас Би түүнийг ертөнцсийн хэнийг ч гэсгээж байгаагүй хатуу цээрээр гэсгээмүй!”

	116(116). Тэгээд Аллах хэлрүүн: “Аяа, Марйамын хүү, Иса! Чи хүмүүст үнэхээр “Аллахаас гадна ээж, бид хоёрыг бурхан хэмээн хүндлэгтүн!” гэж хэлсэн юм уу? Тэр өгүүлрүүн: “Чамайг магтмуу! Би эрхгүй атал яахин тийн ярих билээ? Би тэгж ярьсан ахул Чи мэдмүй. Миний сэтгэлд юу буйг Чи мэдмүй, харин Чиний сэтгэлд юу байгааг би эс мэдмүй, — гагцхүү Чи л далдыг мэддэг шүү дээ. 

	117(117). Чиний надад тушааснаас өөр юу ч би тэдэнд яриагүй бөлгөө: “Миний Эзэнтэн, та нарын Эзэнтэн Аллахыг шүтэгтүн!” Би тэдний дунд байн байтлаа тэдний гэрч байжухуй. Тэгээд Чи намайг өөр лүүгээ дуудсанаас хойш тэднийг ажиглагч нь Чи болжухуй, — Чи алив юмны гэрч бөлгөө!

	118(118). Чи тэднийг шийтгэх аваас тэд бол Чиний л боол шүү дээ; харин өршөөх аваас, — Чи аугаа бөгөөд мэргэн шүү дээ!”

	119(119). Аллах өгүүлрүүн: “Энэ бол сүсэгтэн хүмүүст үнэний мөрөөр явж асан нь ач тусыг өгөх өдөр болой. Тэд голын усаар эмжсэн цэцэрлэгт орж тэндээ эгнэгт оршмуй”. Тэгэхүйд Аллах тэднээр баясаж, тэд нар Аллахаар баясмуй. Энэ бол аугаа их аврал бөлгөө!

	120(120). Аллах газар, тэнгэр хийгээд тэнд буй бүхнийг эзэмдэх бөгөөд Тэр бээр алив юмыг эрхшээмүй!

	



	

6
МАЛ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Тэнгэр, газрыг бүтээж, гэрэл, харанхуйг буй болгосон Аллахыг магтмуу! Гэтэл үл сүсэглэгсэд Түүнд эн зэрэгцүүлэн бусдыг зохиодог болой.

	2(2). Тэр бээр — та нарыг шавраар бүтээсэн, бас үхэх хугацааг тогтоосон, Түүнд бас өөр тогтоосон хугацаа буй болой. Тэгэвч та нар эргэлздэг бөлгөө!

	3(3). Тэр бээр тэнгэр, газарт буй Аллах бөлгөө; та нарын ил, далд бүхнийг Тэр бээр мэдмүй; мөн та нарын хурааж буй үйлийн үрийг мэдмүй.

	4(4). Тэдэнд Аллахын билэгдлээс ямар нь ч ирлээ гэсэн тэд нар гагцхүү нүүр буруулж байжухуй!

	5(5). Тэдэнд чин үнэн нүүрлэн ирэхүйд тэд түүнийг худал гэж үзсэн болой. Гэвч тэдний тохуу хийж асан юм нь үнэн болохыг нотолсон мэдээ мөд ирмүй!

	6(6). Тэднээс өмнө Бид хэчнээн олон үеийнхнийг хөнөөснийг тэд үнэхээр хараагүй гэж үү? Бид та нарыг газар дээр бэхжүүлж өгснөөс илүү бат бөхөөр тэднийг бэхжүүлж өгсөн бөлгөө: Тэдэнд тэнгэрийн хурыг цутган буулгаж, голын усыг хөл дор нь урсаж байхаар зарлигдсан болой. Тэгэвч Бид тэднийг үйлдсэн нүглийнх нь төлөө хөнөөж оронд нь өөр үеийнхнийг бүтээсэн болой.

	7(7). Тэд нарт барьж үзүүлэхээр папирусан хуудастай судар Бид чамд илгээсэн байлаа гэхэд үл сүсэглэгсэд аанай л “Энэ бол илэрхий шидлэл!” гэцгээх асан буй за.

	8(8). Тэд нар хэлрүүн: “Түүнд тэнгэрээс яагаад сахиус эс илгээнэ вэ?!” Гэвч Бид сахиусыг илгээсэн ахул тэр даруй тэдний мөр шийдэгдэх сэн билээ, дараа нь тэдний хугацааг хойшлуулна гэж үгүй бөлгөө!

	9(9). Хэрэвзээ Бид түүнийг сахиус болгох байсан бол түүнийг хүн дүрстэй бүтээх асан, тэгснээр, өөрсдийнх нь бүдгэрүүлж буй юмыг тэдний хувьд улам бүдгэрүүлэх сэн.

	10(10). Чамаас өмнө байсан олон элчийг дооглож асан бөгөөд тийнхүү дооглогсдыг чухам тэр дооглож асан юм нь нэрвэсэн бөлгөө.

	11(11). Хэлэгтүн: “Газар дэлхийгээр явж, (элч нарыг) худалч хэмээгсэд хэрхэн төгссөнийг харагтун!”

	12(12). Хэлэгтүн: “Газар, тэнгэрт буй бүхэн хэнд харьяалах вэ?” Хэлэгтүн: “Аллахад! Тэр бээр энэрэл нигүүлслийг Өөрөө Өөртөө заяасан буюу; сэхээрэхүйн өдөр тохиох нь гарцаагүй бөгөөд Тэр бээр тэр өдөр та нарыг цуглуулмуй! Зөвхөн сэтгэлээ үүрд хөнөөгсөд л Түүнд үл сүсэглэдэг болой!

	13(13). Өдөр, шөнөөр оршигч бүхэн Түүнд харьяалмуй; Тэр бээр сонсооч бөгөөд мэдэгч бөлгөө!

	14(14). Хэлэгтүн: “Тэнгэр, газрыг бүтээгч, Аллахаас өөр аль нэгнийг би өөртөө ивээгчээр авна гэж үү дээ? Тэр бээр бусдыг тэжээдэг, Өөрөө тэжээлээс ангид бөлгөө.” Хэлэгтүн: “Исламын эрхшээлд орогсдын хамгийн түрүүнд байхыг надад тушаасан болой. Тэгвээс олон бурхантуудын тоонд эс ормуй!”

	15(15). Хэлэгтүн: “Би өөрийн Эзэнтний үгэнд эс орох аваас, аугаа өдрийн гэсгээл цээрээс аюумуй!” 

	16(16). Тэр өдөр гэсгээлээс хэлтрэгсэд Түүний өршөөлд багтмуй; энэ хишиг илэрхий байх бөлгөө.

	17(17). Хэрэвзээ Аллах чамайг зовлонгоор шүргэсэн аваас тэр гачаалаас Түүнээс өөр хэн ч ангижруулж эс чадмуй. Харин буянаар шүргэсэн ахул, — Тэр бээр алив юмыг эрхшээдэг шүү дээ!

	18(18). Тэр бээр Өөрийн боол нарыг бүрнээ эзэмдмүй; Тэр бээр мэргэн бөгөөд мэдэгч бөлгөө!

	19(19). Хэлэгтүн: “Хамгаас буурьтай гэрчлэл юу вэ?” Хэлэгтүн: “Аллах та нар болон бидний хооронд гэрч болмуй. Та нарт хийгээд үүний хүрэх алив хүнийг ятган сэнхрүүлэхийн учир надад энэ Коран судрыг нээжүхүй. Аллахаас гадна өөр бурхад бий гэж та нар гэрчилнэ гэж үү дээ?” Хэлэгтүн: “Би гэрчлэхгүй”. Хэлэгтүн: “Энэ бол цорын гагц Бурхан шүү дээ, та нар Түүнд эн зэрэгцүүлж өөр бурхдыг зохиож буй болбоос би үүнд хамаагүй болой!”

	20(20). Биднээс судрын хишиг хүртэгсэд үүнийг төрсөн хөвгүүдээ мэдэх лүгээ адил мэдэх бөлгөө. Гагцхүү өөрийн сэтгэлийг хөнөөгсөд үл сүсэглэмүй!

	21(21). Аллахыг гүжирдэгч буюу Манай билэгдлийг худал үг хэмээн үзэгчээс илүү нүгэлтэн гэж байх уу? Чинхүү хэмээвээс, нүгэлтнүүд цэнгэн амарлихыг үл үзмүй!

	22(22). Тэр нэгэн өдөр Бид бүгдийг цуглуулж Түүнд хань зохиогсдод ийн хэлмүй: “Та нарын зохиож олоод байсан бурхад чинь хаана байна?”

	23(23). Тэр цагт тэдэнд “Манай Эзэнтэн, Аллахын алдрыг барьж андгайлъя, бид олон бурхантан байгаагүй!” гэж хэлэхээс өөр арга саам үл олдмуй!

	24(24). Тэд нар өөрсдийгөө яаж гүтгэж буйг харцгаагтун, бодож олсон юм нь тэднийг яаж орхин арилсныг харцгаагтун!

	25(25). Тэдний дунд чамайг сонсогчид (худлаа) буй, гэвч түүнийг эс ойлгуулах үүднээс Бид тэдний зүрхийг битүүмжилж, чихийг дүлийрүүлсэн бөлгөө. Тэд нар аливаа билэгдлийг харлаа ч гэсэн түүнд эс сүсэглэмүй. Тэд нар чам руу ирэхийн цагт “Энэ бол хууччуулын үлгэр төдий зүйл болой!” хэмээн мэтгэн харгалдмуй.

	26(26). Тэд нар түүнийг бусдад хориглож, өөрсдөө түүнээс хөндийрч буй нь гагцхүү өөрсдийгөө хөнөөж бүхий хэрэг бөгөөд үүнийгээ тэд эс мэдмүй.

	27(27). Тэд нарыг халуун тамд яаж унагаж, тэдний: “Бид нарыг буцаадаг сан бол ч! Тэгж гэмээ нь бид Эзэнтнийхээ билэгдлийг худал зүйл гэж үзэхгүй, буянтнуудын дунд байх сан!” хэмээн яаж дуу алдаж буйг чи хардаг сан бол ч!

	28(28). Тиймээ, урьд өмнө нууж асан юм нь тэдэнд тодрон харагдаж байгаа нь тэр болой; хэдий тэгэвч тэднийг буцааж авчирлаа гэхэд тэдэнд эс зөвшөөрч асан зүйл рүү тэд дахиад эргэж ормуй! Тэд чинь худалч шүү дээ.

	29(29). Тэгээд тэд ийн яримуй: “Энэ яваа наснаас өөр юу ч байхгүй, бид хэзээ ч сэхээрэхгүй”.

	30(30). Тэднийг Эзэнтнийх нь нигуур дор яаж тавихыг чи харсан сан бол ч! Тэр бээр тэдэнд хэлрүүн: “Энэ — чин үнэн биш гэж үү?” Тэд хэлрүүн: “Мөн! Эзэнтнээ барьж тангараглая!” Тэр өгүүлрүүн: “Сүсэгтэн бус явсныхаа гэсгээлийг амсагтун!”

	31(31). Аллахтай уулзсаныг худлаа гэж үзэгсэд хохирол амсаж, тэгээд гэнэт цаг нь ирэхүйд ийн дуу алдацгаажухуй: “Ээ чааваас, тэнд алдсаныхаа төлөө бид лайгаа эдлэх нь дээ! Тийнхүү тэд алдааныхаа хүчир ачааг үүрэх бөлгөө. Энэ ч мөн муухай ачаа даа!

	32(32). Энэ хорвоогийн амьдрал хөнгөн зугаа төдий бөлгөө; сүсэг бишрэлээ хичээгсдийн хувьд ирээдүйд очих орон хавьгүй сайхан болой. Үүнийг та нар эс ойлгоно гэж үү!

	33(33). Тэд нарын яриа чамайг гунигт автуулдгийг Бид мэдмүй, гэхдээ тэд чамайг худалч гэж буруушаагаагүй, гагцхүү нүгэлтнүүд Аллахын билэгдлийг үгүйсгэдэг бөлгөө!

	34(34). Элч нарыг чамаас өмнө ч худалч хэмээн зарлаж, тэдэнд Манай тусламж ирэх хүртэл тэд худалчаа дуудуулж, хавчигдан шоовдорлуулахыг хатамжин тэвчиж байжухуй. Эзэнтний айлдварыг өөрчлөгч үгүй шүү дээ! Элч нарын тухай мэдээ сэлт чамд хүрч байсан болой. 

	35(35). Хэрэвзээ тэдний адлал чамд дарамттай байхул, чи газраас ангал, тэнгэрээс шат олж тэдэнд бас нэгэн билэгдэл харуулдаг сан бол ч! Харин Аллах тийн болгоож гэмээ нь тэднийг бүгдийг нь буяны зам дээр цуглуулах сан болой. Тиймийн учир харанхуйчуудын тоонд бүү орогтун!

	36(36). Чинхүү хэмээвээс, Аллах дуулгавартуудыг хүлээн авмуй; үхэгсдийг Тэр бээр амилуулмуй. Хожим бүгдээрээ Түүн дээр эргэж ирэх болой. 

	37(37). Тэд нар өгүүлрүүн: “Түүнд Эзэнтнээс нь билэгдэл хайрласан байсан бол ч!” Хэлэгтүн: “Аллах билэгдэл хайрлахдаа хүч төгс, гэвч тэдгээрийн ихэнх нь түүнийг үл танимуй!”

	38(38). Та нар лугаа адил хүй хамтлаг болдоггүй газрын ямар ч амьтан, тэнгэрийн ямар ч жигүүртэн үгүй болой. Бид судраас юу ч орхиогүй, тэднийг Эзэнтэн нь цуглуулах өдөр ирмүй.

	39(39). Манай билэгдлийг үгүйсгэгсэд хэлгүй, дүлий бөгөөд харанхуйд оршмуй. Аллах хэн эс таалсныгаа зөв замаас нь гаргаж, хэн таалсныгаа шулуун замаар хөтөлмүй.

	40(40). Хэлэгтүн: “Та нар өөрсдийнхөө тухай огт бодоогүй гэж үү, дээр чинь Аллахын гэсгээл буувал, эсвэл буцах цаг чинь ирвэл, та нар сүсэгтэн юм бол Аллахын хажуугаар өөр хэн нэгнийг дуудах юм гэж үү?”

	41(41). Үгүй шүү дээ! Та нар гагцхүү Эзэнтнээ дуудмуй, тэгээд Тэр бээр таалах аваас та нарыг тусламж эрсэн учир шалтгаанаас чинь ангижруулах бөгөөд тэгвээс та нар Түүнд хань болгогсдоо мартмуй.

	42(42). Бид бүр чамаас өмнө улс түмэнд (элч) илгээж, тэднийг хүлцэж магад хэмээн зовлон зүдүүрт нэрвүүлж байсан!

	43(43). Биднээс илгээсэн зовлон нөмрөхийн цагт тэд нар яагаад хүлцсэнгүй вэ? Гэвч тэдний сэтгэл эвэршиж, шулам хамаг муу үйлийг нь гоёчлон чимжүхүй!

	44(44). Тэд нар ятган сэнхрүүлсэн номыг мартсан цаг дор Бид үүдийг цэлийтэл нээж өгсөн болой. Тэгээд тэднийг хайрласан хишгээс ханатал хүртэн цэнгэж ахуйд Бид гэнэт барьж авсан бөгөөд тэд тийн цөхрөлд автжухуй.

	45(45). Тэгээд эс сүсэглэгсдийн эцсийн хүмүүний үндсийг тасалжухуй. Ертөнцсийн Эзэнтнийг шагшин магтмуй!

	46(46). Хэлэгтүн: “Хэрэвзээ Аллах та нарыг хараа, соноргүй болгож, зүрхийг чинь битүүмжилжүхүй гэвэл энэ бүхнийг Түүнээс өөр ямар бурхад буцааж сэргээх тухай та нар бодож үзсэн бил үү?” Бид билэгдлийг тэд нарт хэчнээн олон янзаар тайлбарлаж буйг харагтун, тэгэвч тэд дараа нь нүүр буруулах юм даа.

	47(47). Хэлэгтүн: “Аллахын гэсгээл гэнэт буюу урьдаас мэдэгдэж ирэх аваас нүгэлтнүүдээс өөр хүн хөнөөл эс амсана гэж та бодож үзсэн үү?”

	48(48). Бид зөвхөн сайныг дуулган мэдүүлж, ятган сэнхрүүлэхээр Өөрийн элчийг илгээдэг болой; сүсэглэн буян үйлдэгч болох аваас тэдэнд аюух аюул үгүй, тэд гунигт үл автах бөлгөө!

	49(49). Харин Манай билэгдлийг худал үг хэмээгчдийг үйлдсэн нүглийнх нь учир гэсгээл дайрмуй!

	50(50). Хэлэгтүн: “Надад Аллахын эрдэнэсийн сан буй гэж би та нарт үл хэлмүй, бас нандин нууцыг ч би үл мэдмүй, би сахиус гэж та нарт үл хэлмүй. Би бол надад зөвхөн илрэн гийснийг дагаж буй болой. Хэлэгтүн: “Хараат, сохор хоёрыг харьцуулж болно гэж үү? Та нар энэ тухайд бодоход юу нь болохгүй билээ?”

	51(51). Эзэнтний нигуур дор цугларахын босгон дээр айдаст жихүүцэн бүхий хүнийг чи үүгээрээ сэрэмжлүүлэгтүн. Тэдний хувьд Түүнээс өөр ивээгч бөгөөд өмөөрөгч үгүй бөлгөө, — магадгүй, тэд нар сүсэглэж мэдэх юм!

	52(52). Аллахын адис ерөөлийг горилон, өглөө оройгүй мөргөл үйлдэгсдийг чи бүү хөөгтүн! Чи тэдний өмнөөс юуг ч эс хариуцмуй, тэд нар ч бас чиний өмнөөс юуг ч эс хариуцмуй. Чи тэднийг хөөж нүгэлтний нэг болох учир үгүй болой.

	53(53). Хүнийг нөгөөгөөр нь сорихын үүднээс, тэднийг “Аллах бидний дотроос адис ерөөлөө хайрласан нь эдгээр хүмүүс мөн гэж үү дээ?” гэж хэлүүлэхийн үүднээс Бид хүмүүсийг жишдэг болой. Ачийг талархагсдыг Аллахаас илүү хэн мэдэх сэн билээ?

	54(54). Манай билэгдэлд сүсэглэгсдийг чам дээр ирэхүйд: “Амгалангийн ерөөл айлтгая!” гэж хэлэгтүн. Танай Эзэнтэн энэрэл нигүүлслийг өөрөө Өөртөө заяасан бөгөөд та нар хэн нэг нь үл мэдэхийн харгайгаар муу үйл үйлдээд дараа нь гэмшиж буянтан болох аваас, — Тэр бээр өршөөгч бөгөөд нигүүлсэн энэрэгч бөлгөө!

	55(55). Буяны замаас халтирсан хүмүүний мөрийг тод болгох үүднээс Бид билэгдлээ ийнхүү яруу тод тайлмуй!

	56(56). Хэлэгтүн: “Та нарын Аллахаас гадуур шүтдэг хэнд ч болов би мөргөх ёсгүй болой”. Хэлэгтүн: “Би та нарын тачаалыг дагахгүй, тэгж гэмээ нь Аллахын замаас төөрөлдөж, шулуун замаар замнагсдын дунд эс ормуй”.

	57(57). Хэлэгтүн: “Би Эзэнтнийхээ яруу тод билэгдэл дор баймуй, гэтэл та нар түүнийг худал хуурмаг гэж буй билээ. Та нарын яаруулж буй юмыг би эрхшээх мэдэлгүй болой. Түүнийг шийдэж чадах нь гагцхүү Аллах: Тэр бээр чин үнэнийг айлдагч бөгөөд шийдэгчдээс хамгийн сайн нь бөлгөө!”

	58(58). Хэлэгтүн: “Та нарын яаруулж буй юмыг би чадах асан бол уг хэргийг та бид хоорондоо шийдчих байжухуй: Аллах нүгэлтнүүдийг илүү ялгаж мэднэ шүү дээ!

	59(59). Алив далдын түлхүүр Түүнд буй; түүнийг гагцхүү Тэр бээр мэдмүй. Газарт хийгээд далай дээр бүхийг Тэр бээр мэдмүй; Навч гагцхүү Түүний эрхшээлээр унамуй; Аллахын яруу сударт тэмдэглээгүй шинэ ч бай, хатсан ч бай, нэг ч үр газрын зулай дор үгүй болой.

	60(60). Тэр бээр шөнө та нарын сүнсийг Өөртөө авах бөгөөд та нарын өдөртөө юу хийснийг мэдмүй; өглөө нь та нарт товлосон хугацааг гүйцээлгэх үүднээс сүнсийг чинь буцааж та нарыг амилуулдаг болой. Дараа нь Түүн дээр та нар эргэж ирцгээхүйд Тэр бээр та нарын юу юу үйлдсэнийг танилцуулмуй. 

	61(61). Тэр бээр Өөрийн боол нарыг захирагч бөгөөд Өөрийн сахиус нарыг та нарт илгээдэг бөлгөө. Тэгээд та нарын хэн нэгэнд үхэл ирэхийн цагт Манай элч нар сүнсийг нь номын дагуу юу ч алгасалгүй авдаг болой. 

	62(62). Дараа нь тэднийг жинхэнэ Эзэнтэн Аллахад нь буцаадаг буюу. Тиймээ, эрх мэдэл түүнд буй, бас тооцоо хийхдээ Түүнээс үтэр түргэн нь үгүй бөлгөө!”

	63(63). Хэлэгтүн: “Газар, усны харанхуйгаас та нарыг аврахуйд та нар номхон хүлцэнгүйгээр, бас дотроо залбирч Түүнд хандан: “Аяа Эзэнтэн минь ээ! Манийг эндээс аврах аваас бид, чинхүү талархагчид болно шүү!” хэмээдэг буй за”. 

	64(64). Хэлэгтүн: “Энэ болоод бусад гай гамшгаас та нарыг Аллах авармуй, гэтэл та нар Түүнтэй бусад бурхдыг эн зэрэгцүүлэн зохиодог шүү дээ”. 

	65(65). Хэлэгтүн: “Тэр бээр та нарын толгой дээрээс буюу хөл доороос чинь гай гамшгаар нэрвэх, та нарыг омог хоорондын үймээн самуунд автуулах, бие биед чинь хүчирхийллийн аагийг амсуулах тухайд хүч төгс Нэгэн бөлгөө”. Тэд ухаарахын тулд Бид билэгдлийг яаж олон янзаар тайлбарлаж буйг харагтун!

	66(66). Энэ бол жинхэнэ чин үнэн атал чиний ард түмэн үүнийг худал үг гэж үзжүхүй. Хэлэгтүн: “Би та нарыг батлан даагч биш болой”. (67). Аливаа мэдээнд өөрийнх нь хугацааг тогтоосон буй, та нар энэ тухай мөдхөн мэдмүй.

	67(68). Манай билэгдлийн тухай хэл амаа хий дэмий билүүдэж байхыг та нар үзэх аваас өөр өгүүлэмж ярих хүртэл нь холдон зайлбал зохимуй. Хэрэвзээ шулам энэ тухай албадан мартуулах аваас чи эрхбиш учраа олохын цагт нүгэлтнүүдтэй нэг дор бүү суугтун.

	68(69). Тэдний төлөөнөөс буянтнууд юуг ч эс хариуцмуй, тэд гагцхүү нүгэлтнүүдийг ятган сэнхрүүлэх үүрэгтэй бөлгөө: магадгүй, тэд Эзэнтний хилэнгээс аюудаг болж мэдэх юм!

	69(70). Өөрийн шашныг тоглоом, зугаа болгогсдыг чи хөсөр орхигтун — тэд энэ насныхаа цэнгэлд ташуурчухуй! Гэхдээ алив сэтгэл шуналд автахын хэрээр өөртөө хөнөөл зэхдэгийг тэдэнд чи үүгээр уламжлан мэдэгдэгтүн; сэтгэлийн хувьд Аллахаас өөр туслагч бөгөөд өмөөрөгч үгүй болой. Нүглээ цайруулах гэж юу ч санал болгосон түүнээс үл хүлээн авмуй. Тэд нар бол хийсэн үйлээрээ үхлээ зэхэгсэд бөлгөө. Тэд шазлам халуун усаар цангаагаа гаргамуй, Аллахад эс сүсэглэсний учир тэд зовлонт гэсгээл үзмүй!

	70(71). Хэлэгтүн: “Бидэнд тус ч болж чадахгүй, хор ч хүргэж чадахгүй хэн нэгнийг бид Аллахын хажуугаар залбиран дуудах юм уу, Аллах биднийг шулуун замд гаргасан хойно, газар дээр шулмын төөрүүлэгсэд лүгээ адил, анд нөхөд нь “Бидэн рүү, шулуун зам руу ирээч!” гэж дуудаад байхад учраа алдан тэнэгсэд лүгээ адил бид буцах зам руу эргэх үү”. Хэлэгтүн: “Аллахын зам бол жинхэнэ зам, тийнхүү ертөнцсийн Эзэнтний эрхшээлд орохыг бидэнд зарлигдсан,

	71(72). бас ийн тушаасан: “Мөргөлөө ёсчлон үйлдэгтүн, Түүнээс аюугтун, Тэр бээр та нарын эргэж цугларах Нэгэн бөлгөө!” 

	72(73). Тэр бээр тэнгэр, газрыг жинхэнээр бүтээгч; тэр нэгэн өдөр Тэр бээр “Болтугай!” хэмээн айлдах бөгөөд тэгэхүй дор тэр ёсоор болмуй.

	73. Түүний айлдвар жинхэнэ чин үнэн болой. Бүрээн дуу хангинах тэр өдөр Тэр бээр эрх мэдлийг эрхшээмүй; ил болоод далдыг тэр бээр мэдмүй. Аллах мэргэн бөгөөд мэдэгч бөлгөө!

	74(74). Ибрахим өөрийн эцэг Азарт ийн хэлсэн болой: “Чи баримлыг үнэхээр бурхан гэж үзэж байгаа юм уу? Чи болоод чиний ард түмэн илт төөрөлдөж буйг би харж байнам”.

	75(75). Ибрахимыг итгэл төгс болгох хэмээн Бид түүнд тэнгэр, газрыг эрхшээх чадлаа үзүүлсэн болой. 

	76(76). Тэгээд шөнийн харанхуй түүнийг бүрхэж, нэгэн одыг үзэхүй дор тэр өгүүлрүүн: “Энэ бол миний Эзэнтэн!” Өглөө тэр од замхран жаргахад тэр хэлрүүн: “Би алга болдог юманд дургүй”.

	77(77). Тэр мандаж буй сарыг хараад хэлрүүн: “Энэ бол миний Эзэнтэн!” Сар жаргахыг хараад тэр хэлрүүн: “Эзэнтэн маань намайг шулуун замд эс гаргах аваас би төөрөлдөгсдийн тоонд ормуй”.

	78(78). Тэр мандаж буй нарыг хараад хэлрүүн: “Энэ бол миний Эзэнтэн! Энэ нь том ажгуу!” Нар жаргахыг хараад тэр хэлрүүн: “Аяа, ард түмэн минь ээ! Аллахад эн зэрэгцүүлэн бусад бурхдыг хань болгож буйд чинь би хамаагүй шүү.

	79(79). Би тэнгэр, газрыг бүтээгч рүү нүүр юүгээн харуулж Түүний эрхшээлд чин сэтгэлээрээ орсон болой. Би олон бурхантуудын тоонд эс ормуй”.

	80(80). Тэгтэл ард түмэн нь түүнтэй мэтгэн харгалджухуй. Тэр хэлрүүн: “Аллах намайг шулуун замд хөтлөн оруулчхаад байхад та нар Түүний тухайд надтай харгалдаж байна гэж үү дээ? Та нарын Аллахад хань болгогсдоос би, энэ тухайд миний Эзэнтэн болгоогоогүй цагт, үл аюумуй. Өөрийн энгүй мэдлэгээр Аллах алив юмыг эрхшээмүй. Та нар энэ тухайд эргэцүүлэн эс бодох юм гэж үү?

	81(81). Та нарт Аллах ямар ч эрх мэдэл болгоогоогүй байхад Түүнд бусдыг хань болгохоосоо аюухгүй байхад, би тэр бусдаас чинь яахин аюух билээ? Тэгвэл энэ хоёр талын аль нь аюул багатай сан бол? Хэрэв та нар мэддэг бол!”

	82(82). Сүсэг бишрэлээ шударгуу  бусаар эс хучин сүсэглэгсэд, — зөвхөн тэд жинхэнээсээ аюух аюулгүй, зөв зам дээр байгсад бөлгөө.

	83(83). Энэ бол Ибрахимд түүний ард түмний эсрэг Бидний өгсөн баримт болой. Бид хүсвэл хэн нэгнийг зэрэг зиндаагаар өргөмжилмүй. Чинхүү хэмээвээс, Эзэн чинь мэргэн бөгөөд мэдэгч бөлгөө!

	84(84). Тэгээд Бид түүнд Исхак, Йакуб хоёрыг өгч, бүгдийг нь шулуун замаар илгээсэн болой; өмнө нь Бид Нухд шулуун замыг заасан бөлгөө. Бас түүний үр удмаас Дауд, Сулейман, Аййуб, Йусуф, Муса, Харун нарт заасан бөлгөө. Бид буян үйлдэгсдэд ийн хариу шан хайрладаг болой.

	85(85). Бас Закария, Йахиа, Иса, Илйас нарт шан хайрласан бөлгөө, —  тэд бүгд сүсэгтнүүдийнх.

	86(86). Бас Исмаил, Аль-Йаса, Йунус, Лут, — эднийг бүгдийг ертөнцсийн дээгүүр өргөмжилсөн бөлгөө.

	87(87). Тэдний эцэг өвгөд, үр удам, ах дүү нараас Бид тэд нарыг сонгож, буяны замаар хөтөлсөн болой.

	88(88). Энэ бол Аллахын зам, Тэр бээр Өөрийн боол нараас хэн таалснаа энэ замаар хөтөлмүй. Хэрэвзээ тэд Аллахтай эн зэрэгцүүлэн өөр бурхдыг зохиосон байхул тэд юу ч хийлээ гэсэн бүгд талаар өнгөрөх буюу!

	89(89). Энэ бол Бидний судар, мэргэн ухаан, цэцлэл хайрласан хүмүүс; хэрэв эд нар үүнд эс сүсэглэх аваас үүнд сүсэглэх өөр хүмүүст Бид уг үүргийг оногдуулмуй.

	90(90). Эд нар бол Аллахад хөтлөгдөгсөд, тиймийн учир тэдний замаар замнагтун! Хэлэгтүн: “Би үүний төлөө та нараас хөлс эс гуймуй. Энэ бол зөвхөн ертөнцсийг ятган сэнхрүүлж буй үйл болой!”

	91(91). Тэд нар: “Аллах хүнд юу ч хайрлаагүй” хэмээн Түүнийг зохих ёсоор үнэлээгүй бөлгөө. Хэлэгтүн: “Хүмүүсийг гийгүүлэх гэрэл, дагах зам мөр болгож Мусагийн авчирсан судрыг хэн хайрласан бэ? Гэтэл та нар түүнийг папирусын хуудсан дээр гаргахдаа заримыг нь харуулж, заримыг нь нууж буй болой. Уул нь та нар ч өөрсдөө мэдэхгүй, өвөг дээдэс чинь ч мэдэхгүй юмаа сурсан билээ”. Хэлэгтүн: “Аллах!” Дараа нь тэднийг хэл амаа билүүдүүлэхээр орхигтун.

	92(92). Энэ бол Бид адисалж, тэгээд үүний өмнө илгээснийг нотлон та нарт илгээсэн судар болой. Та нар энэ судраар хотуудын эх болсон [Мекка] хотыг, түүний орчин тойрны бүх юмыг, хойд нас хийгээд үүнд сүсэглэдэг, эргэл мөргөлөө ёсчлон сахидаг хүмүүсийг сэнхрүүлж байх ёстой буюу.

	93(93). Аллахыг гүжирдэн гүтгэгч буюу “Надад бошигт гэгээрэл заяажухуй” гэж өгүүлэгсдээс илүү шударгуу  бус хүн гэж байх уу? Уул нь түүнд юу ч заяагаагүй болой. Эсвэл “Аллах дээрээс та нарт хайрлаж буйтай адилыг би хайрламуй” гэж яригсдаас илүү нүгэлтэн гэж байх уу? Бүх нүгэлтнийг үхэл ямар их гай зовлонд багалзуурдан унагадгийг чи харсан сан бол! Сахиус нар тэдэн рүү гар сунган: “Та нар бүгдээрээ сүнсээ зайлуулагтун! Та нар Аллахыг гүжирдэн гүтгэж, өөрсдийг өргөмжлөн Түүний билэгдлийг гутааж байсныхаа төлөө энэ өдөр зовлонт шившгийн хариу хүртмүй” хэмээн хэлцгээмүй.

	94(94). Та нар Бидний хайрласан бүхнийг ардаа орхиод, Бид та нарыг хамгийн анх бүтээсэн байдлаар ганцаараа Бидэн дээр ирсэн билээ. Та нар өөрсдийн нөхөд хэмээн нотлон байсан нөгөө өмөөрөгчид чинь дэргэд чинь алга буйг Бид бас үзмүй. Та нарын хамаг холбоо тасарч, зохион бодсонууд чинь бүгд арилан оджухуй.

	95(95). Чинхүү хэмээвээс, Аллах алив ястай ясгүй үрийг ургуулмуй; Тэр бээр үхсэнээс амьдыг гаргамуй, амьдаас үхсэнийг гаргамуй! Аллах энэ бөлгөө! (Түүний чин үнэнээс хөндий буй) та нар яасан болчимгүй билээ! 

	96(96). Тэр бээр үүрийн гэгээгээр (тэнгэрийг) ярж, амарлиулах хэмээн шөнийг товлож, нар, сараар хугацаа тоолуулмуй. Энэ бол аугаа бөгөөд мэргэн Түүний тогтоол болой!

	97(97). Эх газар, далай тэнгис дээр харанхуй буухуйд та нарын замыг заах үүднээс Тэр бээр оддыг байршуулсан бөлгөө. Мэдлэг бүхий хүмүүст Бид билэгдлээ ийнхүү тайлбарламуй.

	98(98). Тэр бээр та нарыг анхлан эрийн хэвлийд байршуулж, дараа нь эхнэрийн умайд заяаж, тийнхүү нэг сүнснээс та нарыг бойжуулагч бөлгөө. Ухаарал бүхий хүмүүст Бид билэгдлээ ийнхүү тайлбарламуй.

	99(99). Тэр бээр тэнгэрээс ус хайрлагч, Бид түүгээр алив ургамлыг ургуулмуй, бас түүгээр өвс соёолуулж, үр тариа эгнүүлэн суулгаж ургуулмуй. Түүний ачаар хасарваанийн дал модны үрэвчнээс жимсний хонгорцог багсран унжмуй; өөр хоорондоо адил, бас тэс өвөр усан үзэм, чидун, анарын цэцэрлэгийг тариалмуй. Эдгээрийн үр жимс булцайн боловсрохыг харагтун! Чинхүү хэмээвээс, сүсэглэгсдийн билэгдэл үүнд оршмуй!

	100(100). Аллах жиннийг бүтээсэн атал тэд нар жиннийг Түүнтэй эн зэрэгцүүлэн хань болгожухуй, бас тэр тухайд юу ч эс мэдэх атлаа Түүнийг гүтгэн охид, хөвгүүдтэй хэмээмүй. Түүнийг шагшин магтмуу! Тэр бээр Түүнийх хэмээж буй юмнаас дэндүү дээгүүр бөлгөө!

	101(101). Аяа, Тэнгэр, газрыг анхлан Бүтээгч! Түүнд эхнэр байгаагүй юм чинь Тэр бээр яахин хүүхэдтэй байх сан билээ? Тэр бээр ахуй бүхнийг бүтээсэн бөгөөд алив юмыг мэдмүй!

	102(102). Та нарын Эзэнтэн Аллах ийм бөлгөө! Ахуй бүхнийг бүтээгч, Түүнээс өөр бурхан үгүй болой. Тиймийн учир Түүнийг шүтэгтүн! Чинхүү хэмээвээс, Тэр бээр алив учрыг захирамжлагч болой!

	103(103). Хорвоод Түүнийг үзэх нүдэн гэж үгүй, Тэр бээр аливаа харааг хармуй. Тэр бээр нэвтэрхий соёрхогч бөгөөд бүхнийг мэдмүй! 

	104(104). Эзэнтнээс чинь та нарт илэрхий билэгдэл тохиожухуй. Хараатайгийн заяа нь түшиж түүнийг танимуй, эс хараатайн хохь болмуй. Энэ тухайд би та нарын харуул бус бөлгөө!

	105(105). Тэд нараар: “Чи суралцсан болой” гэж хэлүүлэх үүднээс, бас мэдлэгтэй хүмүүнд Бид тодорхой тайлбарлахын учир Өөрийн билэгдлийг ийнхүү янз бүрээр тайлдаг бөлгөө.

	106(106). Чиний Эзэнтэн “Түүнээс өөр бурхан үгүй” хэмээн ятган сэнхрүүлснийг дагагтун. Тэгээд Түүнтэй эн зэрэгцүүлэн өөр бурхдыг зохиогсдоос хол явагтун. 

	107(107). Хэрэвзээ Аллах тийн болгоох сон аваас тэд нар өөр бурхдыг зохиохгүй байх сан; гэвч Бид чамайг тэдний харуул болгоогүй, чи ч тэдний захирагч биш болой.

	108(108). Хорсохын хажуугаар билгийн сав харанхуйн шалтгаанаар Эзэнтнийг эс муучлуулахын учир Аллахаас гадуур тэд нарын шүтдэг бурхдыг бүү муучлагтун. Бид тийнхүү алив ард түмний хэрэг явдлыг өөрт нь шохоорхолтой болгосон болой. Тэд нар замын эцэст өөрийн Эзэнтэн дээр ирмүй. Тэр цагт Тэр бээр тэдний юу үйлдэж асныг мэдэгдмүй.

	109(109). Тэд нар билэгдэл ирж гэмээ нь түүнд заавал сүсэглэнэ хэмээн хамгийн чанд андгайгаа Аллахын алдрыг барьж тавьсан буюу. Хэлэгтүн: “Билэгдэл цөм бүгд Аллахын мэдлийнх, гэвч билэгдэл тохиосон байлаа ч тэд түүнд тэртэй тэргүй итгэхгүй асныг хэн та нарт ойлгуулах сан билээ!”

	110(110). Тэд нар үүнд анхнаасаа сүсэглээгүй учраас Бид цохилох зүрх, харах нүдийг нь буруу тийш эргүүлмүй; тэгээд Бид тэднийг төөрөгдөлдөө сохроор хэсүүчлэн тэнэсэн чигээр нь орхимуй.

	111(111). Хэрэвзээ Бид тэдэн рүү сахиус нарыг буулгасан байлаа ч, хэрэвзээ тэдэнтэй үхэгсэд яриад эхэлсэн байлаа ч, хэрэвзээ Бид тэдний нүүрэн дээр алив бүхийг цуглуулсан байлаа ч, тэр тухайд Аллахын соёрхол байхгүй аваас тэд тэртэй тэргүй үл сүсэглэх бөлгөө. Гэвч тэдний олонх нь үл мэдмүй! 

	112(112). Бид тийнхүү зөнч мэргэн болгонд хүмүүн хийгээд жиннээс дайсан болгож шулам бүтээсэн болой; тэдний зарим нь хий хоосон гоё үгээр нөгөөдүүлийнхээ толгойг эргүүлэн ятгамуй. Хэрэвзээ чиний Эзэнтэн таалсан бол тэд ийм юм үл хийх сэн билээ. Тиймийн учир тэднийг болоод худлаа зохиож буй юмыг нь хөсөр орхигтун!

	113(113). Хойд насанд үл итгэгсдийн зүрх сэтгэл тэдний зүг хандаж байг; тэгээд тэд нараараа сэтгэл нь ханаж байг, хурааж буй нүглээ хурааж байг.

	114(114). Би Аллахаас өөр шүүгчийг хүснэ гэж үү? Тэр бээр та нарт зохиомж төгс яруу судар хайрлагч шүү дээ. Биднээс судрын хишиг хүртэгсэд түүнийг Эзэнтэн чинь үнэн бээр хайрласныг мэдэх бөлгөө. Тиймийн учир энэ тухайд эргэлзэгчдийн тоонд бүү орогтун! 

	115(115). Чиний Эзэнтний айлдвар үнэн хийгээд шударгуу гаар ийн төгсмүй. Түүний айлдварыг хэн ч өөрчилж эс чадмуй. Тэр бээр сонсооч бөгөөд мэдэгч шүү дээ! 

	116(116). Хэрэвзээ чи газар дээрх олонхын араас дагах аваас тэд чамайг Аллахын замаас алдруулмуй. Тэд нар чинь өөрсдийн зохиосон юмыг л дагаж, худал таамаг тавьж буй шүү дээ!

	117(117). Чинхүү хэмээвээс, Аллахын замаас хэн хазайж буйг чиний Эзэнтэн хамгийн сайн мэдмүй; бас хэн шулуун замаар замнаж буйг Тэр бээр мэдмүй!

	118(118). Хэрэвзээ та нар Аллахын билэгдэлд сүсэглэдэг ахул Түүний алдрыг барьж хурайлсныг идэгтүн!

	119(119). Юуг эс идэж болохыг Эзэнтэн та нарт тодорхой заасан юм чинь өөрийн эрхгүй л эс идэх аваас Түүний алдраар хурайлсныг идэхгүй байхын учир юу сан билээ? Олон хүмүүн үл мэдэхийн харгайгаар хүсэл тачаалдаа автан бусдын замыг алдруулдаг болой. Чинхүү хэмээвээс, чиний Эзэнтэн шударгуу  бус үйлтнийг хамгийн сайн мэдмүй! 

	120(120). Ил болоод далд нүглээс түдгэлзэгтүн; чинхүү хэмээвээс, үйлээр хураасан нүглийн шанг хэнд ч зохих ёсоор өгмүй! 

	121(121). Аллахын алдраар хурайлаагүй юмыг бүү идэгтүн: энэ бол нүгэл! Шулам өөрийн талынхныг та нартай тэмцэлдүүлэхээр тухирмуй, та нар түүний үгэнд орох аваас олон бурхантан болмуй.

	122(122). Үхсэн байхад нь Бид амилуулж гэрэл хайрлаад, тэр гэрлээрээ олны дунд яваа хүнийг харанхуйд байгаа, тэндээсээ үүрд эс гарах хүнтэй харьцуулж болно гэж үү? Нүгэлтнүүдийн хийж байгаа юм өөрсдөд нь маш сайхан харагдах бөлгөө!

	123(123). Бид суурин болгонд гэм нүгэлтэй хүмүүсийг тэндээ аргалан залилж байг хэмээн эрхтэн дархтан болгосон буюу. Гэвч тэд нар өөрсдийгөө залилж буй бөгөөд тэр тухайгаа эс мэдмүй.

	124(124). Тэдэнд билэгдэл ирэхийн цагт тэд ийн өгүүлрүүн: “Аллахын элч нарт хайрласны лугаа адилыг бидэнд хүртээгээгүй цагт бид үл сүсэглэмүй”. Өөрийн элчийн газрыг хаана байрлуулахаа Аллах илүү мэдмүй. Гэмт хүмүүсийг Бурханы нигуур дор шившигт доромжлол нэрвэмүй. Хар санаалсан ов мэхнийх нь хариуд хатуу цээр оногдмуй!

	125(125). Аллах шулуун замаар илгээхээр таалсныгаа исламд зориулан цээжийг нь уужуутгаж, замаас нь хазайлгахаар болгоосныхоо цээжийг тэнгэрт хөөргөх мэт бачууруулмуй. Аллах сүсэггүйчүүдийг ийм цээрээр гэсгээдэг бөлгөө!

	126(126). Энэ бол чигээр нь хөтөлдөг чиний Эзэнтний шулуун цэх зам болой. Ухаарах хэн бүхэнд Бид ийнхүү Өөрийн билэгдлийг таниулсан билээ. 

	127(127). Тэд нарын хувьд амгалан голомт нь тэдний Эзэнтний тэнд буй; Тэр бээр тэдний бүтээсний шанд тэдний Ивээгч болмуй.

	128(128). Тэр бээр тэднийг бүгдийг цуглуулах өдрөө хэлрүүн: “Аяа, үй олон жинн! Та нар энэ ард түмнээс дэндүү олныг өөртөө [ятган] авчихуй!” Хүмүүсээс тэдний хань нөхөд бологсод хэлрүүн: “Аяа, Бурхан минь! Бид бие биеэсээ ашиг олох гэж хичээсэн болой. Одоо ингээд Чиний бидэнд зурж өгсөн хязгаарт тулж ирж баймуй”. Тэр бээр өгүүлрүүн: “Та нарын нөхцөх орон бол халуун там, гагцхүү Аллах өөрөөр эс таалах аваас та нар тэнд эгнэгт оршмуй”. Чинхүү хэмээвээс, чиний Эзэнтэн мэргэн бөгөөд мэдэгч бөлгөө!

	129(129). Тийнхүү Бид нүгэлтнүүдийн хураасан гэмийнх нь төлөө нэг хэсгийг нь нөгөөд нь захируулмуй.

	130(130). Аяа, үй олон жинн болоод хүмүүн нар аа! Та нарын өөрсдийн чинь элч Миний билэгдлийг та нарт таниулж, энэ нэгэн өдөр ирэх тухай мэдээлж та нар дээр ирж байгаагүй юм гэж үү? Тэд хэлрүүн: “Бид өөрсдийгөө хөнөөх зүйлийг гэрчилмүй!” Тэд нар энэ насныхаа цэнгэлд хууртан, өөрсдийгөө хөнөөх аюултай атал нүгэл хурааж асныгаа гэрчлэн мэдүүлэх болмуй.

	131(131). Энэ бол чиний Эзэнтэн оршин суугчид нь сануулга мэдээ аваагүй цагт нэг ч сууриныг шударгуу  бусаар хөнөөхгүй байсны учраас ийн буй бөлгөө.

	132(132). Хүн болгонд үйлд нь дүйсэн эрэмбэ оногдмуй. Эзэнтэн чинь тэд нарын юу хийж буйг үл тоомсорлодог бус болой. 

	133(133). Чиний Эзэнтэн баян, энэрэл хайрыг хүрэлцээтэй эзэмдэгч болой. Хэрэвзээ Тэр бээр таалсан ахул та нарыг өөр ард түмний үр удмаас бойжуулсан шигээ та нарыг устгаж, хэн болгоосноороо солих буй за.

	134(134). Чинхүү хэмээвээс, та нарт амласан юмны цаг нь ирмүй, та нар түүнийг зайлуулж эс чадмуй!

	135(135). Хэлэгтүн: “Аяа, ард түмэн минь ээ! Өөрсдийн бололцоогоор хийцгээгтүн, би ч гэсэн хиймүй, 

	136. мөнхийн орон бидний хэнд нь заяахыг та нар дараа нь мэдэх болой. Чинхүү хэмээвээс, нүгэлтнүүд жаргаланг эс үзэх бөлгөө!”

	137(136). Аллахын тааллаар ургаж, үржсэн үр тариа, мал сүргээс тэд нар Түүнд хувь товлоод, баширлан зохиож хэлрүүн: “Энэ нь Аллахад, энэ нь бидний хань бологсдод!” Гэвч хань бологсдын хувь Аллахад эс ирдэг атал Аллахын хувь хань бологсдод очдог ажгуу. Тэдний шүүн тунгааж буй зүйл ямар бузар вэ!

	138(137). Тийнхүү эдгээр хань бологсод олон бурхантуудын олонход нь тэднийг хөнөөж, сүсэг бишрэлийг нь самууруулах үүднээс үр хүүхдээ хороохыг цэнгэлт ёс болгожухуй. Гэтэл Аллах таалах аваас тэд нар ийм юм хийхгүй асан болой. Тэднийг болоод худлаа зохиож буй юмыг нь хөсөр орхигтун!

	139(138). Тэд бас хэлрүүн: “Тийм ийм мал, тийм ийм тариа та нарт цээртэй болой; түүнийг зөвхөн бидний хүссэн хүн идэж болмуй”. Аллахын алдрыг барьж хурайлаагүй мал, нуруу нь хориотой мал гэж Түүний өмнөөс худлаа зохиодог ажгуу. Худлаа юм зохиож буйнх нь төлөө Тэр бээр тэдэнд хариу шанг бүрнээ баримуй!

	140(139). Тэд бас хэлрүүн: “Энэ малын умайд буй болбоос зөвхөн манай эрчүүдэд зориулагдсан бөгөөд манай хүүхнүүдэд хориотой бөлгөө”. Харин тэр үр төл нь үхмэл байх аваас бүгд (идэхэд) оролцмуй. Тэр бээр тэдэнд худал юм зохиосных нь хариу шанг хүртээмүй: Тэр бээр мэргэн бөгөөд мэдэгч шүү дээ!

	141(140). Бүдүүлэг харанхуй хийгээд мунхгийн хар гайгаар төрсөн үрээ алагсад, Аллахын өөрсдөд нь хайрласан хишгийг хориглогсод бол өөрийгөө хорлогсод бөлгөө. Тэд Аллахыг гүжирдэн Түүний замаас халтирагсад бөгөөд цэх шулуун явагсад бус болой. 

	142(141). Тэр бээр тулгууртай, тулгуургүй (усан үзмийн) цэцэрлэгийг тордон ургуулагч, хасарваань хийгээд янз янзын үр жимст тариалан, адил ба өвөр ялгаатай чидун хийгээд анар сэлтийг ургуулагч болой. Боловсорч гүйцсэн цагт нь эдгээр үр жимсийг хүртэгтүн, хураах ажлыг зохих ёсоор анхаарагтун, харин үрэлгэн байж эс болмуй. Чинхүү хэмээвээс, Тэр бээр үрэлгэнийг эс таалмуй!

	143(142). Малын хувьд бол: зарим нь ачлага уналгад, зарим нь хүнсэнд зориулагдмуй, тиймээс Аллахын та бүхэнд болгоосныг хүртэгтүн, шулмын замаар бүү орогтун! Тэр бол та нарын илт дайсан шүү дээ.

	144(143). Хосоор найман толгой мал (авагтун): хониноос хоёрыг, ямаанаас хоёрыг. Ингээд хэлэгтүн: “Тэр бээр хоёулынх нь эрийг үү эсвэл эмийг хориглов уу? Эсвэл эм малын хэвлийд буйг хориглов уу? Хэрэв та нар үнэнийг ярьдаг бол тодорхой мэдлэгтэйгээр хэлнэ үү?”

	145(144). Бас тэмээнээс хоёрыг, үхрээс хоёрыг. Хэлэгтүн: “Тэр бээр хоёулынх нь эрийг үү эсвэл эмийг хориглов уу? Эсвэл эм малын хэвлийд буйг хориглов уу? Аллах энэ бүхнийг ёс болгож ахуйд та нар гэрчээр байсан уу? Аллахыг худлаа гүжирдэгч, харанхуй бүдүүлгийн харгайгаар хүмүүсийг Аллахын замаас хазайлгагчдаас илүү нүгэлтэн гэж байх уу? Чинхүү хэмээвээс, Аллах үл сүсэглэгсдийг эс хөтөлмүй!

	146(145). Хэлэгтүн: “Надад нээгдсэнээс үзэхүл хүний идэж буй юмнаас хориотой зүйл гагцхүү үхдэл, гоожсон цус, эсвэл гахайн махнаас өөрийг би эс олмуй, учир гэвэл эдгээр нь бузар, бас Аллахын алдраар хурайлалгүй алсны хувьд нүгэлт идээ буюу. Завхруулагч буюу гэмтэн бус аваас өөрийн эрхгүй сайх идээг идсэн ахул, — чиний Эзэнтэн өршөөгч бөгөөд энэрэгч шүү дээ!

	147(146). Иудаизмын ёсыг сахигсдад Бид алив (битүү) туурайтны махыг хориглосон болой. Мөн үхэр, хонины нурууны болон яс барьсан өөх, дотор өөхнөөс бусад өөхийг хориглосон болой. Тэдний дуулгаваргүй дураараа загнасны хариуд Бид ийм шан өгч буй, — Бидний айлдвар үнэхээр үнэн бөлгөө!

	148(147). Хэрэв тэд нар чамайг худалч гэж үзэж буй бол хэлэгтүн: “Та нарын Эзэнтэн энгүй их энэрлээр бялхаж байдаг болой; хэдий тийм боловч нүгэлт хүмүүнээс Түүний гэсгээлийн хүчийг сааруулж үл болмуй”.

	149(148). Аллахад хань зохиож ологсод ийн өгүүлрүүн: “Хэрэвзээ Аллах таалсан ахул бид болоод бидний эцэг өвгөд Түүнд хань эс зохиох сон, бас ямар ч хориг байхгүй байх сан билээ”. Тэднээс өмнө байгсад ч Манай цээрийн хүчийг амстлаа тийнхүү худал ярьж асан ажгуу. Хэлэгтүн: “Та нарт энэ талаар ямар нэг мэдлэг байна уу? Байх аваас бидэнд харуулна уу. Та нар худлаа таамаг зохиож, түүндээ хөтлөгдөж баймуй!

	150(149). Хэлэгтүн: “Аллахад бат нут нотолгоо буй. Хэрэвзээ Тэр бээр тийн таалсан ахул та нарыг цөмийг нь шулуун замд гаргах байсан бөлгөө”.

	151(150). Хэлэгтүн: “Аллах энэ бүхнийг хориглосныг гэрчлэх өөрийн гэрч нарыг нааш нь дуудагтун!” Тэд нар тийнхүү гэрчлэх аваас чи тэдэнтэй хамт бүү гэрчлэгтүн. Манай билэгдлийг худлаа гэж үзэгсэд, хойд насанд үл итгэгсдийн башир аргад бүү автагтун, — тэд нар өөрсдийн Эзэнтэнд эн зэрэгцүүлэн зохиосноо хань болгодог бөлгөө!

	152(151). Хэлэгтүн: “Ирцгээгтүн, танай Эзэнтний та нарт хориглосон юмыг би уншиж өгье: Түүнтэй юуг ч бүү эн зэрэгцүүл; эцэг эхдээ буян үйлд; ядуурахаас аюуж үр хүүхдээ бүү хороо, Бид та нарыг ч, тэднийг чинь ч хоолломуй; шившигт хэрэгт ил, далдаар бүү хавьт; Аллах хориглосон учир Түүний болгоосноос бусдаар хүний амь бүү хөнөө. Тэр бээр та нарт үүнийг гэрээсэлсэн буй — магадгүй, та нар ухаарч мэдэх юм!

	153(152). Өнчин хүүхдүүдийг насанд хүртэл тэдний эд хөрөнгөнд ач тус болохоос өөр зорилгоор бүү хүр; хэмжээ хийгээд жинг шударгаар нарийн сахь. Бид хүмүүнд даахаас нь илүү ачаа үл үүрүүлмүй. Та нар үг яриандаа шударга байгтун, төрөл төрөгсдөдөө гагцхүү үнэнийг хэлэгтүн. Аллахын гэрээсийг үнэнчээр сахигтун, энэ бол та нарыг санаж байг хэмээн Түүний айлдсан гэрээс бөлгөө!

	154(153). Энэ бол чигээр нь хөтөлдөг Миний зам болой; Түүний замаас гарахгүйн тулд өөр замаар бус гагцхүү энэ замыг дагагтун. Энэ бол Түүний айлдсан гэрээс бөлгөө, магадгүй та нар аюун сүсэглэж мэдэх юм! 

	155(154). Бас үүнээс гадна, буян үйлдэгсдийн хувьд Эзэнтний энэрэл хайрыг гүйцээх үүднээс Бид Мусад судар хайрласан болой; бас бүх чухал зүйлийг түүгээр тайлбарлахын үүднээс, зам мөрийн удирдамж, энэрэхүйн чиг болгох үүднээс тийн хайрлажухуй, — магадгүй, тэд нар Эзэнтэнтэйгээ уулзахын учир сүсэглэж мэдэх юм!

	156(155). Бас энэ бол Бидний хайрласан адис ерөөлт судар болой; Эзэнтний хилэнгээс аюуж, түүнийг даган сахигтун, — магадгүй, та нар өршөөл үзэж мэдэх юм!

	157(156). бас та нар ийн эс ярихын тулд: “Судрыг биднээс өмнө зөвхөн хоёр ард түмэнд хайрласан бөлгөө; түүнийг судлах тухайд бид үнэхээр хайнга ханджухуй”.

	158(157). Эсвэл ийн эс ярихын тулд: “Хэрэвзээ бидэнд судар хайрласан байсан сан бол бид түүнийг тэднээс илүү үнэнч сахих асан болой!” Эзэнтнээс чинь яруу тод билэгдэл, зам мөрийн чиг, энэрэл хайр та нарт нэгэнт иржүхүй. Тэгвэл Аллахын билэгдлийг худлаа хэмээж, түүнээс нүүр буруулагсдаас илүү нүгэлтэн гэж байх уу? Манай билэгдлээс нүүр буруулагсдад Бид тэгснийх нь төлөө хатуу гэсгээл үзүүлмүй!

	159(158). Тэд нар өөрсөд рүү нь сахиус нар морилж ирнэ эсвэл Эзэнтэн Өөрөө заларна эсвэл Эзэнтний чинь ямар нэгэн билэгдэл ирнэ гэж арай бодож байгаа юм биш биз дээ? Гэвч Эзэнтний чинь ямар нэгэн билэгдэл ирэх тэр өдөр, сэтгэл өдий хүртэл шүтээгүй ахул, эсвэл сүсэг бишрэлээ хичээн буян үйлдээгүй ахул, тэдгээрт итгэх сүсэг сэтгэлд тус эс болмуй. Хэлэгтүн: “Хүлээгтүн! Бид бас хүлээмүү!”

	160(159). Чинхүү хэмээвээс, чи бол сүсгээ хувааж, бүлэг бологсдын тоонд эс ормуй. Тэдний хэргийг Аллах мэдмүй; тэгээд юу хийж асныг нь Тэр бээр дараа нь тэдэнд мэдэгдэх болой.

	161(160). Сайн үйлтэй ирэгсдэд арав дахин илүү буян хайрламуй, муу явдалтай ирэгсдэд тэр хэмжээнийх нь хороор хариу баримуй, —  тэгэхүйд тэднээс нэг нь ч эс гомдмуй.

	162(161). Хэлэгтүн: “Чинхүү хэмээвээс, Эзэнтэн маань намайг зөв замаар, буянт сүсэгт, Ибрахим ханифын сүсэгт оруулжухуй. Тэр олон бурхантуудад үл хамаарах бөлгөө”.

	163(162). Хэлэгтүн: “Чинхүү хэмээвээс, миний мөргөл, миний буян, миний амьдрал, үхэл бүхэлдээ ертөнцсийн Эзэнтэн Аллахад харьяалмуй! (163). Түүнд хань байхгүй бөлгөө. Надад ийнхүү зарлигдсан бөгөөд би исламын эрхэнд орогсдын анхных болой”.

	164(164). Хэлэгтүн: “Аллах алив ахуй бүхийн Эзэнтэн атал би Түүнээс өөр Эзэнтнийг хайх юм уу? Аливаа сэтгэл өөрийн үйлийн үрийг эдэлж, үүрэх ачаагаа үүрнэ, бусдынхыг эс үүрмүй”. Дараа нь та нар Эзэнтэндээ эргэж ирэх бөгөөд Тэр бээр та нарын юугаар зөрж асныг чинь мэдэгдэх болой.

	165(165). Бас Тэр бээр та нарыг газар дээр үе залгамжлагч болгож, та нарт хайрласан юмаараа та нарыг сорихын тулд нэг хэсгийг чинь нөгөөдүүлийнх нь дээгүүр зохих зэргээр нь эрэмбэлсэн бөлгөө. Чинхүү хэмээвээс, чиний Эзэнтэн шийтгэхдээ үтэр түргэн, тэгэвч чинхүү хэмээвээс, Тэр бээр өршөөгч бөгөөд энэрэгч болой!

	



	

7 
ХАШЛАГАНЫ ХЯР

	Аяа, машид нигүүлсэгч, нэн өршөөлт Аллахын алдрыг барьюу!

	(1). Алиф-Лям-Мим-Сад. (2). Чамд дээдийн бичгийг хайрлажухуй, түүнээс болж чиний цээж бүү бачуураг! — чи түүгээр ятган сэнхрүүлэг, тэр нь сүсэгтэн нарт сануулга болж байг хэмээн тийн хайрлажухуй.

	2(3). Тиймийн учир Эзэнтнийхээ хайрласны мөрийг дагагтун, Түүнээс өөр ивээгчийг бүү дагагтун. Та нар яасан бага санадаг (өнгөрсний сургамжийг) юм бэ!

	3(4). Бид хэчнээн хот сууриныг сөнөөв өө! Бидний хилэн тэдэн дээр шөнийн цагаар буюу үдийн дараах зүүрмэгийн үеэр бууж байжухуй.

	4(5). Бидний хилэн тэдэн дээр буух хоромд тэд гагцхүү: “Бид үнэхээр нүгэлтэн байжухуй!” хэмээн хашхирсан бөлгөө.

	5(6). Бид (дээдийн бичгийн) хишиг хүртэгсдээс ч, уламжилсан элч нараас ч өчиг авмуй.

	6(7). Бид тэдэнд (юу хийж асныг нь) нарийн мэдлэгтэйгээр ярьж өгмүй. Бид эзгүй байна гэж байхгүй шүү дээ!

	7(8). Тэр өдөр жин үнэн хэмжүүр болмуй. Хэн жин их дарсан нь цэнгэлийн манлайг олмуй,

	8(9). жин бага дарсан нь Манай билэгдлийг ёс бусаар үзэж асны учир өөрсдийгөө хөнөөлөөр нэрвэмүй.

	9(10). Бид та нарыг газарт тогтоож, амьдрах эх булгаар хангасан билээ, — гэтэл та нар бага талархах юм даа!

	10(11). Бид та нарыг бүтээж, хэлбэр дүрс оруулсны дараа сахиус нарт Бид ийн хэлсэн бөлгөө: “Адамд мөргөгтүн!” Тэгэхүй дор Иблисээс бусад нь мөргөжүхүй; тэр бээр мөргөгчдийн тоонд орохоос татгалзсан ажгуу.

	11(12). (Эзэнтэн) хэлрүүн: “Би чамд тушаасан атал чи юунаас болж эс мөргөв?” Тэр хэлрүүн: “Би түүнээс дээр: Чи намайг галаас бүтээсэн билээ, гэтэл түүнийг шавраар бүтээсэн шүү дээ”.

	12(13). (Эзэнтэн) хэлрүүн: “Эндээс үтэр ойчтугай! Чи энд өргөмжлөгдөж байх ёсгүй. Эндээс тонил! Үүнээс хойш чи адлагдагсдын тоонд ормуй!” 

	13(14). Тэр хэлрүүн: “Бүгд сэхээрэхүйн өдөр хүртэл миний хугацааг сунгаж өгөөч”.

	14(15). (Эзэнтэн) хэлрүүн: “Чамайг хугацаа сунгуулагчдын тоонд оруулбай”.

	15(16). Тэр хэлрүүн: “Чи намайг зөв замаас гаргасны учир би Чамайг хүрэх замд сууж (Чам рүү тэмүүлэгсдийг) бүгдийг отмуй.

	16(17). Тэгээд би тэдний ар өврөөс, баруун зүүнээс (цэнгэлээр) уруу татмуй, дараа нь Чи тэдний олонхоос талархлын ул мөр үл олж үзмүй”.

	17(18). (Эзэнтэн) хэлрүүн: “Зэм хүлээсэн өчүүхэн нэгэн болсноор эндээс зайл! Эд нараас чамайг дагагсад гарах аваас Би та нараар халуун тамыг дүүргэмүй!

	18(19). Харин Адам, чи эхнэрийнхээ хамт диваажинд орж залрагтун; хүссэнээ хүртэгтүн, гагцхүү энэ мод руу бүү ойртогтун, ойртвоос ёсон бусын муу үрд унамуй”.

	19(20). Гэтэл тэдний хувьд түрүүн нь нууц асан ичиг сэрлийг нь шулам нээж өгөх гэж хорхойсом шивнэн ийн өгүүлрүүн: “Та нарыг сахиус болгохгүй эсвэл мөнхрүүлэхгүй хэмээн танай Эзэнтэн энэ модыг та нарт хориглосон бөлгөө”.

	20(21). Тэгээд шулам тэр хоёрт ийн андгайлжухуй: “Би бол, чинхүү хэмээвээс, та нарын үнэнч зөвлөгч болой”.

	21(22). Шулам тийнхүү тэднийг хуурч уруу татсан бөлгөө. Тэгээд тэр хоёр модны амтыг үзмэгц тэдний ичиг (эрхтэн) илрэн гарч тэд өөрсдөдөө диваажингийн навчаар (хувцас) нэхжүхүй. Тэгвээс Эзэнтэн тэдэнд өгүүлрүүн: “Би та нарт энэ модыг хориглоогүй сэн бил үү, шулам та нарын заналт дайсан гэж Би хэлсэн бус уу?”

	22(23). Тэд хэлрүүн: “Аяа, Эзэнтэн минь ээ! Бид өөрсдөө сэтгэлээ хөнөөжүхүй! Хэрэвзээ Чи биднийг энэрэн эс өршөөх аваас бид үнэнхүү хүнд хохирол амсах нь ээ”.

	23(24). Эзэнтэн өгүүлрүүн: “Та нар нисэж унацгаагтун, тэгээд бие биедээ дайсан болцгоогтун! Та нарын орших орон бол газар, (Миний) тогтоосон хугацаанд түүнийг ашиглагтун”.

	24(25). Тэр бээр хэлрүүн: “Та нар тэнд аж төрмүй, тэнд үхмүй, мөн тэндээс дуудагдмуй”.

	25(26). Аяа, Адамын хөвгүүд ээ! Та нарыг ичгээ далдлаг хэмээн Бид та нарт хувцас хайрлавай, бас сайхан гоёл хайрлавай. Гэвч сүсэг бол алив хувцасны хамгийн сайн нь буюу. Тэр чинь Аллахын билэгдлээс (гарч байгаа) болой, магадгүй та нар санаж мэдэх юм.

	26(27). Аяа, Адамын хүүхдүүд ээ! Шулам та нарын элэнц хуланцыг мэхэлж, тэднийг өөрсдөд нь ичиг чигээр нь харуулахын учир гэмийн бүрхэвчийг нь хуулан диваажингаас ангижруулсан лугаа адил та нарыг тэр бүү мэхлэг. Тэр болоод түүний үй олон сүрэг та нарын тэднийг үзэхгүй газраас та нарыг харж байгаа шүү дээ. Чинхүү хэмээвээс, Бид шулмыг үл сүсэглэгсдийн ивээгч болгосон бөлгөө!

	27(28). (Тэд нар) бузар хэрэг үйлдэхийн цагт ийн хэлрүүн: “Бид өвөг дээдсээ ийн хийж бүхийг олж харсан болой, бас Аллах ч бидэнд ийнхүү зарлиг болжухуй”. Хэлэгтүн: “Чинхүү хэмээвээс, Аллах бузар явдлыг үл тушаамуй! Та нар Аллахын тухай өөрсдийн мэдэхгүй юмаа үнэхээр ярих юм гэж үү дээ?”

	28(29). Хэлэгтүн: “Миний Эзэнтэн шударгуу  байхыг зарлигдсан бөлгөө; та нар аль ч сүмд мөргөл үйлдсэн Түүн рүү нүүрээ харуулж байгтун. Сүсэг бишрэлээ сахиж, Түүнийг алдраар нь дуудаж байгтун. Та нарыг Тэр бээр анхлан яаж бүтээсэн янзаар та бүхэн Түүн дээр эргэж ирмүй! (30). Тэр бээр заримыг нь чиглүүлж, бусад зарим нь Бурханы оронд шулмыг ивээгчээ болгочхоод шулуун замаар замнаж буй хэмээн бодсоны учир тэдэнд төөрөлдөх хувь оногджухуй!”

	29(31). Аяа, Адамын хүүхдүүд ээ! Мөргөлийн газар очихын өмнө сайн хувцсаа өмсөж, гоёл чимгээ зүүгтүн, хэмжээг сахин амтархан идэж уугтун, — Аллах хомхойрогчдыг үл таалдаг шүү дээ!

	30(32). Хэлэгтүн: “Аллах өөрийн боол нарт хайрласан гоёл хийгээд Түүний та нарыг хооллож буй сайхан идээг хэн хориглосон юм бэ?” Хэлэгтүн: “Эл хайр хишиг бол сэхээрэхүйн өдөрт энэ яваа насандаа итгэгсдэд зориулагдсан бөлгөө”. Бид Өөрийн билэгдлийг ухаарал бүхий хүмүүст ийн тайлбарлаж буй билээ.

	31(33). Хэлэгтүн: “Миний Эзэнтэн ил далдын алив ичгэвтэр явдал, нүгэл болоод эрх бусын хорон үйл, Аллах дээрээс айлдаагүй атал Түүнтэй аль нэгнийг эн зэрэгцүүлэх зэргийг хориглосон болой; бас Аллахын тухай огт мэдэхгүй юмаа ярихыг хоригложухуй.

	32(34). Аль ч ард түмэнд заяасан хязгаар буй; тэгээд энэ хязгаар нь тулаад ирэхийн цагт тэд түүнийг ганц цагаар ч гэсэн хойшлуулж, урагшлуулж үл чадмуй”.

	33(35). Аяа, Адамын хүүхдүүд ээ! Та нарт Миний билэгдлийг таниулан өөрсдийн чинь дотроос элч та нар дээр ирэхийн цагт сүсгийг олж, буянтан бологсод, — тэдний дээр аюух зүйл үгүй, тэд гунигт эс автмуй!

	34(36). Миний билэгдлийг худал үг хэмээн түүнээс дээгүүр өөрсдийгөө өргөмжлөгсөд, — тэд бол халуун тамд нөхцөгсөд, тэд тэндээ эгнэгт оршмуй!

	35(37). Аллахыг гүжирдэн гүтгэж, Түүний билэгдлийг худал үг гэж үзэгсдээс илүү нүгэлтэн гэж байх уу? Тэдэнд сударт буй хувь оногдмуй. Амьдралыг нь төгсвөр болгохоор тэдэн дээр Манай элч нар очихдоо тэдэнд ийн хэлрүүн: “Та нарын Аллахтай эн зэрэгцүүлэн шүтдэг бурхад чинь хаана байна вэ?” Цаадуул нь хариулруун: “Тэд биднээс төөрчүхүй!” Ийнхүү сүсэггүй байснаа өөрсдөө гэрчилсэн бөлгөө. 

	36(38). (Эзэнтэн) тэдэнд хэлрүүн: “Та нараас өмнө жинн болоод хүмүүсийн дотроос халуун тамд унасан үй олон ард түмний дунд орогтун!” Тийнхүү аль нэг ард түмэн тийшээ орох бүрийд өөр лүгээ адил ард түмэнд хараал хийх буюу. Тэгээд тэнд бүгдээрээ цуглан цуглартлаа ингэмүй. Цугларч гүйцэхүйд сүүлчийнх нь анхныхаа тухайд ийн өгүүлрүүн: “Аяа, Эзэнтэн минь ээ! Эд нар биднийг хуурчухуй, эдний халуун тамын зовлонг хоёр дахин ихэсгээч!” Эзэнтэн хариулруун: “Бүгдийнхийг хоёр дахин ихэсгэмүй!” Гэвч цаадуул нь үүнийг эс мэдэх болой.

	37(39). Тэгээд анхных нь сүүлчийнхдээ хэлрүүн: “Та нарт биднээс давуу юм юу ч байхгүй шүү дээ! Газар дээр хураасан нүглийнхээ хариуд гэсгээлээ эдэлцгээгтүн!”

	38(40). Чинхүү хэмээвээс, Манай билэгдлийг худал үг хэмээж, түүний дээгүүр өөрсдийгөө өргөмжлөгчдийн хувьд тэнгэрийн үүд эс онгоймуй, тэмээний сүүлийг газарт хүрэхээс нааш тэд диваажинд эс ормуй: Бид нүгэлтнүүдэд ийн хариу барьдаг бөлгөө.

	39(41). Тэдний хэвтэш — халуун тамын дөл, дээгүүр нь (гал) битүү бүрхмүй: Бид хорт үйлстнүүдэд ийн хариу барьдаг бөлгөө.

	40(42). Сүсэглэн буян үйлдэгсэд, — тэдэнд сэтгэлийнх нь даах хэмжээгээр ачаа үүрүүлмүй — тэд бүгдээрээ диваажинд залрагсад, тэд тэндээ эгнэгт оршмуй.

	41(43). Бид тэдний сэтгэлээс гомдлыг нь үлдэн хөөж, хөл дор нь гол урсгамуй. Тэд ийн хэлрүүн: “Биднийг энд авчирсан Аллахыг шагшин магтмуу! Аллах л ийш нь хөтөлж авчраагүй бол бид өөрсдөө хэзээ ч ирж чадахгүй болой. Манай Эзэнтний элч чин үнэнийг авчирч ийн тунхагласан бөлгөө: “Та нарын буянт үйлсийн хариуд өвлүүлж буй диваажин энэ бөлгөө!” 

	42(44). Тийн диваажинд залрагсад халуун тамд нөхцөгсдөд хандан: “Манай Эзэнтний бидэнд амласан зүйл чин үнэн болохыг бид олж мэдвэй, Танай эзэнтний та нарт амласан зүйл чин үнэн мөн байна уу, та нар юу олж мэдэв?” хэмээн асуужухуй. Тэд нар хариулруун: “Мөн байна!” Тэгтэл тэдний дотроос зарч нь ийн тунхаглавай: “Үл сүсэглэгсдэд Аллахын хараал, — 

	43(45). Аллахын замаас төөрүүлэгсэд, эл замыг муруй тахир болгох гэж улайрагсад, хойд насанд үл итгэгсдэд Аллахын хараал!”

	44(46). Тэдний хооронд хөшиг буй, харин хашлаганы хяр дээр нь бүгдийг шинжээр нь ялган таньдаг хүмүүс байх бөлгөө. Тэд хэдийгээр өөрсдөө хараахан ороогүй ч эрхбиш горьдлого өвөрлөн буйн учир, диваажинд залрагсдад хандан: “Та нарт амгаланг ерөөе!” хэмээн хурайлжухуй.

	45(47). Тэдний хараа халуун тамынхан дээр тусахуйд тэд: “Аяа, Эзэнтэн минь ээ! Биднийг нүгэлтнүүдтэй хамт бүү байрлуул!” хэмээн дуу алдацгаажухуй.

	46(48). Хашлаганы хяр дээр байх хүмүүс онцгой шинжээр нь (тамд орохыг) таньсан хүмүүстээ хандан: “Та нарын хураасан буян, бас өөрсдийгөө өргөмжилж асан юм чинь та нарт ямар ашиг тусыг өгөв өө?

	47(49). Тэд нарт Эзэнтний энэрэл хүрэхгүй гэж та нарын андгайлан нотлоод байсан чинь арай эд нар биш биз дээ? (Эзэнтний боол нар) диваажиндаа морилцгоо! Та нарт аюух зүйл үгүй, та нар гунигт эс автмуй!”

	48(50). Халуун тамынхан диваажинд залрагсдад хандан: “Бидэн рүү ус буюу Аллахын та нарт хайрласан аль нэг юмнаас цутгаач!” Тэд хэлрүүн: “Нүгэлтнүүдэд Аллах аль алийг нь хориглосон болой”, — 

	49(51). шашнаа тоглоом зугаа болгож, энэ насныхаа цэнгэлд хууртагсдад хориглосон болой: тэд нар энэ өдөртэй золгохоо мартсан лугаа адил Бид өнөөдөр тэднийг болоод тэд нарын Манай билэгдлийг үгүйсгэж асныг мартмуй!

	50(52). Сүсэглэгсдэд шулуун зам хийгээд энэрэл хайрын удирдамж болгож мэдлэгтэйгээр найруулсан судрыг Бид тэдэнд хүргэсэн бөлгөө. 

	51(53). Тэд нар (Түүний сэрэмжлүүлэг) хэрэгжихээс арай өөр юм хүлээж байгаа юм биш биз дээ? Хэрэгжих өдөр ирэхүйд түүнийг өдий хүртэл мартагсад ийн хэлрүүн: “Бидний Эзэнтний элч нар бидэн дээр чин үнэнийг өвөрлөн ирж байвай. Одоо бидэнд өмөөрөгч олдох болов уу? Эсвэл биднийг буцаах уу? Тэгэх аваас бид нар урьд хийж аснаасаа өөрөөр хийх сэн”. Гэвч тэд сэтгэлээ нэгэнт хөнөөсөн бөгөөд шүтэж асан бурхад нь тэднийг хөсөр орхижухуй. 

	52(54). Та нарын Эзэнтэн бол зургаа хоногт тэнгэр, газрыг бүтээгээд, дараа нь сэнтийдээ заларсан Аллах, чинхүү хэмээвээс, мөн бөлгөө. Тэр бээр өдрийг шөнөөр хучиж, өдөр нь түүний араас тасралтгүй дагаж явдаг бөлгөө. Тэр бээр нар, сар, оддыг бүтээж, Өөрийн эрхшээлд захируулсан болой. Бүтээж, эрхшээж буй нь Түүнийх бус гэж үү?! Ертөнцсийн Эзэнтэн Аллах адис ерөөлтэй буюу!

	53(55). Та нар Эзэнтнээ дөлгөөхөн бөгөөд нууцгай хурайлан дуудаж байгтун. Чинхүү хэмээвээс, Аллах зөрчигсдийг үл таалмуй!

	54(56). Газар дээр (дэг журам) нэгэнт тогтсоны дараа самуун бүү таригтун. Түүнээс аюухын хамт горьдлого дүүрэн хурайлан дуудагтун; чинхүү хэмээвээс, Аллахын энэрэл хайр буян үйлдэгсдэд нэн ойрхон байгаа буй за!

	55(57). Тэр бээр та нарт Өөрийн хишгийг хайрлахын сайн совин болгон салхи илгээдэг бөлгөө. Тэр салхи нүсэр үүлсийг хөөргөхүйд Бид түүнийг үхээмэл газар орон руу элдэн хөөж, түүн дээр элдэв үр ургуулахаар хур буулгадаг болой. Бид бас үхсэнийг тийнхүү амилуулмуй, — магадгүй, та нар ухаарч мэдэх юм!

	56(58). Сайхан газар орноос Эзэнтний болгоосноор элбэг баян ургац гармуй, муу хөрснөөс тарчиг ургац гармуй. Сүсэглэн талархагчдад Бид Өөрийн билэгдлийг ийн таниулдаг болой!

	57(59). Бид Нухыг ард түмэн рүү нь явуулсанд тэр ийн өгүүлжүхүй: “Ард түмэн минь ээ! Аллахыг шүтэгтүн! Та нарт Түүнээс өөр бурхан үгүй болой. Аугаа өдрийн гэсгээлээс би та нарын төлөөнөө аюуж байнам”.

	58(60). Гэтэл ард түмнийх нь толгойлогчид: “Чи илт төөрөлдөж байна шүү” хэмээжүхүй.

	59(61). Тэр хэлрүүн: “Ард түмэн минь ээ! Би төөрөлдөөгүй ээ, Би бол ертөнцсийн Эзэнтний та нар луу илгээсэн элч билээ.

	60(62). Би өөрийн Эзэнтний илгээлтийг та нарт уламжилж баймуй; Та нарын мэдэхгүй байгаа юмыг би Аллахаас мэдэж буй болой.

	61(63). Та нарын Эзэнтний сэнхрүүлэг та нарын дундаас гарсан хүнээр уламжлан ирж бүхийд та нар үнэхээр гайхаж байна гэж үү дээ? Та нарыг өршөөж мэдэх юм хэмээн сүсэгтэн болгох үүднээс би ятган сэнхрүүлэх учиртай бөлгөө!

	62(64). Тэгээд тэд нар түүнийг худалч гэж үзэхүйд Бид түүнийг хамт байсан хүмүүстэй нь цуг усан онгоцоор аварч, Манай билэгдлийг худал хэмээгсдийг бүгдийг живүүлсэн болой. Чинхүү хэмээвээс, тэд харалган ард түмэн байжухуй!

	63(65). Бас Ад нар луу тэдний дүү Худыг бид илгээвэй. Тэр хэлрүүн: “Ард түмэн минь ээ! Аллахыг шүтэгтүн! Та нарт Түүнээс өөр бурхан үгүй болой. Та нар Бурханаас үнэхээр аюухгүй юм гэж үү?”

	64(66). Гэтэл ард түмнийх нь эс сүсэглэсэн хэсгийн толгойлогчид: “Чиний ухаан балартжухуйг бид харж байна, бас чамайг худалч гэж үзэж байна.” хэмээжүхүй.

	65(67). Тэр хэлрүүн: “Ард түмэн минь ээ! Миний ухаан балартаагүй ээ, би бол ертөнцсийн Эзэнтний та нар луу илгээсэн элч билээ.

	66(68). Би өөрийн Эзэнтний илгээлтийг та нарт уламжилж баймуй, би та нарын үнэнч зөвлөх болой.

	67(69). Та нарын дундаас гарсан хүнээр та нарыг ятган сэнхрүүлэх гэж танай Эзэнтэн намайг илгээсэнд та нар үнэхээр гайхаж байна гэж үү дээ? Эзэнтэн бээр та нарыг Нухын ард түмний дараа залгамжлагчаар тавьж та нарын бие бялдрыг том болгосныг санагтун. Аллахын та нарт хайрласан буяныг санагтун, тэгвээс та нар жаргал эдэлж болох юм. ”

	68(70). Тэд хариулруун: “Биднийг эцэг өвгөдийнхөө дээдэлж ирсэн бурхдаас нүүр буруулж, гагцхүү нэгдмэл Аллахад шүтүүлэх хэмээн чи ирсэн юм биш биз дээ? Чи үнэнийг эрхэмлэгч аваас бидэнд заналхийлээд байгаа юмаа аваад ирэгтүн!”

	69(71). Тэр хэлрүүн: “Танай Эзэнтний уур хилэн, цээр гэсгээл та нарыг нэгэнт нэрвэжүхүй; та нар болоод эцэг өвгөдийн чинь Аллахын тааллын гадуур бодож олсон бурхдын нэрийн тухайд та нар надтай үнэхээр маргалдах юм гэж үү? Хүлээгтүн, би бас хамт хүлээлцмүй”.

	70(72). Тэгээд Бид Өөрийн энэрэл хайраар түүнийг хамт байгсадтай нь цуг аварч, Манай билэгдлийг худал үг хэмээн үл сүсэглэгсдийг үндсээр нь хядсан бөлгөө!

	71(73). Бас Самуд нар луу тэдний дүү Салихыг илгээвэй. Тэр хэлрүүн: “Ард түмэн минь ээ! Аллахыг шүтэгтүн! Та нарт Түүнээс өөр бурхан үгүй болой. Танай Эзэнтнээс та нарт яруу тод гэрчлэл иржүхүй: энэ бол Аллахын ингэ та нарт билэгдэл болох бөлгөө. Өөрсөд рүүгээ хатуу гэсгээл эс дуудахын учир түүнийг Эзэнтний нутаг дээр тааваар нь бэлчээгтүн, түүнд хор үл хүргэгтүн. 

	72(74). Тэр бээр та нарыг Ад нарын залгамжлагчаар тавьж, газар дээр суурьшуулсныг санагтун. Та нар энэ газрын шил хөндийгөөр өөрсдийн орд харшийг сүндэрлүүлж, хад цохиог нь цавчин байшин барьж буй билээ. Тиймийн дор Аллахын буяныг санагтун, газар дээр нүгэл бүү таригтун!”

	73(75). Түүний ард түмний сурвалжит ихэмсэгчүүд дорд үзэгдэгсдийн доторх сүсэглэгсдэд хандан асууруун: “Салихыг өөрийнх нь Эзэнтэн та нар луу илгээснийг та нар яг мэдэж байна уу?” Тэд хариулруун: “Чинхүү хэмээвээс, бид түүний авчирсан илгээлтэд төгс итгэж баймуй!”

	74(76). Тэгэхүй дор ихэмсэгчүүд хэлрүүн: “Та нарын сүсэглэсэн юманд бид үнэхээр үл итгэмүй!” 

	75(77). Тэгээд тэд нар Эзэнтний зарлигийг зүрхлэн зөрчиж, нөгөө ингийг (өвдгийг) тас огтлоод: “За Салих! Чи үнэхээр элч юм бол нөгөө амласныгаа аваад ир!” хэмээжүхүй.

	76(78). Тэгтэл хөл дор нь газар чичирч, өглөө болоход тэд орон гэртээ бүгдээрээ хиаран унасан байжухуй.

	77(79). Салих тэднийг орхихдоо ийн өгүүлжүхүй: “Ард түмэн минь ээ! Би Эзэнтнийхээ илгээлтийг та бүхэнд уламжилж, сайн санааны зөвлөгөө өгсөн болой, даанч та нар зөвлөгчид дургүй ажгуу”. 

	78(80). Бас Лутыг (илгээвэй). өөрийн ард түмэнд хэлрүүн: “Алив ертөнцсөөс та нараас өмнө хэн ч эс үйлдсэн бузар үйлийг та нар үнэхээр үйлдэж байна гэж үү?

	79(81). Та нар хуял тачаалдаа автан эм рүү очихын оронд эр лүү очиж баймуй. Та нар бол үнэнхүү хэт садарлагчид бөлгөө!”

	80(82). Ардууд нь зөвхөн ийн хариулруун: “Та нар тэднийг сууринаасаа хөөж явуулагтун, эд нар чинь цэвэр онгон байдлаа хичээн сахих хэмээсэн хүмүүс шүү дээ!”

	81(83). Тэгээд Бид түүнийг эхнэрээс нь бусад гэр бүлтэй нь хамт аварсан болой; эхнэр нь нэрвүүлэгсдийн дотор байсан бөлгөө. 

	82(84). Бид тэдний дээрээс бороо оруулбай. Нүгэлтнүүдийн төгсгөл ямар буйг харагтун!

	83(85). Бас Мадйанынхан руу тэдний дүү Шу’айбыг илгээвэй. Тэр хэлрүүн: “Ард түмэн минь ээ! Аллахыг шүтэгтүн! Та нарт Түүнээс өөр бурхан үгүй болой. Та нарт Эзэнтнээс чинь яруу тод билэгдэл иржүхүй. Хэмжээ хийгээд жингээ ёсчлон сахигтун. Хүмүүсийг өөрийнх нь эдэлж хэрэглэх юмнаас бүү хясагтун. Газрыг төвхнүүлсний дараа түүнийг бүү эвдэгтүн. Та нар Аллахад сүсэглэсэн аваас та нарын хувьд ингэх нь дээр бөлгөө!

	84(86). Аллахад сүсэглэгсдийг Түүнд хүрэх замыг нь мурийлгахыг оролдон, тэднийг урвуулах, аюул занал хийх отлого алив зам дээр бүү хийгтүн. Та нар ямар цөөхүүл байснаа санацгаа, Түүний тааллаар та нар үржиж олон болсон шүү дээ. Нүгэл таригсад яаж төгссөнийг харцгаагтун!

	85(87). Эзэнтний надаар илгээсэн зүйлд хагас чинь сүсэглээд хагас чинь эс сүсэглэж байхул Аллах биднийг шүүж учрыг олтол түр хүлээгтүн, Тэр бээр хамгийн сайн шүүгч шүү дээ!”

	86(88). Түүний ард түмний сурвалжит ихэмсэгчүүд ийн хэлжүхүй: “Аяа, Шу’айб минь! Та нар манай бурхан хийгээд ёс журмыг маань буцаж эс сахих аваас бид чамайг сүсэглэгсэдтэй чинь хамт манай сууринаас хөөж явуулмуй”. Тэр хариулруун: “Бид үүнээс зэвүүцэж байхад тэгэх болж байна уу?

	87(89). Аллах биднийг тэр ёсноос чинь аварсан атал бид түүн рүү чинь эргэж ирвэл бид Аллахыг гүжирдсэн хэрэг болно шүү дээ. Манай Эзэнтэн Аллах тийн эс таалах аваас бид тэр ёс руу чинь заяа нь эргэж орж үл чадмуй”. Манай Эзэнтэн Өөрийн мэдлэгээр ахуй бүхнийг эзэмдэх бөлгөө. Бид Аллахад найдлага тавин: “Аяа, Эзэнтэн минь ээ! Бидний болоод манай ард түмний маргааныг Чи хагалж хайрла, Чи бол, үнэхээр, хамгийн сайн шүүгч шүү дээ!”

	88(90). Түүний ард түмний сүсэглээгүй сурвалжтанууд ийн өгүүлжүхүй: “Та нар Шу’айбын мөрөөр явах аваас үнэнхүү их хохирлыг амсмуй”.

	89(91). Тэгтэл тэдний дор газар чичирч, өглөө болоход тэд орон байрандаа хиаран унасан байжухуй.

	90(92). Шу’айбыг худалч хэмээгсэд хэзээ ч тэнд оршин сууж байгаагүй мэт ул мөргүй алга болцгоов. Шу’айбыг худалч хэмээгсэд тийнхүү үхэцгээсэн болой.

	91(93). (Шу’айб) тэднийг орхиж одохдоо ийн хэлрүүн: “Ард түмэн минь ээ! Би та нарт Эзэнтнийхээ илгээлтийг уламжилж, зөвлөгөө өгсөн бөлгөө. Сүсэггүй ард түмнийг би одоо яахин өрөвдөх билээ?”

	92(94). Бид хот суурин руу элч илгээх бүрийдээ тэндхийн ард олныг номхруулна хэмээн гай зовлонгоор нэрвэдэг бөлгөө.

	93(95). Дараа нь тэднийг өсгөн үржүүлэхийн учир, тэднээр: “Манай эцэг өвгөд ч зовлон, жаргалыг үзэж явсан болой” гэж хэлүүлэхийн учир Бид гай зовлонг нь буянаар сольсон болой. Тэгээд тэднийг тэгнэ чинээ санаагүй байхад нь гэнэт барьж авсан болой!

	94(96). Хэрэвзээ эдгээр хотын хүмүүс Бурханд сүсэглэж Түүнээс аюудаг сан бол Бид тэдэнд тэнгэр, газрын хамаг буяныг нээж өгөх сөн билээ. Даанч тэд нар худал үг гэж үзсэн учраас Бид тэднийг хураасан нүглийнх нь хэмжээгээр хариу нэрвэсэн болой!

	95(97). Эдгээр хотын хүмүүс шөнө яг дуг нойрондоо байхад нь Бидний хилэн тэдэнд огт хүрэхгүй гэж итгэчихсэн байсан юм биш биз дээ?

	96(98). Тэд нар өглөө (наран) гийж зугаа юугаан эхэлж байхад нь Бидний хилэн тэдэнд хүрэх аюул үгүй гэж итгэчихсэн байсан юм биш биз дээ?

	97(99). Тэд нар Аллахын санаснаас гадуур аюулгүй байх юм уу? Хөнөөгдөх тавилантнууд л өөрсдийгөө Аллахын санаснаас гадуур аюулгүй буй гэж үздэг болой.

	98(100). Урьдын эзэмшигч нараас нь газрыг өвлөн авагсдад хэрэвзээ Бид тийн таалах аваас хийсэн нүглийнх нь төлөө тэднийг дүлийртэл нь зүрх сэтгэлийг нь битүүмжлэн гэсгээн цээрлүүлэх байсныг Бид барим тавим харуулаагүй сэн бил үү? 

	99(101). Бид чамд эдгээр хотын түүх ийм байсан тухай хүүрнэж буй болой. Тэдэн дээр яруу тод билэгдэлтэй элч нар очиж асан ч тэд анхнаасаа худал үг хэмээн үзэж байсан юманд үл итгэжүхүй. Аллах үл сүсэглэгсдийн зүрх сэтгэлийг ийн битүүмжилдэг бөлгөө!

	100(102). Бид тэдний олонход гэрээс маань байхгүй буйг олж үзсэн шүү; тэр олонх завхайчуул болсныг бид олж харсан бөлгөө.

	101(103). Дараа нь, тэднээс хойш Бид Мусаг Фараон хийгээд түүний сурвалжит нар луу илгээхүйд тэд түүнийг ёсон бусаар үл тоосон болой. Нүгэлтнүүд яаж төгсвөр болсныг чи харагтун! 

	102(104). Муса тэдэнд ийн өгүүлрүүн: “Аяа, Фараон! Би ертөнцсийн Эзэнтний элч шүү.

	103(105). Аллахын тухайд надад гагцхүү үнэнийг өгүүлэх учиртай. Би та нарын Эзэнтнээс яруу тод билэгдлийг авчирсан болой. Тиймийн учир Исраилын хөвгүүдийг надтай явуулж хайрла!” (106). Фараон хариулруун: “Чи үнэхээр билэгдэл авчирсан аваас, бас үнэхээр үнэнийг ярьж буй аваас түүнийгээ бидэнд үзүүлэгтүн”. 

	104(107). Тэгэхүй дор тэр бээр очирт таягаа шидсэнд тэр даруй могой болон хувирчухуй.

	105(108). Тэгээд гараа суга таттал харж асан хүмүүсийн нүдэн дээр тэр нь цагаан туяагаар цацарчухуй. 

	106(109). Фараон түмний сурвалжит нар ийн хэлрүүн: “Энэ үнэхээр учир мэдэх шидтэн ажгуу, 

	107(110). тэр та нарыг нутгаас чинь хөөх гэж байна. Та юу зөвлөх сөн бол?” 

	108(111). Тэд нар хэлрүүн: “Түүний дүү, тэр хоёрын хугацааг хойшлуул, хот сууринаар зарлага нарыг явуул,

	109(112). тэд чам дээр хамгийн адтай шидтэнүүдийг авч ирэг”.

	110(113). Тэгээд шидтэнүүд Фараон дээр ирж ийн өгүүлрүүн: “Бид түүнийг давах юм бол бидэнд заавал шан ирэх ёстой”.

	111(114). Тэр хариулруун: “Тэгнэ, тэгвээс та нар надтай ойртмуй!”

	112(115). Тэд нар хэлрүүн: “Ээ Муса! Чи хаях уу, эсвэл бид хаях уу?”

	113(116). Тэр хариулруун: “Хаягтун!” Тэгээд нөгөөдүүл нь хаятал хүмүүсийн нүдийг шидэлж, тэднийг айдаст автуулан аугаа их шидийг үзүүлжүхүй.

	114(117). Тэгэхүйд Бид Мусад “Очирт таягаа хаягтун!” хэмээн ятгаваас тэд нарын бусдыг мунхруулж асныг тэр залгин үгүй хийвэй.

	115(118). Тийнхүү чин үнэн тодрон илэрч, тэд нарын хийж асан юм худлаа болж таарчухуй.

	116(119). Тэгээд тэд тэндээ ялагдал хүлээж, өчүүхэн хөөрхийс болон хувирчухуй.

	117(120). Бас шидтэнүүд мэхийн унацгаажухуй.

	118(121). Тэгэхдээ ийн хэлрүүн: “Бид ертөнцсийн Эзэнтэнд сүсэглэсэн болой, 

	119(122). Муса, Харун хоёрын Эзэнтэнд!”

	120(123). Фараон хэлрүүн: “Та нар намайг зөвшөөрөхөөс өмнө Түүнд сүсэглэсэн юм уу? Чинхүү хэмээвээс, энэ бол энэ хотынхныг эндээс явуулах үүднээс та нарын зохиож буй арга мэх болой. Гэвч та нар мөдхөн мэдмүй!

	121(124). Би та нарын хөл гарыг зөрүүлэн тас цохиж, загалмай дээр тэлүүрдэн хороомуй!”

	122(125). Тэд хэлрүүн: “Бид Эзэнтэн рүүгээ эргэж очмуй!,

	123(126). Манай Эзэнтний билэгдэл бидэнд тодрон гийж ирэхэд түүнд сүсэглэсний төлөө л чи бидэнд өширхөж баймуй. Эзэнтэн минь ээ! Бидэнд тэвчээр, хатуужил цутгагтун, биднийг Чиний эрхшээлд орсноор төрөл арилжуулж аль!”

	124(127). Тэгэхүй дор Фараоны ард түмний сурвалжтанууд ийн өгүүлрүүн: “Чи Муса болоод түүний ард түмнийг чамайг бурхадтай чинь орхиж, газар дэлхийгээр нүгэл тариулах юм гэж үү дээ?” Тэр хэлрүүн: “Бид тэдний бүх хөвгүүдийг устгаж, зөвхөн охидыг нь амьд үлдээмүй. Тийнхүү бид тэднийг давах бөлгөө!”

	125(128). Муса ард түмэндээ ийн өгүүлрүүн: “Аллахаас тусламж гуйцгаа, тэсвэр хатуужилтай байцгаа! Газар дэлхий гагц Аллахад харьяалдаг шүү дээ, Тэр бээр түүнийг таалсан боол болгондоо өвлүүлдэг болой. Төгсгөл нь сүсгээ дээдлэгсдийн сайн сайхны төлөө заяагдмуй”.

	126(129). Тэд хариулруун: “Бид урьд өмнө ч зовж асан, чамайг ирснээс хойш ч зовж баймуй”. Тэр хэлрүүн: “Танай Эзэнтэн та нарын дайсныг сөнөөж, та нарын хэрхэхийг харах хэмээн та нарт газрыг өвлүүлж магадгүй юм”

	127(130). Тэгээд Бид Фараоны удмынхныг ухааруулах үүднээс олон жилийн ган гачгаар нэрвэж, ургац алдуулан шийтгэсэн болой.

	128(131). Хожим сайн цаг ирэхүйд тэд хэлрүүн: “Энэ бидэнд оногдмуй”. Харин тэднийг гамшиг нэрвэхийн цагт түүнийг муу сэжгийнхээ дагуу Муса хийгээд түүний хамсаатантай холбодог болой. Үгүй ээ, мэдэгтүн! Гамшгийг Аллах эзэмддэгийг тэдний олонх эс ухаардаг бөлгөө. 

	129(132). Тэд өгүүлрүүн: “Чи биднийг шидлэх гэж хэчнээн ч билэгдэл таниулсан бид тэртэй тэргүй чамд үл итгэмүй!”

	130(133). Тэгэхүй дор Бид тэдэнд усны үер, царцаа, бөөс, мэлхий, цусыг яруу тод билэгдэл болгон илгээсэн болой. Тэглээ ч гэсэн тэд омгорхон бардамнаж, нүгэлтэн болцгоожухуй.

	131(134). Тэгээд гэсгээл нэрвэх бүрийд тэд Мусад залбирдаг болой: “Аяа, Муса минь! Эзэнтнийхээ амласан ёсоор чи Түүнийгээ бидэн рүү дуудаач. Чи биднийг гэсгээлээс ангижруулж өгвөл бид чамд сүсэглэж, Исраилын хөвгүүдийг чамтай хамт явахыг зөвшөөрмүй”. (135). Гэвч Бид тэдний гэсгээлийг Өөрийн товлосон хугацаанд халах тоолонд тэд тэр даруй амлалтаасаа няцдаг бөлгөө.

	132(136). Тэд Манай билэгдлийг худал үг хэмээн тоомжиргүй хандаж асны учир Бид тэднээс өшөөгөө авч далайд үйсэн болой.

	133(137). Зүдэг дорой хэмээгдсэн хүмүүст энэ нутгийн баруун, зүүн биеийг адислан өвлүүлжүхүй. Исраилын хөвгүүдийн тэсвэр хатамжийн хариуд чиний Эзэнтний айлдвар тийнхүү ёсчлон биелсэн болой. Тэгээд Бид Фараон болоод тэднийхний барьж бүтээсэн бүхнийг үнсэн товрог болгожухуй!

	134(138). Бид Исраилын хөвгүүдийг тэнгис далай гатлуулан авчрахад тэд бурхны барималд сүсэглэн шүтэгсэдтэй уулзсан болой. Тэгэхэд тэд хэлрүүн: “Аяа, Муса! Энэ хүмүүсийнх шиг бурхан бидэнд хийж өгөөч”. Тэр хэлрүүн: “Чинхүү хэмээвээс, та нар бүдүүлэг харанхуй хүмүүс юм!

	135(139). Энэ хүмүүсийн шүтэж бүхийг (Аллах) устгана шүү дээ, тэгээд тэдний хийж асан бүхэн талаар өнгөрмүй!”

	136(140). Тэр хэлрүүн: “Та нарыг ертөнцсийн дээгүүр өргөмжилсөн Аллахаас өөр бурхан би та нарт хайх юм гэж үү дээ?” 

	137(141). Та нарыг ужид зовлонгоор нэрвэн хөвгүүдийг чинь хороож, зөвхөн хүүхнүүдийг чинь амьд үлдээж асан Фараоны удмынхнаас Бид та нарыг аварсныг санагтун. Энэ бол танай Эзэнтний аугаа их сорилго байсан бөлгөө!

	138(142). Бид Мусад гучин шөнийн хугацаа зааж, дээр нь арав хоног нэмж өгөөд бүгд дөч хоногоор Эзэнтний чинь хугацаа тогтсон болой. Тэгээд Муса дүү Харундаа ийн хэлрүүн: “Манай ард түмний хувьд чи намайг орлогтун, тэнд журам сахиулж, шүтлэгээ хичээн, нүгэлтний замаар бүү орогтун”.

	139(143). Бидний товлосон хугацаанд, заасан газар Муса ирж Эзэнтэнтэй ярилцахдаа тэр өгүүлрүүн: “Эзэнтэн минь ээ! Чи надад харагдахаар ил гарч тодрооч!” Тэр бээр хэлрүүн: “Чи намайг үзэхгүй ээ. Гэхдээ энэ уул руу хар: энэ уул байрандаа байж чадвал чи Намайг үзэх болой”. Тэгээд Эзэнтэн ууланд хүч чадлаа харуулахуйд уул үнсэн товрог болжухуй; Муса ч үхэтхийн унажухуй.

	140. Тэр бээр ухаан ормогц ийн хэлрүүн: “Чамайг шагшин магтмуу! Би Чамд хандаж байнам, би хамгийн түрүүнд сүсэглэгч болбой”.

	141(144). Тэр бээр өгүүлрүүн: “Ээ Муса! Би чамайг илгээлтээ уламжлуулах, айлдвараа хүргүүлэхээр хүмүүсийн өмнөөс шилж авав шүү. Миний өгч буй юмыг авагтун, тэгээд ачлах сэтгэлтний тоонд багтаж явагтун!” 

	142(145). Тэгээд Бид түүнд зориулан алив юмны мөн чанар, алив юмны тухай ухагдахууны тайлбарыг самбарт сийлсэн болой: “Түүнийг авч чандлан сахь, түүн дотроос хамаг сайныг нь хатуу дагаж мөрдөхийг ард түмэндээ тушаа; нүгэлтнүүдийн оромжийг Би та нарт үзүүлюү!

	143(146). Тэгэх эрх үгүй атал газар дээр өөрийгөө өргөмжлөгсдөөс Би билэгдлээ буцааж авмуй! Тэд нар Миний бүх билэгдлийг үзлээ ч гэсэн түүнд үл сүсэглэмүй; зөвийн зам мөрийг үзлээ ч гэсэн тэд түүнийг эс сонгомуй; харин төөрөгдлийн замыг үзэх аваас тэд түүнийг өөрсдийн зам болгомуй.

	144. Энэ бол тэд Миний билэгдлийг худал үг хэмээн түүнд тоомжиргүй хандаж асных болой.

	145(147). Манай билэгдэл хийгээд эцсийн насны уулзалтыг худал үг хэмээгсдийн үйлс үр өгөөжгүй болой. Тэдний хийснээс илүү хариу шан тэдэнд очих юм гэж үү?

	146(148). Мусаг явсны дараа тэдний хүмүүс алтан гоёл чимгээрээ мөөрдөг тугал хийжихүй. Тэр тэдэнтэй ярихгүй байсныг, бас тэднийг шулуун замаар хөтлөхгүй байсныг тэд харсангүй гэж үү дээ?

	147. Гэвч тэд түүнийг өөрсөд дээрээ авч тэгснээрээ (хоригийг) зөрчжүхүй.

	148(149). Тэдний гар луу цохиж авахын цагт т-эд төөрөлдсөнөө мэдэж, ийн хэлрүүн: “Хэрэвзээ манай Эзэнтэн биднийг уучилж эс өршөөх аваас бид хүнд хохирол амсагсдын тоонд ормуй”.

	149(150). Уур нь хүрч, урам нь хугарсан Муса ард түмэн дээрээ эргэж ирээд ийн хэлрүүн: “Намайг явснаас хойш та нарын хийсэн үйл бол гэмт явдал болой! Та нар Эзэнтнийхээ зарлигийг өөрсдийн толгой дээр буулгах гэж яараад байгаа юм уу?” Тэгээд тэр бээр самбараа хаяж дүүгээ толгойноос нь барьж авч өөр лүүгээ чангаавай. Тэр хэлрүүн: “Миний ээжийн хөвгүүн ээ! Ард түмэн маань намайг бараг алахыг алдан зовоосон болой. Чи намайг шившиг болгож миний дайсныг бүү баярлуул, намайг ёсон бусын нүгэлтнүүдийн дунд бүү оруул!” 

	150(151). Тэр өгүүлрүүн: “Эзэнтэн минь ээ! Манай дүү бид хоёрыг өршөөж, энэрэлдээ багтааж хайрла: Чи бол өршөөлтнүүдээс хамгийн өршөөлт нь шүү дээ!

	151(152). Тугал бүтээгсдэд Эзэнтний хилэн хүрмүй, тэд энэ насандаа доромжлолд автмуй! Бид худал юм зохиогсдод ийм хариу барьдаг бөлгөө! 

	152(153). Муу үйл үйлдээд дараа нь гэмшиж, сүсэгтэн бологсод, — чинхүү хэмээвээс, Эзэнтэн тэднийг үүний дараа уучлан өршөөмүй!

	153(154). Муса уураа гаргаж тайвшраад самбараа газраас авчихуй. Тэнд буй бичигт зөв зам хийгээд Эзэнтнээсээ аюугсдад өршөөл буй бөлгөө.

	154(155). Тэгээд Муса Бидний товлосон хугацаанд Бидэнтэй уулзахын учир өөрийн ард түмнээс далан эр хүнийг сонгон авчихуй. Хөл дор нь газар хүчтэй доргин чичрэхүйд тэр ийн уулгалан хурайлжухуй: “Эзэнтэн минь ээ! Чи тийн таалсан байж гэмээ нь тэднийг болоод намайг аль түрүүн хөнөөж чадах асан билээ, гэтэл бидний дотроос болчимгүйчүүдийн үйлдсэн нүглийн төлөө Чи одоо биднийг хөнөөх юм гэж үү дээ? Энэ бол Чи таалсныгаа шулуун замаар хөтөлж, эс таалсныгаа зөв замаас гаргадаг Чиний зөвхөн сорилт болой. Чи бол бидний ивээгч! Биднийг уучилж өршөө! Чи бол өршөөгчдийн дотроос хамгийн сайн нь билээ!

	155(156). Бидний энэ яваа хийгээд хойд насны буянт үйлийг бичигтүн; Бид Чам руу харж буй болой!” Тэр бээр өгүүлрүүн: “Би хэн хүссэнээ гэсгээлийн цээрээр нэрвэдэг, харин Миний өршөөл хайр бол аливаад хүртээлтэй билээ. Тиймийн учир сүсгээ дээдэлж, ариуслын өглөг өгч, Манай билэгдлийг шүтэгсдэд Би түүнийг бичиж хайрладаг болой.

	156(157). Тора хийгээд Евангелид бичигдсэнийг тэд олж үзсэн бичиг номгүй мэргэн элчийг дагагсдад, буян хийж нүглийг тэвчихийг тушаагсдад, буянт идээ хүртэхийг зөвшөөрч бузрыг хориглогсдод; тэдэнд тохогдсон дарамт, талхийг ангижруулагсдад хайрламуй. Тэд нар бол түүнд сүсэглэн, түүнийг дэмжиж туслагсад, түүнд хайрласан гэрлийн араас дагагсад. Тэд бүгдээрээ цэнгэлийн манлайг олмуй!

	157(158). Хэлэгтүн: “Аяа, хүмүүс ээ! Би бол Аллахаас та бүхэнд илгээсэн элч болой.

	158. Тэнгэр, газрыг ноёлон эрхшээгчээс,- Түүнээс өөр бурхан үгүй бөлгөө. Гагцхүү Тэр бээр амилуулж, үхүүлж чадмуй. Тиймээс Аллахад, Түүний бичиг үсэггүй, мууг сураагүй элчид сүсэглэгтүн, тэр Аллахад болоод Түүний айлдварыг шүтмүй, шулуун замаар энэ насаа төгсгөх үүднээс түүнийг дагагтун!”

	159(159). Мусагийн ард түмний дотор чин үнэний мөрийг дагаж, тэр дагуу шударгуу  ёсыг сахидаг хүй хамтлаг буй бөлгөө.

	160(160). Тэднийг Бид арван хоёр омог удам болгон хуваасан болой. Мусагийн ард түмэн ус гуйн залбирч ахуйд Бид түүнд нандин шид заяаж: “Очирт таягаараа чулуу цохь!” хэмээсэн билээ. Тэгэхүйд тэндээс арван хоёр булаг оргилон гарчухуй; омог болгон өөрийн уух булгийг мэдэж авчихуй. Бид бас тэднийг үүлээр сүүдэрлүүлэн байж, дээрээс нь талхалсан будаа, бөднө шувууг буулгаж: “Эзэнтний ариун нандин хишгийг хүртэцгээ!” хэмээсэн болой. Тэд Биднийг хохироосон бус өөрсдийнхөө сэтгэлд хор хүргэсэн буюу!

	161(161). Бидний ийн хэлснийг санацгаагтун: “Энэ хотод суурьшиж, хүссэн зүйлээ тааваараа идэж ууцгаахын хамт “Өршөө, хөнгөлж хайрла!” гэж хэлээд түүний үүдээр мэхийн тахимдаж орогтун, тэгвээс Бид та нарын нүглийг өршөөж, буян үйлдэгсдийн хувийг өсгөн нэмэгдүүлмүй!”

	162(162). Гэтэл тэдний дотроос нүгэлтнүүд нь заасан үгийг сольжухуй. Тийнхүү итгэл эвдсэнийх нь төлөө Бид тэдэн рүү тэнгэрээс цааз буулган гэсгээсэн бөлгөө.

	163(163). Оршин суугчид нь бямба гарагийг (загас агнаж)зөрчсөн, тэнгисийн ойролцоо байдаг хотын тухай чи тэднээс асуугтун. Тэр бямба гарагт тэдний олон загас шууд (усны гадарга дээгүүр) хүрч иржүхүй. Харин тэд бямба гарагийг тэмдэглээгүй тэр өдөр нэг ч загас эс иржүхүй. Бид нүгэлтнүүдийг ийн сорьдог болой!

	164(164). Гэвч тэдний дунд ингэж хэлэх хүмүүс байжухуй: “Эзэнтэнд хөнөөгдөх буюу хатуу гэсгээлээр цээрлэгдэх хүмүүсийг та нар юунд ятгана вэ?” Тэд хэлрүүн: “Танай Эзэнтний өмнө буруутахгүйн тулд, тэгвэл тэд сүсэгтэн болж мэдэх юм!” 

	165(165). Тэдэнд ятган ухуулсан зүйлийг мартсан цаг дор Бид муу явдлаас хориглон баригсдыг нь аварч, ёсыг үл сахиж нүгэл үйлдэгсдийг хатуу цээрээр нэрвэсэн болой.

	166(166). Тэд хориог зөрчихүйд Бид тэдэнд ийн хэлсэн бөлгөө: “Ад үзэгдсэн бич болцгоо!” (167). Тэгэхүй дор танай Эзэнтэн ийн тунхаглавай: “Би тэдний эсрэг хүмүүс босгомуй, сайх хүмүүс тэднийг сэхээрэхүйн өдөр хүртэл хэцүү бэрхээр зовоож байх ёстой болой”. Чинхүү хэмээвээс, чиний Эзэнтэн гэсгээхдээ үтэр түргэн, басхүү өршөөгч бөгөөд энэрэгч болой!

	167(168). Бид тэднийг янз бүрийн ард түмэн болгож, хорвоо дэлхийгээр тараасан бөлгөө; тэдний дотор буян үйлдэгсэд ч бий, бас эс үйлдэгсэд ч бий. Тэднийг Бидэн рүү хандах боломж олгохын учир Бид тэднийг сайн болоод муугаар сорьсон болой!

	168(169). Тэднээс хойш залгамжлагчид үлдэж судрыг өвлөсөн бөлгөө. Тэд нар энэ насны тохиолдлын хишгийг өөрснөө шилж аваад ийн ярьжухуй: “Биднийг бол өршөөмүй!” Тэдний мөрт тиймэрхүү хишиг дахиад таарах аваас тэд түүнийг авах л байсан! Тэд Эзэнтний тухай зөвхөн үнэнийг ярина гэж дээдийн бичгийн гэрээсийг тэднээс аваагүй гэж үү? Тэд нар чинь түүний дотор нь буй зүйлийг судалдаг шүү дээ. Эзэнтний хилэнгээс аюугсдын хувьд нөгөө ертөнцийн оромж нь дээр билээ. Та нарт энэ тийм ойлгомжгүй байна гэж үү?

	169(170). Сударт чин үнэнээсээ сүсэглэж, мөргөлөө байнга үйлдэгсэд… Буянт үйл үйлдэгсдийн шанг Бид хэзээ ч үгүй хийхгүй болой.

	170(171). Бид тэдний дээгүүр уулыг үүл лүгээ адил болгон сүндэрлүүлэхүйд тэд дээрээс нь унах нь гэж санажухуй. Бидний та нарт буулгаж хайрласан судрыг чандлан сахигтун, тэнд буй зүйлийг санагтун, тэгээд та нар Бурханы хилэнгээс аюуж, магадгүй, буянтан болж мэдэх юм! 

	171(172). Чиний Эзэнтэн Адамын хөвгүүдээс, тэдний нуруунаас үр удмыг гаргаад: “Би танай Эзэнтэн бус гэж үү?” хэмээн өөрсдийгөө гэрчил гэж тушаажухуй. Тэд хэлрүүн: “Мөн. Бид гэрчилж байнам!” Та нарыг сэхээрэхүйн өдөр “Бид мэдэхгүйн улмаас үүнийг үл тоомсорлож байжухуй” гэж үл хэлүүлэхийн учир (Бид үүнийг тохиолгосон болой).

	172(173). Эсвэл та нарыг ийн хэлүүлэхгүйн учир: “Бүр эрт манай эцэг өвгөд Аллахад өөр бурхдыг хань болгон зохиож асан шүү дээ. Бид тэдний үр удам билээ. Манай өвөг дээдэс болчимгүй байсны төлөө Чи биднийг үнэхээр хөнөөх юм гэж үү дээ?”

	173(174). Бид билэгдлээ ийнхүү яруу тод таниулдаг бөлгөө. Магадгүй, тэд нар (Бурханд) хандаж мэдэх юм!

	174(175). Бид билэгдлээ харуулсан боловч түүнээс зайлсхийж, тэгээд шулмын замаар явж төөрөгсдийн тоонд орсон хүний тухай өгүүлэмжийг чи тэдэнд уншиж өгөгтүн.

	175(176). Хэрэвзээ Бид хүссэн сэн бол түүнийг Өөрийн билэгдлээр өргөмжлөх байсан билээ. Гэвч тэр өөрийн хүсэлд хөтлөгдөн газрын явдалд ташуурчухуй. Тэгээд тэр түүн рүү дайрсан ч, түүнээс зайлсан ч хэлээ унжуулан уухилж явдаг нохой лугаа адил болжухуй. Энэ бол Манай билэгдлийг худал үг гэж үзсэн хүмүүсийн тухай ёгт сургаал болой. Чи тэдэнд энэ өгүүлэмжийг ярьж өгөөрэй, — магадгүй, тэд эргэцүүлэн бодож мэдэх юм!

	176(177). Манай билэгдлийг худал үг хэмээгсэд муу үлгэр үзүүлж, өөрсдийн сэтгэлийг хөнөөж байгаа бөлгөө!

	177(178). Аллах замыг нь заагсад шулуун замаар замнамуй; Тэр бээр хэн нэгнийг замаас нь гаргасан аваас тэр асар их хохирлыг амсмуй.

	178(179). Бид халуун тамд зориулан олон жинн, олон хүмүүнийг бүтээсэн бөлгөө. Тэд юм ойлгодоггүй зүрхтэй, юм хардаггүй нүдтэй, юм сонсдоггүй чихтэй болой. Тэд бол малтай адил, бүр түүнээс ч дор төөрөлдөгсөд. Тэд нар тоомсоргүй хэвээрээ байгаа болой.

	179(180). Аллах олон сайхан алдартай билээ. Та нар тэр алдраар нь Түүнийг хурайлан дуудаж, эдгээр алдрыг бузарлагсдаас зайлсхийж явагтун. Тэдэнд үйлдсэн үйлийнх нь шанг ёсоор өгмүй.

	180(181). Бидний бүтээсний дотор үнэний мөрөөр замнаж, тийнхүү шударгуу  ёсыг бататгагч ард түмэн буй болой. 

	181(182). Манай билэгдлийг худал үг хэмээгсдийг Бид тэднээс далдуур зугуухан тэд ч учрыг нь олохооргүй адгийн муугаар хөнөөмүй.

	182(183). Би тэдний хугацааг хойшлуулж өгмүй: Миний бодсон санаа зайлбаргүй шүү дээ.

	183(184). Тэдний нөхөр ганирсан бусыг тэд нар өдий хүртэл ухаараагүй гэж үү? Тэр бол ердөө л яруу тод ятган сэнхрүүлэгч шүү дээ.

	184(185). Тэд нар тэнгэр, газрыг захирах эрхшээл хийгээд Аллахын бүтээсэн алив юм руу хараа хандуулж байгаагүй юм гэж үү; магадгүй, тэдэнд заяасан хязгаар дуусаж байж болохыг бодож үзээгүй гэж үү? Ийм байж тэд нар ямар илгээлтэд итгэх болж байна вэ?

	185(186). Эзэнтэн замаас нэгэнт гаргасан ахул тэдэнд хөтөч байхгүй болой, Тэр бээр тэднийг төөрсөн чигээр нь сохроор хэрэн тэнүүлж орхидог буюу. 

	186(187). Тэд чамаас цагийг асуумуй: түүнд ямар хугацаа товлосон бэ? Тэдэнд хэлэгтүн: “Үүнийг миний Эзэнтэн мэддэг бөлгөө. Түүнээс өөр хэн ч тэр хугацааг нээж эс чадмуй. Тэнгэр, газарт түүний ачаа нүсэр буюу. Тэр хугацаа та нарт тун санаандгүй гэнэт ирмүй”.

	187. Тэд нар энэ тухай чамайг мэдэх юм шиг асуудаг бөлгөө. Хэлэгтүн: “Үүнийг зөвхөн Аллах эрхэлдэг болой, гэвч олонх хүн энэ тухай эс мэдмүй”. 

	188(188). Хэлэгтүн: “Аллах л таалаагүй бол би өөртөө сайн, муугийн алиныг ч хийж эс чадмуй. Хэрэвзээ би далдыг мэддэг байсан сан бол өөртөө элдэв сайныг арвитган хурааж, муу хорыг өөрөөсөө зайлуулаад байх асан бөлгөө. Би бол гагцхүү ятган сэнхрүүлэгч, сүсэгт түмний хувьд буянт мэдээ дуулгагч билээ.

	189(189). Тэр бол таныг нэг сүнснээс бүтээгч, мөн түүнээсээ гэргийг чинь хамтдаа амарлихуйг олгох үүднээс бүтээгч билээ. Тэр хоёр хавьтсаны дараа гэргий нь жирэмлэсэн боловч түүндээ огт түүртэхгүй байсан болой. Сүүлдээ хөл хүндрэхийн цагт тэр хоёр өөрсдийн Эзэнтэн Аллахыг дуудан ийн хурайлжухуй: “Хэрэвзээ Чи бидэнд сүсэгт хөвгүүн хайрлаваас бид Чамд чинхүү талархмуй!”

	190(190). Тэр бээр сүсэгт хөвгүүнийг хайрласанд тэр хоёр Түүний хайрласнаас Түүнд эн зэрэгцэх хань зохиожухуй. Аллах Түүнд элдвийг хань болгохын аргагүй эрхэмсэг дээгүүр буюу!

	191(191). Тэд нар, өөрөө юу ч бүтээж чадахгүй мөртөө Бусдаар өөрийгөө бүтээлгэгчийг Түүнд хань болгохыг санаархаж байгаа юм гэж үү? (192). Тэд нар бусдад ч тусалж чадахгүй, өөрсдөдөө ч нэмэр байхгүй болой. 

	192(193). Хэрэв та нар тэднийг шулуун зам руу дуудах аваас тэд та нарыг эс дагамуй. Та нар тэднийг дуудна уу, огт чимээгүй байна уу, та нарт ямар ч ялгаагүй болой.

	193(194). Чинхүү хэмээвээс, Та нарын Аллахын хажуугаар дуудагсад чинь Түүний хувьд яг та нар лугаа адил боол болой. Та нар үнэнч юм бол тэднийг дууд л даа, тэд тэгээд та нарт хариулаг!

	194(195). Тэд нарт явдаг хөл эсвэл барьж авдаг гар гэж байна уу? Эсвэл үздэг нүд буюу сонсдог чих гэж тэдэнд байна уу? Хэлэгтүн: “Та нар хань болгогсдоо дуудагтун, тэгээд нийлж миний хугацааг хойшлуулахгүй надад хөнөөл хий л дээ! 

	195(196). Миний өмөөрөгч бөгөөд ивээгч Аллах бол үнэний судрыг хайрлагч, Өөрийн ивээлийг сүсэгтэн бүхэнд хүртээгч болой!

	196(197). Харин та нарын Аллахын хажуугаар дуудагсад бол та нарт ч тус болохгүй, өөрсдөдөө ч нэмэргүй бөлгөө”.

	197(198). Тэд нарыг чи шулуун зам руу дуудах аваас тэд чиний үгэнд эс ормуй. Тэд нарын чам руу харж буйг чи харж байвч тэд юу ч үзэхгүй байгаа болой.

	198(199). Тийм хүмүүсийг нигүүлсэн тэвч, сайн үйлд дууд, харанхуй бүдүүлгүүдээс хол явагтун!

	199(200). Та нарт шулмын ямар нэг хорлол ирэх аваас Аллахаас аврал эрэгтүн. Тэр бээр сонсооч бөгөөд бүхнийг эрхшээгч шүү дээ!

	200(201). Үнэнхүү сүсэглэгсдийг шулам нүд хууран уруу татахад тэд Эзэнтнээ хурайлан дууддаг бөгөөд тэгэхүй дор хараа нь дахин цэлмэдэг буюу.

	201(202). Тэдний ахан дүүс нь тэднийг улам архаг төөрөгдөлд оруулдаг бөгөөд тэр тухайдаа улам бүр чармайдаг болой.

	202(203). Чи тэдэнд билэгдэл эс авчрах аваас тэд ийн хэлрүүн: “Чи түүнийгээ өөрөө эмхлэхгүй яасан юм бэ?” Хэлэгтүн: “Би гагцхүү Эзэнтнийхээ надад нээж өгч буй зүйлийг дагадаг болой. Энэ бол танай Эзэнтний илэрхий билэгдэл, сүсгээ хичээгсдийг гийгүүлэх зам мөр, элбэрэл нигүүлсэл бөлгөө!

	203(204). Коран судрыг уншиж байхад Эзэнтний энэрэлд багтахын учир чимээгүй сонсож байгтун!

	204(205). Чи өглөө, оройн аль ч цагт Эзэнтнээ элдвээр чанга ярилгүй, хүлцэнгүй, аюун сүслэн дурсаж байгтун. Тоомсоргүй байж үл болмуй!

	205(206). Чинхүү хэмээвээс, Аллахад ойр шадарлагсад Түүнд зүтгэхдээ өөрсдийг үл өргөмжлөн, Түүнийг алдаршуулан, Түүнд залбиран мөргөдөг болой!

	



	

8
ДАЙНЫ ОЛЗ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Тэд нар чамаас дайны олзны тухай асуумуй. Хариулагтун: “Олз бүхэлдээ Аллах, элч хоёрын мэдэлд байх бөлгөө”. Тиймийн учир Түүний хилэнгээс аюуж, өөр хоорондоо сайны ёсоор харилцаж байгтун. Хэрэвзээ сүсэглэсэн ахул Аллах хийгээд Түүний элчид захирагдагтун!

	2(2). Сүсэглэгсэд гэдэг бол Аллахыг дурсангуут сэтгэл зүрх нь булгилан догдлогсод шүү дээ; бас Түүний билэгдлийг уншиж өгөхөд улам бишрэн шүтэгсэд; мөн гагцхүү өөрийн Эзэнтэнд горьдлого найдвар тавигсад; 

	3(3). бас мөргөлөө тогтмол үйлдэгсэд, хэрэгцээнд нь зориулж Бидний хайрласан хишгийг зарцуулагсад. 

	4(4). Тийм хүмүүс бол чинхүү сүсэглэгсэд. Тэд Эзэнтнийхээ дээд эрэмбэд буй, тэд өршөөл хийгээд өгөөмөр хишиг хүртмүй.

	5(5). Чиний Эзэнтэн Өөрийн чин үнэний дагуу чамд гэрээсээ явахыг тушаахуйд сүсэгтнүүдийн зарим нь дургүйцэж асан,

	6(6). чин үнэн илэрхий тодорхой болчхоод байхад, тэдэнд үхэл яг нүүрлэн түүн рүү тэднийг хөөж бүхий юм шиг тэд чамтай тэр үнэнийг арцан дургүйцэж асан болой.

	7(7). Тэгтэл Аллах та нарт хоёр бүлэг багийн нэг нь оногдмуй хэмээн амлахад та нар замд зэр зэвсэггүй яваа бүлгийг авахыг хүссэн билээ. Гэвч Аллах чин үнэний үнэнийг Өөрийн айлдвараар батлах, үл сүсэглэгсдийг үндсээр нь тас цохихыг хүссэний учир нь,

	8(8). Хэдийгээр гэм нүгэлтнүүд нь хэчнээн зэвүүрхэж байсан ч чин үнэнийг баталж, худлыг арилгахын тулд болой. 

	9(9). Та нар тэгэхэд өөрийн Эзэнтнээс тусламж яаж гуйсан билээ, Тэр бээр та нарт ийн хариулсан шүү дээ: “Би та нарыг ар араасаа эгнэн гарч ирэх мянган сахиус нараараа дэмжмүй!”

	10(10). Энэ бол та нарыг тайвшруулахын учир Аллах ийм билэгдэл толилуулж буй болой, — тусламж гагцхүү Аллахаас л ирнэ шүү дээ, чинхүү хэмээвээс, Аллах аугаа бөгөөд мэргэн буюу!

	11(11). Тэр бээр та нарыг амарлиулахын тэмдэг болгож та нарыг зүүрмэглүүлээд, та нараас шулмын бузрыг хөөж ариусган цэвэршүүлэхийн учир, та нарын зүрхийг чангалж, өлмийг бататгахын учир тэнгэрээс ус буулгасан бөлгөө. 

	12(12). Тэгээд чиний Эзэнтэн сахиус нарыг ийн ятгажухуй: “Би та нартай хамт буй! Сүсэглэгсдэд хатуужил суулгагтун, Би бээр үл сүсэглэгсдийн зүрхэнд айдас хуруулмуй. Та нар тэдний дагз руу цохигтун, бас хурууных нь өндөг рүү цохигтун!”

	13(13). Энэ бол тэд нарт Аллах хийгээд Түүний элчээс тасран салсны хариуд өгч буй шан болой. Хэн хүн Аллах болоод Түүний элчээс тасран салах аваас… Аллах гэсгээхдээ хатуу шүү дээ!

	14(14). Үүнийг (гэсгээлийг) — та нарт! Түүнээс амсагтун! Үл сүсэглэгсэд халуун тамын гэсгээл үздэг бөлгөө!

	15(15). Аяа, чин сүсэгтэн нар аа! Цэрэглэн жагсаад та нар луу довтлон айсуй үл сүсэглэгсэдтэй учрахын цагт тэдэн рүү нуруу юугаан бүү харуулагтун.

	16(16). Тэр өдөр буцаж тулалдахын учир буюу эргэж үндсэн багтайгаа нийлэхийн учраас бусдаар тэдэн рүү нуруугаа харуулагсад Аллахын хилэнг өөр дээрээ буулгамуй. Тэдний оромж халуун там, ёстой муухай орон доо!

	17(17). Та нар тэднийг алаагүй, Аллах хөнөөсөн болой! Чиний (атга элс) цацсан чинь чи бус, Аллах үнэнч шавь нараа сайхан билэгдлээр сорихын учир тийн цацсан болой. Чинхүү хэмээвээс, Аллах сонсооч бөгөөд бүхнийг мэдэгч бөлгөө!

	18(18). Үүнийг — та нарт! Аллах үл сүсэглэгсдийн элдэв ов мэхийг мохоодог шүү дээ.

	19(19). Та нар ялалтыг гуйж асан ахул тэр ялалт чинь одоо та нарт иржүхүй. Харин одоо та нар биеэ барих аваас та нарт дээр байх сан болой. Гэхдээ та нар буцах (тулалдах) аваас бид ч бас буцмуй. Танай цэрэг хэчнээн олон байлаа ч тэр чинь та нарт тус болохгүй, Аллах сүсэглэгсэдтэй хамт байгаа шүү дээ.

	20(20). Аяа, чин сүсэгтэн нар аа! Аллах хийгээд Түүний элчид захирагдагтун, (судрыг) сонсож байхдаа түүнээс нүүр бүү буруулагтун.

	21(21). “Бид сонсож баймуй” гэж хэлсэн атлаа өөрсдөө юу ч сонсдоггүй хүмүүс лүгээ бүү адил байгтун.

	22(22). Аллахын мутар дор буй хамгийн муу амьтан нь хэлгүй, дүлий бөгөөд юм үл ойлгогсод бөлгөө.

	23(23). Хэрэвзээ Эзэнтэн тэдэнд ямар нэг сайн юм байгааг үзсэн бол Тэр бээр тэдэнд сонсох боломж олгох асан болой. Гэвч Тэр бээр тэдэнд тийн сонсгосон байлаа ч тэд нар тэртэй тэргүй Түүнээс нүүр буруулж зайлсхийх асан болой.

	24(24). Аяа, төгс итгэгсэд ээ! Аллах болоод Түүний элч та нарыг амилуулж буй юм руу дуудаж байхад түүнд хариулж байгтун. Аллах хүн, түүний сэтгэл хоёрын дунд байнга байдгийг хийгээд та нар Түүн дээр эргэж очихоо мэдэж байгтун!

	25(25). Та нараас зөвхөн гэм нүгэл үйлдэгсэд гэхгүй хэн хүнгүй албадан авамхайлдаг бослого самуунаас аюугтун. Аллах гэсгээхдээ хүч төгсийг мэдэгтүн!

	26(26). Тэгэхэд та нар тэр нутагт цөөхүүлээ, дорой буурай асан, бас тэд та нарыг барьж авч дээрэмдэн талах вий хэмээн аюуж асан болой. Тэр бээр Та нарт хоргодох газар өгч, Өөрийн тусламжаар та нарыг бататган, амьдралын хэрэгцээт зүйлийг хайрласан, — магадгүй, та нар талархаж мэдэх юм!

	27(27). Аяа, сүсэгтэн нар аа! Аллах хийгээд Түүний элчээс бүү урван тэрслэгтүн, тэгвээс та нар өөрсдөө ухамсарч байгаа атлаа итгэмжлэн хайрласан зүйлээс урваж буй бөлгөө.

	28(28). Та нарын бүх баялаг хийгээд үр хүүхэд чинь та нарын хувьд зөвхөн сорилт гэдгийг мэдэгтүн, гагцхүү Аллах л дээдийн шанг эзэмдмүй.

	29(29). Аяа, чин сүсэгтэн нар аа! Та нар Аллахын хилэнгээс аюудаг ахул Тэр бээр та нарт Ялгахуйг хайрлаж, нүгэл хилэнцээс ангижруулан өршөөмүй, — чинхүү хэмээвээс, Аллах энгүй их өршөөлийг эзэгнэгч бөлгөө!

	30(30). Буруу номтнууд чамайг шоронд хатаах эсвэл алах эсвэл хөөж явуулах үүднээс ямар ов мэх хэрэглэж асныг санагтун. Тэд элдвийг сэднэ, Аллах ч бас сэдмүй, — чинхүү хэмээвээс, Аллахын сэдэхээс илүү нь гэж үгүй болой!

	31(31). Бидний билэгдлийг уншиж өгөхүйд тэд хэлрүүн: “Бид үүнийг нэгэнт сонссон болой. Хүсэж гэмээ нь бид ч ийм юм зохиож болох сон. Энэ бол ердөө л эрт балрынхны үлгэр бөлгөө”.

	32(32). Тэд нарын: “Аяа, Эзэнтэн минь ээ! Энэ Чиний чин үнэн мөн аваас бидэн дээр тэнгэрээс чулуун бороо оруул, эсвэл хатуу гэсгээлээр цээрлүүл!” хэмээн хэлснийг санагтун.

	33(33). Гэхдээ Аллах чамайг тэдний дунд байгаа цагт тэднийг үл шийтгэмүй. Бас тэд өршөөл эрж байгаа цагт тэднийг үл шийтгэмүй.

	34(34). Тэд Цээрт сүмийн хамгаалагчид биш атлаа тийш нь оруулахгүй байхад Аллах тэднийг шийтгэхгүйн учир юу билээ? Түүний хамгаалагчид бол гагцхүү сүсэгтнүүд болой, гэхдээ тэдний олонх нь үүнийгээ эс мэдмүй! 

	35(35). Тэд Ордны дэргэд мөргөл үйлдэх гэж зөвхөн шүгэлдэж, алга ташиж асан бөлгөө. Үл сүсэглэж асныхаа төлөө цээрээ амсагтун!

	36(36). Үл сүсэглэгсэд хүмүүсийг Аллахын замаас гаргах гэж эд хөрөнгөө үрдэг, харин тэд мөдхөн хамаг юмаа үрж дуусмуй. Дараа нь тэд гуниг харамсалд автмуй; тэгээд тэд ялагдлыг үзмүй! 

	37. Үл сүсэглэгсдийг халуун тамд цуглуулдаг бөлгөө,

	38(37). Аллах мууг сайнаас ялгахын учир, мууг нэг нэгэн дээр нь овоолж, бүгдийг нь там руу хөнтөрч унагахын учир тэгэх бөлгөө. Чухам тэд нар хохирлыг амсмуй.

	39(38). Үл сүсэглэгсдэд хэлэгтүн: “Тэд биеэ тэвчин барих аваас тэдний өмнөх явдлыг өршөөмүй. Харин буцаад (нүгэл) тарих аваас тэдний хувьд (шийтгүүлсэн ард түмний) жишээ байгаа шүү дээ.

	40(39).Үл сүсэглэхүй, олон бурхант ёс үгүй болох хүртэл, шашин бүхэлдээ Аллахынх болох хүртэл тэдэнтэй тэмцэгтүн. Аллахын сүсэгт ёс тогтмуй”. Харин тэд биеэ тэвчин барих аваас… Аллах тэдний юу хийж бүхийг харж буй шүү дээ!

	41(40). Хэрэв тэд ухран буцах аваас Эзэнтэн та нарын ивээгч болой. Энэ бол хамгийн сайн Ивээгч, хамгийн сайн Туслагч буюу!

	42(41). Та нар Ялгахуйн өдөр, дайтагч хоёр тал уулзсан өдөр Аллахад хийгээд Бидний боол нартаа хайрласан хишигт сүсэглэсэн ахул олзолсон бүх юмнаасаа тавны нэгийг нь Аллахад, Түүний элчид, ойрын хамаатандаа, өнчин өрөөсөнд, ядууст, аян замд явагсдад өгөх ёстойг мэдэгтүн. Аллах алив юмыг эрхшээмүй!

	43(42). Тэгэхэд та нар хөндийн наад биед, тэд цаад биед байсан болой. Харин жингийн цуваа тэр хөндийн доод биед байжухуй. Хэрэвзээ та нар уулзах цаг товлосон ахул тэр хугацаа чинь зөрөх байсан болой. Учир юун хэмээвээс Эзэнтэн гүйцээхээр шийдсэн юмаа Өөрөө гүйцээмүй. 

	44. Бас үхэх ёстой нь гагцхүү билэгдэл яруу тод ахуйд үхэхийн учир, бас амьд байх ёстой нь гагцхүү билэгдэл яруу тод ахуйд эсэн оршихын учир тийм болой. Чинхүү хэмээвээс, Аллах сонсооч бөгөөд бүхнийг мэдэгч бөлгөө!

	45(43). Тэгэхүйд Эзэнтэн чиний зүүдэнд тэднийг өчүүхэн цөөхнөөр үзүүлжүхүй! Хэрэвзээ Тэр бээр тэднийг үй олон цэрэг болгон харуулсан ахул та нар гарцаагүй хулчийж, энэ явдлын тухай бөөн маргаан дэгдээх асан буй за. Гэвч (Аллах та нарыг) хамгаалсан, — Тэр бээр сэтгэлд нуугдаж буйг мэдэгч шүү дээ!

	46(44). Тэгээд та нарыг нүүр тулан учрахын цагт Эзэнтэн гүйцээхээр шийдсэн юмаа Өөрөө гүйцээхийн учир Тэр бээр та нарын нүдэнд тэднийг цөөхөн болгож харуулаад, тэдний нүдэнд та нарыг багасган харуулжухуй. Алив хэрэг Аллах дээр эргэж ирдэг болой!

	47(45). Аяа, чин сүсэгтэн нар аа! Дайтагч багтай тулгарахын цагт тэсвэр хатуужлыг сахиж, Аллахыг байнга хурайлан дуудагтун, та нар амжилт олж болох юм!

	48(46). Аллах хийгээд Түүний элчид дуулгавартай захирагдагтун, өөр хоорондоо бүү харгалдагтун, эс тэгвээс та нар хүч чадал чинь бууран доройтмуй. Сэтгэлийн тэнхээгээ чангалагтун, — Аллах тэвчээр хатуужлыг эрхэмлэгсдийн талд гагцхүү баймуй!

	49(47). Хүмүүсийн өмнө омгорхон, хоёр нүүр гарган гэрээсээ гарагсад лугаа адил бүү байгтун. Тэд Аллахын замаас холдуулмуй. Харин Аллах бол тэдний хийж буй бүх үйлийг эрхшээмүй!

	50(48). Шулам тэдний үйлийг гоёж чимэглэн ийн ярьжухуй: “Эдүгээ хүмүүсийн дотроос та нарыг ялан дийлэх нь үгүй болой, харин би бол та нарын хөрш буюу!” Дайтагч хоёр тал тулан уулзахуйд тэр тэднээс нүүрээ буруулан ийн өгүүлжүхүй: “Би та нарт ямар ч хамаагүй, би та нарын эс харах юмыг харж баймуй. Би Аллахаас аюуж байна, Тэр бээр гэсгээхдээ хүч төгс болой!”

	51(49). Тэгтэл хоёр нүүртнүүд хийгээд зүрхний гажигтнууд ийн хэлрүүн: “Эд нар сүсэг бишрэлдээ хууртжухуй!” Харин хэн Аллахад найддаг аваас… Чинхүү хэмээвээс, Аллах аугаа бөгөөд мэргэн бөлгөө!

	52(50). Үл сүсэглэгсдийн амьдрал яаж төгсгөл болдгийг та нар харсан ч болоосой: Сахиус нар тэднийг “Халуун тамын гэсгээлийг амсагтун!” хэмээн нүүрэн дундуур нь, ууцан дундуур нь занчдаг болой. 

	53(51). Энэ бол та нарын гараараа тарьсан хэргийн хариу бөлгөө. Эзэнтэн Өөрийн боол нарыг шударгуу  бусаар үл гомдоомуй.

	54(52). (Тэдний үйл) Фараоны удмынхан ба тэднээс өмнө (нүгэл хийгсэд)лугаа адил болой, —  тэд бол Эзэнтний билэгдлийг эс хүлээн авагсад. Эзэнтэн бээр тэр нүглийнх нь төлөө тэднийг ниргэсэн буюу. Чинхүү хэмээвээс, Аллах хүчирхэг бөгөөд гэсгээхдээ догшин бөлгөө!

	55(53). Энэ бол хүмүүсийн сэтгэлд Эзэнтний буулгаж хайрласныг тэд өөрчлөөгүй байгаа цагт Эзэнтэн бас Өөрийн өршөөл хайрыг өөрчилдөггүйн учир ийм болой. Чинхүү хэмээвээс, Эзэнтэн сонсооч бөгөөд бүхнийг мэдэгч бөлгөө!

	56(54). (Тэдний үйл) Фараоны удмынхан ба тэднээс өмнө (нүгэл хийгсэд) лугаа адил болой, — тэд бол Эзэнтний билэгдлийг худал гэж үзсэн бөлгөө. Бид тэр нүглийнх нь төлөө тэднийг хөнөөж, Фараоны удмынхныг живүүлсэн бөлгөө — тэд нар бүгдээрээ шударгуу  бус асан билээ.

	57(55). Аллахын мутар дор буй газар дэлхийн хамгийн муу амьтад бол Эзэнтний нандин билэгдлийг үгүйсгэж, Түүний чин үнэнд эс итгэгчид бөлгөө.

	58(56). бас чамтай тангаргийн гэрээ байгуулсан атлаа түүнийгээ тухай бүр гэнэт зөрчигсөд, тэгээд Бурханы нигуур дор үл аюугсад бөлгөө.

	59(57). Чи тэдэнтэй дайтаж ялах аваас ард нь буй хүмүүс тэдний мөрөөр явахааргүй болтол нь тэднийг бут ниргэ, — магадгүй, тэд нар эргэн санаж мэдэх юм!

	60(58). Хэрэв чи хүмүүс урван тэрслэхээс аюуж байхул тэдэнтэй ижил байдалд байхын учир тэдний өмнө хүлээсэн үүргээ хөсөр орхигтун. Чинхүү хэмээвээс, Аллах урван тэрслэгсдийг үл таалмуй!

	61(59). Нүгэлтнүүд ялсан мэт бүү бодож байг, — тэд (сүсэглэгсдийг) сулруулж эс чадмуй.

	62(60). Тэдний эсрэг хамаг хүч чадал хийгээд морин цэргээ бэлэн байлгагтун; та нар түүгээрээ Аллахын дайсныг, өөрсдийн хартныг, тэднээс гадна бас бусдыг айдсаар нэрвэхийн учир тийн байлгагтун; тэднийг та нар мэдэхгүй, харин Аллах мэдмүй. Та нар Аллахыг хүрэх замд ямар ч юмаа дуусгасан бай, түүнийг чинь бүрнээ нөхөж өгөх бөгөөд та нар шударгуу  бусаар үл гомдмуй.

	63(61). Хэрэвзээ тэд нар эвлэрэх тийшээ хандвал чи мөн тэр чигийг барьж Аллахад найдвал зохимуй: Тэр бээр сонсооч бөгөөд мэдэгч болой!

	64(62). Харин тэд нар чамайг мэхлэхийг санаархсан ахул чамд Аллахын тусламж хүрэлцээтэй билээ. Тэр бээр чамайг Өөрийн хүч хийгээд сүсэгтнүүдээрээ чангалсан болой. (63). Тэр бээр тэдний зүрх сэтгэлийг зангидан барилдуулсан ажгуу. Чи бол газар дээрх бүх юмыг зарцууллаа ч гэсэн тэдний зүрх сэтгэлийг барилдуулж чадахгүй, үүнийг гагцхүү Аллах чадмуй, — Тэр бээр аугаа бөгөөд мэргэн бөлгөө!

	65(64). Аяа, зөнч мэргэн минь! Чамд Аллах болоод чамайг дагасан сүсэгтнүүд байхаас илүү яах вэ дээ. 

	66(65). Аяа, зөнч мэргэн минь! Чи сүсэглэгсдийг тулалдаанд босгогтун. Хэрэв та нарын дотор хорин хатамжит тэвчээртэн байх аваас тэд хоёр зуун хүнийг ялмуй! Хэрэв тийм хүмүүс зуу байхул та нар мянган буруу номтныг ялмуй, — тэд чинь юу ч эс ойлгодог болой!

	67(66). Эдүгээ Аллах та нарыг хөнгөвчилжүхүй; та нар мөхөс байгааг Тэр бээр мэдмүй. Хэрэв та нарын дотор зуун хатамжит тэвчээртэн байх аваас тэд хоёр зуун хүнийг ялмуй. Харин тийм мянган хүн байхул Аллахын болгоосноор тэд хоёр мянган буруу номтныг ялмуй. Аллах хатамжит тэвчээртнүүдтэй хамт байдаг шүү дээ!

	68(67). Зөнч мэргэн газар дээр тулалдаж цохиогүй цагт тэр бээр олзлогсодтой болох нь зохисгүй болой. Та нар энэ насны жаргаланг хичээх амуй, — харин Аллах бол ирээдүйг болгоомуй. Аллах хүчирхэг бөгөөд мэргэн бөлгөө!

	69(68). Хэрэв Аллахын заавар чамд үүний өмнө эс ирсэн бол та нар (төлбөр) авсныхаа төлөө хатуу цээр үзэх асан болой.

	70(69). Та нар олзолж авсан юмнаасаа зөвшөөрсөн сайн юмыг идэж хэрэглэгтүн, тэгэхдээ Аллахаас аюугтун. Чинхүү хэмээвээс, Аллах өршөөгч бөгөөд энэрэгч бөлгөө!

	71(70). Аяа, зөнч мэргэн минь! Та нарын гарт олзлогдогсдод ийн хэлэгтүн: “Хэрэвзээ Эзэнтэн та нарын сэтгэлд буяны үр байхыг харах аваас Тэр бээр та нараас авснаас илүү сайн юм та нарт хүртээмүй, тэгээд та нарын нүглийг хэлтрүүлмүй, — Тэр бээр өршөөгч бөгөөд энэрэгч шүү дээ!”

	72(71). Харин тэд нар чамаас урвах ахул тэд чинь бүр өмнө нь Аллахаас урван тэрсэлж, тийнхүү Тэр бээр тэднийг чиний мэдэлд өгсөн болой. Тэр бээр мэргэн бөгөөд мэдэгч шүү дээ!

	73(72). Үнэн сэтгэлээсээ сүсэглэгсэд, шилжин суурьшигсад, сэтгэл зүрх, амь нас, эд агуурсаараа Аллахыг хүрэх замд тулалдагсад, бас тэдэнд гал голомт өгч, тусламж олгогсод, — тэд нар бол анд нөхөд, бие биесээ ивээгсэд болой. Харин сүсэглэсэн атлаа үл шилжин суурьшигсдын хувьд тэд шилжин суурьшихаас нааш та нар тэдний анд нөхөд бус болой. Гэхдээ тэд сүсэг бишрэлийнхээ төлөө та нараас тусламж эрэх аваас, хэрэв тэр тусламж нь та нарын холбоотны эсрэг чиглэхгүй бол та нар тэдэнд туслах үүрэгтэй. Та нарын юу хийж буйг Аллах харж буй болой!

	74(73). Үл сүсэглэгсэд өөр хоорондоо анд нөхөд, бие биеэ ивээгчид болой. Та нар ийм эс болох аваас газар дээр самуун дэгдэж, айхавтар дур зоргоороо авирлах явдал үүсмүй.

	75(74). Сүсэглэн шүтэж шилжин суурьшигсад, Аллахыг хүрэх замд дайтагсад, тэднийг хоргодуулж туслагсад бол жинхэнэ сүсэгтэн нар бөлгөө. Тэдэнд Эзэнтний өршөөл зүй ёсоор тусч, тэд Түүнээс өгөөмөр шан хүртмүй.

	76(75). Дараа нь сүсэглэж, шилжин суурьшаад Аллахын сүсгийн төлөө та нартай хамт дайтагсад та нарынх болой. Ясан төрлийнхөн дээдийн бичгийн ёсоор бие биедээ ойрхон бөлгөө. Чинхүү хэмээвээс, Аллах алив юмыг мэдмүй!

	



	

9
ГЭМШИЛ

	1(1). Олон бурхантуудын дотроос та нартай гэрээ байгуулагсад Аллах хийгээд Түүний элчээс ангижирмуй. 

	2(2). Газар дэлхийгээр дөрвөн сар тайван явагтун, тэгээд ийн мэдэгтүн: Та нар Аллахыг сулруулж эс чадмуй, харин Аллах бол нүгэлтнүүдийг шившгээр булах бөлгөө.

	3(3). Их Хажийн агуу өдөр Аллах болоод Түүний элч ард түмэнд ийн зарлан тунхагламуй: Аллах хийгээд түүний элч олон бурхантуудыг хөсөр хаямуй. Хэрэвзээ та нар гэмшин Аллахад хандах аваас та нарт л сайн буй за. Харин нүүр буруулах аваас мэдэгтүн: Та нар Бурханыг сулруулж эс чадмуй! Нүгэлтнүүдэд зовлонт гэсгээл оногдох тухай сүжигт мэдээг тэдэнд дуулгагтун.

	4(4). та нар олон бурхантуудтай гэрээ байгуулж, түүнээс хойш тэд түүнийг ямраар ч зөрчөөгүй бөгөөд та нарын эсрэг хэнд ч туслаагүй аваас тэдэнд сайх гэсгээл үл хамаармуй. Та нар тэдэнтэй байгуулсан гэрээгээ хугацааг нь дуустал ёсчлон сахигтун. Аллах сүсэгтэн нарыг таалдаг шүү дээ.

	5(5). Хориот сарууд өнгөрөхүйд буруу номт олон бурхантуудыг хаа олсон газраа хядагтун, тэднийг олзолж авагтун, бүслэн хаагтун, тэдэнд отоо тавигтун. Харин тэд Бурханд хандаж мөргөлийг ёсоор үйлдэж, өглөг өргөх аваас замыг нээж өгөгтүн. Аллах өршөөгч бөгөөд энэрэгч шүү дээ!

	6(6). Хэрэвзээ олон бурхантын хэн нэг нь чамаас толгой хоргодох газар гуйх аваас түүнд Аллахын айлдварыг сонсох боломж олгохын учир түүнийг нөмөрлөгтүн. Дараа нь түүнийг аюул осолгүй газар аваачигтун. Тэднийг юу ч мэдэхгүйн учир ингэх ёстой болой.

	7(7). Цээрт сүмийн дэргэд та нартай холбоотны гэрээ байгуулагсдаас бусад олон бурхантан Аллах хийгээд Түүний элчтэй хэрхэн холбоотон болох билээ? Тэд та нарт үнэнч байгаа цагт та нар ч тэдэнд үнэнч байгтун: Аллах сүсэгтнүүдийг хайрламуй!

	8(8). Тэд нар та нарыг ялсан цагтаа төрөл садны холбоогоо тоохгүй, гэрээнийхээ үүргийг хүндэтгэн сахихгүй байхад (тийм холбоо) яаж байх юм бэ? Тэд сайхан юм ярьж байвч сэтгэл нь тэс өөр буй бөгөөд тэдний олонх нь завхайчуул бөлгөө.

	9(9). Тэд нар Аллахын билэгдлийг өчүүхэн үнээр зарж, хүмүүсийг Түүний замаас төөрөгдүүлж буй болой. Тэдний хийж бүхий үйл үнэнхүү бузар бөлгөө!

	10(10). Бурханд сүсэглэгсдийн хувьд тэд нар төрөл садны холбоо хийгээд гэрээний үүргийг үл тоомсорлодог болой. Тэд бол гэмтнүүд.

	11(11). Харин тэд гэмшин Бурханд хандаж, мөргөлөө ёсчлон үйлдэж, ариуслын өглөг өргөх аваас тэд нар бол та нартай нэгэн шашин, нэгэн сүсгийн ахан дүүс бөлгөө. Бид ухаарал бүхий хүмүүст Өөрийн билэгдлийг ийн таниулдаг буюу.

	12(12). Хэрэвзээ тэд холбоо байгуулчхаад тангаргаа зөрчиж, танай шашныг муулах аваас буруу номтны толгойлогчидтой тэмцэгтүн, — тэдэнд андгай байхгүй, — тийн тэмцвээс тэд биеэ барьж мэдэх юм!

	13(13). Элчийг хөөн явуулахыг санаархаж, тангаргаасаа няцагсадтай та нар үнэхээр тулалдахгүй гэж үү дээ? Тэд та нар луу эхлээд довтолсон, та нар арай аюуж байгаа юм биш биз дээ? Хэрэвзээ та нар Аллахад сүсэглэсэн юм бол Түүнээс л илүү аюувал зохимуй.

	14(14). Тэдэнтэй тулалдагтун, — та нарын гараар Аллах тэднийг цээрлүүлж, нүгэл, шившгээр булмуй, та нарт тэднийг ялахад тусалж, буянтнуудын зүрх сэтгэлийг анагаамуй,

	15(15). тэдний зүрхнээс хилэнгийн цөсийг хөөмүй. Аллах Өөрийн хүссэн хүнийг болгоон таалдаг билээ. Тэр бээр мэдэгч бөгөөд мэргэн бөлгөө!

	16(16). Тулалдан дайтдаг, Аллах хийгээд Түүний элчээс өөр хэнийг ч ивээгчээ эс болгогсод, түүнчлэн сүсэгтнүүдийг та нарын дундаас хараахан ялгаж таниагүй атлаа Эзэнтэн та нарыг орхино гэж бодож байгаа юм биш биз? Аллах та нарын юу хийж бүхийг мэднэ шүү дээ!

	17(17). Олон бурхантууд Аллахын сүмийг дэмжин сэргээх нь зохисгүй болой, — тэдний үйлс талаар өнгөрмүй, тэд халуун тамд эгнэгт оршмуй!

	18(18). Эзэнтэнд хийгээд сүүлчийн өдөрт итгэгсэд, мөргөлөө ёсоор үйлдэгсэд, ариуслын өглөг өргөгсөд, гагцхүү Бурханаас аюугсад л Аллахын сүмд буянт үйл бүтээхээр орж болмуй. Тийм хүмүүсийг Аллах шулуун замаар хөтөлмүй!

	19(19). Мөргөлчинд уух ус өгөх, Ариун сүмийн дэргэд сүсэгт ёсыг үйлдэхийг Аллах хийгээд сүүлчийн өдөрт итгэж, Түүнийг хүрэх замд буруу номтнуудтай тулалдагсдын буянтай зүйрлүүлэм гэж үү? Тэд Аллахын нигуур дор эн тэнцүү байх учиргүй болой. Тэр бээр нүгэлтнүүдийг буяны замаар эс хөтөлмүй!

	20(20). Сүсэглэн шүтэж шилжин суурьшигсад, Аллахыг хүрэх замд бие сэтгэл, эд хөрөнгөө зориулан тулалдагсад бол Аллахын дээд эрэмбийн таалалд багтмуй: энэ бол аугаа гавьяа бөлгөө.

	21(21). Тэдний Эзэнтэн тэдэнд Өөрийн энэрэл хайр, адис ерөөлийн тухай хийгээд тэд байнга цэнгэлийн манлайг эдлэх цэцэрлэгийн тухай таалалт мэдээг уламжилж баймуй,

	22(22). тэд тэнд эгнэгт оршмуй. Хамгийн аугаа шагнал Аллахад байдаг шүү дээ!

	23(23). Аяа, чин сүсэгтэн нар аа! Хэрэвзээ эцэг өвгөд, ахан дүүс чинь үл сүсэглэхийг сүсгээс илүү дээдэлж байх аваас тэднийг өөрсдийн анд нөхөд бүү болгогтун. Та нарын дотроос тэднийг анд нөхрөөр авагсад гэм буруутан болой.

	24(24). Хэлэгтүн: “Хэрэвзээ та нарын эцэг нар, та нарын хөвгүүд, та нарын ах дүүс, та нарын гэргий нар, бас та нарын хураасан эд хогшил, та нарын зогсчих вий хэмээн эмээж буй наймааны ажил, сэтгэл баясгах орон байр энэ тэр чинь та нарт Аллах хийгээд Түүний элчээс эрхэм аваас, Эзэнтний замд хүрэх тэмцлээс эрхэм аваас та нар Аллах Өөрийн ялыг тунхаглах хүртэл хүлээгтүн”. Аллах бол завхай ард түмнийг буяны замаар эс хөтлөх бөлгөө!

	25(25). Аллах олон тулалдаанд та нарт тусалсан, та нар тооныхоо олонд омгорхон бахдаж асан Хунейнад дайтсан өдөр ч тусалсан билээ. Гэвч та нарын тооны олон чинь та нарт тус эс болж, уудам цэлгэр асан газар та нарт уйтан давчуу болохуйд та нар ар тийш эргэн зугтсан бөлгөө. 

	26(26). Дараа нь Эзэнтэн Өөрийн амар амгаланг элч хийгээд сүсэгтэн олонд илгээж, та нарт үл үзэгдэх олон цэрэг буулгаж, үл сүсэглэгсдийг цээрлүүлсэн болой. Энэ бол үл шүтэгсдэд хүртээсэн шан байжухуй!

	27(27). Аллах Өөрийн таалсанд дахиад адис ерөөлөө хайрламуй: Аллах өршөөгч бөгөөд энэрэгч шүү дээ!

	28(28). Аяа, чин сүсэгтэн нар аа! Чинхүү хэмээвээс, олон бурхантууд бузар болой. Тэд энэ жилээс хойш Цээрт сүм рүү бүү ойртож байг. Та нар ядуу зүдүү байдлаас аюух аваас Аллах таалж гэмээ нь Өөрийн өгөөмөр хишгээс та нарыг баяжуулмуй. Чинхүү хэмээвээс, Аллах мэдэгч бөгөөд мэргэн болой!

	29(29). Дээдийн бичгийн хишиг хүртэгсдийн дотроос Аллах хийгээд сүүлчийн өдөрт үл итгэгсэд, Аллах хийгээд Түүний элчийн хориглосныг хорионд эс тооцогсод, Аллахын шашны чин үнэнийг эс хүлээн зөвшөөрөгсөд нартай тэд та нарт өөрсдийн гараар алба гувчуур номхон хүлцэнгүй төлөх хүртэл тэмцэгтүн.

	30(30). Иудей нар ийн хэлрүүн: “Узайир бол Аллахын хүү”. Тэгтэл христосчууд ийн хэлрүүн: “Месси бол Аллахын хүү”. Тэдний амнаас гарсан энэ үг тэдний өмнө байсан буруу номтнуудын үгтэй адил болж буй болой. Тэднийг Аллах ниргэх болтугай! Тэд ямар муухай нүүр буруулна вэ!

	31(31). Гэтэл тэдэнд цорын гагц Бурханд мөргөж байхыг, Түүнээс өөр бурхан үгүйг зарлигдсан бөлгөө. Тэд Аллахын хажуугаар раввин хийгээд хуврагуудыг, түүнчлэн Марйамын хүү Мессийг өөрсдөдөө Эзэнтэн болгожухуй. Эзэнтнийг шагшин магтмуу! Тэр бээр Түүнд хань болгогсдоос эгнэшгүй дээдлэг бөлгөө!

	32(32). Тэд үг хэлээрээ Аллахын гэрлийг унтраахыг санаархавч Аллах гэрлээ Өөрөө гүйцээхээс биш бусдад юуг ч эс зөвшөөрмүй, хэдийгээр олон бурхантууд үүнийг нь үзэн ядавч тийм болой.

	33(33). Тэр бээр Өөрийн шашныг бусдаас дээгүүр өргөмжлөхийн учир элчээ шулуун замын тухай сургаал хийгээд чин үнэний тухай шашинтай та нарт илгээгч билээ, хэдийгээр олон бурхантууд үүнийг нь үзэн ядавч тийм болой.

	34(34). Аяа, сүсэгтэн нар аа! Раввинууд болоод хуврагуудын дотор хүмүүсийн эд хөрөнгийг ёс бусаар эзэгнэн авч, тэднийг Бурханы замаас хазайлгагчид олон буй болой. Бас алт мөнгө хураан зоорилж, түүнийгээ Аллахын үйлсэд эс зарцуулагсад ч олон буй болой. Тэдэнд таалалт мэдээ дуулгагтун: Тэднийг зовлонт гэсгээл тосож баймуй.

	35(35). Тэдний (эд агуурс) халуун тамд улайсах өдөр түүгээр нь тэдний дух, сүвээ, нуруун дээр нь тамга дармуй: “Энэ бол та нарын өөртөө зоорилсон юмс! Өөрсдөдөө хураасан юмнаасаа амсагтун!

	36(36). Эзэнтний дээдийн бичигт заасанчлан Аллах тэнгэр, газрыг бүтээсэн цагаас хойш Тэр бээр, чинхүү хэмээвээс, арван хоёр сартай бөлгөө. Тэдгээрээс дөрөв нь хориот сар, энэ бол мятаршгүй чанд шашин. Тиймийн учир эдгээр хориотой сарын хугацаанд та нар өөрсдөдөө муу хор бүү хийгтүн, олон бурхантууд та нартай яаж дайтаж байна, та нар тэдэнтэй бүгд тийнхүү дайтагтун. Гэхдээ Аллах Өөрийнх нь хилэнгээс аюугсдад нигуур өгдгийг эрхбиш мэдэж байгтун.

	37(37). Чинхүү хэмээвээс, хориот сарыг өөр хугацаанд шилжүүлбээс үл шүтлэг лавширмуй, буруу номтнууд үүнд төөрөлддөг болой. Тэд түүнийг Бурханы хориглосон хугацаатай дүйлгэж зөвшөөрсөн болгохын тулд нэг жил нь болдог, нөгөө жил нь хориглодог гэж үздэг амуй. Тэд бузар үйлэндээ өөрсдөө уруу татагдмуй. Гэвч Аллах буруу номтныг буяны замаар эс хөтөлмүй! 

	38(38). Аяа, чин сүсэгтэн нар аа! Та нарт “Аллахын замаар замнагтун!” хэмээхүйд та нар газар пэдхийн унахын учир юу вэ? Та нар хойд насны өнийн цэнгэлээс энэ насны зугааг үнэхээр илүүд үзэж байна гэж үү дээ? Энэ насны зугаа хойд насны цэнгэлтэй зүйрлүүлэхэд машид өчүүхэн шүү дээ.

	39(39). Та нарыг аянд эс мордох аваас Аллах зовлонт гэсгээлээр цээрлүүлж, оронд чинь өөр ард түмнийг тохоон тавимуй. Та нар Түүнд ямар ч хор эс хүргэмүй; Тэр бээр алив юмыг эрхшээх хүч чадал төгс шүү дээ!

	40(40). Хэрэвзээ та нар түүнд туслахгүй бол Аллах түүнийг буруу номтонд хөөгдөөд, хоёр биеийнхээ хоёрт нь байхад нэгэнт тусалсан шүү дээ. Тэр хоёр агуйд бүгж ахуйд тэр замын нөхөртөө ийн хэлжүхүй: “Чи бүү гунигтун, Аллах бидэнтэй хамт баймуй!” Тэгэхүй дор Аллах түүнд амар амгаланг хайрлаж, та нарын нүдэнд үл үзэгдэх цэргээр түүнийг бэхжүүлж, буруу номтны үгийг адгийн болгосон бөгөөд тэгвэл Эзэнтний айлдвар дээдийн өргөмжлөл бөлгөө: чинхүү хэмээвээс, Аллах хүчирхэг бөгөөд мэргэн бөлгөө!

	41(41). Хүнд, хөнгөн ямар ч зэр зэвсэгтэй аян дайнд мордогтун, Аллахыг хүрэх замд эд агуурс, сэтгэл зүрхээрээ улайран тэмцэгтүн. Хэрэв та нар мэддэг сэн бол та нарын хувьд хамгийн илүү нь энэ бөлгөө! 

	42(42). Хэрэв тэд эндээс хялбар олз олох нь гарцаагүй бөгөөд туулах зам нэг их хүнд бус асан бол тэд чамайг дагах нь эргэлзээгүй болой. Гэвч тэдний хувьд зам урт учраас тэд Бурханы нэр барьж: “Бид чадах л байсан бол та нартай цуг аян дайнд мордох байсан” хэмээн андгайлах болой. Тэд ингэснээрээ зөвхөн өөрсдийн сэтгэлийг хөнөөж буй, Аллах тэднийг худалч гэж мэднэ шүү дээ!

	43(43)). Аллах чамайг өршөөх болтугай! Хэн үнэнийг ярьж буйг илрүүлж, худалч нарыг танихаасаа урьдаар тэднийг үлдэхийг чи яагаад зөвшөөрсөн бэ?

	44(44). Аллахад хийгээд сүүлчийн өдөрт итгэгсэд өөрийн эд хөрөнгө, сэтгэл зүрхээр тулалдахын тулд чамаас зөвшөөрөл үл асуумуй. Сүсэгтэн нарыг Аллах мэдмүй! 

	45(45). Аллахад хийгээд сүүлчийн өдөрт үл итгэгсэд, сэтгэл зүрхэнд нь эргэлзээ хурагсад л чамаас зөвшөөрөл асуумуй, — тэд эргэлзээндээ ч эргэлзэж буй болой.

	46(46). Хэрэвзээ тэд нар аян дайнд мордохыг хүссэн бол зэр зэвсгээ бэлтгэх ёстой асан бөлгөө. Гэвч тэднийг аянд мордохыг Аллах эс таалсан учраас тэднийг саатуулж, “Суугсадтай хамт сууж байгтун!” хэмээжүхүй.

	47(47). Хэрэвзээ тэд та нартай хамт явсан ахул та нарын дотор самуун тарих гэж яаравчлан, та нарт гагцхүү зовлон удах байсан болой, — та нарын дотор тэдний үгэнд ороход бэлэн хүмүүс бий шүү дээ. Гэвч Аллах шударгуу  бусчуудыг мэдмүй!

	48(48). Тэдний үнэнхүү дургүйг хүргэн гонсойлгож, Чин үнэн тодорч Аллахын таалал зориг гийн нээгдэх хүртэл тэд чиний ажил явдлыг үрэхийн тулд урьд өмнө ч самуун дэгдээх санаа сэдэж асан бөлгөө.

	49(49). Тэдний дунд “Намайг чөлөөл, бүү уруу тат!” гэж хэлдэг хүмүүс ч буй. Тэд нэгэнт уруу татагдаагүй гэж үү? Чинхүү хэмээвээс, нүгэлтнүүдийг халуун там хүрээлж баймуй!

	50(50). Чамд ямар нэгэн сайн юм тохиох аваас тэд тэр тухайд гутармуй; харин муу юм тохиох аваас тэд хэлрүүн: “Бид урьдаас бүрнээ сэрэмжилсэн буюу!” Тэгээд баяр хөөр болон зайлдаг болой.

	51(51). Хэлэгтүн: “Аллахын таалан зурснаас өөр юу ч, хэзээ ч бидэнд үл тохиомуй. Тэр бээр бидний ивээгч, сүсэгтэн бүхэн Түүнд найдаж байг!”

	52(52). Хэлэгтүн: “Хоёр сайхан төгсгөлийн (ялалт, эсвэл зовлонт үхэл хоёрын) нэгнээс өөр юу бидэнд тохионо гэж та нар хүлээж байна вэ? Бид бол та нарыг эсвэл Аллах Өөрийн мутраар хөнөөнө эсвэл бидний гараар хөнөөнө гэж хүлээж баймуй. Тэгэхлээр хүлээцгээ, бид ч бас хүлээж байя!”

	53(53). Хэлэгтүн: “ Та нар сайн дураараа ч өгнө үү, албан журмаар ч өгнө үү, та нараас юу ч эс авмуй. Чинхүү хэмээвээс, та нар завхай ард түмэн бөлгөө!” 

	54(54). Тэд нар Аллахад хийгээд Түүний элчид үл сүсэглэсний улмаас, тэд нар мөргөлд хойрго ханддаг, өглөг дурамжхан өгдгийн улмаас тэдний өгөх гэснийг эс хүлээн авч буй болой.

	55(55). Тэдний эд агуурс, үр хүүхэд чиний бахархлыг бүү төрүүлэг. Аллах тэднийг тэдгээрээр энэ насанд нь гэсгээхийг, тэд эс сүсэглэсэн чигээрээ амь нь тасрахыг хүссэн бөлгөө.

	56(56). Тэд өөрсдийгөө үнэхээр та нарынх гэж Аллахын алдрыг барин андгайлдаг болой. Гэвч тэд та нарынх биш, тэд бол аюудаг хүмүүс бөлгөө.

	57(57). Тэд нар хоргодох газар эсвэл агуй эсвэл алам олсон ахул тийшээ нүд ирмэхийн зуур эргэж харайлгах асан болой.

	58(58). Тэдний дунд чиний өглөгийн тухайд элдвээр муу хэлдэг хүмүүс ч бий. Тэдэнд түүнээс өгвөөс баярлаж, эс өгвөөс уурладаг болой.

	59(59). Хэрэвзээ тэд Аллах хийгээд Түүний элчийн хайрласанд сэтгэл ханаж, “Бидэнд Аллах байгаа нь л бол оо, Тэр бээр бидэнд өгөөмөр баялгаасаа хайрлана, Түүний элч бас тэгмүй. Бид Аллах руу тэмүүлдэг билээ!” хэмээдэг сэн бол болох нь тэр билээ.

	60(60). Өглөг болбоос зөвхөн ядууст, дутаж гуцагсдад, өглөг цуглуулагсдад, зүрх сэтгэлээрээ сүсэглэгсдэд, боолыг чөлөөлөхөд, өр ширэнд баригдагсдад, Аллахын алс замд явагсдад зориулагдмуй. Энэ бол Аллахын таалал болой. Аллах мэдэгч бөгөөд мэргэн бөлгөө!

	61(61). Тэдний дунд элчийг муулан гомдоогсод буй. Тэд “Тэр бол чих” хэмээмүй. Хэлэгтүн: “Тэр бол та нарын тусын тулд буй чих болой! Тэр Аллахад сүсэглэж, сүсэгтнүүдэд итгэдэг болой.

	62. Та нараас Аллахыг шүтэгсдэд Эзэнтний энэрэл хайр тусмуй”. Харин элчийг шаналгагсдыг зовлонт гэсгээл тосож буй болой.

	63(62). Тэд та нарт тал засаж баярлуулахын тулд Аллахын алдрыг барин та нарт андгай тавьдаг болой; хэрэв тэд сүсэглэсэн ахул Аллах хийгээд Түүний элчид тал засах нь эгнэшгүй илүү бөлгөө.

	64(63). Аллах хийгээд Түүний элчийг сөрөгсдөд халуун там зэхээстэй буй, тэд тэндээ эгнэгт оршмуй гэдгийг тэд нар үнэхээр мэддэггүй юм гэж үү? Энэ бол бузар муухай шившиг болой!

	65(64). Хоёр нүүртнүүд тэдний дотроо нууж буй санааг илчлэх Сүре бууж ирэх вий хэмээн болгоомжилдог болой. Хэлэгтүн: “Дооглоцгоож л бай! Та нарын тэгтлээ аюуж бүхий юмыг чинь Аллах гарцаагүй нээх болой”.

	66(65). Чи тэднээс (юуг дооглосныг) асууваас тэд ингэж хэлмүй: “Бид зүгээр л ярилцаж, зугаа болгож асан бөлгөө”. Хэлэгтүн: “Аллахыг, Түүний билэгдлийг, Түүний элчийг дооглож тохуурхацгааж байгаагүй гэх нь үү?”

	67(66). Өөрсдийгөө бүү зөвтгөгтүн! Та нар шүтсэн сүсгээсээ няцжухуй. Бид та нарын нэг хэсгийг өршөөсөн ч, нөгөө хэсгийг чинь нүглийнх нь төлөө Бид гэсгээмүй.

	68(67). Хоёр нүүртнүүд эр, эм ялгаагүй нэг нь нөгөөгөөсөө буюу: тэд бие биеэ гэм нүгэлд тухирч, сайн үйлээс самууруулан хөндийрүүлж, гар татаж (харам сэтгэлээр) байдаг амуй. Тэд Аллахыг мартаж, Аллах ч тэднийг мартжухуй. Чинхүү хэмээвээс, тэд ёс бус завхайчууд!

	69(68). Тэгээд Аллах эр, эм, бүх хоёр нүүртэнд, буруу номтонд халуун тамыг амласан бөгөөд тэд тэнд эгнэгт нөхөцмүй. Тэдэнд үүнээс илүү яах вэ! Аллах тэднийг харааж, байнгын зовлонгоор нэрвэсэн ажгуу,

	70(69). яг тэднээс өмнө байгсдыг тэгсэн лүгээ адил! Тэд нар хүч чадлаар ч, хөрөнгө бэлээр ч, үр хүүхдээр ч та нараас давуу асан, тэд өөрийн хувьт цэнгэлийг амсаж асан, тэгвэл та нар тэдний урьдын цагт тэгж асан шиг одоо өөрсдийн хувийг амсагтун; та нар тэдэн шиг хорвоогийн явдалд автсан бөлгөө.Тэдний үйл энэ яваа хийгээд хойд насанд нь талаар өнгөрмүй, тэд хүнд хохирол амсагсад!

	71(70). Тэднээс өмнө байгсдын тухай мэдээ — Нух, Ад, Самудын ард түмний тухай, Ибрахимын ард түмний тухай, Мединий оршин суугчид хийгээд ниргүүлсэн хот балгадын хүмүүсийн тухай мэдээ тэдэнд ирсэнгүй гэж үү? Тэдэн дээр элч нар нь яруу тод билэгдэлтэй очиж асан билээ. Тэдэнд хор хүргэгч нь Аллах бус, тэд өөрсдийн сэтгэлийг хордуулсан бөлгөө!

	72(71). Аллахад сүсэглэсэн эр, эм цөм өөр хоорондоо анд нөхөд, бие биеэ ивээгчид болой. Тэд бие биесийг сайн үйлд өдөөж, муу явдлаас сэрэмжлүүлж, мөргөлөө ёсчлон үйлдэж, ариуслын өглөг хайрлаж, Аллах хийгээд Түүний элчид захирагддаг бөлгөө. Аллах тэднийг энэрэлдээ багтаамуй: Тэр бээр хүчирхэг бөгөөд мэргэн буюу!

	73(72). Аллах эр, эм сүсэгтэн нарт голын усаар эмжсэн цэцэрлэг амласан бөгөөд тэрхүү эгүүрдийн жаргалант оронд тэд эгнэгт оршмуй. Гэхдээ үүнээс илүү цэнгэл бол Эзэнтний адис ерөөл бөлгөө. Энэ бол эрхэм дээд гавьяа!

	74(73). Аяа, зөнч мэргэн минь ээ! Чи хоёр нүүртнүүд хийгээд үл сүсэглэгсэдтэй хайр найргүй тэмц, тэдэнтэй хэзээ ч бүү эвлэр. Тэдний оромж халуун там, ингэж эргэж ирэх нь бузар муухай бөлгөө!

	75(74). Тэд муу юм яриагүй гэж Аллахын алдрыг барьж андгайлах ажгуу. Гэтэл тэд нүгэлт үг нэгэнт хэлсэн байх бөгөөд Исламд орсноос хойш тийнхүү буруу номтон болжухуй. Тэгээд тэд урьд өмнө болгож эс чадсан юмаа болгох санаа сэдэх хэмээжүхүй. Тэднийг Аллах хийгээд Түүний элч өгөөмөр хишгээсээ баяжуулсны хариу нь гагцхүү тэдний атаат өс болжухуй. Гэвч тэд эрхбиш гэмших аваас тэдний хувьд өлзийтэй байх сан болой. Харин нүүр буруулах аваас Аллах тэднийг энэ яваа болоод хойд насанд нь зовлонт гэсгээлээр цээрлүүлж, тэд газар дэлхий дээрээс ивээгч хийгээд өмөөрөгчийг эс олмуй!

	76(75). Тэдний дунд Аллахтай ийн гэрээ хийгсэд буй: “Хэрэв Тэр бээр бидэнд өгөөмөр хишгээсээ хүртээх аваас бид мэдээж өглөг өргөж, үнэн журмыг сахимуй”.

	77(76). Эзэнтэн өгөөмөр хишгээсээ тэдэнд хүртээхүй дор тэд харамч хирэг болж, (гэрээгээ) зувчуулан нүүр буруулсан бөлгөө.

	78(77). Тэгээд тэднийг гэрээндээ үнэнч бус асны учир, удаа дараа худал хэлсний учир Тэр бээр хоёр нүүр гаргах занг тэдний сэтгэлд адлан суулгасан бөгөөд эл зан Түүнтэй уулзах өдрийг хүртэл тэднээс үл хагацмуй.

	79(78). Тэдний нууц хийгээд далд яриаг Аллах мэддэгийг, Тэр бээр далдын нандиныг эрхшээдгийг тэд нар үнэхээр мэдэхгүй гэж үү? 

	80(79). Сайн дураараа өглөг хайрлагч сүсэгтнүүдийг хийгээд чарамхийн байж юмхан өгөгсдийг гүтгэн гүжирдэгсэд, тэднийг дооглогсод — тэднээр Аллах доог тохуу хийж, зовлонт гэсгээлд унагамуй! 

	81(80). Тэдний төлөө өршөөл эрсэн ч, эс эрсэн ч, тэр ч атугай, хэдэн далан удаа өршөөл эрсэн ч, тэднийг Аллахад хийгээд Түүний элчид эс итгэдгийн учир эс өршөөмүй. Чинхүү хэмээвээс, Аллах завхайчуудыг үл залах бөлгөө!

	82(81). Явалгүй үлдэгсэд Аллахын элчийн ард үлдсэндээ баярлан хөөрч байжухуй. Аллахыг хүрэх замд эд хөрөнгө, амь насаараа зүтгэх нь тэдэнд ихэд яршигтай асан бөгөөд тэд (аян дайнд явагсдад) “Тэр цоном халуун руу бүү явагтун!” хэмээжүхүй. Хэлэгтүн: “Халуун тамд түүнээс цоном бөлгөө!” Тэд нар эрхбиш ойлгодог сон бол ч!

	83(82). Тэд нар хураасан нүглийнхээ төлөө ихэд уйлах ёстой болох учраас тэд жаахан инээцгээг!

	84(83). Аллах чамайг тэдний хүрээнд буцааж оруулах аваас, тэгээд тэд чамтай цуг явах зөвшөөрөл хүсэх аваас хэлэгтүн: “Та нар надтай хэзээ ч цуг явахгүй, хэзээ ч надтай хамт дайсантай дайтахгүй. Та нар эхлээд хойш суухыг илүүд үзсэн, (энэ удаа ч) хойш суухыг хүсэгчидтэй хамт сууж байгтун!”

	85(84). Тэднээс үхэгсдийн хэнийх нь ч төлөө хэзээ ч бүү залбир, түүний булшин дээр (мөргөх гэж) бүү зогс — тэд Аллах хийгээд Түүний элчид эс сүсэглэж, энэ хорвоог нүгэлтэн хэвээр орхисон бөлгөө.

	86(85). Тэдний эд агуурс, үр хүүхэд чиний бахархлыг бүү төрүүлэг — Аллах тэднийг тэдгээрээр энэ насанд нь гэсгээхийг, тэд эс сүсэглэсэн чигээрээ амь нь тасрахыг хүссэн болой.

	87(86). “Аллахад сүсэглэж, Түүний элчтэй (мөр зэрэгцэн) тулалдацгаа” хэмээн уриалсан Сүре дээрээс бууж ирэхүйд тэдний бусдаас өмч хөрөнгөөр илүү нь чамаас чөлөөлж өгөхийг гуйж: “Биднийг орхи, бид үлдэгсэдтэй цуг хоцоръё!” хэмээжүхүй.

	88(87). Тэд хойш суугсадтай хоцорсондоо сэтгэл хангалуун байвч тэдний зүрхийг битүүмжилсэн учир тэд юу ч эс ухаармуй.

	89(88). Харин элч хийгээд түүнийг даган сүсэглэгсэд эд агуурс, бие сэтгэлээ үл хайрлан зүтгэжүхүй. Сайн бүхэн тэдэнд очмуй, зөвхөн тэд хөхин баясмуй!

	90(89). Аллах тэдэнд голын усаар эмжсэн цэцэрлэг зэхсэн болой, тэд тэнд эгнэгт оршмуй, — энэ бол аугаа их гавьяа бөлгөө!

	91(90). Бедуинчуудын дотроос ч чам дээр ирж хүлцэл өчин, чөлөөлж өгөхийг хүсэгчид байсан болой. Аллах хийгээд Түүний элчийг худалч хэмээгсэд ч (орон гэртээ) үлдсэн болой. Тэдний дотроос үл сүсэглэгсдийг зовлонт гэсгээл нэрвэмүй!

	92(91). Дорой буурайчууд эсвэл өвчинд нэрвэгдэгсэд эсвэл ядуугийн учир зарцуулах юмгүйчүүд гагцхүү Аллахад хийгээд Түүний элчид үнэнч байх аваас тэдэнд гэм үгүй болой! Буян үйлдэгсдийн эсрэг байх үндэс үгүй буюу. Чинхүү хэмээвээс, Аллах өршөөгч бөгөөд энэрэгч бөлгөө!

	93(92). Чам дээр ирж (дайнд мордох) унаа хөсөг гуйсныхаа хариуд чамаас “Надад та нарыг явуулах унаа алга” гэсэн үг сонсогсдод бас гэм үгүй болой. Тэд хэрэгцээндээ зарцуулах юмгүйдээ гутран, нүдэнд нь нулимс мэлтэлзэн эргэмүй.

	94(93). Баян атлаа үлдээж өгөхийг чамаас гуйж, үлдэгсэдтэй цуг хоцорсондоо сэтгэл ханагсдыг зэмлэн буруушаах үндэс буй болой. Бурхан тэдний зүрхийг битүүмжилсэн учир тэд юуг ч эс ухаармуй.

	95(94). Та нарыг тэдэн рүү буцаж ирэхүйд тэд та нараас уучлал гуймуй. Хэлэгтүн: “Уучлал гуйх хэрэггүй! Бид та нарт хэзээ ч итгэхгүй! Та нарын (чин зорилгын) тухай Аллах бидэнд нэгэнт мэдэгдсэн болой. Аллах хийгээд Түүний элч та нарын ажил явдлыг ажиглаж баймуй. Хожим та нарыг ил далдыг эрхшээгч дээр буцааж авчирмуй. Тэгээд Тэр бээр та нарын хураасан нүглийг хэлж өгмүй!”

	96(95). Та нарыг эргэж ирэхүйд тэд өөрсдөөс нь зайлж амар заяа үзүүлэхийг Аллахын алдрыг барин царайчилмуй. Тиймийн учир тэднийг орхигтун. Тэд бол бузар амьтад, тэдний нөхцөх газар — халуун там, тэр бол тэдний хураасан нүглийн хариу шан!

	97(96). Тэд өөрсдөөрөө сэтгэл хангалуун байлгах хэмээн та нарыг бас царайчилмуй. Гэхдээ та нар тэднээр сэтгэл хангалуун байсан ч Аллах завхай хүмүүсээр сэтгэл хангалуун байж эс чадмуй.

	98(97). Бедуинчууд үл сүсэглэх, хоёр нүүр гаргахдаа бүр ч гаргууд бөлгөө. Тэд Аллах Өөрийн элчид юу хайрласныг огт мэдэхгүй байх ужид санаатай ажгуу. Аллах мэдэгч бөгөөд мэргэн буюу!

	99(98). Бедуинчуудын дотор албан татварыг торгууль гэж үзэгсэд буй. Тэд та нарын амьдралд бэрх гайтай эргэлт гарахыг отох бөлгөө. Харин тэдний амьдралд бэрх гайтай эргэлт тохиомуй. Чинхүү хэмээвээс, Аллах сонсооч бөгөөд мэдэгч болой!

	100(99). Гэхдээ бедуинчуудын дунд Аллах хийгээд Түүний элчид сүсэглэгсэд, татварыг Аллахад дөтлөн ойртох, Түүний элчийн мөргөлийг нэр төртэй болгож буй хэрэг хэмээн үзэгсэд бас баймуй. Тиймээ энэ бол тэд (Аллахад) дөтлөн ойртож буй хэрэг билээ. Аллах тэднийг энэрэлдээ багтаамуй! Тэр бээр өршөөгч бөгөөд энэрэгч буюу! 

	101(100). Анхны шилжин суурьшигсад, ансарууд, түүнчлэн тэдэнд юм хайрлагсад, тэдний буяны үйлсийг дагагсад (исламд ороход) бусдыг хошуучилсан болой. Тэдэнд Аллах ихэд хөхин баясмуй, тэд ч Аллахад хөхин баясмуй. Тэр бээр тэдэнд голын усаар эмжсэн цэцэрлэг зэхсэн бөгөөд тэд тэнд эгнэгт оршмуй. Энэ бол аугаа их гавьяа бөлгөө!

	102(101). Та нарыг хүрээлэн буй зарим бедуин нарын дунд, эсвэл Мединий оршин суугчдын дунд хоёр нүүртнүүд буй, тэд тэр тухайдаа үнэнхүү мугуйд бөлгөө. Чи тэднийг эс мэдмүй, Бид тэднийг мэдмүй. Бид тэднийг хоёронтоо шийтгэмүй, дараа нь тэд хатуу бэрх гэсгээлд нэрвэгдмүй.

	103(102). Бусад зарим нь нүглээ хүлээжүхүй: тэд нар сайн муу явдлыг хольж хутгаж асан ажгуу. Аллах тэдэнд нүүр өгч магадгүй, Аллах нигүүлсэн энэрэгч шүү дээ!

	104(103). Тэднийг ариусган зөвтгөхийн учир чи тэдний хөрөнгөнөөс өргөл авагтун. Тэгээд тэдний төлөө залбирч мөргө, чинхүү хэмээвээс, чиний залбирал тэдний хувьд амарлихуйн билэгдэл болой. Аллах сонсооч бөгөөд мэдэгч буюу!

	105(104). Аллах Өөрийн боол нарын гэмшлийг болгоон хүлцдэг, тэдний өргөлийг хүлээн авдаг, Аллах нүүр өгөгч бөгөөд энэрэгч гэдгийг тэд нар мэддэггүй юм гэж үү?

	106(105). Хэлэгтүн: “Үйлээ үйлдэгтүн! Аллах, Түүний элч хийгээд сүсэгтнүүд та нарын үйлийг хармуй! Та нар цөм ил, далдыг мэдэгч дээр эргэж ирцгээмүй. Тэгээд Тэр бээр та нарын юу хураасныг хэлж өгөх бөлгөө”.

	107(106). Аллах цаг тухайд нь болгоохоор хугацааг хойшлуулсан бусад хүмүүн бас буй: Аллах нэг бол шийтгэмүй, нэг бол нүүр өгмүй. Чинхүү хэмээвээс, Аллах мэдэгч бөгөөд мэргэн болой!

	108(107). Нүгэл тарьж, самуун дэгдээн сүсэгтнүүдийг хагаралдуулах, урьд өмнө Аллах хийгээд Түүний элчтэй дайтагсдыг отох үүднээс сүм баригсдын тухай тэд нар: “Бид зөвхөн сайныг хүссэн болой!” гэж андгайлах нь эргэлзээгүй, —  чинхүү хэмээвээс, тэд бол худалч нар болохыг Аллах гэрчилмүй. 

	109(108). Тийм сүмд хэзээ ч мөргөл бүү үйлд. Гэхдээ анхнаасаа үнэнчээр аюуж босгосон сүм дотор мөргөл үйлдэх нь чамд илүү нэр төртэй байх бөлгөө. Тэнд өөрийгөө ариусгахыг эрхэмлэдэг хүмүүс буй, өөрийгөө ариусгагсдыг Аллах таалмуй!

	110(109). Аллахыг сүслэн догдолж, Түүний адис ерөөлийг горилон байшингийнхаа суурийг тавигч, хэвгий газрын нуранги эрэг дээр юу юугүй бутран нурахуйцаар байшингийнхаа суурийг тавьж тэр байшинтайгаа хамт халуун там руу нисэн унагч хоёрын хэн нь дээр вэ? Аллах нүгэлтнүүдийг эс залдаг болой.

	111(110). Тэдний барьсан байшин үнхэлцэг нь хагарах хүртэл зүрхийг нь эргэлзээгээр шаналгадаг бөлгөө. Аллах бүхнийг мэдрэгч бөгөөд мэргэн буюу!

	112(111). Чинхүү хэмээвээс, Аллах диваажингийнхаа хариуд сүсэгтнүүдийн сүнс болоод эд баялгийг худалдаж авсан болой. Тэд нар Аллахыг хүрэх замд тулалдахдаа Тора, Евангели хийгээд Коран сударт Түүний чин үнэнээ барьж амласан ёсоор дайсныг устгаж, өөрсдөө эрсдэж явсан бөлгөө. Аллахаас илүү гэрээндээ үнэнч хэн байх вэ? Та нар Түүнтэй хийсэн энэ хожоотой наймаандаа хөөрөн баярлагтун! Энэ бол аугаа их аз завшаан болой.

	113(112). Гэмшигсэд, мөргөгсөд, алдаршуулагсад, бядан явагсад, мэхийн залбирагсад, сунан мөргөгчид, сайныг уриалж, мууг хориглогсод, Аллахын тогтоосон цээр, хязгаарыг сахигсад, — эдгээр сүсэгтнүүдэд чи тааламжит мэдээ сонсгогтун: (тэднийг аугаа их шан тосож баймуй).

	114(113). Нэгэнт халуун тамд унах нь тодорхой болсон олон бурхантуудын өмнөөс, тэд нар нь ойрын хамаатан нь байсан ч элч хийгээд сүсэглэгсэд өршөөл гуйх нь зохисгүй болой.

	115(114). Ибрахимын эцгийнхээ өмнөөс гуйсан өршөөл бол гагцхүү эцэгтээ тийн амласан байсны учир тэгсэн ажгуу. Тэгээд эцгийгээ Аллахын дайсан асныг мэдмэгцээ тэр бээр түүнээс татгалзжухуй. Чинхүү хэмээвээс, Ибрахим дөлгөөн бөгөөд даруухан баймуй!

	116(115). Аллах ард түмнийг нэгэнт залснаасаа хойш тэд юунаас болгоомжлох ёстойг яруу тод зааж өгөхөөс нааш тэднийг төөрөгдөлд эс оруулмуй. Чинхүү хэмээвээс, Аллах алив юмыг эрхшээх бөлгөө!

	117(116). Аллах тэнгэр, газрыг захирмуй! Гагцхүү Тэр бээр амилуулах буюу үхүүлмүй. Та нарт Түүнээс өөр өмөөрөгч бөгөөд туслагч байхгүй болой.

	118(117). Зарим нэгийнх нь сэтгэл зүрх замаа алдчихыг шахсан зовлон гачаалын хүнд цагт Түүнийг үнэнчээр дагаж явсан элч, мухажирууд хийгээд ансар нарыг тэдний гэмшлийг харгалзан Аллах өршөөлдөө багтаажухуй. Тэр бээр тэдэнд сайны ёсоор энэрэн хандсан бөлгөө!

	119(118). Тэр бээр (дайнд үл мордон) үлдсэн гурвыг бас өршөөлдөө багтаажухуй. Тэдний хувьд уудам цэлгэр газар уйтан давчуу болж, сэтгэл нь бачууран ирэхүйд тэд Аллахаас аврал эрэхээс өөр аргагүй нь тодорхой болсон ажгуу. Тэгээд Аллах тэднийг гэмшинэ хэмээн тэдэнд ханджухуй. Аллах найр тавигч бөгөөд нигүүлсэн энэрэгч буюу!

	120(119). Аяа, чин сүсэгтэн нар аа! Эзэнтнээс аюугтун, үнэнч шударгуу чуудтай хамт байгтун!

	121(120). Мединий оршин суугчид, ойр тойрны бедуинчууд Аллахын элчээс хоцорч, түүний төлөө санаа тавихын оронд өөрсдийгөө бөөцийлөх ёсгүй асан болой. Аллахыг хүрэх замд тэдэнд цангаж харангадах, ядарч туйлдах, өлсөж өлбөрөх гээд юу ч тохиолдсон бай, буруу номтны хилэнг бадраах ямар ч алхам тэд хийсэн бай, дайсан тэднийг ямар ч гай гамшгаар нэрвэсэн бай, — эдгээрээс тэдний хувьд буянт үйлээр эс бичигдэх юм үгүй асан болой. Чинхүү хэмээвээс, Аллах буянт үйлийн эздийн шанг үл хөнөөмүй!

	122(121). Тэдний зарлага бага ч бай, их ч бай, тэд ямар ч газраар хөндлөн гулд явсан бай, тэдний үйлдсэнээс илүү юмаар Аллах тэднийг шагнахын учир тэдний бүх үйлийг нэр дээр нь бичмүй.

	123(122). Сүсэгтнүүд нэгэн зэрэг цөмөөрөө мордох хэрэггүй болой. Шашны сургаалд гүнзгий нэвтрэхийн учир, буцаж ирээд ард түмнээ сэрэмж болгоомжид сургахын учир омог буюу хүй хамтлаг бүрээс баг үлдээсэн нь өлзийтэй байх бус уу? 

	124(123). Аяа, чин сүсэгтэн нар аа! Буруу номтнуудаас та нар аль ойр буйтайгаа тулалдагтун. Тэд та нарын догшин омголонг мэдэж аваг. Аллах гагцхүү Бурханы хилэнгээс аюугсадтай хамт байдгийг мэдтүгэй!

	125(124). Тэдэнд Сүре яг бууж ирэхүйд зарим нь “Энэ нь та нарын хэнд чинь сүсэг нэмэх юм бэ?” гэж асуудаг болой. Гэтэл тэр нь сүсэглэгсдийн шүтлэгийг бататгадаг учир тэд түүнд хөхин баясдаг бөлгөө.

	126(125). Гэтэл эл Сүре сэтгэл зүрхний гажигтай хүмүүсийн бузрыг улам бузарлаж тэд буруу номтон чигээрээ үхмүй.

	127(126). Тэд нар жил болгон нэгэнтээ юм уу хоёронтоо сорилтод орж буйгаа харахгүй байна уу, — тэд эс гэмшмүй, эс ухаармуй.

	128(127). Тэдэнд Сүре бууж ирэх бүрийд тэд бие бие рүүгээ харж: “Та нарыг хэн нэгэн харж байгаа юу?” хэмээдэг болой. Тэгээд тэд нүүр буруулцгаамуй. Энэ ард түмэнд ухаарал эс заяасны учир Аллах тэдний зүрх сэтгэлийг урвуулаг!

	129(128). Та нар дээр танайхны дундаас элч иржүхүй. Та нар нүгэл тарьж буй нь түүнд нэн хүнд бөлгөө; тэр та нарын тухай санаа тавимуй, харин сүсэгтэн нарыг сайны ёсоор энэрэн хандмуй.

	130(129). Хэрэвзээ тэд нүүр буруулбал ийн хэлэгтүн: “Надад Аллах байхад бол оо! Түүнээс өөр бурхан гэж үгүй; Гагцхүү Түүнд би найдмуй, тэргүүн сэнтийний Эзэнтэн бөлгөө!

	



	

10
ЙУНУС

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Алеф-Лям-Ра. Энэ бол цэцэн билгийн судрын уншлага бөлгөө.

	2(2). Бид: “Хүмүүсийг сэнхрүүл, сүсэгтнүүдэд тааламжит мэдээ дуулга: Эзэнтний дэргэд тэдэнд дээд эрэмбийн байр зэхээстэй бөлгөө” гэх нандин нууцыг тэд нарын нэгэнд нь итгүүлсэнд хүмүүс гайхдаг юм уу? Гэхдээ буруу номтнууд: “Тэр бол илэрхий шидлэгч!” хэмээдэг болой.

	3(3). Тэнгэр газрыг зургаа хоногт бүтээгээд, тийн ахуй бүхнээ захирахын учир дээдийн сэнтийд өнөд заларсан Аллах бол, чинхүү хэмээвээс, танай Эзэнтэн бөлгөө. Тэр бээр эс болгоосон байх аваас Түүний нигуур дор өөр өмөөрөгч үгүй буюу. Та нарын Эзэнтэн Аллах ийм буюу, Түүнийг шүтэгтүн! Та нар энэ тухай эргэцүүлэхгүй сэн болов уу?

	4(4). Аллахын айлдсан ёсоор та нар цөм бүгд Түүн рүү эргэж ирэх болой. Сүсэглэн буянт үйл үйлдэгсдэд шударгуу  ёсоор шанг хайрлахын учир Тэр бээр аливааг эхлэн бүтээгээд, дараа нь түүнийгээ дахин сэргээн бүтээгч билээ. Харин үл сүсэглэгсэд бол, — тэд шалзлам халуун ус ууж, нүгэлтэй явсны учир зовлонт гэсгээл эдэлмүй.

	5(5). Тэр бол та нарыг жилийн тоог мэдэж, түүгээрээ цаг хугацааг тоолж байг хэмээн нарыг гиймэл болгогч, мөчлөгөөр гэрэл сацруулагч сарыг тогтоон байршуулагч билээ. Аллах үүнийг гагцхүү чин үнэний дагуу бүтээжүхүй. Тэр бээр ухаарал бүхий хүмүүст зориулан Өөрийн билэгдлийг ийн таниулж баймуй.

	6(6). Өдөр шөнө солигдож байгаа нь, Аллах тэнгэр, газарт юм бүтээсэн байгаа нь, чинхүү хэмээвээс, Эзэнтний хилэнгээс аюун сүсгийг ологсдод илгээсэн билэгдэл болой. 

	7(7). Бидэнтэй уулзах тухайд чинхүү найдварыг эс тавьж, энэ насандаа сэтгэл ханаж тайвшран амарлигсад, мөн Аллахын билэгдлийг үл тоомсорлогсод,

	8(8). тэд нарын очих газар халуун там, энэ бол тэдний өөрсдөдөө хураасан нүглийнх нь шан болой.

	9(9). Сүсэглэн шүтэж буянт үйл үйлдэгсдийг Эзэнтэн, чинхүү хэмээвээс, сүсгийнх нь төлөө гэгээн замаар залж, цэнгэн жаргах цэцэрлэгт нь тэдний хөлөөр олон гол урсгамуй.

	10(10). Тэд тэнд: “Аяа, Эзэнтээн, Чамайг шагшин магтмуу!” хэмээн хурайлж, “Та нар амар амгалан байтугай!” хэмээн мэндлэх бөлгөө,

	11. тэдний хурай “Ертөнцсийн Эзэнтэн Аллахын алдар бадартугай!” хэмээн төгсмүй.

	12(11). Сайн юмыг түргэлүүлэх гэсэн хүмүүсийн дуранд дүйлгэн Аллах муу юмыг түргэлүүлсэн ахул тэдний хязгаар аль хэдийнээ дууссан байх буй за. Бидэнтэй уулзах тухайд эс найдагсдыг Бид сохроор төөрөн хэрж яваа чигээр нь орхимуй.

	13(12). Хүнийг зовлон шүргэхүй дор тэр хэвтээ, суугаа, босоо алин боловч байдлаас Биднийг хурайлан дууддаг бөлгөө. Тэгээд Бид түүнийг тэр зовлонгоос нь ангижруулж өгмөгц тэр бээр Биднийг огт дуудаж хурайлж байгаагүй юм шиг мөрөөрөө явж одмуй. Эзэнтний журмыг зөрчигсөд өөрсдийн үйлдэлд ийн давармуй! 

	14(13). Та нарын өмнөх үеийнхэн тэднийхний дотроос Бидний яруу тод билэгдэлтэй элч очиход буруу номтон чигээрээ үлдэж ёсон бусын хор тарьсны учир Бид тэднийг хөнөөсөн бөлгөө. Бид нүгэлтнүүдийг ийн гэсгээдэг болой!

	15(14). Дараа нь Бид та нарын хэрхэхийг харах үүднээс энэ газарт тэдний залгамжлагчаар тавьсан бөлгөө.

	16(15). Тэдэнд Бидний яруу билэгдлээс уншихын цагт Бидэнтэй уулзах тухайд найдвар эс тавигч зарим нь ийн хэлрүүн: “Бидэнд үүнээс өөр Коран авчир, эсвэл үүнийгээ соль!” Хэлэгтүн: “Үүнийг өөрийн зоргоор өөрчилдөг нь би биш. Би надад тодрон ирсэн бошигт гэгээрлийг л гагцхүү дагамуй, Эзэнтний айлдварыг эс дагасны хариуд ирэх аугаа өдрийн гэсгээлээс би аюумуй”. 

	17(16). Хэлэгтүн: “Хэрэв Аллах тийн таалсан ахул би үүнийг та нарт уншихгүй байх асан, Тэр бээр та нарт энэ тухай эс мэдүүлэх байсан болой. Би үүнээс өмнө та нарын дунд нэг насаа барсан билээ, — та нарт алив ухаарал алга гэж үү?”

	18(17). Аллахыг гүжирдэх буюу Түүний билэгдлийг худал гэж үзэгчээс илүү нүгэлтэн гэж байх уу? Чинхүү хэмээвээс, нүгэлтнүүд цэнгэлийг эс үзмүй!

	19(18). Тэд нар өөрсдөд нь хор ч үгүй, нэмэр ч үгүй юмыг Аллахаас гадуур шүтдэг бөгөөд ийн хэлрүүн: “Тэд бол биднийг Аллахын нигуур дор өмөөрөгч”. Хэлэгтүн: “Тэнгэр, газарт Аллахын эс мэдэх ямар нэг юмыг та нар Түүнд арай мэдүүлэх юм биш биз дээ? Түүнийг шагшин магтмуу! Тэр бээр Түүнд хань болгогсдоос энгүй дээдийн бөлгөө!”

	20(19). Хүмүүс нэгэн ард түмэн аснаа хожим зөрөлдөн тарж бутаржухуй. Хэрэв чиний Эзэнтний урьдын айлдвар үгүй сэн бол тэдний зөрчил арилсан байх асан буюу.

	21(20). Тэгээд тэд хэлрүүн: “Түүний Эзэнтнээс түүнд яагаад ямар нэгэн билэгдэл хайрлаагүй юм бэ?” Хэлэгтүн: “Алив далдын юмыг гагцхүү Аллах эрхшээмүй. Та нар хүлээцгээ! Би ч та нартай хүлээмүй”. 

	22(21). Хүмүүн зовлонд шүргүүлсний дараа Бид түүнд Манай энэрлийн амтыг таниулахаар амсуулдаг бөгөөд гэтэл тэр Манай билэгдлийн эсрэг элдвийг муу санаалан зохиодог болой! Хэлэгтүн: “Аллах ов мэх сэдэхдээ үтэр түргэн бөлгөө!” Чинхүү хэмээвээс, Эзэнтний элч нар та нарын бүх ов мэхийг тэмдэглэж авдаг болой.

	23(22). Тэр бээр та нарт газар хийгээд далайгаар хэсүүчлэн гатлах боломж олгогч; хөлөг онгоцоор та нарыг замд гаргахдаа аясын салхинаар тэд та нартай хамт сэлж, түүнд хөхин баясдаг бөлгөө; шуурган салхи эхэлж, тал бүрээс нь давлагаа оволзож, тэдэнд ингээд бүслэгдэв хэмээн бодогдохын үес тэд сүсэг юүгээн үнэнч сахихаа (амлан) Аллахыг хурайлан: “Биднийг эндээс гаргаж аврах аваас бид талархагчид болмуй” хэмээцгээмүй.

	24(23). Тийнхүү тэд нар Түүнээр авруулсны дараа тэгэх эрх үгүй атлаа газар дээр дур зоргоороо авирлаж эхэлмүй. Ээ хүмүүс минь, дур зоргоороо авирлаж буй чинь гагцхүү та нар өөрсдийгөө хөнөөж байгаа хэрэг бөгөөд энэ насны цэнгэл болой. Дараа нь Бидэн дээр эргэн ирмүй, та нарын газар дээр юу хийж явсныг Бид мэдэгдэх болмуй.

	25(24). Энэ яваа нас чинь Бидний тэнгэрээс буулгасан устай төстэй бөлгөө: ус газарт шингэж хүн, амьтны хооллодог ургамлыг тэжээдэг билээ. Газар яруу өнгийг олж,үзэсгэлэнт гоёлоо агсахуйд тэнд амьдрагсад гагцхүү өөрсдөө түүнийг захирч чадах мэт бодмуй. Нэгэн шөнө ч юм уу, өдөр ч юм уу газар дээр Бидний зарлиг бууж, өчигдөрхөн солонгорон цэцэглэж байгаагүй мэт Бид түүнийг хуйхлан нүцгэлмүй. Бодох ухамсар бүхий хүмүүст Бид билэгдлээ ийн таниулдаг болой.

	26(25). Аллах энх амгалангийн орон руу дуудаж, Өөрийн таалсныг шулуун зам руу залмуй!

	27(26). Буян үйлдэгсдэд элбэг баяныг эдлүүлмүй. Тэдний царайг харанхуй хийгээд доромжлол эс бүрхэх болой. Тэд нар бол диваажинд залрагсад, тэд тэнд эгнэгт оршмуй! 

	28(27). Муу үйл таригсад түүндээ дүйсэн хоронд өртөж, шившигт нэрвэгдмүй. Аллахын нигуур дор тэдэнд өмөөрөгч үл олдмуй. Тэдний царайг шөнийн түнэр харанхуй нөмрөх бөлгөө. Тэд бол халуун тамд нөхцөгсөд, тэндээ эгнэгт оршмуй.

	29(28). Бидэн дээр тэд бүгд буцаж цуглах өдөр ирэхүйд Бидэнд хань зохиогсдод ийн хэлрүүн: “Та нар болоод та нарын шүтэгсэд дор бүрдээ байраа эзэлцгээ!” Тийнхүү Бид тэднийг ялгахад хань бологсод нь хэлмүй: “Та нар биднийг шүтэж байгаагүй болой!

	30(29). Та биднийг шүүхийн тулд Аллахын гэрчлэл л хангалттай буй за: бид та нарын шүтлэгийг үл тоомсорлож асан болой”.

	31(30). Тэнд сүнс болгон өмнө нь юу хураасныхаа үрийг эдэлмүй. Тэд өөрсдийн жинхэнэ эзэн Аллахын нигуур дор очих бөгөөд тэдний санаанаасаа зохиосон юм нь өөрсдийг нь орхин одох бөлгөө. 

	32(31). Хэлэгтүн: “Та нарт тэнгэр, газраас хэн хувь хүртээдэг вэ?” Эсвэл “Хэн хараа, сонортой вэ? Хэн үхсэнийг амилуулж, амьдыг үхүүлдэг вэ? Хэн ахуй бүхнийг захирдаг вэ?” Тэгэхэд тэд: “Аллах!” хэмээн хариулмуй. Хэлэгтүн: “Та нар аюухгүй байна гэж үү?

	33(32). Та нарын жинхэнэ Эзэнтэн Аллах ийм бөлгөө! Тэгвэл үнэний хажуугаар алдаж төөрөлдөхөөс өөр юу байх вэ? Та нар юунд ингэтлээ нүүр буруулна вэ?”

	34(33). Ийнхүү зөрчилт хүмүүсийн тухайд чиний Эзэнтний айлдвар зөвдсөн болой. Чинхүү хэмээвээс, тэд үл сүсэглэмүй.

	35(34). Хэлэгтүн: “Та нарын хань болгогсдын дотор анхлан бүтээж, түүнийгээ үгүй хийж, тэгээд дахин сэргээн бүтээгч бий юү?” Хэлэгтүн: “Аллах анхлан бүтээгээд, дараа нь дахин сэргээдэг бөлгөө. Та нар чинь яасан их төөрөлдөнө вэ!”

	36(35). Хэлэгтүн: “Та нарын хань болгогсдын дотор чин үнэний замыг заагч бий юү?” Хэлэгтүн: “Чин үнэн рүү Аллах хөтөлмүй. Тэгвэл зам мөрийг нь дагавал илүү зохилтой нь хэн бэ: Үнэн рүү хөтлөгч үү эсвэл өөрийг нь эс хөтлөх аваас бусдыг хөтөлж эс чадагч уу? Та нар яаж байна? Яаж шүүж байна вэ?” 

	37(36). Гэвч тэдний олонх нь таамаглалдаа хөтлөгдмүй. Гэхдээ таамаглал бол чин үнэний хажууд юу ч биш болой. Чинхүү хэмээвээс, Аллах тэдний юу хийж буйг мэдмүй!

	38(37). Энэхүү Кораныг Аллахаас өөр хэн ч зохиосон байх ёсгүй бөлгөө. Энэ судар түүнээс өмнө та нарт хайрлагдсаныг нотолж, ертөнцсийн Эзэнтний илгээлтийг тайлбарлаж буй болой, — энэ тухайд эргэлзэх юм үгүй буй за!

	39(38). Тэд нар ингэж хэлрүүн: “Тэр үүнийг санаанаасаа зохиосон болой”. Хэлэгтүн: “Энэ судартай адилхан үгүйдээн нэг бүлэг бидэнд танилцуул, хэрэв та үнэнч хүн юм бол Аллахаас өөр хэнийг ч хамаагүй дуудаж тусламж гуйгтун!”

	40(39). Үгүй шүү дээ! Тэд нар мэдлэг нь хүрэхгүй юмаа, одоо хэр ойлгохгүй байгаа юмаа худал зүйл хэмээж буй болой. Тэдний өмнө байгсад ч бас л тэгж худал гэж үзэж асан билээ. Нүгэл таригсдын төгсгөл ямар байсныг харагтун!

	41(40). Тэдний дунд түүнд сүсэглэдэг нь ч бий, үл сүсэглэдэг нь ч бий. Чиний Эзэнтэн нүгэлтнүүдийг илүү мэдмүй.

	42(41). Тэд нар чамайг худалч гэж үзэх аваас хэлэгтүн: “Миний үйл минийх, та нарын үйл та нарынх; миний хийж буй та нарт хамаагүй, та нарын хийж буй надад хамаагүй болой”.

	43(42). Тэдний дунд чамайг (худлаа) сонсогсод буй. Гэхдээ юм ойлгодоггүй нэмэрт нь бас дүлий хүнд чи албаар юм сонсгож чадах уу?

	44(43). Тэд нарын дунд чам руу (худлаа) харагчид буй. Гэхдээ харахыг хүсэхгүй байгаа сохор хүнд чи зам зааж өгч чадах уу?

	45(44). Чинхүү хэмээвээс, Аллах хүмүүст шударгуу  бусаар үл хандмуй, харин хүмүүс өөрсдөдөө шударгуу  бус баймуй!

	46(45). Тэд нар Түүн дээр цуглах өдөр ирэхүйд тэд ердөө (хорвоод) өдрийн ганц цаг өнгөрөөсөн мэт санагдмуй. Тэд нар тэнд бие биесийг таних бөгөөд Эзэнтэнтэй уулзахыг худлаа гэж үзэж байгсад, буяны замаар үл замнагсад хохирол амсмуй.

	47(46). Бид тэдэнд юугаар заналхийлж байгаагийнхаа хагасыг чамд үзүүлмүй, эсвэл ингэхээсээ өмнө чамайг төрөл арилжуулмуй. Тэдний буцах зам Бидэн дээр ирмүй. Тэгээд тэдний хийж явсан бүх юмыг Аллах гэрчлэх болой.

	48(47). Ард түмэн болгон өөрийн элчтэй бөлгөө; тэд нар дээр өөрсдийнх нь элч ирэхүйд бүхнийг шударгуу гаар шийдмүй; тэдний хэн нь ч үл гомдмуй.

	49(48). Тэд хэлрүүн: “Чи үнэн хэлж байгаа юм бол тэр амлалт чинь хэзээ хэрэгжих юм бэ?”

	50(49). Хэлэгтүн: “Гагцхүү Аллах тийн эс таалах аваас би өөртөө сайныг хийх, мууг өөрөөс зайлуулах чадалгүй болой. Аль ч ард түмэнд өөрийн хязгаар заяасан буй. Тэгээд энэхүү хязгаар тулан ирэхүйд тэд түүнийг өчүүхэн төдий ч хойшлуулах буюу түргэсгэж эс чадмуй”.

	51(50). Хэлэгтүн: “Та нар юу гэж бодно вэ: Түүний гэсгээл өдөр ч юм уу, шөнө ч юм уу ирж гэмээ нь нүгэлтнүүд түүнийг өчүүхэн боловч түргэсгэж чадах уу?

	52(51). Тийнхүү та нарыг нэрвэн ирэхүйд та нар Түүнд итгэх үү? Тиймээ, тэгвэл итгэнэ шүү дээ! Өмнө нь та нар яараад байсан болой”. 

	53(52). Шударгуу  бусчуудад дараа нь ийн хэлрүүн: “Эгүүрдийн зовлонгийн амтыг үзэгтүн! Та нарын хураасны чинь төлөө ийм хариу тусч буй биш биз?”

	54(53). Энэ чин үнэн эсэхийг тэд чамаар хэлүүлэхийг хүсэж баймуй. Хэлэгтүн: “Яг мөн! Эзэнтнийхээ алдраар андгайлъю: Энэ бол чин үнэн мөн, та нар түүний өмнө хүчин мөхөс бөлгөө”.

	55(54). Алив нүгэлт хүмүүн дэлхийн бүх (баялгийг) эзэмшиж байсан бол түүгээрээ нүглээ наманчлах асан биз; тэд гэсгээлийг үзмэгцээ гэмшлээ нуужухуй. Харин тэдний хооронд бүх юм шударгуу гаар шийдэгдэж, хэн ч гомдолд эс нэрвүүлмүй. 

	56(55). Чинхүү хэмээвээс, тэнгэр, газарт ахуй бүхэн гагцхүү Аллахад харьяалмуй! Аллахын амласан айлдвар чин үнэн атал тэдний олонх нь үүнийг эс мэдмүй!

	57(56). Тэр бээр амилуулж, үхүүлмүй, Түүн дээр та нар эргэж ирмүй.

	58(57). Аяа, хүмүүс минь! Та нарт танай Эзэнтэн сэнхрүүлэг хайрлаж, цээжинд буйг чинь анагааж баймуй. Сүсэгтэн нарт шулуун зам, Бурханы энэрэл хайр заяасан болой.

	59(58). Хэлэгтүн: “Энэ бүхэн Аллахын энэрэл, Түүний хайрынх болой”. Тэд эдгээрт хөхин баярлаг! Энэ бол тэдний хурааж буйгаас дээр шүү дээ. 

	60(59). Хэлэгтүн: “Та нарыг аж төрөхөд зориулан Аллах юу хайрласныг харж байна уу? Гэтэл та нар нэгийг хориглож, нөгөөг зөвшөөрөх ажгуу. Хэлэгтүн: “Аллах ингэхийг та нарт болгоосон юм уу, эсвэл та нар Түүнийг гүжирдэж байна уу?”

	61(60). Аллахыг гүжирдэгч сэхээрэхүйн өдөр юугаа бодох сон бол? Чинхүү хэмээвээс, Аллах хүмүүн төрөлхтнийг энэрэн ивээгч атал тэдний олонх нь үл талархдаг бөлгөө!

	62(61). Чи ямар ч байдалтай бай, чи Коранаас юу ч уншиж бай, та нар ямар ч ажил эхэлж бай, тэр бүхэндээ автсан ахуйд чинь Бид та нарын дэргэд гэрчээр байх болмуй. Чиний Эзэнтнээс хумхын тоосны төдий жин, түүнээс хөнгөн ч бай, түүнээс хүнд ч бай, яруу сударт л дурдсан эс аваас газар, тэнгэрийн алив юм нуугдаж эс чадмуй. 

	63(62). Аяа, тийм буюу! Аллахын анд нар аюухыг үл мэдмүй, тэд гунигт эс автмуй. 

	64(63). Сүсэглэн буян үйлдэгсэд,

	65(64). тэдэнд энэ болоод хойд насанд нь тааламжит мэдээ буй, — Аллахын айлдвар өөрчлөгдөнө гэж үгүй, энэ бол дээдийн гавьяа бөлгөө!

	66(65). Тэдний ярианд чи бүү гунигтун, — алив хүч чадал, алдар сууг Аллах эрхшээнэ шүү дээ; Аллах сонсооч бөгөөд мэдэгч буюу!

	67(66). Аяа, тийм буюу! Чинхүү хэмээвээс, Аллах тэнгэр, газарт ахуй бүхнийг эзэмдмүй! Аллахад хань зохиогсод юуг мөрдлөг болгоно вэ? Тэд нар зөвхөн өөрсдийн таамгийг дагаж, элдвийг санаанаасаа зохиомуй.

	68(67). Тэр бол та нарыг амраах хэмээн шөнийг бүтээгч, харуулах хэмээн өдрийг гэрэлтэй болгож бүтээгч болой. Чинхүү хэмээвээс, олж сонсох хүсэлтнүүдэд зориулсан билэгдэл үүнд баймуй!

	69(68). Тэд хэлрүүн: “Аллах Өөртөө хүүхэд авчихуй”. Түүнийг шагшин магтмуу, Тэр бээр хүрэлцээтэй баян болой! Тэнгэр, газарт буй бүхэн Түүнд харьяалмуй. Та нарт энэ тухайд эрх мэдэл байхгүй бөлгөө. Та нар огт мэдэхгүй атлаа Аллахын тухай ярих юм гэж үү дээ?

	70(69). Хэлэгтүн: “Аллахыг гүжирдэн гүтгэгсэд цэнгэлийг эс үзмүй”.

	71(70). Тэд энэ хорвоод өчүүхэн чөлөөгөөр зугаацмуй, тэгээд Бидэн дээр эргэж ирэх бөлгөө. Тэгэхүй дор Бид тэдэнд үл сүсэглэж асных нь төлөө догшин бөгөөд зовлонт гэсгээлийг амсуулмуй. 

	72(71). Чи тэдэнд Нухын тухай өгүүлэмжийг уншиж өгөгтүн. ард түмэндээ ийн хэлсэн бөлгөө: “Аяа, ард түмэн минь ээ! Би та нарын дунд байгаа болон Аллахын билэгдлийг сануулж буй минь та нарт бэрх буй аваас би Аллахад найдвараа тавимуй. Харин та нар болоод та нарын шүтэгсэд хожим үйл чинь та нарыг харанхуй хийгээд эргэлзээнд эс унагахын учир нийлж юу хийхийгээ тодорхойлогтун. Дараа нь та нар намайг чин үнэний дагуу шүүгтүн, миний хугацааг бүү сойгтун!

	73(72). Хэрэвзээ та нар нүүр буруулах аваас би та нараас шан эс горьдмуй. Миний шан гагцхүү Аллахад буй, намайг Түүний эрхшээлд орогсдын тоонд байхыг тушаасан бөлгөө!”

	74(73). Гэтэл тэд нар түүнийг худалч хэмээн үзэж, Бид түүнийг хөлөг онгоцонд хамт байгсадтай нь хамт аварч, залгамжлагчид болгосон бөлгөө. Тэгээд Манай билэгдлийг худал гэж үзэгсдийг Бид живүүлсэн болой. Сэрэмжлүүлэг авсан хүмүүс яаж төгссөнийг харагтун!

	75(74). Дараа нь түүнээс хойш Бид ард түмэн рүү нь элч нарыг илгээж, тэд тэдэнд яруу тод билэгдлийг хайрласан боловч эл ард түмэн урьд өмнө нь худлаа гэж үзэж асан юмандаа сүсэглээгүй болой. Бид тогтоосон хязгаар зөрчигсдийн зүрхийг ийн битүүмжилдэг бөлгөө!

	76(75). Дараа нь Бид Муса, Харун хоёрыг Манай билэгдэлтэй Фараон хийгээд түүний сурвалжтан нар луу илгээсэн болой. Гэвч тэд нар өөрсдийгөө өргөмжлөн нүгэл тарьцгаасан бөлгөө. 

	77(76). Харин тэдэнд Биднээс чин үнэн очихуйд тэд хэлжүхүй: “Энэ бол илэрхий шидлэл болой!” 

	78(77). Муса хэлрүүн: “Чин үнэн өөр дээр чинь нүүрлэн ирчхээд байхад та нар тэр тухай ингэж ярьж байгаа юм уу? Энэ үнэхээр шидлэл гэж үү? Шидлэгч нүгэлтнүүд цэнгэлийг эс үзмүй!” 

	79(78). Тэд хэлрүүн: “Бидний эцэг дээдсийн шүтлэгээс биднийг нүүр буруулуулах гэж та нар арай ирсэн юм биш биз дээ? Бас та хоёр энэ газрыг эрх мэдэлдээ авах гэсэн юм биш биз дээ? Бид чамд яасан ч эс итгэмүй!”

	80(79). Фараон хэлрүүн: “Та нар надад аливаа уран шидтэнийг аваад ир!” (80). Шидлэгчид ирэхүйд Муса хэлрүүн: “Хаях гэсэн юмаа хаягтун!”

	81(81). Тэгээд тэд хаямагц Муса хэлрүүн: “Та нарын саяны үйлдэл бол зайлбаргүй шидлэл бөлгөө, Аллах түүнийг чинь юу ч биш болгомуй. Аллах нүгэл таригсдын үйлийг бүтэхэд эс тусалмуй!

	82(82). Тэгээд Аллах хэдийгээр нүгэлтнүүд үзэн ядавч Өөрийн айлдвараар чин үнэнийг нотолмуй”.

	83(83). Мусад ард түмнийх нь зөвхөн нэг хэсэг итгэж, (бусад нь) Фараон хийгээд түүний сурвалжтан нар тэднийг хавчин зовооно хэмээн эмээсэн ажгуу, — Фараон газар дээр хүчирхэг асан бөлгөө! Тэр бээр алив хязгаарыг зөрчсөн шүү дээ. 

	84(84). Тэгээд Муса хэлрүүн: “Ард түмэн минь ээ! Хэрэвзээ та нар Аллахын эрхшээлд орсон аваас, хэрэвзээ Түүнд сүсэглэсэн аваас Түүнд бүрнээ найдагтун!”

	85(85). Тэд хариулруун: “Бид Аллахад найдмуй: Аяа, Эзэнтэн минь ээ, биднийг нүгэлтнүүдийн сорилтод бүү оруулагтун,

	86(86). биднийг энэрэлт сэтгэлээрээ буруу номтнуудаас хамгаалагтун!” 

	87(87). Тэгээд Бид Муса түүний дүү хоёрт ийн итгүүлсэн болой: “Өөрийн ард түмнийг Мисирт орон байртай болгогтун, тэр орон байраа мөргөлийн газар болгогтун, тэгээд мөргөлөө байнга үйлдэгтүн, сүсэгтэн нарт тааламжит мэдээ дуулгагтун!” 

	88(88). Муса өгүүлрүүн: “Аяа, Эзэнтэн минь ээ! Чи Фараон хийгээд түүний сурвалжтан нарт энэ насанд нь жаргал цэнгэлийг хайрлажухуй. Аяа, Эзэнтэн минь ээ! Тэд ташуурч Таны замаас хүмүүсийг гаргамуй. Аяа, Эзэнтэн минь ээ! Тэднийг зовлонт гэсгээл амсах хүртэл нь эс сүсэглүүлэхийн учир тэдний баялгийг үрэн таран хийж, сэтгэл зүрхийг нь эвэршүүлэгтүн”.

	89(89). Аллах хэлрүүн: “Би чиний мөргөлийг болгоомуй. Та хоёр зөв замыг баригтун. Үл мэдэгчдийн замаар бүү явагтун”.

	90(90). Бид Исраилын хөвгүүдийг далай гатлуулан одохуйд Фараон цэрэг дайчидтайгаа айхавтар заналтай нэхэн хөөсөн бөлгөө. Тэгээд тэд үерт автахуйд тэр бээр хэлрүүн: “Исраилын хөвгүүдийн сүсэглэснээс өөр бурхан үгүйд итгэвэй, тийнхүү би эрхшээлд орогсдын тоонд ормуй!”

	91(91). Дөнгөж одоо! Чи урьд тэрслэн босож асан, бас нүгэл таригсдын нэг асан болой.

	92(92). Чамаас хойш ирэх хүмүүст билэгдэл болгох хэмээн Бид өнөө чамайг энэ биеэр чинь авармуй. Чинхүү хэмээвээс, Манай билэгдлийг олон хүмүүн үл тоомсорломуй!

	93(93). Исраилын хөвгүүдийг Бид сайхан газар суурьшуулж, аливаа бүхнийг хайрласан болой. Тэд нар мэдлэгтэй болох хүртлээ эв найртай байсан буюу. Чинхүү хэмээвээс, чиний Эзэнтэн сэхээрэхүйн өдөр тэдний юугаар зөрөлдөж асныг хагалан шүүмүй!

	94(94). Хэрэвзээ чи Бидний хайрласанд эргэлзэж байх аваас Чамаас өмнө дээдийн бичгийг уншигчдаас асуугтун. Чинхүү хэмээвээс, Эзэнтнээс чинь чамд чин үнэн гийн ирвэй; эргэлзэгсдийн тоонд бүү орогтун!

	95(95). Хохирол үзэгсдийн тоонд эс орохын учир Аллахын билэгдлийг худал хэмээгсдийн тоонд бүү орогтун.

	96(96). Чинхүү хэмээвээс, чиний Эзэнтний айлдвар зөвтсөн хүмүүс үл сүсэглэмүй,

	97(97). бүх билэгдэл тэдэнд тодрон гийлээ ч гэсэн тэд зовлонт гэсгээлийн амтыг мэдрэхээс нааш үл сүсэглэмүй.

	98(98). Йунусын ард түмнээс өөр сүсэглэсэн, тэр сүсэг нь ашиг тусыг өгсөн үгүйдээн ганц суурин байсан юм уу? Тэднийг сүсэглэсэн тухайд энэ яваа насных нь нүглийг Бид цайруулж, хугацааг нь дуустал жаргалан эдлүүлсэн болой. 

	99(99). Хэрэвзээ чиний Эзэнтэн тийн болгоосон аваас газрын хүмүүн толгой дараалан сүсэгтэн болох асан бөлгөө. Тэгэхлээр чи хүмүүсийг албадан сүсэгтэн болгоно гэж үү?

	100(100). Хэн боловч гагцхүү Аллахын болгоосноор л сүсэгтэн болмуй. Үл ухаарагсдад Тэр бээр цээрлэл үзүүлэн гэсгээмүй.

	101(101). Хэлэгтүн: “Тэнгэр, газарт буйг харагтун!” Сүсэггүй хүмүүст билэгдэл хийгээд мэдээний аль нь ч тус эс болмуй.

	102(102). Тэд нар өөрсдөөс нь өмнө нүгэл таригсдад тохиосон өдрүүд лүгээ адил юмнаас өөр юм хүсэж байна гэж үү? Хэлэгтүн: “Тэгвэл та нар хүлээцгээ, би ч та нартай хамт хүлээмүй”. 

	103(103). Дараа нь Бид элч нар хийгээд сүсэгтнүүдийг авармуй. Тийнхүү сүсэгтнүүдийг аврах нь Бидний үүрэг бөлгөө.

	104(104). Хэлэгтүн: “Аяа, хүмүүс минь! Хэрэвзээ миний шашны тухайд та нарт эргэлзээ байгаа ахул Аллахын хажуугаар та нарын шүтэгсдэд би үл мөргөмүй. Би бол та нарыг төрөл арилжуулдаг Аллахад шүтмүй, тэгээд ч намайг сүсэгтэй байхыг зарлигдсан бөлгөө!” 

	105(105). Чи энэ шашин руу нүүр юүгээн харуулагтун, хэзээ ч олон бурхантан бүү байгтун!

	106(106). Чамд хор ч үгүй, нэмэр ч үгүй хэн нэгнийг Аллахын хажуугаар бүү хурайлагтун! Чи тэгэх аваас муу үйлтний тоонд орох бөлгөө.

	107(107). Хэрэвзээ Аллах чамайг гай барцдаар шүргэсэн ахул Түүнээс өөр хэн ч чамайг энэ зовлонгоос эс ангижруулмуй. Харин Тэр бээр чамд сайны билэг хайрласан аваас Түүний энэрлийг хэн ч эс тогтоон саатуулах авай. Тэр бээр Өөрийн боол нараас хэн болгоосноо ийн таалдаг болой. Аллах өршөөгч бөгөөд энэрэгч бөлгөө!

	108(108). Хэлэгтүн: “Аяа, хүмүүс минь ээ! Та нарт Эзэнтнээс чинь чин үнэн ирвэй; шулуун замаар замнагсад сэтгэлдээ сайн буяныг хурааж буй болой. Энэ замаас халтирагсад сэтгэлээ хөнөөх зам руу халтирч буй болой. Энэ тухайд би та нарын батлан даагч бус бөлгөө!”

	109(109). Чи нандин нууцаар тодрон илэрснийг дага, тэгээд Аллахыг шүүн шийдтэл тэвчин хүлээ: Тэр бээр хамгийн сайн шүүгч билээ!

	



	

11
ХУД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Алеф-Лям-Ра. Цэцэн билигт бүхнийг мэдэгчээс хайрласан энэхүү дээдийн бичиг болбоос билэгдлийг нотолсон, дараа нь яруу сайхан найруулсан нь,

	2(2). та нарыг Аллахаас өөр хэнд ч эс шүтсүгэй хэмээснийх бөлгөө. Чинхүү хэмээвээс, намайг Түүний сэнхрүүлэгч бөгөөд тааламжит мэдээ дуулгагчаар та нарт илгээсэн болой,

	3(3). бас та нарыг Эзэнтнээсээ өршөөл эрж, Түүний нигуур дор гэмшиж байсугай хэмээснийх бөлгөө. Тэр бээр та нарт тогтоосон хугацаа хүртэл сайн бүхнийг хайрладаг болой; энэрэх сэтгэл дүүрэн хэнд ч бай Тэр бээр Өөрийн өгөөмөр хишгийг хүртээмүй. Хэрэвзээ та нар нүүр буруулах аваас би та нарын өмнөөс аугаа их өдрийн гэсгээлээс аюун чичирмүй.

	4(4). Та нар Аллах дээр эргэж ирмүй, Тэр бээр алив юмыг эрхшээмүй!

	5(5). Хараач, тэд Түүнээс нуухын учир цээжээ тумлайдаж баймуй. Гэтэл Түүнээс нуухын учир, 

	6. тэднийг цээжээ яг ороож буй хоромд юу нууж, юу ил болж буйг Тэр бээр мэдмүй!

	7. Тэр бээр цээжинд буй бүхийг мэдмүй!

	8(6). Идэж уух нь Аллахаас үл хамаарах нэг ч адгуус энэ хорвоод үгүй бөлгөө. Түүний хаана байрлазнах, хаана суурьшихыг Тэр бээр мэдэх бөгөөд тэр бүхэн яруу сударт буй.

	9(7). Тэр бээр тэнгэр, газрыг зургаа хоногт бүтээгч бөгөөд та нарын хэн нь үйлэндээ сайныг мэдэх хэмээн усан дээр Өөрийн сэнтийг залагч болой.

	10. Харин чи тэдэнд: “Чинхүү хэмээвээс, та нар үхлийнхээ дараа сэхээрмүй” гэж хэлэх аваас үл сүсэглэгсэд нь “Энэ бол илэрхий шидлэл!” гэж хариулах нь эргэлзээгүй билээ.

	11(8). Хэрэвзээ Бид тэдний гэсгээлийг тодорхой хугацаагаар хойшлуулах аваас тэд гарцаагүй ийн хэлрүүн. “Хэн үүнийг саатуулаад байна вэ?” Гэхдээ тэдэнд гэсгээл тохиох өдөр нэгэнт ирэх аваас түүнийг хэн ч тэднээс зайлуулж эс чадах бөгөөд нөгөө доог тохуу хийж асан юм нь тэднийг тал бүрээс нь бүчин авах болой. 

	12(9). Хэрэвзээ Бид хүнд Манай энэрлийн амтыг авхуулан дараа нь түүнээс хагацуулах аваас тэр бээр ачлалыг умартан, сүсгээ гээж цөхрөлд автдаг бөлгөө.

	13(10). Хүн хатуу сорилтыг гэтэлсний дараа Бид түүнд цэнгэл жаргалыг амсуулах аваас тэр бээр гарцаагүй ийн хэлмүй: “Зовлон зүдүүр намайг орхивой!” Тэгэхүй дор тэр болбоос бахархах сэтгэлд автан хөхин баясмуй!

	14(11). Тэсвэр хатуужлаар чанга бөгөөд буян үйлдэгсэд, — тэдэнд аугаа их шан өршөөлийн хамт оногдмуй.

	15(12). Аллахын чамд гийн соёрхуулж бүхийгээс чи ямар нэг юм орхиж магад, бас тэдэн бээр ийн ярих бүхийгээс чи бачуурч магад: “Яагаад түүнд эрдэнэсийг эс хайрлана вэ, эсвэл түүнтэй хамт сахиус залраагүй болж байна уу?” Гэтэл чи зөвхөн ятган сэнхрүүлэгч төдий, харин Аллах бол алив бүхнийг захирагч болой!

	16(13). Эсвэл тэд нар ийн хэлрүүн: “Тэр үүнийг санаанаасаа зохиосон бөлгөө!” Хэлэгтүн: “Үүн лүгээ (судар лугаа) адилхан санаагаараа зохиосон үгүйдээн арван Сүре-г танилцуулагтун, хэрэвзээ та нар үнэнийг ярьж байх аваас Аллахаас гадна хэнийг ч хамаагүй дуудсугай!

	17(14). Хэрэвзээ тэд нар та нарт эс хариулах аваас мэдтүгэй: Түүнийг Аллахын болгоосноор газарт заяасан бөгөөд Түүнээс өөр бурхан гэж үгүй болой. Та нар Түүнд эс сүсэглэнэ гэж үү дээ?

	18(15). Энэ хорвоогийн ахуйг хийгээд цэнгэлийг хүсэгч нарт ажил үйлийнх нь дагуу тэр хүслийг нь Бид бүрнээ хангамуй, тэд түүндээ гомдолгүй баймуй. 

	19(16). Тэд хойд насандаа гагцхүү тамд унахаас өөр хувь хүртээлгүй бөгөөд тэдний энд (энэ насанд) хийж бүтээсэн бүхэн талаар өнгөрөх бөлгөө. 

	20(17). Тэд нарыг Аллахын гийгүүлсэн зам мөр, энэрэл хайр болон урьд өмнө заяасан Мусагийн судар лугаа адил Түүний яруу билэгдэл хийгээд Түүний гэрчлэлийг түшиг тулгуур болгогсодтой зүйрлэж болном билүү. Тэд нар тэр сударт төгс итгэсэн бөлгөө. Харин үл сүсэглэсэн омгийнхонд Аллахын андгай ёсоор халуун там оногдмуй. Тиймийн учир энэ тухайд бүү эргэлзэгтүн, хэдийгээр олонх хүмүүн үл итгэдэг ч гэсэн энэ бол чиний Эзэнтний чин үнэн болой!

	21(18). Аллахыг гүжирдэгчээс илүү нүгэлтэн гэж байх уу? Тэднийг Эзэнтэнд нь танилцуулж, гэрч нар ийн илтгэх бөлгөө: “Эд нар бол өөрсдийн Эзэнтнийг гүтгэгсэд болой!” Чинхүү хэмээвээс, Аллахын хараал нүгэлтнүүдийг нэрвэмүй, — 

	22(19). Аллахын замыг муруй зөрүү болгохыг эрмэлзэн, түүнээс хазайлгагч бас хойд насанд үл итгэгч нүгэлтнүүдийг тийн нэрвэмүй. 

	(20). Тэд хорвоогийн юуг ч өөрчилж эс чадмуй, тэдэнд Аллахаас өөр ивээгч байхгүй бөлгөө. Тэд хоёр давхар гэсгээл амсмуй! Тэд хараа, сонсголоо гээсэн шүү дээ.

	23(21). Тэд нар бол сэтгэлээ хөнөөгсөд, өөрсдийнхөө зохиож бодсон бурхдад хаягдагсад болой.

	24(22). Хойд насандаа тэд бүр их хохирол амсах нь дамжиггүй!

	25(23). Аяа, тийм буюу! Сүсэглэн буян үйлдэж, Эзэнтнийхээ өмнө номхон хүлцэнгүй байгсад, — тэд бол диваажинд заларч, тэндээ эгнэгт оршмуй.

	26(24). Энэ хоёр бүлгийнхэн(эс сүсэглэгсэд ба чин сүсэгтэн) өөр хоорондоо сохор, дүлий хүн хараатай, сонсголтой хүнтэй хэр төстэйн адил төстэй болой. Ийм хоёр юмыг харьцуулж болох сон бил үү? Үүнээс та нар ухаарал эс авах юм уу?

	27(25). Бид Нухыг түүний ард түмэн рүү явуулбай: “Чинхүү хэмээвээс, би та нарын яруу тод ятган сэнхрүүлэгч,

	28(26). та бүхэн Аллахаас өөр хэнийг ч бүү шүтэгтүн. Би та нарын өмнөөс аугаа их өдрийн гэсгээлээс аюун чичирмүй!”

	29(27). Ард түмнийх нь үл сүсэглэгч сурвалжтан нар түүнд ийн хариулруун: “Гэтэл чи чинь бид нар шиг л хүн буйг бид харж баймуй, манайхны олигтой сэтгэж эс чадах хамгийн адгийнхан л чамайг дагаж буйг бид харж баймуй, чамд биднээс илүү гарах юм харагдахгүй баймуй. Ингэхэд, бид та нарыг худалч гэж бодож баймуй”. 

	30(28). Тэр хэлжүхүй: “Аяа, ард түмэн минь ээ! Бодогтун, хэрэвзээ надад Эзэнтний гэрчлэл буй бол, та нараас далд буй Түүний адис ерөөл надад буусан бол, та нар тэгтлээ үзэн ядаж буй ахул би та нарт түүнийг албадах юм уу? 

	31(29). Аяа, ард түмэн минь ээ! Би та нараас хариуд нь эд баялаг үл гуймуй, миний шагнал гагцхүү Аллахад буй. Харин түүнд сүсэглэгсдийг би өөрөөсөө хөөж туухгүй, — тэд Эзэнтэнтэйгээ уулзан золгомуй, та нар бол харанхуй бүдүүлэг ард түмэн гэдгийг би харж байна шүү.

	32(30). Аяа, ард түмэн минь ээ! Би тэднийг өөрөөсөө хөөж явуулах аваас хэн намайг Аллахаас аврах юм бэ? Та нар үүнийг ухаарахгүй юм гэж үү? 

	33(31). Би та нарт “Аллахын эрдэнэс надад буй” гэж үл хэлмүй, “Нандин нууцыг би мэдмүй” гэж бас үл хэлмүй, “Би бол сахиус” гэж бас үл хэлмүй. Та нарын нүдэнд ад бологсдод би: “Аллах та нарт хишиг үл хайрламуй, — та нарын сэтгэлд юу нуугдаж буйг Тэр бээр илүү мэдэх болой; би бол шударгуу  бус (тийм юм ярих аваас) болох нь эргэлзээгүй бөлгөө” хэмээн үл хэлмүй.

	34(32). Тэд хариулруун: “За, Нух минь! Чи бидэнтэй харгалдаж, гагцхүү хэрүүл тэмцлийг л газар авхуулсан болой; чи үнэн ярьдаг хүмүүсийн тоонд багтдаг ахул тэр заналхийлж амлаад байгаа юмаа бидэнд авчрагтун”.

	35(33). Тэр хэлрүүн: “Хэрэвзээ Аллах тийн таалах аваас Өөрөө түүнийг авчирмуй, харин та нар өөрчилж эс чадах бөлгөө.

	36(34). Аллах та нарыг төөрөлдүүлэхээр нэгэнт болгоосон ахул та нарт миний зөвлөгөө би хэчнээн хүсэвч нэмэр эс болмуй. Тэр бээр та нарын Эзэнтэн, та нар Түүн дээр эргэж ирмүй”.

	37(35). Эсвэл тэд ийн хэлрүүн: “Тэр түүнийг санаанаасаа зохиожухуй!” Хэлэгтүн: “Хэрэвзээ би түүнийг зохиосон байх аваас нүгэл нь надад тусмуй, харин би та нарын тарьж буй нүгэлд хамаагүй болой”.

	38(36). Нухад ийм бошигт гэгээрэл иржүхүй: “Танай ард түмнээс түрүүн сүсэглэгсдээс өөр дахин хэн ч эс сүсэглэмүй. Тэдний юу хийж буй тухайд бүү харуусагтун!

	39(37). Бидний чамд итгүүлэн ойлгуулснаар Бидний нүдэн дээр хөлөг онгоц хийгтүн. Нүгэлтнүүдийн тухайд Надад бүү хандагтун: тэднийг живүүлэх болой!”

	40(38). Тэгээд түүнийг хөлөг онгоц барьж байхад тэднийхний сурвалжтан нар хажуугаар нь гарах бүрийдээ түүнийг дооглодог байжухуй. Харин тэр бээр тэдэнд ийн хэлжүхүй: “Та нар одоо биднийг дооглож байгаа бол хожим бид нар одоогийн та нарын манийг дооглож байгаа янзаар та нарыг дооглох болмуй. (39). Тэгэхүйд та нар,

	41. хэнийг гэсгээлийн шившиг нэрвэж, хэн дээр эгүүрдийн зовлон унахыг мэдэх болмуй!”

	42(40). Эзэнтний зарлиг бууж, пийшингээс ус олгойдон садрахуйд Бид хэлрүүн: “Чи ийш нь (хөлөг онгоцонд) алив амьтнаас хос хосыг хий, өөрийн гэр бүлийнхнээс айлдвар өрсөн туссанаас бусдыг , бас сүсэглэгсдийг хий”. Гэвч түүнтэй хамт тун цөөхөн хүн сүсэглэсэн болой.

	43(41). Тэгээд тэр хэлрүүн: “Үүн (онгоцон) дээр суугтун, үүний явах, зогсох нь Аллахын тааллаар байх бөлгөө. Чинхүү хэмээвээс, миний Эзэнтэн өршөөгч бөгөөд энэрэгч буюу!”

	44(42). Тэр бээр тэднийгээ авч уул лугаа адил давлагаан дээгүүр сэлж явахдаа Нух бусдаас зайдуу асан хүүгээ дуудаж: “Хүү минь ээ! Бидэн рүү, онгоцон дээр гараад ир, буруу номтон нартай битгий үлд” хэмээжүхүй.

	45(43). Гэтэл хүү хариулруун: “Би, намайг уснаас аврах уулан дээр гармуй”. Нух хэлрүүн: “Аллахын энэрэн хайрласнаас өөр хэн ч Түүний зарлигаас өнөөдөр эс аврагдмуй”. Тэгтэл тэдний хоорондуур давлагаа нөмөрч тэр бусдынхаа хамт живсэн ажгуу.

	46(44). Тэгтэл ийн хэлэгджүхүй: “Аяа, газар минь, чи усаа шингээж авагтун, ээ тэнгэр минь, тогтож хайрла!” Тэгээд ус татарч, зарлиг ёсоор болохуйд, тэр (онгоц) Аль Жуди ууланд гарч тогтжухуй. Бас ийн хэлрүүн: “Нүгэлт ард түмэн мөхтүгэй!”

	47(45). Тэгэхүйд Нух өөрийн Эзэнтнийг хурайлан дуудаж ийн хэлжүхүй: “Аяа, Эзэнтэн минь ээ! Миний хүү чинь манай гэр бүлийнх шүү дээ, Чиний айлдвар бол чин үнэн, Чи алив шүүгчдээс хамгийн гарамгай нь билээ!” 

	48(46). Тэр бээр(Аллах) өгүүлрүүн: “ Нух аа! Тэр бол танай гэр бүлийнх биш: түүний үйл нүгэлтэй бөлгөө. Чи өөрийн эс мэдэх юмыг Надаас бүү асуу. Чамайг үл мэдэгсдийн тоонд орох вий хэмээн Би сэрэмжлүүлж байнам”.

	49(47). Нух хэлрүүн: “Аяа, Эзэнтэн минь ээ! Би Чамаас үл мэдэх юмаа эс асуухын учир Чамаас өмгөөл эрж буй нь энэ болой. Хэрэвзээ Чи намайг уучилж эс нигүүлсэн өршөөх аваас би хохирол амсагсдын дотор орох бөлгөө”.

	50(48). Ийн хэлэгджүхүй: “Ээ Нух! Чи Манай эндээс (онгоцноос) эв найртай буугтун. Чамд хийгээд танай зарим хүмүүст Бид адис ерөөл хайрламуй. Бид эхэлж сайн сайхныг хүртээх ард түмэн буй, дараа нь тэднийг зовлонт гэсгээл нэрвэх болой”. 

	51(49). Энэ бол Бидний чамд таниулж буй нандин өгүүлэмжийн нэг болой; өдий хүртэл үүнийг чи ч мэдэхгүй, танай ард түмэн ч мэдэхгүй асан, тиймийн учир хатуужил тэвчээртэй байгтун, чинхүү хэмээвээс, Аллахын хилэнгээс аюугсад эцсийн бүлэгт хожмуй!

	52(50). Ад нар луу Бид тэдний дүү Худыг илгээвэй. Тэр хэлрүүн: “Аяа, ард түмэн минь ээ! Аллахыг шүтэцгээгтүн! Та нарт Түүнээс өөр бурхан үгүй болой. Та нар гагцхүү худлаа юм зохиож буй бөлгөө.

	53(51). Аяа, ард түмэн минь ээ! Үүний төлөө би та нараас шан үл гуймуй: миний шагнал гагцхүү намайг бүтээгчид баймуй. Та нар үүнийг үнэхээр эс ойлгоно гэж үү дээ?

	54(52). Аяа, ард түмэн минь ээ! Өөрсдийн Эзэнтнээс өршөөл гуйгтун, хожим та нар Түүн дээр ирмүй; Тэр бээр та нар дээр тэнгэрээс арвин хур буулгамуй,

	55. та нарын хүчин дээр хүч нэммүй, бүү нүгэлтэн болж буцагтун!”

	56(53). Тэд хариулруун: “Аяа, Худ минь! Чи бидэнд яруу тод билэгдэл авчирсангүй, бид зөвхөн чиний үгнээс болж бурхан юугаан орхихгүй, чамд бид итгэхгүй болой.

	57(54). Чамайг бидний аль нэг бурхан гайгаар нэрвэжээ гэхээс өөрийг бид үл яримуй”. Тэр хариулруун: “Та нар Аллахад түүнээс гадна хань зохиож буйд чинь би хамаагүй хэмээн Аллахыг гэрч болохыг хурайлж буй, та нар ч гэсэн гэрчлэгтүн,

	58(55). та нар намайг далдуур хөнөөж баймуй, миний хугацааг бүү саагтун.

	59(56). Би миний болоод та нарын Эзэнтэн Аллахад найдаж буй болой; Тэр бээр хөхөл дээрээс нь атгаагүй нэг ч амьд амьтан үгүй бөлгөө. Чинхүү хэмээвээс, миний Эзэнтэн шулуун зам дээр байгаа буюу!

	60(57).Хэрэвзээ та нар нүүр буруулах аваас Миний Эзэнтний надаар илгээснийг би та бүхэнд нэгэнт уламжилсан болой. Тэр бээр та нарыг өөр ард түмнээр солимуй, та нар Түүнд өчүүхэн ч хор хүргэж эс чадмуй. Чинхүү хэмээвээс, миний Эзэнтэн алив юмны сахин хамгаалагч бөлгөө!”

	61(58). Тэгээд Манай зарлиг ёсоор болохуйд Бид Нух хийгээд түүнтэй хамт сүсэглэгсдийг Өөрийн энэрлээр аварч, хатуу гэсгээлээс гэтэлгэсэн болой.

	62(59). Ад нар ийм хүмүүс байжухуй: Тэд Эзэнтний билэгдлийг үгүйсгэж, Түүний элч нарын үгэнд эс орж хахь хамаагүй харгис ярдаг хааны зарлигийг дагажухуй. 

	63(60). Энэ хорвоо дээр тэднийг сэхээрэхүйн өдөр нь ч хараал дагаж явжухуй, — Ад нар өөрийн Эзэнтэнд сүсэглээгүй шүү дээ. Худын ард түмэн Ад нар үхвэл таармуй! 

	64(61). Бас самуд нар луу тэдний дүү Салихыг (илгээсэн болой). Тэгэхүйд тэр хэлрүүн: “Аяа, ард түмэн минь ээ! Аллахыг шүтэгтүн! Та нарт Түүнээс өөр бурхан үгүй бөлгөө. Тэр бол та нарыг газраас бүтээж түүн дээр суурьшуулагч. Тиймийн учир Түүнээс өршөөл гуйгтун, та нар хожим Түүн дээр ирэх болой. Чинхүү хэмээвээс, миний Эзэнтэн ойрхон орших бөгөөд уриалагхан буюу!

	65(62). Тэд хэлрүүн: “Ээ Салих минь! Чи урьд бидний нэг асан, бид чамд найдлага тавьж асан болой. Чи эцэг өвгөдийн маань шүтэж асан юмнаас биднийг үнэхээр салгах гээд байна уу? Чиний энэ уриалж буй юмны тухайд бид айхавтар эргэлзэж баймуй”.

	66(63). Тэр хэлрүүн: “Аяа, ард түмэн минь ээ! Хэрэвзээ би Аллахаас яруу тод гэрчлэлтэй буй бол, Тэр бээр адис ерөөлөө надад хайрласан буй бол тэгээд Түүний үгэнд би эс орсон байх аваас хэн намайг Түүний нигуур дор хамгаалах сан билээ, та нар бодооч? Та нар миний хөнөөлийг гагцхүү даамжруулах бөлгөө. 

	67(64). Аяа, ард түмэн минь ээ! Энэ ингэ та нарт Аллахын билэгдэл болох ёстой бөлгөө. Та нар өөрсдөө үтэр түргэн гэсгээл эс амсахын учир энэ ингийг Эзэнтний нутаг дээр бэлчээрлүүлж, түүнд алив хорыг бүү хүргэгтүн”.

	68(65). Гэвч тэд түүнийг (өвдгийг) тас огтолсонд тэр хэлрүүн: “Орон гэртээ гурав хоног цэнгэгтүн, энэ амлалт гарцаагүй биелмүй”.

	69(66). Тэгээд Манай зарлиг ёсоор болохуйд Бид Салих хийгээд түүнтэй хамт сүсэглэгсдийг Өөрсдийн энэрлээр тэр өдрийн шившгээс аварсан болой. Чинхүү хэмээвээс, чиний Эзэнтэн хүчтэй бөгөөд хүчирхэг буюу!

	70(67). Нүгэлтнүүдийг муу ёрын орь дуу нэрвэж, өглөө нь тэд орон гэртээ хиаран унасан байжухуй,

	71(68). тэнд хэзээ ч аж төрж байгаагүй мэт. Энэ тийм буюу! Самуд нар Аллахад сүсэглээгүй шүү дээ, — тэд нар хорвоогоос тонилбол зохимуй! 

	72(69). За ингээд Манай элч нар тааламжит мэдээтэй Ибрахим дээр ирж: “Амар амгалан!” хэмээжүхүй. Тэр мөн “Амар амгалан!” гэж хариулаад шарсан тугал яаравчлан авч иржүхүй

	73(70). Тэд нар идэх юманд гараа хүргэхгүй байхыг тэр бээр хараад тэдэнд үл итгэх сэтгэл эзэмдэж, тэднээс аюуж эхэлжүхүй. Тэд нар өгүүлрүүн: “Бүү аюугтун! Биднийг Лутын ард түмэн рүү илгээсэн болой”.

	74(71). Тэнд зогсож асан түүний эхнэр инээд алджухуй; тэгээд бид түүнийг эхлээд Исхакийн тухай, дараа нь Йакубын тухай мэдээгээр баярлуулсан болой.

	75(72). Хүүхэн хэлрүүн: “Ээ чааваас! Би өөрөө ийм хөгшин, миний нөхөр бас ийм хөгшин атал би төрүүлэх хэрэг үү? Чинхүү хэмээвээс, энэ чинь ер бус үзэгдэл буй за!”

	76(73). Тэд өгүүлрүүн: “Чи Аллахын зарлиг болгосонд гайхаж байна гэж үү? Гэрийн эзэд та нар Аллахын энэрэлд багтаж Тэр бээр та нарт адис ерөөлөө хайрласан ажгуу. Тэр бээр магтаал хүртэгч бөгөөд яруу алдартан бөлгөө!”

	77(74). Ибрахимын айдас замхарч, түүнд баярт мэдээ ирэхүйд тэр бээр Бидэнтэй Лутын ард түмний тухай яриа өрнүүлбэй, — (75). чинхүү хэмээвээс, Ибрахим номхон дөлгөөн, өр нимгэн, үнэн сүсэгтэн асан билээ.

	78(76). Аяа, Ибрахим минь! Чи ингэхээ боль, чиний Эзэнтний зарлиг нэгэнт буусан болой. Тэдний, чинхүү хэмээвээс, зайлбар үгүй ял толгой дээр нь буумуй.

	79(77). Манай элч нар Лут дээр ирэхүйд тэр бээр тэдний өмнөөс гуниглан, бас тамир тэнхээ нь сульдахуйд хэлрүүн: “Энэ бол нэн харуусалт өдөр бөлгөө!”

	80(78). Тэгээд ард түмэн нь түүн рүү яаран тэмүүлцгээвэй, — тэд нар үүнээс өмнө ч бузар үйлийг үйлдэж асан болой. Тэр өгүүлрүүн: “Аяа, ард түмэн минь ээ! Миний охид энэ байцгаана, эд нар та нарын хувьд ариун болой. Та нар Аллахаас аюугтун! Намайг зочдын маань өмнө бүү шившиг болгогтун. Та нарын дунд ганц ч ухаалаг хүн алга гэж үү дээ?”

	81(79). Тэд хэлрүүн: “Танай охид бидэнд хэрэггүйг чи сайн мэдэх билээ. Бидний юу хүсэж байгааг ч чи бас мэднэ шүү дээ”.

	82(80). Тэр хэлрүүн: “Та нарт намайг гэтлэх хүч байсан сан бол эсвэл надад дэмжлэг болох хүчирхэг тулгуур байсан сан бол ч!”

	83(81). Тэд нар (сахиус нар) хэлрүүн: “Ээ Лут минь! Бид бол чиний Эзэнтний элч нар, тэд хэзээ ч чам дээр хүрч ирж эс чадмуй. Чи шөнө хугаслан гэр бүлийнхнийхээ хамт замд гарагтун, тэгээд авгайгаас чинь бусад хүн бүү эргэж хараг: тэднийг нэрвэх юм түүнийг нэрвэмүй, тэдний хувьд тогтоосон хугацаа нь өглөө болой. Энэ өглөө тун ойрхон байгаа бус уу?”

	84(82). Тэгээд Манай зарлиг ёсоор болохуйд Бид (хотуудыг) орвонгоор нь эргүүлж шатаасан шавраар дээр дээрээс нь үелүүлэн чулуун бороо оруулсан бөлгөө, (83). чиний Эзэнтний тэмдэглэсэн (чулуун бороо): тэдгээр нь эдүгээгийн нүгэлт газраас хол бус болой! 

	85(84). Бид Мадйанынхан руу тэдний дүү Шу’айбыг бас (илгээвэй). Тэр өгүүлрүүн: “Ард түмэн минь ээ! Аллахыг шүтэгтүн; Та нарт Түүнээс өөр бурхан үгүй бөлгөө. Жин хийгээд хэмжээг бүү хасагтун. Та нар элбэг дэлбэг буйг би харж баймуй, би та нарын өмнөөс тэр өдрийн бүхнийг нэрвэх гэсгээлээс аюун чичирч баймуй.

	86(85). Аяа, ард түмэн минь ээ! Жин хийгээд хэмжээгээ бүрнээ сахигтун, хүний эд агуурсад хохирол бүү учруулагтун, нүгэл болоод самуун тарьж, хорвоо дээр муу үйл бүү үйлдэгтүн. 

	87(86). Та нар сүсэгтэн ахул Аллахын үлдээсэн юм та нарт өлзийтэй болой.

	88. Би бол та нарын харуул, хамгаалагч бус бөлгөө”. 

	89(87). Тэд хэлрүүн: “Ээ Шу’айб минь! Чиний мөргөл чинь биднийг өвөг дээдсийнхээ шүтэж ирсэн бурхдыг орхи хэмээн тушааж байгаа юм уу? Эсвэл бид өөрсдийн эд хөрөнгийг үзэмжээрээ зарцуулж болохгүй болж байна уу? Чинхүү хэмээвээс, зөв замын хөтөч чи бээр даруу бөлгөө”.

	90(88). Тэр өгүүлрүүн: “Аяа, ард түмэн минь ээ! Би Эзэнтний яруу тод билэгдэлтэй байгаа бол, Тэр бээр надад Өөрөөсөө хүрэлцээтэй хувь хүртээсэн бол Түүний та нарт хориглосныг би та нарт хорих гэж хүсэх сэн бил үү, энэ тухай бод л доо? Би бол чадах чинээнийхээ хэрээр та нарт хэрэгтэй заслага хийхийг л хүсэж баймуй. Надад гагцхүү Аллахаас тусламж ирмүй, би гагцхүү Түүнд найдмуй, нүүр юүгээн гагцхүү Түүн рүү хандуулмуй!

	91(89). Аяа, ард түмэн минь ээ! Та нар надтай санал зөрснөөс болж та бүхнийг нүгэл бүү нэрвэг, тэгж гэмээ нь та нарыг Нух, Салих, Худын ард түмэнд тохиосон лугаа адил гай нэрвэх болой. Лутын хүмүүс ч та нараас холгүй буй билээ.

	92(90). Өөрийн Эзэнтнээс өршөөл эрэгтүн, дараа нь Түүн рүү хандагтун! Чинхүү хэмээвээс, миний Эзэнтэн нигүүлсэн өршөөгч бөгөөд энэрэл хайраар дүүрэн бөлгөө!”

	93(91). Тэд хэлрүүн: “Ээ Шу’айб минь! Чиний ярьж бүхийгээс бид олон зүйлийг эс ойлгомуй; бидний дунд чи өчүүхэн дорой байгааг бид харж баймуй. Чиний удам угсаа байгаагүй сэн бол бид чамайг чулуугаар нүдэх сэн, — чи бол бидэнд үнэтэй хүндтэй биш шүү дээ”.

	94(92). Тэр хэлрүүн: “Аяа, ард түмэн минь ээ! Та нарт миний удам Аллахаас үнэтэй юм уу? Та нар Түүнийг ар хударгаар нь орхиж байна шүү дээ. Чинхүү хэмээвээс, миний Эзэнтэн та нарын юу хийж буйг бүрнээ мэдэх бөлгөө!

	95(93). Аяа, ард түмэн минь ээ! Хүч бололцооныхоо хэрээр бүтээгтүн, би өөрийнхийгөө хиймүй,

	96. хэнд шившигт гэсгээл оногдох, хэн худалч болохыг та нар мөдхөн мэдмүй. Та нар хүлээгтүн, та нартай би ч бас хүлээмүй”.

	97(94). Тэгээд Манай зарлиг ёсоор болохуйд Бид Шу’айб хийгээд түүнтэй хамт сүсэглэгсдийг Өөрийн энэрлээр аварсан болой. Нүгэлтнүүдийг нь муу ёрын орь дуу нэрвэж, өглөө нь тэд гэр орондоо хиаран унасан байжухуй,

	98(95). тэнд хэзээ ч аж төрж байгаагүй мэт. Аяа, самудынхан тонилсон мэт мадйаныхан сөнөх болой! 

	99(96). Тэгээд Бид Мусаг Манай билэгдэлтэй, илт эрх мэдэлтэй (97). Фараон хийгээд түүний сурвалжтан нар луу илгээсэн бөлгөө. Тэд Фараоны тушаалыг дагажухуй, гэтэл түүний тушаал буруу асан болой.

	100(98). Тэр бээр сэхээрэхүйн өдөр ард түмнээ хошуучлан ирж, тэднийг халуун тамын услуур луу хөтлөн аваачмуй. Түүний аваачих услуур мөн ч муухай бөлгөө! 

	101(99). Тэд сэхээрэхүйн өдөр ч, энд ч гэсэн бас хараалаас үл салмуй. Тэдэнд хүртээх шан тун муухай болой!

	102(100). Энэ бол гацаа суурины тухай Бидний чамд ярьж өгч буй өгүүлэмжийн хэдхэн нь болой. Тэдгээрийн зарим нь байдгаараа байхад зарим нь хуу хяргуулсан байгаа болой.

	103(101). Бид тэдэнд хор хүргэсэн биш, тэд өөрсдөдөө хор хүргэсэн бөлгөө. Тэдний Аллахын хажуугаар хурайлаад байсан бурхад нь Эзэнтний зарлиг буухуйд тэднийгээ юунаас ч аварч эс чадсан бөгөөд тэдний үхлийг гагцхүү даамжруулсан ажгуу!

	104(102). Нүгэлтэй байсан гацаа сууриныг чиний Эзэнтэн тийнхүү товроглон сөнөөсөн болой. Чинхүү хэмээвээс, Түүний барьц чанга бөгөөд хүчтэй буюу!

	105(103). Чинхүү хэмээвээс, энэ бол хойд насны гэсгээлээс айдаст автагсдад үзүүлсэн билэгдэл болой. Тэр бол бүх хүмүүсийг цуглуулах өдөр болмуй. Тэр бол бүгдээрээ үзэх гэрчлэлийн өдөр болмуй!

	106(104). Бид түүний хугацааг зөвхөн товлосон хязгаараар хойшлуулмуй.

	107(105). Тэр өдрийг нүүрлэн тохиохуйд нэг ч хүн Түүний зөвшөөрөлгүйгээр ярьж үл чадмуй. Тэдний нэг хэсэг нь зовлонд унаж, нөгөө хэсэг нь аз жаргалд умбамуй.

	108(106). Зовлонд унагсад нь халуун тамд орж, тэд тэнд орь дуу тавин чарлалдмуй, — 

	109(107). тэнгэр, газар үргэлжлэн оршиж ахуйд, гагцхүү чиний Эзэнтэн өөрөөр эс таалан болгоох аваас тэд тэндээ эгнэгт нөхөцмүй. Чинхүү хэмээвээс, чиний Эзэнтэн хүссэн болгоноо эрхшээгч бөлгөө!

	110(108). Аз жаргалыг ологсод диваажинд заларч, тэнгэр, газар үргэлжлэн оршиж ахуйд, гагцхүү чиний Эзэнтэн өөрөөр эс таалан болгоох аваас тэд тэндээ эгнэгт оршиж, эгүүрдийн цэнгэлийн хишиг эдэлмүй!

	111(109). Эд нарын юу шүтдэг тухайд бүү эргэлзэгтүн; тэд нар эцэг дээдсийнхээ шүтэж асанд л шүтэж буй болой. Чинхүү хэмээвээс, Бид тэдний хувийг өчүүхэн ч хороохгүй хүртээмүй!

	112(110). Бид Мусад дээдийн бичиг хайрласан болой, гэтэл түүний тухай маргаан үүсчүхүй. Хэрэвзээ чиний Эзэнтний айлдвар өрсөж ирээгүй сэн бол тэдний хооронд аль хэдийн шийдэгдсэн байх асан бөлгөө. Гэтэл тэд нар энэ тухайд асар их эргэлзэж буй болой.

	113(111). Чиний Эзэнтэн тэд нарт хийсэн хэргийнх нь төлөө хариуг бүрэн дүүрэн баримуй: Тэр бээр тэдний юу хийж буйг мэднэ шүү дээ!

	114(112). Чамд болоод чамтай хамт хандагсдад айлдсан ёсоор шулуун замаар замнагтун. Тогтоосон хязгаарыг бүү зөрчигтүн: Тэр бээр та нарын юу хийж буйг харж байгаа шүү дээ!

	115(113). Халуун тамын галд эс өртөхийн учир ёс бусчуудыг бүү түшигтүн. Та нарт Аллахаас өөр өмгөөлөгч үгүй, тусламж хүлээх өөр хэн ч үгүй бөлгөө.

	116(114). Өдрийн хоёр заагийн хийгээд орой, үдшийн мөргөлийг тогтмол үйлдэгтүн. Чинхүү хэмээвээс, сайн үйл, муу үйлийг зайлуулмуй; Энэ бол санагсдад сануулга болъюу.

	117(115). Тэсвэр хатуужилтай байгтун, Аллах буянт үйл үйлдэгсдийн хишгийг үл сүйтгэмүй! 

	118(116). Та нарын өмнөх үеийнхэн дотроос буянтай атлаа хорвоо дээр нүглийг тогтоон баригсад, Бидний Өөрсдийн энэрлээр аварсан цөөхөн хэдээс өөр яагаад байсангүй вэ? Гэтэл үл сүсэглэгчид нь энэ насны зугаа хөөсөөр нүгэлтэн болжухуй.

	119(117). Оршин суугчид нь буян үйлдэж асан гацаа сууриныг чиний Эзэнтэн шударгуу  бусаар хөнөөх нь даанч үгүй болой.

	120(118). Хэрэвзээ чиний Эзэнтэн таалах аваас бүх хүмүүнийг нэгэн ард түмэн болгох сон билээ, гэтэл тэд, (119). чиний Эзэнтний өршөөснөөс бусад нь зөрөлдөхөө эс зогсоох ажгуу. Үүний учир Тэр бээр тэднийг бүтээсэн бөгөөд бас үүгээр чиний Эзэнтний: “Би халуун тамыг жинн хийгээд хүмүүнээр дүүргэмүй” хэмээсэн айлдвар бүтэх бөлгөө.

	121(120). Элч нарын тухай өгүүлэмжээс Бидний чамд хүүрнэж бүхий бүх юмаар Бид чиний зүрхийг чангалж буй болой.

	122(121). Үл сүсэглэгсдэд ийн хэлэгтүн: “Боломжийнхоо чинээгээр үйлдэгтүн, бид ч бас өөрийнхөөрөө үйлдэх болмуй! (122). Тэгээд хүлээцгээгтүн, бид ч бас та нартай цуг хүлээмүй!”

	123(123). Тэнгэр, газарт далд буй бүхэн Аллахын эрхшээлд оршмуй; аливаа айлдвар Түүнээс гарах бөлгөө. Түүнийг шүтэж, Түүнд найдагтун. Та нарын юу хийж бүхийг Тэр бээр үл тоомсорлоно гэж үгүй шүү дээ!

	



	

12
ЙУСУФ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Алеф-Лям-Ра. Энэ бол гэгээн судрын билэгдэл болой.

	2(2). Та нарыг ухааруулах хэмээн Бид түүнийг араб Коран маягаар хайрласан бөлгөө!

	3(3). Хэдийгээр чи урьд нь хайнгачуудын тоонд байсан боловч Бид чамд эл Кораныг нээн үзүүлж, нэн сайхан өгүүлэмжээр хүүрнэж өгмүй.

	4(4). Йусуф эцэгтээ ийн өгүүлсэн болой: “Аяа, Эцэг минь ээ! Би арван нэгэн од, нар, сарыг надад мөргөж бүхийг үзмүй”.

	5(5). Тэр (эцэг) хэлрүүн: “Ээ хүү минь! Чи зүүдээ ах дүү нартаа бүү хэлэгтүн, тэд чиний эсрэг муу юм зохиомуй. Шулам чинь хүний илт дайсан шүү дээ! 

	6(6). Чиний Эзэнтэн чамайг шилэх хэмээж буй: Хэрэг явдал хийгээд зүүдийг хэрхэн тайлахыг чамд зааж өгмүй, тийн Тэр бээр урьд өмнө чиний эцэг дээдэс Ибрахим, Исхак хоёрт Өөрийн энэрэл хайрыг төгс гүйцээж асан лугаа адил чамд хийгээд Йакубын үр удамд бас төгс гүйцээмүй. Чинхүү хэмээвээс, чиний Эзэнтэн мэдэгч бөгөөд мэргэн буюу!”

	7(7). Йусуф хийгээд түүний ах дүүст асуугсдын хувьд билэгдэл байжухуй.

	8(8). Тэд ийн хэлсэн болой: “Чинхүү хэмээвээс, манай эцэгт Йусуф түүний дүү хоёр илүү энхрий ажгуу. Уул нь бид олуулаа шүү дээ, эцэг маань илэрхий төөрөлдөж баймуй”.

	9(9). Та нар Йусуфыг алах буюу алс холын газар хөөж явуулбал зохимуй. Тэгвээс эцэг чинь та нарт нүүр юүгээн харуулж, дараа нь та нар буянт хүмүүс болмуй”. 

	10(10). Тэдний нэг нь хэлрүүн: “Та нар ийм юм хийхээр шийдсэн ахул түүнийг битгий ал, харин худаг руу хаячих, замын хүмүүс түүнийг тэндээс нь гаргаж авах буй за”.

	11(11). Тэд хэлрүүн: “Аяа, эцэг минь ээ! Чи яагаад Йусуфыг бидэнд итгэн эс даатгана вэ? Бид үнэн санаанаас түүнд сайныг хүсэж буй бөгөөд бид бол түүний сайхан сэтгэлт зөвлөгчид шүү дээ!

	12(12). Түүнийг маргааш тоглож зугаацуулахаар бидэнтэй цуг явуул, бид түүнийг хамгаалж чадмуй”.

	13(13). Тэр хэлрүүн: “Та нар түүнийг дагуулж явах аваас би гунигт автмуй. Та нар хайнга хандаж хараа салгахын цагт түүнийг чоно идчихнэ хэмээн би аюуж байнам”.

	14(14). Тэд хэлрүүн: “Биднийг ийм олуулаа байхад түүнийг чоно идэх аваас бид шууд хохирол амсмуй”.

	15(15). Дараа нь тэд нар түүнийг дагуулан одож, худгийн ёроолд хаяхаар тохиролцжухуй. Тэгэхүйд Бид түүнд илгээлт явуулж ийн сэнхрүүлсэн бөлгөө: “Чи тэд нарыг (чамайг хэн гэж) мэдэхгүй байхад энэ үйлийнх нь тухай тэдэнд нэгэнтээ мэдэгдэх нь зайлшгүй болой”. 

	16(16). Тэд нар орой болсон хойно эцэг дээрээ уйлалдан ирцгээвэй.

	17(17). Тэд нар өгүүлрүүн: “Аяа, эцэг минь! Йусуфыг юмныхаа дэргэд орхичхоод хөөцөлдөн тоглож асан чинь түүнийг чоно залгичихсан баймуй; бид үнэнийг хэлж байлаа ч чи бидэнд үнэмшихгүй буй за”.

	18(18). Тэд цамцан дээрээ хуурамч цустай ирцгээсэн ажгуу. Тэр хэлрүүн: “Та нар санаанаасаа үүнийг их чимэглэжүхүй, сайхан юм бол гагцхүү тэвчээр. Та нарын ингэж гоё ярьж буй юмны хариуд тус болох зүйлийг би зөвхөн Аллахаас эрэх бөлгөө”.

	19(19). Тэгтэл аянчид ирж, усныхаа хүнийг явуулжухуй. Тэр бээр хувингаа худаг руу хийснээ өгүүлрүүн: “Ямар сайхан баяр вэ, энд хөвгүүн байнам!” Тэгээд тэд нар түүнийг наймаалах эд бараа лугаа адил нуужухуй. Харин Аллах тэдний юу хийж бүхийг мэдэх бөлгөө.

	20(20). Тэд нар түүнийг өчүүхэн үнээр буюу хэдхэн зоосоор зарсан ажгуу. Тэд энэ тухайд даруухан байжухуй. 

	21(21). Түүнийг худалдаж авсан мисир хүн эхнэртээ хэлрүүн: “Үүнийг аятайхан байлга, бидэнд ашиг өгч магадгүй, эс бөгөөс бид түүнийг хүүгээ болгомуй”. Бид ийнхүү хэрэг явдлыг тайлуулж сургах үүднээс Йусуфыг тэр нутагт томилсон болой. Аллах Өөрийн төгс эрх мэдлээр Өөрийн үйлийг болгоодог бөгөөд харин ихэнх хүмүүс (үүнийг) үл мэдэх бөлгөө!

	22(22). Тэгээд түүнийг насны цээнд хүрэхүйд Бид түүнд мэргэн ухаан, мэдлэг хайрласан болой; буянт үйл үйлдэгсдэд Бид хариу шанг ийн барьдаг буюу!

	23(23). Гэтэл гэрийн эзэгтэй түүнийг уруу татахаар шийдэж, үүдээ түгжээд, “Нааш ир!” хэмээжүхүй. Тэр хариулруун: “Аллах өршөө! Миний эзэн танай нөхрийн ачаар би энд тун тавлаг байгаа билээ. Чинхүү хэмээвээс, муу үйлстнүүд жаргалыг эс үзмүй!”

	24(24). Тэгээд эзэгтэй түүнийг хүсэмжилж, тэр ч хэрэв өөрийн Эзэнтний муугаас зайлуулах хэмээсэн гэрчлэлийг үзээгүй сэн бол бас хүсэл тачаалдаа автахаар болжухуй. Чинхүү хэмээвээс, тэр бол Аллахын үнэнч боол нарын нэг бөлгөө!

	25(25). Тэгээд тэр хоёр үүд рүү уралдан ухасхийхүйд хүүхэн түүний цамцны ар талыг урж, тийнхүү үүдэнд хоёул гэрийн эзэнтэй мөргөлдөхүйд хүүхэн хэлрүүн: “Айлын голомтод муу санаалагчийг шоронд хийх үү, эсвэл зовлонт гэсгээлд унагах уу, ямар цээр байх ёстой вэ?” 

	26(26). Тэр (Йусуф) хэлрүүн: “Эзэгтэй намайг уруу татах гэж оролдсон болой”. Үүнд гэрт гэрч байсан амуй. “Хэрэвзээ түүний цамцны энгэр урагдсан ахул эзэгтэйн зөв, Йусуф худалч болмуй.

	27(27). Харин цамцны ар тал урагдсан байх аваас эзэгтэй худлаа хэлж, Йусуф үнэн ярьж буй болмуй”.

	28(28). Тэгээд тэр бээр (гэрийн эзэн) түүний цамцны ар тал урагдсан байхыг үзээд өгүүлрүүн: “Энэ бол эзэгтэй та нарын ов мэхний нэг болой, та нарын ов мэх үнэнхүү их буюу.

	29(29). Йусуф, чи энэ хэргийг мартаж орхи, харин чи (садар эм!) нүгэл тарьсныхаа төлөө өршөөл гуйгтун”.

	30(30). Тэгээд хотын авгай хүүхнүүд ийн хөөрөлджүхүй: “Сурвалжтаны эхнэр залуу боолоо уруу татахыг (өвөртлөхийг) санаархжухуй. Залуу түүний хүсэл тачаалыг оргилуулсан ажгуу. Тэр эхнэр илэрхий төөрөлдөж буйг бид харж байнам”.

	31(31). Ов живийн тухай сонссон эзэгтэй тэр хүүхнүүдийг дуудуулж хооллон, хэвтэх газар бэлтгээд, тус бүрд нь хутга өгсний дараа (Йусуфт) “Тэдэн дээр оч!” хэмээжүхүй. Хүүхнүүд залууг хармагц өргөмжлөн хүндэлж, өөрсдийн гарыг исгээд ийн хэлрүүн: “Аллах яасан хол байна вэ? Энэ бол хүн биш, буянтан сахиус байнам!”

	32(32). Эзэгтэй хэлрүүн: “Та нарын намайг зэмлээд байсан хүн чинь энэ болой. Би түүнийг уруу татах гэж оролдсон боловч энэ чигч тууштай байсан бөлгөө. Гэхдээ энэ миний тушаасныг ёсоор эс болгох аваас шоронд орж өчүүхэн амьтдын тоонд ормуй”. 

	33(33). Тэр хэлрүүн: “Эзэнтэн минь ээ! Энэ эзэгтэйн намайг уруу татах гэж буйгаас шорон надад энхэр болой, хэрэв Чи эдний ов мэхнээс намайг эс зайлуулах аваас би уруу татагдаж магад бөгөөд ухаан санаа самуурсан хүмүүсийн дунд орж таармуй”.

	34(34). Тэгээд түүний Эзэнтэн хүсэлтийг нь ёсоор болгож, тэдний ов мэхийг түүнээс зайлуулсан болой. Чинхүү хэмээвээс, Тэр бээр сонсооч бөгөөд мэдэгч бөлгөө!

	35(35). Тэд нар билэгдэл ирэхийг үзсэний дараа түүнийг хэсэг зуур шоронд заавал хийх ёстой гэсэн санаа тэдэнд төржихүй. 

	36(36). Түүнтэй хамт хоёр залуу шоронгийн байр луу орохуйд нэг нь өгүүлрүүн: “Би өөрийгөө усан үзэм шүүсэлж дарс хийж байна гэж харсан (зүүдэлсэн) болой”, нөгөө нь өгүүлрүүн: “Би толгой дээрээ нэг талх тавьчихсан, түүнийг нь шувуу тоншилж байна гэж харсан… Энэ ямар учиртай болохыг чи тайлж өгөөч, — чамайг мэдлэгтэй бөгөөд сайхан сэтгэлээр үйлээ бүтээдгийг бид харж байна шүү”.

	37(37). Тэр өгүүлрүүн: “Би та нарт үүнийг тайлбарлаж өгөхөөс нааш та нарт энд өгөх ёстой хоол чинь ирж амжихгүй болой. Энэ бол миний Эзэнтний надад сургасан зүйл. Аллахад сүсэглээгүй, хойд насыг үгүйсгэдэг ард түмний шашин хийгээд зан заншлыг би орхисон бөлгөө.

	38(38). Би миний эцэг дээдэс — Ибрахим, Исхак, Йакуб нарын шашныг дагасан болой. Бид Аллахад хэнийг ч хань болгож зохиох ёсгүй. Энэ бол Эзэнтний бидэнд болоод хүмүүст хайрласан хишиг, гэвч тэдний олонх нь үл талархдаг бөлгөө.

	39(39). Аяа, шоронгийн нөхөд минь! Олон янзын ноёд илүү юү, эсвэл цорын ганц дийлдэшгүй Аллах илүү юү?

	40(40). Та нар өөрсдөө болон эцэг өвгөдийнхөө зөвхөн бодож олсон нэрийг Аллахын гадуур шүтэж баймуй, — Аллах тэдэнд энэ тухайд ямар ч эрх мэдэл хайрлаагүй болой. Аливааг шийдэгч нь гагцхүү Аллах, тэгээд ч Тэр бээр гагцхүү Өөрийг нь шүтэж байхыг айлдвар болгосон билээ. Энэ бол жинхэнэ сүсэг, гэвч ихэнх хүмүүс үл ойлгодог болой.

	41(41). Аяа, шоронгийн нөхөд минь! Та хоёрын нэг чинь өөрийнхөө эзэнд дарс уулгана, нөгөө чинь загалмайлан тэлүүрдүүлж толгой дээрээс нь шувууд юм тоншлох ажгуу. Та нарын асууж буй юм нэгэнт шийдэгджүхүй!”

	42(42). Тэгээд тэр бээр сайх хоёрын аврагдсан хэмээн үзсэн нэгэнд хэлрүүн: “Чи өөрийн эзэнд намайг дурсагтун!” Гэвч тийнхүү сануулахыг шулам түүнд албадан мартуулжухуй; тэгээд Йусуф хэдэн жил шоронд өнгөрөөсөн бөлгөө.

	43(43). Бас хаан өгүүлрүүн: “Би (зүүдэндээ) долоон туранхай үнээнд идүүлж буй долоон тарган үнээг үзвэй, бас долоон ногоон түрүү, долоон хатсан түрүү үзвэй. Ээ сурвалжтан нар минь! Та нар зүүд тайлах чадалтай ахул миний юу зүүдэлснийг надад тайлбарлаж өгөгтүн”. 

	44(44). Тэд хариулруун: “Энэ бол хий холилдсон зүүд юмаа, бидэнд зүүд тайлах авьяас үгүй болой”.

	45(45). Гэтэл нөгөө шоронгоос чөлөөлөгдөгч хэсэг хугацааны дараа гэнэт Йусуфыг санаж, тэдэнд ийн хэлрүүн: “Би үүний тайлбарыг та нарт хэлмүй, намайг та нар явуулагтун!:

	46(46). Аяа, Йусуф, үнэн ёсны хүмүүн ээ! Чи бидэнд зүүдний учрыг тайлж өг: долоон туранхай үнээ, долоон тарган үнээг идсэн ажгуу; долоон ногоон түрүү, долоон хатсан түрүү байжухуй; би буцаж очиж хүмүүст хэлж өгч ойлгуулмуй”.

	47(47). Тэр бээр хэлрүүн: “Та нар заншсан янзаараа долоон жил тариалмуй. Хурааж авснаасаа хүнсэнд хэрэглэх жаахнаас бусдыг түрүү чигээр нь орхигтун.

	48(48). Үүний дараа долоон хүнд жил тохиож, та нар нөөцөлснөөсөө гамнах жаахнаас (үрд хэрэглэх) бусдыг хуу бармуй.

	49(49). Дараа нь залгаад хүмүүст их хур заяах жил тохиож, тэд (тос, жимс) шахах болмуй”.

	50(50). Тэгээд хаан хэлрүүн: “Түүнийг над руу авчрагтун!” Зарлага Йусуф дээр ирэхүйд тэр хэлрүүн: “Чи эзэн дээрээ буцаж очоод “Гараа исгэсэн хүүхнүүд ямар бодол сэтгэлтэй байгаа вэ? гэж асуу”. Миний Эзэнтэн чинхүү хэмээвээс, тэдний ов мэхийг мэдмүй”.

	51(51). Тэгээд (хаан хүүхнүүдээс) асууруун: “Та нар Йусуфыг уруу татаж яах гэсэн юм бэ?” Тэд хэлрүүн: “Бурхан өршөөх болтугай! Бид мэдэх муу юм түүнд юу ч байхгүй болой”. Сурвалжтаны эхнэр өгүүлрүүн: “Эдүгээ чин үнэн нээгджүхүй. Би түүнийг уруу татах гэж оролдсон болой, гэвч тэр ёст хэвээр үлдсэн буюу.

	52(52). Би түүний эзгүйд урван тэрслээгүйгээ мэдүүлэхийн учир, Аллах урвагчдын санааг үл болгоодгийг мэдүүлэхийн учир үүнийг хэлж буй болой.

	53(53). Би өөрийгөө үл зөвтгөмүй, хэрэвзээ миний Эзэнтэн Өөрийн энэрлээр эс гийгүүлэх аваас алив сэтгэл муу явдал руу хазайдаг шүү дээ. Чинхүү хэмээвээс, миний Эзэнтэн өршөөгч бөгөөд энэрэгч бөлгөө!”

	54(54). Тэгээд хаан өгүүлрүүн: “Түүнийг над руу авчрагтун! Би түүнийг өөртөө авмуй”. Тэр бээр тийнхүү түүнтэй ярилцаад хэлрүүн: “Үүнээс хойш чи бидний дэргэд бат суурьтай, итгэлтэй баймуй”.

	55(55). Йусуф хариулруун: “Чи намайг улс орны нөөц хөмрөгийн агуулахын захирагч болгогтун. Чинхүү хэмээвээс, би мэдэгч нярав бөлгөө”.

	56(56). Тийнхүү Бид Йусуфыг тэр оронд хаа хүссэн газартаа суух чадалтай болгосон бөлгөө. Бид хэн хүссэндээ энэрэл хайрладаг бөгөөд буян үйлдэгч хэний ч шанг сөнөөдөггүй болой.

	57(57). Сүсэглэн биширч, Эзэнтний хилэнгээс аюугсдын хувьд хойд насны шан илүү эрхэм чухаг.

	58(58). Тэгтэл Йусуфын ах нар түүн дээр иржүхүй. Тэр бээр тэднийг таньсан атал нөгөөдүүл нь түүнийг эс таньжухуй.

	59(59). Тэр бээр тэднийг хүнсээр хангаж өгөөд хэлрүүн: “Та нар эцэг нэгтэй дүүгээ над руу авчрагтун. Би та нарт бүрэн хэмжээгээр өгч буйг харахгүй байна гэж үү, би сайхан зантай эзэн байгаа биз дээ?

	60(60). Хэрэвзээ та нар түүнийг эс авчрах аваас та нарт өгөх хувь надад байхгүй, та нар над руу бүү ойртогтун”. 

	61(61). Тэд хэлрүүн: “Бид түүнийг эцгээс гуйна, тэгээд бид, мэдээж, ёсоор болгомуй”.

	62(62). Тэр бээр зарц нартаа хэлрүүн: “Тэдний өөрсдийнх нь барааг богцонд нь хийгтүн, тэд нар гэртээ харьсан хойноо бараагаа таниг, тэгээд арга буюу эргэж ирж мэдэх юм!”

	63(63). Тэд нар эцэг дээрээ эргэж ирээд ийн хэлрүүн: “Аяа, эцэг минь! Бид нар дүүтэйгээ хамт очих хүртэл бидэнд хэмжээг маань өгөхийг татгалзвай. Чи дүүг бидэнтэй явуул, бид тэгээд хэмжээгээ авмуй. Чинхүү хэмээвээс, бид түүнийг хамгаалж чадмуй!”

	64(64). Тэр хэлрүүн: “Би түрүүн ахыг нь та нарт даатгасан шигээ дүүг нь даатгаж чадах сан бил үү? Аллах хамгийн сайн хамгаалагч, Тэр бээр нигүүлсэнгүй сэтгэлтнүүдээс хамгийн нигүүлсэнгүй сэтгэлтэн болой!”

	65(65). Тэд нар ачаа бараагаа задалтал өөрсдийнх нь барааг буцаасан байхыг олж үзээд ийн өгүүлрүүн: “Ээ эцэг минь ээ! Бид илүү юу хүсэх сэн билээ? Бидний барааг буцаагаад өгчүхүй, энэ баймуй; бид ам бүлээ тэжээх болбой, дүүгээ ч аврах болбой, бас тэмээний нэг тэн хэмжээ нэмэх болмуй, энэ ч жаахан хэмжээ дээ”.

	66(66). Тэр хэлрүүн: “Хэрэвзээ та нарт гай барцад тохиохгүй л бол түүнийг эсэн мэнд авчирч өгөхөө Аллахын алдраар андгайлахаас нааш би дүүг чинь та нартай эс явуулмуй”. Тэд нарыг андгай тавихуйд тэр хэлрүүн: “Бидний энд юу ярьсныг батлан даагч нь Аллах бөлгөө”.

	67(67). Тэр (цааш) хэлрүүн: “Аяа, хөвгүүд минь ээ! Нэг хаалгаар бүү орогтун, өөр өөр хаалгаар цувж орогтун. Гэхдээ би та нарыг Аллахын мэлмийгээс ангижруулж эс чадмуй, — алив эрх мэдлийг гагцхүү Тэр бээр эрхшээх бөлгөө. Би гагцхүү Түүнд найдаж буй, Түүний эрхшээлд орогсод зөвхөн Түүнд найдаж байг”.

	68(68). Тэд эцгийн заасан ёсоор орсон боловч Аллахаас ямар ч байдлаар ангижирсангүй, гагцхүү Йакубын хүслийг ёсоор болгосон ажгуу — тэр бол Бидний зааж өгсөн мэдлэгийг эзэмшсэн асан шүү дээ. Гэвч олонх хүмүүс эс мэдмүй.

	69(69). Тэд нар Йусуф дээр очихуйд тэр бээр дүүгээ өөрийндөө хүлээн авч хэлрүүн: “За би бол чиний ах. Тэдний хийсэн зүйлд бүү гутрагтун”. 

	70(70). Тэднийг хүнсээр хангахын цагт тэр бээр дүүгийнхээ ачаанд нэг цом шургуулжухуй. Дараа нь зарч “Хүүе, энэ жингийнхээн, та нар гарцаагүй хулгайчид байна шүү!” хэмээн хашхирчухуй.

	71(71). Нөгөөдүүл түүн рүү эргэн харж “Танайхаас юу чинь дутчихаа вэ?” гэж асуужухуй. 

	72(72). Тэд хариулруун: “Бид хааны цом хайж байнам. Түүнийг авчирч өгсөн хүнийг тэмээний тэн ачаагаар шагнамуй, — үүнийг би биечлэн баталж баймуй”.

	73(73). Тэд нар хэлрүүн: “Бид Бурханы нэрийг барьж андгайлмуу! Бид нар энэ газар нүгэл тарих гэж ирээгүйг та нар мэднэ шүү дээ. Бид, мэдээж, хулгайч биш болой”. 

	74(74). Тэд хариулруун: “Та нар худалч болж таарвал ямар шийтгэл оногдох сон бол?”

	75(75). Тэд хэлрүүн: “Ачаанаас нь цом олдсон хүний шийтгэлд тэр өөрөө та нарын боол болмуй. Муу үйл үйлдсэн хүнд бид тийн шан барьдаг болой”.

	76(76). Тэгээд тэр бээр дүүгийнхээсээ урьдаар бусдын ачааг нэгжиж, дараа нь түүний ачаанаас цомыг гаргаж иржүхүй: Бидний Йусуфт зориулсан ов ийм байсан бөлгөө. Аллах тийн эс таалсан аваас Йусуф хааны зарлигийн ёсоор дүүгээ өөртөө авч чадахгүй асан болой. Бид Өөрийн таалалд нийцэгсдийг эрэмбэ дээгүүр өргөмжилдөг бөлгөө. Мэдлэгтэй алив бүхнээс гагцхүү бүхнийг мэдэгч л дээгүүр болой. 

	77(77). Тэд өгүүлрүүн: “Хэрэвзээ энэ хулгай хийсэн бол түүний ах нь ч урьд өмнө хулгай хийж асан шүү дээ”. Йусуф үүнийг сэтгэлдээ нууж, тэдэнд (гомдол, санаагаа) үл харуулан (дотроо) ийн хэлжүхүй: “Та нар надаас дор байдалд баймуй. Та нарын юу ярьж буйг Аллах илүү мэднэ шүү дээ”.

	78(78). Тэд хэлрүүн: “Аяа, сурвалжтан минь! Түүний эцэг өтөл өвгөн буй, түүний оронд бидний нэгийг ав, чамайг ач буянтан гэдгийг бид харж баймуй”.

	79(79). Тэр хариулруун: “Ачаанаас нь манай юм гарснаас өөр хүнийг авахаас Аллах биднийг хамгаалаг! Тэгж гэмээ нь бид нүгэлтэн болмуй”. 

	80(80). Тэд цөхрөнгөө барж, өөр хоорондоо зөвлөлдөхөөр хэдүүлхнээ үлдэхэд хамгийн ахмад нь хэлрүүн: «Танай эцэг Аллахын алдрыг барьж та нараас андгай авсныг мэдэхгүй байна гэж үү? Урьд ч та нар бас Йусуфт ёсон бус зан гаргасан билээ. Тиймээс би эцгийг зөвшөөрөхөөс нааш, эсвэл Аллах надад шийдэж өгөхөөс нааш энэ газраас явахгүй болой. Тэр бээр хамгийн сайн шийдэгч буюу.

	81(81). Та нар эцэг рүүгээ эргэж оч, тэгээд ийн хэлэгтүн: “Аяа, эцэг минь ээ! Хүү чинь хулгай хийсэн, бид зөвхөн мэдэх юмаа гэрчилж байгаа болой. Бид хараагүй юмаа эс мэдэх сэн билээ.

	82(82). Бидний байсан сууринаас, бас цуг явсан жинчдээс асуу; бид үнэн хэлж байгаа шүү”»

	83(83). Эцэг хэлрүүн: “Үгүй чиш! Та нар хэрэг явдлыг санаанаасаа ихэд чимэглэжүхүй. (Үүнээс хойш надад) гагцхүү тэвчээр сайхан баймуй. Аллах тэднийг бүгдийг нь надад буцааж өгч мэдэх юм. Чинхүү хэмээвээс, Тэр бээр мэдэгч бөгөөд мэргэн бөлгөө!”

	84(84). Тэгээд тэднээс нүүр буруулан эцэг ийн хэлрүүн: “Йусуфын төлөө би үнэнхүү гуньж баймуй!” Тэр уй гашуугаа арайхийн барьсан ч гунигт автсан нүд нь цэхийн цайжухуй. 

	85(85). Тэд хэлрүүн: “Аллахын алдраар андгайлмуу! Чи гуниглан тамир тасрахаас нааш эсвэл үхэхээс нааш Йусуфыг дурсахаа эс болих ажгуу”. 

	86(86). Гэвч тэр хэлрүүн: “Би уй гашуу, уйтгар гунигаа Аллахад мэдүүлмүй, — та нарын эс мэдэх юмыг би Аллахаас мэдэж авч буй болой.

	87(87). Аяа, хөвгүүд минь ээ! Та нар явж Йусуф, дүү хоёрынхоо тухай мэдэж ир, Аллахын өрлөг энэрэлд хэзээ ч горьдлого бүү тасар. Чинхүү хэмээвээс, Түүнд эс сүсэглэгч л Түүнд найдвар тасардаг бөлгөө”.

	88(88). Тэд нар Йусуф рүү ирж ийн хэлрүүн: “Аяа, сурвалжтан минь! Манийг болоод манай гэр бүлийг гай тотгор дайрчухуй. Бид бараа багатай ирлээ, бидэнд энэрэл үзүүлж бүрэн хэмжээгээр өгч болгоо. Чинхүү хэмээвээс, энэрэл үзүүлэгсдэд Аллах шан хүртээдэг билээ!”

	89(89). Тэр өгүүлрүүн: “Та нар болчимгүй загнаж байхдаа Йусуф, түүний дүү хоёрыг яаснаа мэдэх үү?”

	90(90). Тэд хэлрүүн: “Чи үнэхээр Йусуф мөн гэж үү?” Тэр хариулруун: “Би бол Йусуф, энэ бол миний дүү. Аллах биднийг энэрэн хайрласан болой: Чинхүү хэмээвээс, Бурханаас аюуж сүсгээ тэвчин сахигсад… буян үйлдэгсдийн шанг Аллах үл хөнөөмүй”.

	91(91). Тэд хэлрүүн: “Аллахын алдраар тангараглая! Тэр бээр чамайг биднээс илүүд үзжүхүй, чинхүү хэмээвээс, бид нүгэлтэн бөлгөө”.

	92(92). Тэр хэлрүүн: “Өнөөдөр та нарыг зэмлэхгүй! Аллах та нарыг өршөөмүй. Тэр бээр нигүүлсэн энэрэгчдээс хамгийн энэрэлт нь бөлгөө!

	93(93). Миний энэ цамцыг аваад явцгаа, очоод түүнийг эцгийн минь нүүрэн дээр нь хаягтун. Тэгвээс тэр хараа ормуй, дараа нь бүх гэр бүлээрээ над руу ирцгээгтүн”.

	94(94). Тэгээд тэдний жингийн цувааг буцахуйд эцэг өгүүлрүүн: “Би Йусуфын үнэрийг мэдэрч баймуй, та нар гагцхүү намайг зөнөсөн толгой гэж бүү бодогтун!”

	95(95). Тэд (сонсогсод) хариулруун: “Аллахын алдраар андгайлмуу, чи урьдынхаараа зөнөглөн солиорч баймуй”.

	96(96). Тааламжит мэдээч ирж, түүний нүүрэн дээр (цамц) шидэхүйд тэр бээр тэр даруй хараа орж, 

	97. ийн өгүүлрүүн: “Та нарын эс мэдэх юмыг би Аллахаас мэдэж буй хэмээн би та нарт хэлж байгаагүй сэн бил үү?”

	98(97). Тэд хэлрүүн: “Ээ эцэг минь ээ! Бидний нүглийн төлөө өршөөл гуйгтун, — чинхүү хэмээвээс, бид нүгэл үйлдэж явжухуй”. 

	99(98). Тэр хэлрүүн: “Би өөрийн Эзэнтнээс та нарын төлөө өршөөл гуймуй. Чинхүү хэмээвээс, Тэр бээр өршөөгч бөгөөд нигүүлсэн энэрэгч бөлгөө!”

	100(99). Тэднийг Йусуф дээр ирэхүйд тэр бээр эцэг эхээ хүлээн авч хэлрүүн: “Аллахын таалал мэдэх аваас та нар Мисирийн нутагт аюух юмгүй орогтун”.

	101(100). Тэр бээр эцэг эхийгээ тийнхүү нэр хүндийн өндөр сэнтийд залбаас тэд нар (ах нар) сөгдөн унахуйд тэр өгүүлрүүн: “Ээ эцэг минь ээ! Миний эртний зүүд ийн тайлагдмуй. Шулам намайг ах дүү нартай минь муудалцуулсны дараа Аллах үүнийг биежүүлж, надад энэрэл хайраа илгээн шоронгоос гаргаж, та нарыг элсэн цөлөөс ийш нь авчирчухуй, — миний Эзэнтэн хэн таалсандаа найр тавимуй, чинхүү хэмээвээс, Тэр бээр мэдэгч бөгөөд мэргэн болой!

	102(101). Аяа, Эзэнтэн минь ээ! Тэнгэр, газрыг бүтээгч Чи надад эрх мэдэл хайрлаж, хэрэг явдлыг төлгөлөн хэлэхийг зааж сургасан билээ. Чи бол миний энэ болоод хойд насны ивээгч. Намайг буянтны тоонд оруулж, Чиний эрхшээлд орсноор төрөл арилжуулагтун!”

	103(102). Энэ бол Биднээс чамд илгээн сэнхрүүлж буй нуухуйн тухай нэгэн өгүүлэмж. Чи тэд нарыг хуйвалдан ов мэх зохиож асан тэр үед тэдний дунд байгаагүй болой. (103). Бас чи хэчнээн хүсэвч ихэнх хүмүүс үл сүсэглэх бөлгөө!

	104(104). Чи үүнийхээ төлөө тэднээс шан гуйхгүй. Энэ бол ертөнцөст илгээсэн сануулга болой. 

	105(105). Тэд нар хажуугаар нь өнгөрөх төдийгүй нуруугаа харуулан явж буй хэчнээн олон билэгдэл тэнгэр, газарт байнам!

	106(106). Тэдний ихэнх нь Аллахад хань зохиохгүйгээр Түүнд эс сүсэглэдэг болой!

	107(107). Тэд нар Аллахын гэсгээл дээр нь буухаас найдвартай хамгаалагдсан бил үү, эсвэл тэднийг мэдээгүй байхад нь гэнэт цаг нь ирэхгүй гэхийн газар байна уу? 

	108(108). Хэлэгтүн: “Энэ бол миний зам мөр. Надад хийгээд намайг дагагсдад илт буй гэрчлэлд дулдуйдан би та нарыг Аллах руу хурайлж баймуй. Аллахыг шагшин магтмуу, би олон бурхантуудад хамаагүй бөлгөө! 

	109(109). Бид далдын нууцаа таниулан ятгасан суурины оршин суугчдаас өөр чамаас өмнө Бид хэнийг ч илгээгээгүй болой. Тэд нар газар дэлхийгээр хэрэн хэсэн явж, тэд нараас өмнө байгсад яаж төгссөнийг хараагүй юм уу? Эзэнтнээс аюугсдын хувьд ирээдүйн суух газар илүү сайхан бөлгөө. Тэд нар үүнийг үнэхээр ойлгодоггүй юм уу?

	110(110). Элч нар тэднийг худалч хэмээн тооцсон гэж бодоод цөхрөнгөө барсан үед Манай тусламж тэдэнд ирж, гагцхүү Бидний таалалд багтагсад аврагдсан болой. Нүгэлт хүмүүсээс Манай хүчийг зайлуулах аргагүй бөлгөө!

	111(111). Тэдний тухай хүүрнэлд ухаалаг хүмүүст сургамж болох зүйл буй болой. Энэ өгүүлэмж зохиомол бус, түүнээс өмнө хайрласны нотолгоо, Эзэнтний эрхшээлд орсон бүхний зам мөрийн удирдамж, энэрэл хайр, алив юмны тайлбар болгосон илгээлт бөлгөө.

	



	

13
АЯНГА

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Алеф-Лям-Мим-Ра. Энэ бол судрын билэгдэл. Чиний Эзэнтнээс чамд хайрласан юм бол жинхэнэ чин үнэн шүү дээ, — гэвч олонх хүмүүс үл итгэмүй.

	2(2). Аллах бол тэнгэрийг та нарт үзэгдэх тулгуургүй бүтээгээд дараа нь дээдийн сэнтийд заларч, Өөрийн эрхшээлд нар, сарыг оруулагч бөгөөд тэдгээр нь товлосон хугацааг хүртэл орчиж байх ёстой бөлгөө. Тэр бээр Өөрийн үйл хэргийг эрхшээн жолоодож яруу тод билэгдлийг тогтоодог болой. Магадгүй та нар Эзэнтэйгээ учирна хэмээн итгэж мэдэх юм. 

	3(3). Тэр бол газрыг дэлгэж дээр нь бат бөх зогсож бүхий уул нурууд, бас гол мөрнийг байрлуулан, алив үрийг хосоор нь хоёр хоёроор ургуулсан болой. Тэр бээр өдрийг шөнөөр хаамуй. Чинхүү хэмээвээс, эргэцүүлэн боддог хүмүүнд зориулсан билэгдэл энд буй бөлгөө.

	4(4). Энэ газар дээр элдэв ургамал хөршлөн оршмуй: усан үзмийн цэцэрлэг, тариан талбай, мөн нэг буюу хэд хэдэн үндэснээс ургадаг дал мод, энэ бүхэн нэг усаар ундаалмуй. Тэгээд Бид амт юугаар нь нэгийг нөгөөгөөс нь өргөмжлөн хүнс болгомуй. Чинхүү хэмээвээс, энэ бол ухаалаг хүмүүст зориулсан билэгдэл бөлгөө.

	5(5). Хэрэвзээ гайхаш чинь төрж буй ахул тэдний үг бүр ч их гайхал төрүүлэх бөлгөө: “Биднийг чандруу болсон хойно дахин шинээр бүтээх юм гэж үү дээ?” 

	6. Энэ бол өөрийн Эзэнтэнд үл сүсэглэгсэд, тэдний хүзүүнд гинж буй болой, тэд нар халуун тамд нөхцөгсөд, тэд тэндээ эгнэгт оршмуй.

	7(6). Тэд нар сайн юмнаас урьдаар та нарыг муу юманд яаруулмуй. Гэтэл тэднээс өмнө (хойч үеийнхэнд) сургамж, үлгэр болгон шийтгэл гэсгээл явж асан болой. Чинхүү хэмээвээс, хүмүүсийн нүглийг эс харгалзан чиний Эзэнтэн өршөөлийг сахин эзэмдэгч бөлгөө. Бас чинхүү хэмээвээс, чиний Эзэнтэн гэсгээн цээрлүүлэхдээ мөн төгс догшин болой!

	8(7). Үл сүсэглэгсэд ийн ярьцгаамуй: “Эзэнтэн түүнд яагаад билэгдэл илгээсэнгүй вэ?” Гэвч чи бол ердөө ятгагч билээ: аль ч ард түмэнд жолоодогч буй бөлгөө!

	9(8). Аливаа эмэгчин юу тээж бүхийг хийгээд умай нь яаж тэлэх, хэчнээн авчихыг Аллах мэднэ шүү дээ. Түүний нигуур дор ахуй бүхэн хэмжээтэй буй за.

	10(9). Тэр бээр ил далдыг мэдмүй, Тэр бээр аугаа бөгөөд эрхэм дээгүүр өргөмжлөгдсөн болой!

	11(10). Та нараас үгээ нуудаг хийгээд ил ярьдаг алин боловч Түүний нигуур дор адилхан бөлгөө; мөн шөнө нуугддаг, өдөр ил гардаг алин боловч бас тийм буюу.

	12(11). Аллахын айлдвар ёсоор хэний ч өмнө, хойно харуул мэт салахгүй дагагч, хамгаалагч буй. Хүмүүс тийм байдлаа өөрсдөө эс өөрчлөх аваас Аллах хэзээ ч эс өөрчилмүй. Харин Аллах хүмүүст хор хүргэхээр болгоосон ахул үүнийг хэн ч зайлуулж эс чадмуй, — тэдэнд Түүнээс өөр өмөөрөгч үгүй билээ!

	13(12). Тэр бол айдас хийгээд найдварыг илтгэх цахилгааныг та нарт үзүүлэгч бөлгөө. Тэр бээр үүлийг нүүгэлтүүлэн хуруулмуй.

	14(13). Аянга Түүнийг өргөмжлөн түрлэг өргөж, сахиус нар Түүний нигуур дор эмээн сүсэлмүй. Тэр бээр цахилгаан цахиулж, тэднийг Аллахын тухай маргалдан бүхийд хэн хүссэнийгээ харвах бөлгөө. Тэр бээр хүч чадал төгс бөгөөд үтэр шаламгай шүү дээ!

	15(14). Чин үнэний дуудлага Түүнд (хандмуй), гэтэл Түүний гадуур тэдний шүтэгсэд тэдэнд юугаар ч тус эс болж чадмуй. Энэ нь амь тэтгэгч ус руу гар хэчнээн сарвайвч ам руу орж ирдэггүй лүгээ адил болой: Сүсэггүйчүүлийн залбирал буруу мөрөөр тусах буюу!

	16(15). Тэнгэр, газарт буй хэн боловч хүссэн, хүсээгүй Аллахыг шүтмүй, тэр ч атугай өглөө оройдоо тэдний сүүдэр нь тийн шүтмүй.

	17(16). Хэлэгтүн: “Тэнгэр, газрын Эзэнтэн хэн бэ?” Хэлэгтүн: “Аллах!” Хэлэгтүн: “Тэгвэл та нар өөртөө нэмэр ч үгүй, хор ч үгүй өмөөрөгчдийг Түүний хажуугаар ивээгчээ болгож байна гэж үү дээ?” Хэлэгтүн: “Сохор, хараатай хоёрыг, эс бөгөөс гэрэл, харанхуй хоёрыг жишиж болном бил үү?” Эсвэл, тэд нь Аллахын бүтээдэг шиг юм бүтээсэн, тэр бүтээл нь тэдэнд язгуурын юм шиг санагдаж Аллахад хань болгосон юм болов уу?” Хэлэгтүн: “Аллах ахуй бүхнийг бүтээгч, Тэр бээр гагц бөгөөд Түүний хүч чадал дийлдэшгүй бөлгөө!”

	18(17). Тэр бээр тэнгэрээс ус буулган гол мөрний журмыг дүүргэхүйд цахарсан хөөсийг урсгал авч одох нь тэд нар элдвийг чимэглэх хэмээн галд (төмөр) хайлахад нитгэл баас арилах лугаа адил буюу. Аллах үнэн, худлын ялгааг ийнхүү үзүүлмүй, — хөөс замхран алга болж, хүнд ашигтай бүхэн газар дээр үлдэнэ шүү дээ. Аллах ийн шад үлгэр хайрлах бөлгөө. (18). Эзэнтний дуудлагад ёсоор хариулагсдад сайн сайхан оногдмуй, харин Түүнд эс хариулагсад төлбөр хийж нүглээ цайруулах хэмээн газрын бүх баялаг, дээр нь дахиад төчнөөн баялагтай байвч (тэднээс юу ч эс авах болой) тэд аюулт гэсгээлд өртөж халуун тамд унамуй, энэ бол бузар муухай оромж болой!

	19(19). Чиний Эзэнтэн чамд чин үнэнийг хайрласныг мэдэх хүнийг сохор хүнтэй зүйрлэж болном билүү? Үүнийг гагцхүү ухаарал бүхийчүүд,

	20(20). Бурханы гэрээнд үнэнч байж, гэрээ амлалтаа үл зөрчигсөд;

	21(21). Эзэнтний холбо хэмээн айлдсаныг холбогсод, Аллахын хилэн хийгээд хариу хатуу гэсгээлээс аюугсад; 

	22(22). Эзэнтнийхээ нигуур юуг харахыг хичээн (сүсгээ) чандлан сахигсад, мөргөлөө ёсчлон үйлдэгсэд, Бидний хайрласан хишгээс ил далд тараан өгөгсөд, сайнаар мууг үлдэн хөөгсөд тусган авмуй. Тэдний шагнал эгүүрдийн оромж, — 

	23(23). мөнхийн цэцэрлэг. Түүн рүү эцэг дээдэс, хань ижил, үр удмаараа сүсэгтэн байгсад л орох болой. Тэдэн дээр үүд болгоноор сахиус нар залран,

	24(24). “Та бүхэн хатамж тэвчээртэй асныхаа хариуд амар амгалан байх болтугай” хэмээн мэндчилмүй. Тэдний шагналын орон ямар гоё вэ!

	25(25). Харин Бурханы гэрээнд үнэнч бус хандаж, амлалтаа үл сахигсад, Түүний холбо хэмээн айлдсаныг салгагсад, газар дэлхийд нүгэл хилэнц таригсад, — тэд Аллахын хараалыг идэж, тэдэнд бузар оромж оногдмуй. 

	26(26). Аллах хэн таалсныхаа хувьтыг нэмэн өргөжүүлэх буюу хэмжээгээр нь тараан өгдөг болой. Тэд нар болохоор энэ яваа насандаа баярлах ажгуу, гэтэл энэ нас чинь хойд насны дэргэд түрхэн зуурын зугаа болой.

	27(27). Бас сүсэггүйчүүд ийн хэлрүүн: “Түүний Эзэнтэн түүнд яагаад билэгдэл хайрлаагүй юм бэ?” Хэлэгтүн: “Аллах хүссэнийгээ төөрөлдсөн чигээр нь орхиж, Түүн рүү гэмшин хандсаныг Өөр лүүгээ залдаг бөлгөө!”

	28(28). Нэгэнт сүсэглээд Аллахыг хурайлахуй дор зүрх сэтгэл нь амарлигсад — Аллахыг хурайлахад зүрх сэтгэл амарлина шүү дээ, (29). шүтэн сүсэглээд буян үйлдэгсэд — тэд цэнгэлийн манлайг олж сайхан оронд залармуй.

	29(30). За ингээд Бид чамайг Нигүүлсэн энэрэгчийг эс шүтэгч ард түмэн рүү Бидний чамд илгээн сэнхрүүлснийг уншуулахаар явуулсан болой. Хэлэгтүн: “Тэр бол миний Эзэнтэн! Түүнээс өөр бурхан гэж үгүй. Би зөвхөн Түүнд найдаж, зөвхөн Түүн рүү эргэн очих бөлгөө!”

	30(31). Хэрэвзээ Коранаар уулыг нүүлгэсэн ахул эсвэл газрыг хага татсан ахул эсвэл үхэгсдийг яриулсан ахул… Чинхүү хэмээвээс, Аллах бүх эрх мэдлийг эрхшээмүй! Тэгэхээр Аллах хүссэн бол бүх хүнийг буяны зам мөрөөр хөтлөх асан хэмээн сүсэглэгсэд цөхөрдөггүй гэж үү дээ? 

	31. Аллахын айлдвар бууж ирэх хүртэл, нүгэлтнүүдийн хар үйлийн учир тохиох хөнөөлт гай гэр орных нь ойролцоо хүрээд ч тогтохгүй, тэднийг зогсолтгүй нэрвэх болой. Чинхүү хэмээвээс, Аллах айлдвараасаа үл няцмуй!

	32(32). Чамаас өмнө ч хүмүүс элч нарыг дооглож асан бөгөөд үл сүсэглэгсдэд Би бээр хугацаа сунгаж байсан болой. Дараа нь Би тэднийг базаж авсан болой, ямар муухай гэсгээл байсан гээч!

	33(33). Хүн бүрийг харуулдагч Тэр бээр түүний юу хийж бүхий болгоныг мэдэх атал (түүнийг хэн нэгэнтэй зүйрлэж) болно гэж үү дээ? Хэдий тийм ч тэд нар Аллахад хань бодож олжухуй. Хэлэгтүн: “Тэднийгээ нэрлэгтүн! Эсвэл та нар газар дээр Түүний эс мэдэх юмыг Түүнд зааж өгөх юм уу? Эсвэл үүнийгээ үгээр тодорхой илэрхийлэх юм уу?” Үгүй шүү! Буруу номтнуудын ов мэхийг хэт гоёчилж, тэд тийнхүү замаа алдсан ажгуу. Аллах замаас нь гаргасан бол түүнд жолоодогч үл олдмуй. 

	34(34). Тэд энэ насандаа шийтгүүлмүй, гэхдээ хойд насных нь гэсгээл машид хатуу баймуй. Тэднийг Аллах эс өмгөөлмүй!

	35(35). Бурханаас аюун сүсгээ хичээгсдэд шад үлгэрээр амласан диваажин бол: голын усаар эмжсэн цэцэрлэг, эгүүрдийн цэнгэл, сэрүүн сүүдэр, — сүсэгтнүүдийн замын төгсгөл ийм буй за. Нүгэлтнүүдийнх бол халуун там.

	36(36). Биднээс судрын хишиг хүртэгсэд чамд хайрласан юманд үнэнхүү хөхин баясах бөлгөө. Гэхдээ хүй хамтлагийн дотор түүний нэг хэсгийг үгүйсгэгчид буй. Хэлэгтүн: “Аллахыг шүтэж, Түүнд хань зохиохгүй байхыг надад тушаасан болой. Би Түүнийг хурайлмуй, Түүн дээр би эргэж очмуй”.

	37(37). Араб хэлээр хуулийн товчоон болгож Бид түүнийг (Коран) илгээн хайрласан болой. Чамд мэдлэг нэгэнт ирсэн хойно чи тэдний хүсэл тачаалд автах аваас Бурханаас өмгөөлөгч, хамгаалагч чамд эс олдмуй!

	38(38). Бид чамаас өмнө ч элч нарыг илгээж, тэдэнд хань, үр удам өгч асан болой; тэдний нэг нь ч Аллахын тааллаас гадуур билэгдэл үзүүлж байгаагүй билээ. Алив цаг хугацааны хязгаар бүрд дээдийн бичиг буй бөлгөө.

	39(39). Аллах Өөрийн тааллаар арчиж (хуучин гэрээсийг), бас (чанд сахихыг) батлан тогтоодог болой. Дээдийн бичгийн эх Түүнд байгаа шүү дээ.

	40(40). Ятган сэнхрүүлэхдээ Бид тэднийг сүрдүүлж байгаа юмнаасаа чамд хагасыг нь үзүүлэх үү, эсвэл түүний өмнө чамайг үхүүлэх үү, чи бол тэдэнд зөвхөн уламжлах үүрэгтэй болой, тооцоо хийх нь Бидний эрх мэдэлд буй. 

	41(41). Бид газар дэлхийгээр явж, захаас нь улам бүр шахаж буйг тэд нар харахгүй байна гэж үү? Шүүн шийддэг нь Аллах шүү дээ, Түүний шүүхийг хойшлуулж чадах хэн ч үгүй бөлгөө. Тэр бээр тооцоо хийхдээ үтэр түргэн болой!

	42(42). Тэднээс өмнө байгсад элдэв ов мэх зохиоцгоож асан, гэвч Аллах аливаа ов мэхийг эрхшээдэг болой. Алив хүн (ирээдүйдээ) юу зэхэж буйг Тэр бээр мэдэх бөгөөд шагналын орон хэнд хүртэхийг буруу номтнууд олж мэдэх ёстой болмуй.

	43(43). Буруу номтнууд хэлрүүн: “Чи бол элч биш!” Хэлэгтүн: “Та, бидэнд хүрэлцээтэй гэрч буй — тэр бол Аллах, Тэр бээр судрыг мэдмүй!”

	



	

14
ИБРАХИМ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Алеф-Лям-Ра. Дээдийн бичиг — Бид чамд хүмүүсийг тэдний Эзэнтний болгоосноор харанхуйгаас гэрэлд гарга, аугаа хүчит, яруу алдарт Аллахын замд, 

	2(2). тэнгэр, газарт буй бүхнийг эрхшээн захирагч Аллахын замд гарга хэмээн түүнийг хайрласан бөлгөө. Үл сүсэглэгсэд аймшигт гэсгээлийн зовлонд унамуй,

	3(3). тэд бол энэ насаа хойд наснаас илүүд үзэн шунаж, Аллахыг хүрэх замыг муруй тахир болгохыг эрмэлзэн түүнээс зайлуулагсад! Тэд нар үнэнхүү төөрөлдөж буй болой.

	4(4). Бид тухайн ард түмэнд яруу тод таниулаг хэмээн тэдний хэлийг мэдэх элч нарыг гагцхүү илгээж асан болой. Аллах Өөрийн тааллаар нэгнийг нь зөв замаас гаргаж, нөгөөг нь залан хөтөлдөг амуй. Чинхүү хэмээвээс, Тэр бээр хүчирхэг бөгөөд мэргэн буюу!

	5(5). Бид Мусаг манай билэгдэлтэй илгээсэн бөлгөө: “Чи ард түмнээ харанхуйгаас гэрэлд гарга, тэдэнд Аллахын өдрүүдийг сануул, — чинхүү хэмээвээс, энд хатамжит тэвчээртэй, талархах сэтгэлтэй хэн бүхэнд зориулсан билэгдэл нуугдаж буй”.

	6(6). Тэгээд Муса ард түмэндээ хэлрүүн: “Аллах та нарыг Фараоны удмаас ангижруулж яаж энэрч хайрласныг санагтун: тэд нар та нарыг хатуу гэсгээлээр нэрвэж, танай хөвгүүдийн амь насыг егүүтгэж, зөвхөн авгай хүүхнүүдийг амьд үлдээж асан шүү дээ. Энэ бол та нарт Бурханаас илгээсэн аугаа их сорилт байсан болой”.

	7(7). Ингээд Эзэнтэн ийн тунхаглажухуй: “Та нар талархах аваас Би (хайр хишгээ) үржүүлэн өгмүй; харин эс талархах аваас, чинхүү хэмээвээс, Миний гэсгээл нэн догшин бөлгөө!”

	8(8). Муса хэлрүүн: “Та нар хийгээд газар дээрх бүх хүмүүн эс талархсан буй гэхэд Түүнд алив хэрэгцээ гэж үгүй бөгөөд Түүний алдар нэн яруу бөлгөө!”

	9(9). Та нараас өмнө байсан Нух, Ад, Самуд нарын ард түмний тухай, 

	10. тэднээс хойш байгсдын тухай та нарт өгүүлэмж уламжилж ирээгүй юм гэж үү? — тэднийг Аллахаас өөр хэн ч эс мэдмүй. Тэдэн дээр Манай элч нар яруу тод билэгдэлтэй очсон бөгөөд тэд хуруу хумсаа хазлан ийн хэлцгээжүхүй: “Та нарын өвөрлөж ирсэн илгээлтэд бид эс итгэнэм; та нарын уриалж бүхий юмны тухайд бид маш их эргэлзэж баймуй”.

	11(10). Тэдний элч нар хэлрүүн: “Та нар тэнгэр, газрыг бүтээгч Аллахын тухайд эргэлзэж байгаа юм гэж үү дээ? Тэр бээр та нарын нүглийг цайруулахын учир, товлосон хугацааг хойшлуулахын учир та нарыг дуудаж буй болой.

	12. Тэд хэлрүүн: “Та нар ердөө л бид нар шиг хүмүүс ажгуу, тэгээд бидний өвөг дээдсийн шүтэж асан бурхдаас манийг эргүүлэхийг хүсэж баймуй. Эрх мэдлээ та нар бидэнд тод харуулцгаа!”

	13(11). Элч нар ийн хариулруун: “Бид ердөө та нар шиг хүмүүн болой, гэхдээ Аллах Өөрийн таалсан аль ч боолдоо адис ерөөлөө хайрладаг бөлгөө; Аллах эс болгоох аваас,

	14. бид эрх мэдлээ гэрчилж үл чадмуй. Сүсэгтэн бологсод Аллахад найдаж байг!

	15(12). Биднийг Аллах энэ зам дээр гаргасан юм чинь бид Түүнд найдахгүй байхын учир юу билээ? Та нарын биднийг гомдоож байгааг бид тэвчмүй. Сүсэгтэн нар Аллахад хамаг найдвараа тавьж байг!”

	16(13). Тэгээд үл сүсэглэгсэд элч нартаа хэлрүүн: “Бид та нарыг нутгаасаа зайлуулмуй, эсвэл та нар манай сүсгийг авцгаа”. Тэгэхүйд тэдний Эзэнтэн тэд нарт далдыг нээжүхүй: “Бид буруу номтнуудыг заавал хөнөөмүй, 

	17(14). тэгээд та нарыг тэднээс хойш энэ газарт суурьшуулмуй. Энэ бол Миний нигуур дор ирэхээс хийгээд Миний заналаас аюугсдад (хамаармуй)!”

	18(15). Тэд нар(элч нар) өөрсдөдөө ялалт гуйсанд өөрсдийгөө мугуйдлан өргөмжлөгсөд (хорон ов мэх нь) балран нуржухуй.

	19(16). Түүний ард халуун там буй, тэгээд түүнийг өмхий буцламгай усаар усалмуй.

	20(17). Тэд нар түүнээс оочловч залгиж чадах нь юу л бол; үхэл тал бүрээс бүчин авч байвч тэд үхнэ гэж байхгүй, — өмнө нь тэднийг хэрцгий зовлонт гэсгээл хүлээж байгаа шүү дээ.

	21(18). Үл сүсэглэгсдийн тухай шад үлгэр: тэдний үйлдэл салхитай өдөр үнсэн дээр хуй хөдөлсөн лүгээ адил бөлгөө. Тэд өөрийн тарьсан лайнаас юуг ч эрхшээж эс чадмуй, — тэдний төөрөгдөл даанч их газар авсан ажгуу.

	22(19). Аллах тэнгэр, газрыг чин үнэн бээр бүтээснийг чи эс харна бил үү; Тэр бээр таалах ахул та нарыг алга болгож, шинэ бүтээлийг товломуй.

	23(20). Энэ бол Аллахад тун хялбархан бөлгөө.

	24(21). Бүгдээрээ Аллахын нигуур дор очихын цагт номхнууд нь өөрсдийгөө дээгүүр өргөмжлөгчдөд ийн хэлрүүн: “Бид та нарыг дагаж явсан билээ, одоо та нар Аллахын үгүйдээн аль нэгэн гэсгээлээс биднийг зайлуулж чадах уу?”

	25. Тэд хэлрүүн: “Аллах бидний жолоодогч асан бол бид ч та нарыг араасаа дагуулах асан бөлгөө. Одоо бол бидэнд ялгаа алга: гутрах уу эсвэл тэвчих үү, — бидэнд зайлбар нэгэнт үгүй болой”.

	26(22). Бүх юм шийдэгдэхийн цагт шулам тэдэнд ийн хэлмүй: “Чин үнэний тухай амлалтыг та нарт Аллах өгсөн шүү дээ, би ч бас та нарт амлалт өгч асан, гэхдээ би тийнхүү та нарыг мэхэлсэн болой, бас та нарыг захирах эрх мэдэл ч надад байгаагүй билээ. 

	27. Би гагцхүү та нарыг дуудаж асан, харин та нар үгэнд орсон бөлгөө. Тиймийн учир намайг зүхэх бус өөрсдийгөө зэмлэгтүн. Надад та нарт туслах юм юу ч алга, та нар ч надад тусалж үл чадмуй; та нар намайг хань (Аллахад) болгосноос чинь би одоо татгалзаж баймуй”. Муу үйлтнүүдэд, чинхүү хэмээвээс, зовлонт гэсгээл оногдмуй!

	28(23). Харин шүтэн сүсэглэж, буянт үйл үйлдэгсдийг голын усаар эмжсэн цэцэрлэгт оруулах бөгөөд Эзэнтний болгоосноор тэд тэнд эгнэгт оршмуй. Тэд тэнд мэндлэхдээ “Энх амгалан!” хэмээмүй.

	29(24). Аллах буянт үгийг ямар шад үлгэрээр бидэнд илгээснийг чи эс харсан бил үү: тэр бол үндэс нь бөх газардаж, мөчир нь тэнгэрт тэмүүлсэн сайхан мод лугаа адил буюу.

	30(25). Тэр нь Эзэнтний болгоосноор агшин тутам үр жимсээ өгөх бөлгөө. Аллах хүмүүсийг ухаараг хэмээн шад үлгэрээ тэдэнд хайрладаг ажгуу.

	31(26). Тэгвэл муу үгний тухай шад үлгэр: тийм үг (үндэс нь) газраас хөндийрсөн, тиймийн учир бөх ургаж эс чадах муу мод лугаа адил хэмээжүхүй.

	32(27). Аллахад сүсэглэгсдийг Тэр бээр энэ яваа хийгээд хойд насанд нь баттай үгээр бөхөлмүй. Харин буруу номтныг болбоос Тэр бээр замаас нь гаргамуй, — Аллах болгоосон бүхнээ хиймүй.

	33(28). Аллахын адис ерөөлийг үл сүсгээр сольж, ард түмнээ хөнөөлийн голомт руу, —  

	34(29). үргэлж шатаж байх халуун там руу оруулагсдыг чи ажиглаж асангүй бил үү? Тэр бол бузар муухай оромж болой!

	35(30). Тэд нар хүмүүсийг Аллахын замаас гаргахын учир Түүнд хань бологсдыг санаагаараа зохиосон болой. Хэлэгтүн: “Цэнгэцгээгтүн, та нарын зам чинь халуун там орно шүү дээ!”

	36(31). Наймаа хэлцэл ч үгүй, найз нөхдийн тус ч үгүй болох тэр нэгэн өдрийг хүртэл мөргөлөө үйлдэж бай, Бидний хайрласан хишгээс өглөгийг ил болоод далдаар тарааж бай гэж Миний сүсэгтэй боол нарт хэлэгтүн. 

	37(32). Аллах бол тэнгэр, газрыг бүтээгч, тэнгэрээс ус буулгаж, түүгээр та нарын хүнсний үр жимсийг боловсруулагч; Түүний тааллаар далай тэнгисийг гатлаг хэмээн хөлөг онгоцыг та нарын хэрэгцээнд оруулагч; бас гол мөрнийг та нарын хэрэгцээнд захируулагч, (33). өөрийн орчлоор цуцалтгүй орчиж бүхий нар сарыг та нарт захируулагч; өдөр шөнийг та нарт дуулгавартай болгогч, (34). 

	Тэгээд та нарын гуйсан болгоныг хүртээгч. Хэрэвзээ та нар Аллахын буяныг тоолох аваас хэзээ ч тоолж үл бармуй. Гэтэл, чинхүү хэмээвээс, хүн шударгуу  бус бөгөөд үл талархагч бөлгөө!

	38(35). Ибрахим ийн хэлсэн бөлгөө: “Аяа, Эзэнтэн минь ээ, энэ хотыг аюул үгүй болго, намайг болоод миний хөвгүүдийг хиймэл бурханд мөргөхөөс аварч өршөө.

	39(36). Аяа, Эзэнтэн минь ээ! Тэд нар үй олон ард түмний замыг нь алдуулсан шүү дээ, — гэхдээ намайг дагагсад нь миний талынхан, үгэнд эс орогсдыг нь яая гэхэв! Чи өршөөгч бөгөөд энэрэгч шүү дээ!

	40(37). Аяа, Эзэнтэн минь ээ! Би өөрийн үр удмынхнаас амуу тариагүй нүцгэн хөндийд Чиний ариун сүмийн дэргэд суурьшуулсан болой. Эзэнтэн минь, тэд мөргөлөө байнга үйлдэж байг. Чи тэднийг талархуулахын учир тэдэнд хүмүүсийг цагаан сэтгэлээр хандуулж, үр хишиг хайрла. Магадгүй тэд талархан баярлаж мэдэх юм!

	41(38). Аяа, Эзэнтэн минь ээ! Бид (сэтгэлдээ) юуг нууж, юугаа ил гаргаж буйг Чи мэдэх бөлгөө. Тэнгэр, газарт Аллахаас далд юм гэж үгүй шүү дээ! (39). Өтөл насанд минь надад Исмаил, Исхак хоёрыг хайрласан Аллахыг шагшин магтмуу! Чинхүү хэмээвээс, миний Эзэнтэн хурайлах дуудлагыг сонсогч бөлгөө!

	42(40). Аяа, Эзэнтэн минь ээ, намайг мөргөлөө ёсоор үйлддэг болго, миний үр удмынхныг тийм болго. Эзэнтэн минь, миний хурайг анирлаж болгоо! (41). Эзэнтэн минь ээ, тооцоо хийхийн өдөр ирэхүйд надад, миний эцэг эхэд, сүсэгтэн нарт Өөрийн өршөөлийг хайрла”.

	43(42). Буруу номтнуудын хийж бүхийг Аллах үл тоодог мэт бүү бодогтун, — Тэр бээр зөвхөн тэдний хугацааг,

	44(43). тэдний нүд айдаст автан гөлрөх өдрийг хүртэл сунгаж буй болой. Тэд хараа нь гөлөрсөн чигээрээ, сэтгэл нь хувхайран толгойгоо гэдийлгээд урагш тэмүүлэх болмуй. (44). Хүмүүст гэсгээл ирэх өдрийнх нь тухай тэднийг сэнхрүүлж байгтун!

	45. Тэгэхүйд нүгэлтнүүд ийн царайчилмуй: “Аяа, Эзэнтэн минь ээ! Бидний хугацааг үгүйдээн ойрын хязгаар хүртэл сунгаач, — 

	46. бид Чиний урианд орж, элч нарыг чинь дагамуй”. Бидний хувьд юу ч өөрчлөгдөхгүй гэж та нар урьд нь андгай тавиад байгаагүй сэн бил үү? 

	47(45). Тэгээд та нар өөрсдөдөө хор хүргэгсдийн гэрт байрласны дараа Бид тэднийг хэрхэн гэсгээсэн хийгээд Бид та нарт шад үлгэр илгээж асан нь та нарт тодорхой болсон ажгуу, (46). тэд нар элдвээр залилан мэхэлж асан, гэвч тэд заль мэхээрээ уул нүүлгэж байсан ч тэдний бүх заль мэхийг Аллах эрхшээлдээ байлгах болой.

	48(47). Өөрийн элч нарт тавьсан айлдвараа Аллахыг зөрчинө гэж бүү бод, — Аллах хүчирхэг бөгөөд өсийг эзэгнэгч бөлгөө!

	49(48). Газрыг өөр газраар сольж, тэнгэр өөр болох өдөр тэд нар дийлдэшгүй бөгөөд цорын гагц Аллахын нигуур дор цуглармуй!

	50(49). Тэр өдөр чи гинжээр дөнгөлүүлсэн нүгэлтэн нарыг үзмүй.

	51(50). Тэдний гадуур хувцас — давирхай, нүүр нь дөлөнд автсан байх болмуй, (51). алив хүмүүн өөртөө хураасны хариуг Аллахаас хүртэхийн учир тийн буй. Чинхүү хэмээвээс, Аллах тооцоо бодохдоо үтэр түргэн буюу! 

	52(52). Энэ бол бүх хүмүүнд зориулсан дээдийн бичиг, үүгээр тэднийг сэнхрүүлж, үүгээр оюун ухаантнууд шимтэн амлаж, үүнээс тэд нар Тэр бээр бүх нийтийн ганц Бурхан гэдгийг мэдэж байг!

АЛЬ-ХИЖР

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Алеф-Лям-Ра. Энэ бол судар хийгээд гэгээн Кораны билэгдэл бөлгөө.

	2(2). Буруу номтнууд исламын сүсэгтэн болохыг хүсэх өдөр ирмүй.

	3(3). Тэднийг орхигтун, амсаж, цэнгэж, найдлагаар өөрийгөө хуурцгааж байг, — удахгүй тэд мэдэх болмуй.

	4(4). Бид хувь төөргийг нь урьдчилан зурахгүйгээр нэг ч сууриныг эс хөнөөсөн болой.

	5(5). Нэг ч ард түмэн өөрийн хязгаарыг наашлуулах, цаашлуулахын алийг ч эс чадмуй.

	6(6). Тэд хэлрүүн: “Аяа, чи, судрын хишиг хүртэгч ээ, — чинхүү хэмээвээс, чи хийтэй шүү!

	7(7). Чи үнэнийг хэлэгчдийн нэг юм бол яагаад сахиус нарын хамт бидэн дээр эс ирнэ вэ?”

	8(8). Бид сахиус нарыг чин үнэн хэргээр явуулдаг болой, — тэгсэн цагт (үл сүсэглэгсэд) хугацаа сойно хэмээн горьдохын гарз буюу!

	9(9). Бид хүмүүст судар хайрласан бөгөөд чинхүү хэмээвээс, түүнийгээ хамгаалан сахиулах бөлгөө.

	10(10). Бид чамаас өмнө ч урьдын хүй омгийнхонд (элчийг) илгээж асан болой.

	11(11). Тэд нар доог тохуу хийгээгүй нэг ч элч тэдэн дээр ирээгүй бөлгөө.

	12(12). Нүгэлтнүүдийн зүрх сэтгэлийг Бид яг тийм юмаар нь дүүргэдэг болой!

	13(13). Тэдэнд хэдийгээр эртний (ард түмний) жишээ байгаа боловч тэд нар (сударт) үл сүсэглэмүй.

	14(14). Бид тэнгэрийн үүдийг нээж тэд дээш хөөрөх болбоос,

	15(15). тэд нар: “Бидний нүд талимаарчухуй, биднийг увдисаар шидэлсэн ажгуу!” хэмээцгээх сэн болой.

	16(16). Тэгээд Бид тэнгэрт Оддын ордыг байршуулж, харагсдын харааг баясгах хэмээн гоёж чимэглээд, 

	17(17). түүнийгээ чулуугаар нүдүүлсэн шулмаас хамгаалж байдаг бөлгөө.

	18(18). Хэрэвзээ хэн нэгэн хулгайгаар чагнах аваас сохлом гэрэлт од цонох галаар үлдэн мөшгөмүй.

	19(19). Бид та нарт газрыг дэлгэн өгч түүн дээр бат бөхөөр (уулсыг) тараан байрлуулж, алив зүйлийн бүтээлийг хэм хэмжээг дүйлгэн буй болгосон болой.

	20(20). Тэрхүү газар дээр та нарын хийгээд та нараар үл тэжээлгэгчдийн хүнс тэжээлийг бүрдүүлсэн болой.

	21(21). Сан хөмрөг нь Манайд байдаггүй нэг ч юм газар дээр үгүй бөгөөд Бид тогтоосон хэмжээгээр тэдгээрийг илгээж байдаг бөлгөө.

	22(22). Бид үр өгөөжит салхийг та нарт илгээж, тэнгэрээс усыг буулган, хэдийгээр түүний нөөцийг эзэмдэгч нь та нар биш авч та нарыг ундаалж байдаг болой. 

	23(23). Бас Бид, гагцхүү Бид амилуулж үхүүлмүй, Бид бүхнийг өвлөгч билээ.

	24(24). Бид та нарын дотроос бусдаас түрүүлэгсэд хийгээд хоцрогсдыг бас мэдэх бөлгөө. 

	25(25). Чинхүү хэмээвээс, чиний Эзэнтэн тэднийг бүгдийг нь цуглуулмуй, Тэр бээр мэдэгч бөгөөд мэргэн шүү дээ!

	26(26). Бид дүрс оруулан, дангинасан нарийн шавраар хүмүүнийг нэгэнт бүтээсэн буюу.

	27(27). Түүнээс өмнө Бид төөнөсөн галаас жиннийг бүтээсэн буюу.

	28(28). Чиний Эзэнтэн сахиус нарт ийн хэлсэн бөлгөө: “Би дүрс оруулан, дангинасан нарийн шавраар хүмүүнийг бүтээмүй.

	29(29). Тэгээд Би түүнийг янзлан дуусгаж, сүнсийг нь үлээн оруулж цэнэглэхүйд та нар түүнд залбиран, сөгдөн унагтун”.

	30(30). Тэгвээс залбирагсдын тоонд орохоос татгалзсан Иблисээс бусад

	31(31). сахиус нар бүгд сөхрөн унажухуй.

	32(32). (Эзэнтэн) хэлрүүн: “Ээ Иблис, чи залбирагсдын дунд алга байх чинь чи яасан бэ?” 

	33(33). Тэр хэлрүүн: “Би, дүрс оруулан дангинасан шавраар Чиний бүтээсэн хүмүүнд эс мөргөмүй”. 

	34(34). (Эзэнтэн) хэлрүүн: “Эндээс тонилогтун! Үүнээс хойш чи чулуунд хөөгдөгч болмуй,

	35(35). Чинхүү хэмээвээс, шүүх өдөр хүртэл чи хараал идэх болой!”

	36(36). Тэр хэлрүүн: “Аяа, Эзэнтэн минь ээ! Тэд нарыг буцаж цугларах өдөр хүртэл намайг хойшлуулж өгөөч”.

	37(37). (Эзэнтэн) хэлрүүн: “Чинхүү хэмээвээс, чи хугацаа хойшлогчийн тоонд ормуй,

	38(38). хугацаа товлосон шүүх өдөр хүртэл”.

	39(39). Тэр хэлрүүн: “Аяа, Эзэнтэн минь ээ! Чи намайг зөв замаас гаргасны учир би газар дээр тэдний хамаг юмыг гоё болгож, бүгдийг нь муу үйлд оруулмуй,

	40(40). Чиний ариун шударгуу  боол нараас бусдыг”.

	41(41). (Эзэнтэн) хэлрүүн: “Энэ бол Над руу ирэх шулуун зам бөлгөө.

	42(42). Чамайг дагаж замаа алдагсдаас бусад Миний боолыг захирах эрх чамд үгүй шүү дээ,

	43(43). Чинхүү хэмээвээс, тэдэнд зориулсан орон бол халуун там болой!

	44(44). Халуун там дор бүрдээ тусгай хэсэг бүхий долоон үүдтэй буй.

	45(45). Чинхүү хэмээвээс, сүсэгтэн нар олон булагт цэцэрлэгт залармуй,

	46(46). “Ийшээ санаа зовох юмгүй амгалан морилцгоо!” (тэднийг тийн мэндчилэх болой)

	47(47). Бид тэд нарын гомдлыг цайруулж тэд ахан дүүс болцгоогоод, суудал дээрээ бие биеэ харан заларцгаах болмуй.

	48(48). Тэд тэнд ядрах сульдахыг үл үзмүй, тэднийг тэндээс хэзээ ч эс гаргамуй.

	49(49). Миний боол нарт мэдэгдэгтүн: Би бол өршөөгч бөгөөд энэрэгч болой,

	50(50). Гэхдээ, чинхүү хэмээвээс, Миний гэсгээл хатуу бөлгөө”. 

	51(51). Тэдэнд Ибрахимын зочдын тухай мэдэгдэгтүн. 

	52(52). Тэд түүн рүү орж хэлрүүн: “Амар амгаланг ерөөе!” Тэр хариулруун: “Чинхүү хэмээвээс, бид та нараас машид аюуж баймуй!” 

	53(53). Тэд нар хэлрүүн: “Бүү ай! Бид чамд цэцэн билигт хөвгүүний тухай баярт мэдээ дуулгаж баймуй”.

	54(54). Тэр хэлрүүн: “Над дээр өтөл насны сүүдэр нэгэнт тусчхаад байхад та нар намайг ийм мэдээгээр баярлуулах юм гэж үү? Би үүнд чинь юунд нь баярлах юм бэ?”

	55(55). Тэд хэлрүүн: “Бид чин үнэн тааламжит мэдээ дуулгаж баймуй, тиймийн учир бүү цөхрөгтүн!”

	56(56). Тэр хэлрүүн: “Төөрөлдөгсдөөс өөр хэн Эзэнтний энэрэл хайранд цөхрөх сөн билээ?” 

	57(57). Тэр хэлрүүн: “Та нарыг тэгвэл юун тухайд зарсан юм бэ?”

	58(58). Тэд хэлрүүн: “Биднийг нүгэлт ард түмэн рүү илгээсэн болой,

	59(59). Лутын гэр бүлээс бусад: түүний эхнэрээс нь бусдыг авармуй,

	60(60). түүнийг бид ард хоцрогч гэж тогтоосон болой”.

	61(61). Элч нар Лутын гэр бүлд ирэхүйд,

	62(62). Тэр хэлрүүн: “Чинхүү хэмээвээс, та нар бол миний огт мэдэхгүй хүмүүс ажгуу”.

	63(63). Тэд хэлрүүн: “Бид тэдний ихэд эргэлзэж асан юмтай ирсэн бөлгөө.

	64(64). Бид чин үнэний хамт чам дээр ирвэй, чинхүү хэмээвээс, бид үнэнийг хэлж буй болой.

	65(65). Чи шөнийн цаг дуусахаас өмнө гэр бүлийнхнээ гаргаж, өөрөө араас нь (тэднийг хаагаад) яв, та нарын хэн нь ч бүү эргэж хараг. Яаж явахыг тушаасан ёсоор явцгаагтун”.

	66(66). Өглөө болмогц ард хоцорсон бүхэн хиар цохиулах ёстой хэмээх айлдварыг бид түүнд дуулгавай.

	67(67). Суурины хүмүүс түүн дээр баярлалдсаар иржүхүй.

	68(68). Тэгээд Лут тэдэнд хэлрүүн: “Эд нар миний зочид, эдний өмнө та нар намайг бүү гутаагтун,

	69(69). Бурханаас аюугтун, намайг бүү шившиг болгогтун”.

	70(70). Тэд хариулруун: “Энэ хорвоогийнхноос бид чамайг тогтоон барьж байгаагүй сэн бил үү?”

	71(71). Тэр хэлрүүн: “Та нар (бузар хэрэг) үйлдэх гэж байгаа юм бол миний охид энэ байнам”.

	72(72). Чиний амь насаар андгайлъя! Тэд нар (тачаалдаа) улангасан сохроор төөрөлдөж байна шүү дээ.

	73(73). Тэгээд нар мандахын цагт тэд нарыг их орь дуу эзэмдэн авчихуй,

	74(74). Бид тийнхүү тэдний сууриныг орвонгоор нь эргүүлж, тэдэн дээр шатаасан шавраар чулуун бороо оруулсан болой.

	75(75). Чинхүү хэмээвээс, (Манай) тэмдгийг таних хэмээн эрмэлзэгчдэд зориулсан билэгдэл энд нуугдаж буй бөлгөө.

	76(76). Түүний (ул мөр) эдүгээ ч гэсэн үлдсэн замд буй бөлгөө, — 

	77(77). Сүсэгтэн нарт зориулсан билэгдэл үүнд нуугдаж буй шүү дээ!

	78(78). Чинхүү хэмээвээс, Аль Айкийн оршин суугчид нүгэлтнүүд асан бөлгөө,

	79(79). Бид тэднийг хариу шийтгэсэн бөгөөд тэд хоёулаа эдүгээ ч тов тодхон харагдах тэрхүү замд сөнөсөн болой.

	80(80). Бас Аль Хижрийн оршин суугчид элч нарыг худалч хэмээн тооцжухуй.

	81(81). Бид тэдэнд билэгдэл үзүүлэхүйд тэд зөрүүдлэн нүүр буруулсан болой.

	82(82). Тэгээд хад цавчин гэр хийж өөрсдийгөө аюулгүй хэмээн бодоцгоож байжухуй.

	83(83). Тэгтэл үүрээр их орь дуу тэднийг эзэмдэн авч,

	84(84). хийсэн ажил нь тэдэнд ямар ч тус эс болбой.

	85(85). Бид тэнгэр, газрыг хийгээд тэдгээрийн хооронд ахуй бүхнийг чин үнэнээр бүтээсэн бөгөөд Цаг заавал ирмүй. Тэднийг найр тавин өршөөтүгэй.

	86(86). Чинхүү хэмээвээс, чиний Эзэнтэн дээдийн Бүтээгч бөгөөд мэргэн буюу!

	87(87). Бид чамд байнга давтагдах долоон уншлага хийгээд Кораныг хайрласан бөлгөө.

	88(88). Бидний (буруу номтны) гэр бүлийн тусыг бодож хайрласан хишгийг бүү илүү үз, түүнээс болж бүү гунь, харин жигүүр юүгээрээн сүсэгтэн нарын өмнө тахимдагтун.

	89(89). Тэгээд хэлэгтүн: “Би бол, чинхүү хэмээвээс, яруу тод сэнхрүүлэгч”.

	90(90). Бидний хайрласныг хуваагчид болохоос,

	91(91). Бас Кораныг хэсэг бусаг болгохоос (сэрэмжлэн сэнхрүүлэгч).

	92(92). Тиймийн учир чиний Эзэнтний алдраар андгайлъюу, Бид тэднээс заавал ял асуумуй,

	93(93). Хамаг тарьсан хэргийнх нь төлөө.

	94(94). Чамд тушаасан айлдварыг чи тэдэнд ил тунхагла, олон бурхантуудаас нүүр буруул!

	95(95). Бид чамайг элэг доог хийн доромжлогсдоос,

	96(96). Аллахтай өөр бурхдыг эн зэрэгцүүлэн залагсдаас хамгаалмуй. Тэдэнд хожим мэдэх цаг ирмүй!

	97(97). Тэдний ярьж бүхий юмнаас чиний дотор бачуурч буйг Бид нэгэнт мэдэж байгаа болой.

	98(98). Гэвч чиний Эзэнтний магтаалыг алдаршуул, тэгээд сүслэн мөргөгсдийн дунд байгтун.

	99(99). Ямар ч эргэлзээгүй (цаг) ирэх хүртэл Эзэнтэндээ зүтгэ!

ЗӨГИЙ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аллахын айлдвар зайлбаргүй тохиомуй, түүнийг гүйцэлдүүлэх хэмээн бүү яаруулагтун! Түүнийг шагшин магтмуу! Тэр бээр Түүнд хань болгогсдоос эгнэшгүй дээгүүр бөлгөө!

	2(2). Тэр бээр Өөрийн сүнсээр адисалсан сахиус нарт Түүний таалсан боол нар луу очихыг айлдвар болгодог болой: “Сэрэмжлүүл, Надаас өөр бурхан үгүй бөлгөө. Тиймийн учир Намайг шүтэгтүн!” 

	3(3). Тэр бээр тэнгэр, газрыг чин үнэнээр бүтээсэн буюу. Тэр бээр тэд нарын Түүнд хань болгогсдоос энгүй дээгүүр заларсан амуй.

	4(4). Тэр бээр хүнийг дуслаас бүтээжүхүй, тэгтэл тэр илт сөргөлцөгч болжухуй.

	5(5). Тэр бээр малыг бас бүтээжүхүй, түүнээс та нар дулаацах хийгээд бусад тусыг олмуй. Түүний махаар бас хүнс хийдэг болой.

	6(6). Та нар малаа орой тууж ирэх, өглөө бэлчээхүйд бахархал төрөн гоё баймуй.

	7(7). Та нарын ихэд цуцаж хүрэхээс өөр аргагүй газар мал ачаа барааг чинь хүргэж өгөх бөлгөө. Чинхүү хэмээвээс, танай Эзэнтэн дөлгөөн бөгөөд энэрэнгүй буюу!

	8(8). Та нарт уналга хийгээд гангараа болгохоор морь, луус, илжгийг (бүтээжүхүй). Тэр бээр та нарын эс мэдэх юмыг бүтээдэг болой.

	9(9). Буяны замаар залахыг Аллах мэдмүй; тэр замаас ухрагсад бас буй. Хэрэвзээ Тэр бээр тийн таалсан ахул хэн бүхнийг шулуун замаар залах асан бөлгөө.

	10(10).Тэр бол та нарт тэнгэрээс ус хайрлагч: та нар түүгээр унд хийж, та нарын (малаа) бэлчээрлүүлдэг ой мод түүгээр тэжээгдмүй.

	11(11). Тэр бээр түүгээр та нарын тариа, чидун, дал мод, усан үзэм бусад олон үр жимсийг ургуулж өгмүй. Чинхүү хэмээвээс, бодож эргэцүүлэгчдэд зориулсан билэгдэл энд нуугдаж баймуй.

	12(12). Тэр бээр та нарт өдөр, шөнийг хийгээд нар, сарыг захируулсан болой; Одод Түүний таалалд захирагдах бөлгөө. Чинхүү хэмээвээс, оюун ухаантанд зориулсан билэгдэл энд нуугдаж баймуй.

	13(13). Тэр бээр зүсэн бүрийн өнгийн юмыг газар дэлхийгээр тараасан болой. Чинхүү хэмээвээс, талархан дурсагчдад зориулсан билэгдэл энд нуугдаж баймуй.

	14(14). Тэр бээр та нарыг шинэ махаар хооллож байг, гоёл чимэгтээ нэмэх юм гаргаж аваг хэмээн та нарт далай тэнгисийг захируулсан болой. Түүний адис ерөөлийг горилон давлагаа зүсэж яваа хөлөг онгоцыг чи харж баймуй, — магадгүй, та нар талархаж мэдэх юм!

	15(15). Тэр бээр та нарын хамт бүү гуйвж дайваг хэмээн бат бэх зогсож бүхий уулсыг байршуулж, гол мөрөн хийгээд зам харгуйг татсан бөлгөө. Та нарыг Түүний аугааг ухамсарлан шулуун замаар явуулахын учир тэгсэн болой.

	16(16). Хэдийгээр тэд оддоор баримжаалан замаа олдог ч элдвийн тэмдэг (замд) буй.

	17(17). Тэгэхлээр (бүхнийг) бүтээгчийг юу ч бүтээж эс чадагчтай зүйрлэж болном гэж үү? Та нар энэ тухайд бодоход яана!

	18(18). Та нар Аллахын буяныг тоолох аваас хэзээ ч тоолж эс гүйцмүй. Чинхүү хэмээвээс, Аллах өршөөгч бөгөөд энэрэгч буюу! 

	19(19). Аллах та нарын (сэтгэлдээ) юу нууж, юугаа ил гаргаж байгааг мэдэх болой.

	20(20). Харин та нарын Аллахтай эн зэрэгцүүлэн шүтэгсэд чинь юу ч бүтээх чадваргүй, өөрсдөө (зохиомлоор) бүтээгдсэн болой.

	21(21). Тэд үхдэл, тэдэнд амь байхгүй, 

	22. тиймийн учир хэзээ сэхээрэхээ тэд үл мэдмүй.

	23(22). Танай Бурхан бол цорын ганц Бурхан. Хойд насанд үл итгэгсдийн зүрх сэтгэл үүнийг үгүйсгэж, тэд өөрсдийгөө өргөмжилдөг болой.

	24(23). Аллах тэднийг юугаа нууж, юугаа ил гаргаж буйг гарцаагүй мэдмүй. 

	25. Чинхүү хэмээвээс, онгирон өөрсдийгөө өргөмжлөгсдийг Аллах үл таалмуй! 

	26(24). Тэгээд тэдэнд: “Танай Эзэнтэн та нарт юу хайрласан бэ?” гэж хэлэхүйд тэд хариулруун: “Улиргагсдын үлгэр”.

	27(25). Сэхээрэхүйн өдөр тэд нар өөрсдийн хийгээд болчимгүй загнан замыг нь алдуулагсдынхаа хураасан үйлийн нүглийг бүрнээ эдэлцгээвэл таармуй. Тэдний эдлэх юм ч ёстой муухай даа!

	28(26). Тэднээс өмнө байгсад заль зохиож асан ч Аллах тэдний барилгыг сууриар нь нурааж, дээвэр нь тэдний дээрээс ойчсон болой. Эзэнтний гэсгээл тэднийг ийн нэрвэхүйд хаанаас ингэснийг тэд эс мэдэх билээ.

	29(27). Хожим сэхээрэхүйн өдөр Тэр бээр тэднийг гутамшигт унаган, ийн хэлрүүн: “Та нарын маргалдаад байсан Миний хань нөхөд хаана байна вэ?” Танин мэдэх ухаан заяасан нь ийн хариулруун: “Чинхүү хэмээвээс, үл сүсэглэгсдийг — 

	30(28). өөрийн үйлээр сэтгэл нь бузартсаны учир сахиус нар үхүүлэхээр авч одогсдыг өнөөдөр гутамшиг хийгээд муугийн хор бүрхмүй!” Тэгэхүйд тэд нар номхон хүлцэнгүй дүрийг олж: “Бид муу үйл үйлдээгүй болой!”(хэмээмүй). “Үгүй шүү! Та нарын юу үйлдэж асныг Аллах чин үнэнээр нь мэдмүй.

	31(29). Тэнд эгнэгт нөхцөхийн учир халуун тамын үүдээр орцгоо. Онгирогсдын оромж ямар муухай вэ!”

	32(30). Эзэнтнээс аюуж асан (сүсэгтэн нарт) ийн хэлрүүн: “Танай Эзэнтэн та нарт юу хайрласан юм бэ?” Тэд хариулруун: “Сайн сайхан юм!” Энэ ертөнцөд буян үйлдэгсдэд — энэ насанд нь буян хайрламуй. Хойд насанд нь бүр сайхан баймуй. Сүсэгтэн нарын орон ямар сайхан гээч! — 

	33(31). тэр нь голын усаар эмжсэн мөнхийн цэцэрлэг; тэнд тэдний хүсэх алив юм буй. Сүсэгтэн нарт Аллах ийн шан хайрладаг бөлгөө.

	34(32). Тийм сүсэгтэн нарыг сахиус нар буянтан чигээр нь төрөл арилжуулж, тэдэнд: “Та нарт амар амгаланг ерөөе! Буянт үйлийнхээ төлөө диваажинд орцгоо” хэмээдэг болой.

	35(33). Тэд нар сахиус нар өөрсдийг нь авахаар ирнэ эсвэл чиний Эзэнтний айлдвар ирнэ гэж хүлээж байгаа юм биш биз дээ? Тэд нараас өмнө байгсад бас л тэгж хүлээж асан билээ. Тэднийг Аллах гомдоосон биш, тэд өөрсдийгөө гомдоосон болой.

	36(34). Тэднийг үйлдсэн хэргийнх нь хамаг бузар нөмрөн нэрвэж, доог тохуу хийж асан юм нь тал бүрээс нь бүчин авчихуй.

	37(35). Түүнд хань бологсдыг зохиогсод ийн хэлрүүн: “Хэрэвзээ Аллах тийн болгоосон аваас бид — бид нар ч, бидний эцэг дээдэс ч Түүнээс өөр хэнийг ч шүтэхгүй байх асан, бас Түүнгүйгээр бид ямар ч хориг эс тогтоох асан болой”. Тэднээс өмнө байгсад бас ингэж асан бөлгөө. Элч нар яруу тод уламжлахаас өөр үүрэгтэй байсан гэж үү?

	38(36). Чинхүү хэмээвээс, Бид ард түмэн болгонд элч илгээсэн болой: “Аллахыг шүтэгтүн, онгон шүтэхээс (Тагутаас) зайлсхийж явагтун”. Тэдний дотор Аллах шулуун замаар залагсад байсан, бас төөрөлдөх хувьтнууд ч байсан бөлгөө. Газар дэлхийгээр явж, худал хэмээн үзэгсдийн төгсгөл ямар асныг харагтун!

	39(37). Хэрэвзээ чи тэд нарын зам мөр цэх шулуун байгаасай хэмээн хүссэн ч Аллах төөрүүлж хэрэн тэнүүлэхээр орхисон хэнийг ч шулуун замаар эс залмуй, — тэдэнд туслагчид үл олдмуй.

	40(38). Тэд нар Аллахын алдрыг барин хамгийн агуу андгайгаа тавимуй: “Аллах үхсэнийг сэхээрүүлж эс чадмуй!” Үгүй шүү! Түүний айлдвар чин үнэн бөлгөө, — гэвч олонх хүмүүс үүнийг үл мэдмүй.

	41(39). Тэдэнд юугаар зөрөлдсөнийх нь учрыг тайлж өгөхийн тулд, чухамхүү тэд нар худалч асныг буруу номтнуудад мэдүүлэхийн тулд (Тэр бээр үүнийг хийх бөлгөө). 

	42(40). Бид хүссэн бүхнийхээ тухайд хэлдэг “Болтугай!” хэмээх үг буй бөгөөд тэр даруй ёсоор болдог бөлгөө.

	43(41). Гадуурхагдан хавчигдсаны дараа Бурханы төлөөнөө шилжин суурьшигсдад Бид энэ хорвоод сайхан оромж хайрламуй, ирээдүйн ертөнцийнх нь шагнал бүр ч их байх буюу, — хэрэвзээ тэд, — 

	44(42). хатамжит тэвчээрийг хичээгсэд, Эзэнтэндээ найдвар тавигсад — мэддэг сэн бол ч!

	45(43). Чамаас өмнө ч Бид гагцхүү сэнхрүүлсэн хүмүүсээ элчээр илгээж асан болой; та нар өөрсдөө эс мэдэх аваас дээдийн бичгийн хишиг хүртэгсдээс асуугтун.

	46(44). яруу тод билэгдэлтэй, судартай (илгээж асан). Тэдэнд хайрласныг чамайг хүмүүст яруу тод тайлбарлаг, тэд тэр тухайд эргэцүүлэн бодог хэмээн Бид чамд далдын нууцыг илгээсэн болой.

	47(45). Муу ов мэх гаргагсад Аллах тэднийг залги хэмээн газарт тушаахгүй, эсвэл тэд нарын эс мэдэх газраас тэдэн дээр гэсгээл буухгүй гэж итгэл төгс байгаа юм уу?

	48(46). Эсвэл тэднийг ид миегнэж ахуйд (гэсгээл) нэрвэж, тэдэнд түүнээс ангижрах боломж гарахгүй гэдгийг (мэдэхгүй байгаа юм уу)?

	49(47). Эсвэл тэднийг зугуухан хөнөөл нэрвэхийг? — чинхүү хэмээвээс, чиний Эзэнтэн дөлгөөн бөгөөд энэрэгч буюу!

	50(48). Аллахын бүтээсэн болгон номхон сүсэлж, тэдгээрийн сүүдэр Түүнд сүсэглэн баруун, зүүнгүй мэхийж бүхийг тэд нар харахгүй байна уу? 

	51(49). Тэнгэр, газрын алив амьд бүхэн Аллахад сүсэглэмүй, сахиус нар хүртэл Түүний нигуур дор омгоо дарж баймуй. 

	52(50). Тэд нар өөрийн Эзэнтнийг сүслэн шүтэж, үйлд хэмээн айлдсаныг нь гүйцээж баймуй.

	53(51). Аллах айлдруун: “Хоёр бурхан бүү авагтун, Бурхан цорын ганц шүү, Надаас аюугтун!”

	54(52). Чинхүү хэмээвээс, тэнгэр, газарт буй бүхэн Түүнд харьяалмуй, Түүнд цуцалт үгүй зүтгэмүй! Та нар Аллахаас өөр бурханд шүтэж, түүнээсээ аюух юм гэж үү дээ?

	55(53). Та нарт буй сайн сайхан юм болгон Аллахаас үүдэлтэй болой. Та нар гай зовлонд өртөхийн цагт Түүнийг хурайлан гаслах бөлгөө.

	56(54). Тэгээд Эзэнтэн та нарын гай түйтгэрийг сарниулсан дор та нарын зарим чинь Бидний хайрласанд үл итгэн,

	57(55). Эзэнтэндээ хань зохиодог болой. Цэнгэлээ эдэлж л бай! Дараа мэдэх цаг ирмүй.

	58(56). Тэд нар Бидний тэдэнд заяаснаас өөрсдийнх нь мэдэхгүй юманд(хуурамч бурхдад) хувь оноодог болой. Аллахын алдраар андгайлахад, та нарын санаагаараа зохиож асан юмны чинь төлөө ял асуух болмуй!

	59(57). Тэд нар бас Аллахыг охидтой болгодог болой, — Аллахыг шагшин магтмуу! — Өөрсдийгөө бол хүссэн юмтайгаа болгомуй. 

	60(58). Харин тэдний хэн нэгнийг охины тухай тааламжит мэдээгээр баярлуулах аваас тэр бээр царай нь барайн, 

	61(59). ийн баярлуулсанд уй гашууд автан хүмүүсээс нуугдан гутарч гуних бөлгөө: өөрийгөө шившиг болгон түүнийг үлдээх үү, эсвэл элсэнд булах уу? Эд нар ямар муухай сэтгэнэ вэ!

	62(60). Хойд насанд үл итгэгсдийг зөвхөн муу явдлын тухай шад үлгэртэй зүйрлэж болмуй, Аллахын хувьд — хамгийн аугаа шад үлгэр. Чинхүү хэмээвээс, Тэр бээр хүчирхэг бөгөөд мэргэн буюу!

	63(61). Хүнийг шударгуу  бус явдлынх нь төлөө Аллах барьж авсан ахул газар дээр нэг ч амьд амьтныг эс үлдээх асан бөлгөө. Тэр бээр товт цагийг хүртэл тэдний хугацааг сунгах бөгөөд тэр хугацаа нэгэнт болохуйд тэд нар түүнийг ганц цагаар ч ухраах буюу түргэсгэж эс чадах авай.

	64(62). Тэд нар өөрсдийн жигшин адалдаг юмаа Аллахад хамааруулж, өөрсдийнх нь юм хамгийн сайхан мэтээр тэдний хэл нь худлаа цуурдаг бөлгөө. Тэд нарт халуун там оногдох нь эргэлзээгүй, тэднийг хамгийн түрүүнд тийш нь ниргэмүй!

	65(63). Аллахын алдраар андгайлъя, Бид чамаас өмнө олон ард түмэнд (элч) илгээж асан, харин шулам тэднийг гоёчлон чимэглэсэн билээ. Тэр бол өнөөдөр тэдний хамгаалагч, харин (ирээдүйд) тэднийг зовлонт гэсгээл хүлээж буй болой!

	66(64). Бид чамд судар хайрлахдаа гагцхүү тэдний маргалдаж буй юмыг тайлбарлуулж, түүнийг сүсэгтэн нарын зам мөрийг заагч бөгөөд адис өршөөл болгох хэмээсэн билээ. 

	67(65). Аллах тэнгэрээс ус хайрлаж, газрыг үхсэний дараа сэргээдэг бөлгөө. Чинхүү хэмээвээс, үгэнд орох хүмүүст зориулсан билэгдэл энд баймуй.

	68(66). Чинхүү хэмээвээс, малд чинь ч та нарын хувьд сургамж буй. Бид түүний ходоодонд буй ялгадас, цус хоёрын завсраас та нарын уух дуртайд нь цэвэрхэн бөгөөд амт төгөлдөр сүү уулгадаг болой.

	69(67). Дал модны үр жимс хийгээд усан үзмийн ороонгоос та нар сайхан идээ, талимааруулах ундаа олж хүртмүй, — чинхүү хэмээвээс, юм ойлгодог хүмүүст зориулсан билэгдэл энд баймуй!

	70(68). Эзэнтэн зөгийд ийн сургажухуй: “Уул хад, мод бут хийгээд хүний барилга саванд өөртөө үүр засагтун,

	71(69). элдэв үр жимсээр хооллогтун, чиний Эзэнтний замаар номхон томоотой нисэгтүн”. Түүний дотроос хүмүүнийг анагаах идтэй, өнгөөр ялгарах шингэн уух юм гармуй. Чинхүү хэмээвээс, эргэцүүлэн бодогчдод зориулсан билэгдэл энд баймуй!

	72(70). Аллах та нарыг бүтээж, дараа нь төрөл арилжуулан авч одмуй. Та нарын дунд өтөлж зөнөглөөд, цагтаа эзэгнэж асан мэдлэг юүгээн гээгчид буй болой. Чинхүү хэмээвээс, Аллах мэдэгч бөгөөд хүчирхэг бөлгөө!

	73(71). Аллах амьдралын хишиг хайрлахдаа та нарын нэгийг нөгөөгөөс илүүд үздэг болой. Гэтэл илүү үзэгдсэн нь өөрийнхөө хувиас (боолчуудтай) адил байхгүйн тулд тэдэнд өгдөггүй ажгуу. Ийм атал тэд Аллахын буяныг үгүйсгэх юм гэж үү?

	74(72). Аллах та нарын дотроос та нарт хань хайрлаж, ханиас чинь та нарт хүүхэд, үр ач өгч, элдэв баялгаар хишиг хүртээсэн бөлгөө. Ийн атал тэд нар Аллахын энэрэл хайрыг үгүйсгэн, худлаа юманд итгэж байна гэж үү дээ?

	75(73). Тэд нар бас тэнгэр, газрын хаанаас ч тэдэнд хэрэгтэй юм олж өгч эс чадах хэн нэгнийг Аллахтай эн зэрэгцүүлэн шүтдэг амуй.

	76(74). Аллахад шад үлгэр бүү зохиогтун. Чинхүү хэмээвээс, Аллах мэдмүй, та нар эс мэдмүй!

	77(75). Аллах та нарт ийм харьцуулга өгч баймуй: үнэнхүү юу ч байхгүй боолчууд буй, Биднээс сайхан хувь хүртэж түүнээсээ ил болоод далдаар (өглөг) тараагсад буй. Эднийг хооронд нь харьцуулж болох уу? Болохгүй, Аллахыг шагшин магтмуу! Гэвч тэдний олонх нь үл ойлгомуй.

	78(76). Аллах та нарт ийм харьцуулга өгч баймуй: нэг нь юу ч хийж чадахгүй дүлий, тэр бол эзэндээ дараа болохоос цаашгүй, хааш нь ч явуулсан олигтой юмтай эс ирэх бөлгөө. Тэгвэл тийм хүнийг шулуун замд буян үйлдэж, шударгуу  ёс руу дуудагчтай харьцуулж болох уу?

	79(77). Аллах тэнгэр, газрын нандин нууцыг эзэгнэдэг болой. Цаг болох тухайд Түүний шийд нүд ирмэхийн зуур буюу түүнээс ч түргэн тохиомуй. Чинхүү хэмээвээс, Аллах алив юмыг эрхшээмүй!

	80(78). Аллах та нарыг эхийн умайгаас гаргахад та нар юу ч эс мэддэг байх бөлгөө. Тэр бээр та нарыг ачийг санаж чаддаг байлгах хэмээн та нарт сонсгол, хараа, сэтгэл зүрх хайрласан бөлгөө!

	81(79). Тэд нар тэнгэрийн уудамд дуулгавартай буй шувууг харахгүй байна гэж үү? Тэдгээрийг гагцхүү Аллах тийн тогтоож чадах бөлгөө. Чинхүү хэмээвээс, сүсэгтэн нарт зориулсан билэгдэл энд нуугдаж баймуй.

	82(80). Аллах та нарт орон гэрийг сууц болгон өгсөн, та нарыг нүүж суухад хөнгөн хэмээн малын арьсаар сууц төхөөрч өгсөн болой. Малын ноос үсээр ахуйн цаг зуурын эд зүйлийг хийж өгчүхүй.

	83(81). Аллах Өөрийн бүтээснээс: та нарт сүүдэр хайрлаж, уулсын дунд хоргодох газар барьж өгч, халуунаас аврах хувцас, бие биесийн догшин хилэнгээс хамгаалах өмсгөл та нарт өгсөн бөлгөө. Та нарыг Өөрт нь сүсэглэнэ хэмээн Тэр бээр та нарыг энэрэх хайраа ийнхүү гүйцээсэн болой.

	84(82). Хэрэвзээ тэд нүүр буруулах аваас чи зөвхөн яруу тод (Эзэнтний илгээлтийг) уламжлах үүрэгтэй буюу.

	85(83). Тэдэнд Аллахын буян ойлгомжтой боловч тэд дараа нь үгүйсгэдэг болой, — тэдний олонх нь үл сүсэглэн ачийг эс ачилмуй.

	86(84). Ард түмэн болгоноос Бид тэдний эсрэг гэрч гаргаж тавих өдөр ирмүй, тэр цагт үл сүсэглэгчдэд зөвшөөрөл үл өгөх бөгөөд тэдэнд энэрэл хайрыг бас эс хүртээмүй.

	87(85). Шударгуу  бусчууд гэсгээлийг үзэхийн цагт түүнийг нь эс хөнгөлмүй, хугацааг нь ч эс соймуй.

	88(86). Аллахад хань зохиогсод тэднийгээ үзэхийн цагт ийн дуу алдмуй: “Аяа, Эзэнтэн минь ээ! Эд нар бол бидний Чамтай эн зэрэгцүүлэн хурайлж асан манайхны хань болой!” Гэвч цаадуул нь: “Та нар ердөө л шал худалч нар!” хэмээх үг шидмүй.

	89(87). Тэр өдөр тэд Аллахын нигуур дор хүлцэн номхорсноо үзүүлж, худлаа зохиож асан юм нь тэднээс алга болмуй.

	90(88). Үл сүсэглэн, Аллахын замыг алдуулагсад — тэднийг нүгэл тарьж асных нь төлөө Бид гэсгээл дээр нь гэсгээл нэммүй.

	91(89). Ард түмэн болгоны дотроос тэдний эсрэг Бид гэрч гаргаж тавих өдөр ирмүй, эд нарын эсрэг Бид чамайг гэрч болгомуй. Бид аль бүхнийг тайлбарлуулахаар, мөн мусульман нарт зам мөрийг заагч, адис ерөөл, энэрэл хайр болгуулахаар чамд судар хайрласан билээ.

	92(90). Чинхүү хэмээвээс, ойрынхондоо өгөөмөр, буянтай, шударгуу  байхыг Аллах айлддаг болой. Тэр бээр садарлал, үймээн самуун хийгээд ёсон бусыг хориглодог болой. Та нарыг эргэцүүлэн бодог хэмээн Тэр бээр сэнхрүүлж байгаа буюу.

	93(91). Тиймийн учир Бурхантай нэгэнт гэрээ байгуулбаас түүнийгээ сахигтун, андгай тангараг тавьсан аваас түүнийгээ бүү зөрчигтүн: та нар Аллахыг өөрсдийн батлан даагч болгож буй бөгөөд чинхүү хэмээвээс, Аллах та нарын хийж бүхий юмыг бүрнээ мэдмүй! 

	94(92). Та нар дан утсаа сайтар ээрсэн атлаа давхарлаж нийтгэхдээ эрчийг нь хариулж алдсан авгай лугаа адил бүү байгтун. Нэг хүй омог чинь нөгөөгөөс тоогоор олон байхуйд та нар тангараг юугаан өөр хоорондын ов мэх бүү болгогтун, — Аллах үүгээр та нарыг сорьж буй бөгөөд та нарын юугаар зөрөлдөж асныг сэхээрэхүйн өдөр та нарт тодорхой харуулмуй.

	95(93). Хэрэвзээ Аллах тийн таалсан ахул та нарыг бүгдийг чинь нэг ард түмэн болгох байсан бөлгөө. Гэвч Тэр бээр нэг хэсгийг нь төөрөлдсөн чигээр нь орхих, нөгөө хэсгийг нь чиглүүлэн залахаар таалжухуй, тэгээд Тэр бээр та нараас юу хийж явсан тухайд чинь заавал ял асуумуй.

	96(94). Зам дээрээ баттай зогссон хойноо халтирч эс унахын учир, Аллахын замаас хүмүүсийг гаргасны төлөө хор эс амсахын учир та нар өөрсдийн тангаргийг өөр хоорондоо бүү ов мэх болгогтун, та нар аугаа гэсгээл эдэлмүй.

	97(95). Аллахтай байгуулсан гэрээгээ өчүүхэн өртгөөр бүү арилжигтун! Чинхүү хэмээвээс, Аллахад буй юм та нарт хавьгүй өлзийтэй бөлгөө, — та нар мэддэг сэн ч болоосой!

	98(96). Та нарт буй юм барагдмуй, Аллахад буй юм эгүүрд үлдмүй. Бид хатамжит тэвчээртэн нарт тэдний хийсэн үйлээс нь илүү эрхэм шан хайрламуй.

	99(97). Буян үйлдэн сүсэглэгч эр ч бай, эм ч бай, Бид түүнд сайхан амьдрал хайрлаж, тэдний хийсэн үйлээс нь ч илүү эрхэм шан хайрламуй.

	100(98). Чи Коран уншихын цагт чулуугаар нүдүүлж байгаа шулмаас аврахыг Аллахаас гуйгтун.

	101(99). Чинхүү хэмээвээс, Эзэнтэндээ сүсэглэж, Түүнд найдвар тавигчийг тэр (шулам) захиран эрхшээж эс чадмуй.

	102(100). Тэр бол зөвхөн өөрийг нь ивээгч болгон сонгож, Аллахад хань зохиогсдыг захиран эрхшээмүй.

	103(101). Кораны нэг билэгдлийг нөгөөгөөр солихуйд — юу хайрлахаа, чинхүү хэмээвээс, Аллах л илүү мэднэ шүү дээ — тэд нар ийн өгүүлрүүн: “Чи ердөө л санаагаараа зохиогч!” Үгүй шүү! Тэдний олонх нь үл мэдмүй.

	104(102). Хэлэгтүн: “Сүсэгтэн нарыг (зөв замд нь) бататгахын учир, мусульман нарт адис ерөөл хийгээд зам мөрийг заагч болгохын учир Ариун сүнс чиний Эзэнтнээс чин үнэнээр түүнийг (Кораныг) буулгаж хайрласан бөлгөө”. 

	105(103). Тэд ийн юу ярьдгийг бид мэдмүй: “Түүнд үүнийг ердөө хүн л зааж байгаа шүү дээ!” Тэдний хэлээд буй хэл бол харийнх, харин энэ бол араб хэл, яруу тод хэл.

	106(104). Чинхүү хэмээвээс, Аллахын билэгдлийг үл шүтэгсдэд Тэр бээр шулуун замыг эс заах бөгөөд тэдэнд зовлонт гэсгээл оногдмуй.

	107(105). Эзэнтний билэгдэлд үл сүсэглэгсэд л худлаа юм санаанаасаа зохиодог шүү дээ. Чухам тэд нар л жинхэнэ худалч нар!

	108(106). Өөрийн эрхгүй няцсан буюу сүсэг бишрэлдээ сэтгэл зүрх нь чанд хэвээр үлдэгсдээс бусад Аллахад шүтсэн хойноо Түүнийг үгүйсгэгчдийн дээр, — сэтгэл юүгээн буруу номд нээгсдийн дээр — Аллахын хилэн хуралдаж, аугаа их гэсгээл нөмрөн ирэх болой.

	109(107). Энэ бол тэд хойд насны амьдралаас энэ насныхад илүү шунан дурласны учир тийн буй бөлгөө. Буруу номтнуудыг Аллах эс залдаг билээ.

	110(108). Эд нар бол Аллах зүрх сэтгэл, хараа, сонсголыг нь битүүмжилсэн хүмүүс: тэд хайхрамжгүй бөлгөө; (109). Тэд хойд насандаа хохирол амсах нь эргэлзээгүй болой.

	111(110). Сорилтын дараа шилжин суурьшиж, хамаг хүч, тэсвэр тэвчээрээ тэмцэлд зориулагсад, — үүний дараа, чинхүү хэмээвээс, чиний Эзэнтэн өршөөгч бөгөөд нигүүлсэн энэрэгч буюу!

	112(111). Алив хүмүүн ирж, өөрийгөө өмөөрөх өдөр тохиомуй, тэгэхүйд хүн бүрд хураасан үйлийнх нь үрээр шан хайрлах бөгөөд хэнийг ч эс гомдоох болой.

	113(112). Амар жимэр байсан суурины тухай Аллах шад үлгэр дурджухуй, тэнд аж амьдралд хэрэгтэй бүхэн нь тал бүрээс элбэг дэлбэг цутгаж байжухуй. Гэвч тэд Аллахын хайр хишгийг эс таньж нүгэл үйлдсэний учир Тэр бээр тэдэнд өлсгөлөн хийгээд айдсын өмсгөлийг нөмрүүлсэн ажгуу.

	114(113). Өөрсдийнх нь дундаас тэдэн дээр элч ирэхүйд тэд түүнийг худалч хэмээн үгүйсгэжүхүй, тэгээд муу үйлийнх нь төлөө тэднийг Эзэнтний гэсгээл нэрвэсэн ажгуу.

	115(114). Бурханаас та нарт хайрлаж, зөвшөөрсөн сайн идээг хүнс болгогтун, хэрэвзээ та нар Түүнд сүсэглэж эрхшээлд нь орсон ахул Эзэнтний энэрэл хайрыг талархах бөлгөө.

	116(115). Тэр бээр та нарт зөвхөн үхдэл, цус, гахайн мах хийгээд Аллахын нэрээр хурайлалгүй алсан алив амьтныг хориглосон болой. Харин нүгэл эс тарих буюу дураар эс авирлан өөрийн эрхгүй тийм зүйлийг хэн хүн идэх ахул, — Аллах өршөөгч бөгөөд нигүүлсэгч буюу!

	117(116). Та нарын хэл чинь ямар ч худлаа юм хэлэх гэж асан Аллахыг эс гүжирдэхийн үүднээс: “Үүнийг бол зөвшөөрдөг, үүнийг бол хориглодог” хэмээн бүү яригтун. Чинхүү хэмээвээс, Аллахыг гүжирдэгч сайнаа эс үзмүй!

	118(117). Тэдний цэнгэл өчүүхэн бөгөөд ахархан, харин гэсгээл нь хатуу бөлгөө.

	119(118). Иудаизмыг баримтлагчдад Бид түрүүн чамд мэдэгдсэн зүйлийг хориглосон болой. Бид тэдэнд шударгуу  бус асан бус, тэд нар өөрсдөдөө шударгуу  бус байсан буюу.

	120(119). Чинхүү хэмээвээс, эс мэдэхийн улмаас муу үйл үйлдэж, дараа нь гэмшин сайн үйлээр гэмээ цайруулсан ахул чиний Эзэнтэн энэ бүхний дараа, чинхүү хэмээвээс, өршөөгч бөгөөд машид нигүүлсэгч бөлгөө!

	121(120). Ибрахим, чинхүү хэмээвээс, имам, Аллахад чин үнэнч жинхэнэ ханиф асан, тэр бээр олон бурхантан байгаагүй болой.

	122(121). Тэр бол Аллахын энэрэл хайрыг талархаж асан, тиймээс Тэр бээр түүнийг сонгон авч буяны замаар залжухуй.

	123(122). Тэгээд Бид энэ насанд нь түүнд сайн сайхныг хайрласан бөгөөд тэр хойд насандаа сүсэгтнүүдийн дунд баймуй.

	124(123). Дараа нь Бид чамайг ийн сэнхрүүлсэн болой: “Үнэнч ханиф Ибрахимын сүсгийг чи дагагтун, олон бурхантуудын тоонд орж байгаагүй бөлгөө”.

	125(124). Бямба гараг зөвхөн түүний тухай зөрөгсдөд зориулагдсан болой. Гэхдээ тэд нар юугаар зөрж асныг чиний Эзэнтэн, чинхүү хэмээвээс, сэхээрэхүйн өдөр шүүн тунгаамуй.

	126(125). Эзэнтний зам руу мэргэн ухаан хийгээд сайхан сургаалаар дуудагтун, тэдэнтэй цагаан сэтгэлээр мэтгэлцэгтүн. Чиний Эзэнтэн Түүний замаас хэн хазайсныг илүү мэдмүй. Бас, чинхүү хэмээвээс, Тэр бээр хэн шулуун замаар замнаж буйг илүү мэдмүй.

	127(126). Хэрэвзээ та нар шийтгэхийг хүсэх аваас та нарыг шийтгэсэнтэй дүйлгэн шийтгэгтүн. Харин та нар тэвчин өнгөрүүлэх ахул тэвчээртнүүдийн хувьд энэ нь өлзийтэй бөлгөө.

	128(127). Тиймийн учир тэвчигтүн, чиний тэвчээрийг гагцхүү Аллах эрхшээх бөлгөө; тэдний тухайд гуних хэрэггүй, тэдний муухай ов мэхэнд чиний дотор бүү бачуураг. (128). Чинхүү хэмээвээс, Аллах гагцхүү Өөрийнх нь хилэнгээс аюугсад хийгээд буян үйлдэгсэдтэй хамт буй бөлгөө.

	



	

17
ШӨНИЙН ШИЛЖҮҮЛЭГ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Өөрийн боолыг түүнд Манай билэгдлийг харуулахын учир ганц шөнийн дотор Аль Харам сүмээс хавь орчныг нь Бидний адисалсан Аль А’кс’а сүмд шилжүүлэгчийг шагшин магтмуу. Чинхүү хэмээвээс, Тэр бээр бүхнийг сонсооч бөгөөд бүхнийг мэдэгч бөлгөө!

	2(2). Бид Мусад дээдийн бичиг хайрлаж түүнийг Исраилын хөвгүүдийн зам мөрийг заагч болгосон болой: “Та нар Надаас өөр хэнийг ч ивээгчээр бүү авагтун,

	3(3). Бидний Нухтай хамт авчрагсдын үр удмууд минь ээ; чинхүү хэмээвээс, тэр бол ачийг санагч боол асан болой!”

	4(4). Бид дээдийн бичигт Исраилын хөвгүүдэд ийн тогтоосон буюу: “Газар дээр та нар хоёр удаа ёсон бусыг үйлдэж ихэд онгирон бахархах буй за (үүнийхээ төлөө хатуу цээр үзмүй)”.

	5(5). Тэдгээрийн анхны сануулга үнэн болохуйд Бид та нар луу асар их хүчтэй Өөрийн боол нарыг илгээсэн болой: тэд нар та нарын сууцны нууц газар луу нэвтэрч, — тийнхүү занал ёсоор болсон бөлгөө!

	6(6). Дараа нь Бид тэдний эсрэг та нарт дахин [амжилтыг] эргүүлсэн болой: эд зүйлээр хийгээд хөвгүүдээр та нарыг баяжуулж, та нарт их хүч чадал суулгасан билээ.

	7(7). Та нар буян үйлдэж байх аваас өөрсдөдөө буян үйлдэж баймуй, та нар муу үйл тарьж буй аваас мөнхүү өөрсдөдөө тарьж байгаа болой. Та нарын нүүрийг салам урахын учир, сүмд анх орсон шигээ орохын учир, тэнд хүч нь хүрэх бүхнээ талж устгахын учир хоёрдох занал хэрэгжих цаг иржүхүй.

	8(8). Танай Эзэнтэн та нарыг өршөөж магадгүй, та нар буцаад (нүгэл) тарих юм бол Бид ч буцаж таримуй, тэгээд халуун тамыг Бид буруу номтны шорон болгомуй.

	9(9). Энэ Коран, чинхүү хэмээвээс, хамгийн үнэн шударгуу  юм руу хөтөлж, 

	10. буянт үйлс бүтээж бүхий сүсэгтэн нарыг аугаа их шан хүлээж буй сайхан мэдээг сонордуулмуй. 

	11(10). Харин хойд насанд үл итгэгсдэд Бид зовлонт гэсгээл зэхсэн байгаа болой.

	12(11). Хүн буяныг хурайлах лугаа адил муу юмыг бас хурайлдаг амуй: хүн ер нь яаруу шүү дээ.

	13(12). Бид шөнө хийгээд өдрийг та нарт хоёр билэгдэл болгосон бөлгөө. Тэгээд Бид шөнийн билэгдлийг бүдэг болгож, та нарыг Аллахын өрлөг энэрлээс хайлгахын учир, та нарыг он жилийг тоолж, тооцоолж мэдүүлэхийн учир өдрийн билэгдлийг аливааг үзэхүйцээр тод болгосон болой. Бид алив юмсыг тодорхой эрэмбэд хуваарилсан бөлгөө.

	14(13). Бид хүн бүрийн хүзүүнд хийсэн үйлийг нь зүүсэн буй, сэхээрэхүйн өдөр ( үйлийн) дансыг нь нээлттэй байдлаар өөрт нь үзүүлмүй.

	15(14). “Өөрийнхөө дансыг уншигтун! Чи өөрийн тооцоог өөрөө бодохоос илүү яах вэ!”

	16(15). Шулуун замаар замнагсад өөртөө буян хурааж баймуй, төөрөлдөн явагч өөртөө хор хүргэн төөрөлдөж баймуй; өөрийн ачаатай хэн боловч бусдын ачааг эс үүрмүй. Бид урьдаар элч илгээлгүйгээр хэнийг ч цээрлүүлж байгаагүй болой.

	17(16). Бид хотыг сүйтгэхийг хүссэн цаг дор тэндхийн хишиг хүртсэн хэр нь нүгэл таригсдад тийм тушаал буулгадаг бөлгөө, — тэгэхүйд хотын дээр айлдвар үнэн болж Бид түүнийг орвонгоор нь устгадаг болой.

	18(17). Бид Нухаас хойш хэчнээн ч үеийг хөнөөв дөө! Чиний Эзэнтэн боол нарынхаа нүглийг мэдэж, харж байхад хүрэлцээтэй бөлгөө.

	19(18). Хэн нэгэн энэ зуурын (сайн сайхныг) хүсэх аваас Бид таалсан хүндээ түүнийг нь өгөх гэж яаравчлах бөлгөө; дараа нь түүнийг зэмлэл хүлээсэн арчаагүй амьтан шатаж байхаар халуун тамд томилмуй.

	20(19). Хэн хүн сүсэгтэн байж ирээдүйн ертөнцийг хайж, тийшээ очихын тулд хичээнгүйлэн зүтгэвээс, — тэдний хичээл зүтгэлийг талархан хүлээж авах болой.

	21(20). Чиний Эзэнтний хишгийг Бид бүгдэд нь — тэд нарт ч, эд нарт ч — түгээмүй. Чиний Эзэнтний хишиг хязгааргүй бөлгөө.

	22(21). Бид яаж (энэ насанд нь) нэгийг нь нөгөөгөөс илүү үзсэнийг харагтун; гэтэл сүүлчийн орон болбоос эрэмбэ хийгээд чансаагаар бүүр ч илүү болой.

	23(22). Нүгэл, шившиг болж хөсөр эс хаягдахын учир Аллахад хань болгож элдэв бурхдыг бүү хийгтүн.

	24(23). Чиний Бурхан та нарыг зөвхөн гагц Өөрт нь мөргөж, эцэг эхдээ буян үйлдэж байхыг зарлигдсан болой. Хэрэвзээ тэдний нэг нь буюу хоёулаа чиний нүүрэн дээр нас өтлөх аваас тэдэнд “түй” гэж бүү хэл, тэдэн рүү бүү хашхич, тэдэнтэй эвлэг сайхан хөөрөлд.

	25(24). Нигүүлсэх сэтгэлээр тэднийхээ өмнө хүлцлийн жигүүр юүгээн дэлгэж, ийн хэлэгтүн: “Эзэнтэн минь ээ, эд нар намайг нялх ахуйгаас минь энхрийлэн хайрлаж өсгөсөн лүгээ адил хайр энэрлийг эдэнд маань хайрлаж болгоо”. 

	26(25). Та нар буян үйлдэгчид ахул сэтгэлд чинь юу буйг Эзэнтэн илүү мэдмүй.

	27. Чинхүү хэмээвээс, Тэр бээр Өөр лүү нь хандагсдыг өршөөгч бөлгөө!

	28(26). Төрөл садандаа зохих юмыг нь өгөгтүн, ядуус хийгээд аян замынханд өгөгтүн, гэхдээ болчимгүй бүү үрэн таран хий, — 

	29(27). үрэлгэнчүүд бол шулмын хамаатан шүү дээ, гэтэл шулам өөрийнхөө Эзэнтэнд ч үл талархах бөлгөө.

	30(28). Гэхдээ чи тэднээс арга буюу нүүр буруулж, Эзэнтний өгөөмөр хишгээс өөртөө горилох ахул тэдэнтэй эв эеэр яригтун.

	31(29). Чи муу эс хэлүүлэхийн учир эсвэл гуйлгачин эс болохын учир нэг бол гараа бүү тас атга, нэг бол гараа байдгаар нь бүү сунга.

	32(30). Чиний Эзэнтэн хэн болгоосондоо өгөөмөр хувь хүртээх буюу хэмжээг тааруулан хайрладаг болой, — Тэр бээр Өөрийн боолыг мэдэж буй, харж буй шүү дээ!

	33(31). Үгээгүй болохоос эмээж үр хүүхдээ бүү алагтун, Бид тэднийг ч, та нарыг ч тэжээмүй, — тэднийг алах нь аугаа их нүгэл бөлгөө! 

	34(32). Ёс бус хурьцалд бүү хавьтагтун, энэ бол шившиг бөгөөд бузар луу хөтлөх зам болой.

	35(33). Аллахын болгоосон эрхээс гадуур Түүний алахыг хориглосон аливаа хүнийг бүү егүүтгэгтүн. Хэрэвзээ хэн нэгэн шударгуу  бусаар алагдсан ахул түүний ойрын төрлийнхөнд Бид (өс авах) эрх олгосон болой. Гэхдээ тийн алахдаа зөвшөөрөгдсөн хязгаарыг давж бүү давартугай, — чинхүү хэмээвээс, (хууль) түүнд нэгэнт тус болсон шүү дээ.

	36(34). Өнчин өрөөснүүдийг насны цээнд хүрэхээс нааш тэдний эд агуурсад сайжруулахаас бусдаар бүү хавьтагтун, мөн үүрэгтээ үнэнч байгтун, — та нараас үүргийн чинь тухайд ял асууна шүү дээ.

	37(35). Та нар хэмжих ёстой болсон ахул хэмжээгээ сайтар баримтал, жигнэх ёстой бол зөв жингээр жигнэ. Эцсийн бүлэгт энэ нь илүү бөгөөд буянтай болой.

	38(36). Эс мэдэх юмаа бүү дагагтун, — чинхүү хэмээвээс, чиний сонсгол, хараа, сэтгэл зүрх хожим хариуцлага хүлээх бөлгөө.

	39(37). Газар дээр бүү бардаж онгир: чи түүнийг хага цохиж эс чадмуй, бас уулын чинээ болтлоо чи эс өсмүй.

	40(38). Чиний Эзэнтний хувьд энэ бүхэн үзэн ядаж, адлам муухай болой.

	41(39). Чиний Эзэнтэн цэцэн билгээрээ чамд айлдсан юм бол энэ буюу, Аллахтай эн зэрэгцүүлэн бусад бурхдыг бүү зохио, эс тэгвээс адлуулж шоовдорлуулан халуун там руу шидүүлмүй!

	42(40). Эзэнтэн зөвхөн та нарт хөвгүүдийг заяаж, Өөртөө сахиус нараас охид болгон авч байна гэж үү дээ? Чинхүү хэмээвээс, та нар гайхаш тасрам гутамшгийг ярьж баймуй!

	43(41). Тэднийг эргэцүүлэн бодог, сэрэмж аваг хэмээн Бид эл Коранд (бүгдийг) илтгэн таниулсан бөлгөө. Гэвч энэ нь тэдний жигшлийг улам дэвэргэх ажгуу.

	44(42). Хэлэгтүн: “Хэрэвзээ тэд нарын хэлж байгаа шиг Түүний зэрэгцээ бусад бурхад байсан сан бол тэд (бурхад) Эзэнтний сэнтийд хүрэх замыг хайж олохыг хүсэх асан болой”.

	45(43). Түүнийг шагшин магтмуу! Тэр бээр тэдний ярьдгаас энгүй дээгүүр оршмуй!

	46(44). Түүнийг долоон тэнгэр, газар дэлхий хийгээд тэдгээр дээр буй бүхэн шагшин магтмуй, — Түүнийг эс магтах юм огт үгүй болой, гэтэл гагцхүү та нарт тэдний магтаал тодорхой бус байдаг ажгуу. Чинхүү хэмээвээс, Тэр бээр дөлгөөн бөгөөд өршөөгч болой!

	47(45). Чамайг Коран уншиж бүхийд Бид та нар хийгээд хойд насанд үл итгэгсдийн хоорондуур далд хөшиг татдаг болой.

	48(46). Тэгээд Бид тэднийг эс ойлгог хэмээн зүрхийг нь битүүмжилж, чихийг нь дүлий болгодог бөлгөө. 

	49. Чи Коранд Эзэнтнийхээ тухайд Гагц хэмээн дурдахуйд тэд нар жигшихдээ нуруугаа харуулан эргэдэг амуй.

	50(47). Тэд нар чамайг сонсохдоо юунд чих тавьдгийг, нууцаар ярилцахдаа ямар байдгийг нүгэлтнүүд: “Та нар шидлүүлсэн хүнийг л дагаж буй бөлгөө”- хэмээн ярьдгийг Бид сайн мэдэх болой. 

	51(48). Тэд нар ямар шад үлгэр чамд нааж буйг хараач! Тэд нар төөрөлджүхүй, замаа (хэзээ ч) олж эс чадмуй!

	52(49). Тэд нар хэлрүүн: “Бид яс, чандруу болсон хойноо дахин шинэ бүтээл болон сэхээрэх юм гэж үү дээ?”

	53(50). Хэлэгтүн: “Тийм, та нар чулуу, тэр ч бүү хэл, төмөр ч бол, (51). эсвэл санаанд (ухаан ядмагийн учир) оромгүй ямар нэг юм бол!” Тэд ийн хариулмуй: “Биднийг хэн буцааж авчрах болж байна?” Хэлэгтүн: “Анх та нарыг бүтээгч”. Тэгэхүйд тэд чам руу толгой сэгсрэн ийн хэлмүй: “Энэ чинь хэзээ болох юм бэ?” Хэлэгтүн: “Тун удахгүй ч байж магадгүй”.

	54(52). Тэр нэгэн өдөр Тэр бээр та нарыг дуудан аваачихуйд, тэгээд та нар магтан хариулахын үед та нарт маш богинохон хугацаа өнгөрсөн мэт бодогдмуй.

	55(53). Миний боол нарт тэднийг илүү сайн юмыг ярьж бай гэж хэлэгтүн; чинхүү хэмээвээс, шулам тэдний хооронд зөрчлийн үр цацахыг хүсэж буй, шулам чинь хүний илт дайсан шүү дээ!

	56(54). Танай Эзэнтэн та нараас илүү мэдмүй. Тэр бээр тийн болгоох аваас та нарыг энэрмүй, тийн эс болгоох аваас та нарыг гэсгээмүй, — чамайг Бид тэдний батлан даагчаар илгээгээгүй билээ.

	57(55). Чиний Эзэнтэн тэнгэр, газарт байгсдыг бас илүү мэдмүй. Бид зарим мэргэдийг нөгөөдүүлийнх нь дээгүүр өргөмжилсөн бөлгөө, — Даудад Бид Забурыг хайрласан болой.

	58(56). Хэлэгтүн: “Аллахаас гадуур өөрсдөдөө бурхан болгон зохиогсдыгоо хурайлагтун, — тэд нар та нараас мууг ч зайлуулж чадахгүй, (хувь заяаг чинь) өөрчилж ч чадахгүй буюу!”

	59(57). Гэтэл тэдний нөгөө хурайлагсад Эзэнтэндээ хүрэх замыг өөрсдөө олж авахыг хүсэх төдийгүй, тэр ч атугай, Түүнд хамгийн ойр байгсад нь Түүнээс өршөөл энэрлийг горилон, гэсгээлээс нь аюун чичирч буй болой, — чинхүү хэмээвээс, чиний Эзэнтний гэсгээлээс болгоомжлон цэрвэх ёстой бөлгөө!

	60(58). Сэхээрэхүйн өдөр тохиохоос өмнө Бид хөнөөгөөгүй буюу хатуу гэсгээлээр нэрвээгүй нэг ч суурин байхгүй болой, — энэ бүхэн сударт зураастай буй болой!

	61(59). Түрүү түрүүчийн ард түмэн билэгдлийг худал зүйл хэмээсэн нь түүнийг дахин илгээхээс Биднийг түдгэлзүүлсэн болой, — Бид самуд нарын нүдийг нээх үүднээс тэдэнд нэг ингэ илгээсэн атал тэд нар түүнтэй шударгуу  бусаар харьцсан бөлгөө. Чинхүү хэмээвээс, Бид билэгдлийг (буруу номтныг) аюутгахын үүднээс илгээдэг болой.

	62(60). Бид чамд ийн хэлсэн бөлгөө: “Чинхүү хэмээвээс, чиний Эзэнтэн хүмүүнийг эзэмдмүй!” Тэгээд Бид гагцхүү хүмүүнийг сорих хэмээн чиний нүдэнд үзэгдсэнийг хийгээд Коранд хараасан ёдрын модыг чамд харуулсан буюу. Бид ийнхүү тэд нарыг аюутгах хэмээвч ингэснээр тэдний үл хүлцэхүйг улам бүр даамжруулах бөлгөө.

	63(61). Бид сахиус нарт ийн хэлснийг чи санагтун: “Адамд сүслэн мөргөгтүн!” Тэгэхүйд тэд нар Иблисээс бусад нь мөргөсөн болой. Тэр хэлжүхүй: “Чиний шавраар бүтээсэнд мөргөдөг нь би юм уу?” 

	64(62). Тэр (бас) хэлрүүн: “Чи харж байна уу, энэ чинь Чиний надаас илүү хүндлэгч. Сэхээрэхүйн өдөр хүртэл Чи миний хугацааг сунгах аваас Би түүний үр удмыг цөөн хэдээс бусдыг нь хөнөөх болмуй”. 

	65(63). (Эзэнтэн) хэлрүүн: “Зайлагтун! Тэдний дотроос чиний мөрөөр дагагсдын хувьд, — чинхүү хэмээвээс, та нарын шагнал халуун там болмуй, тэр бол төгс гүйцэд шагнал баймуй!

	66(64). Чи дуу хоолойгоороо татаж чадахыгаа тэдний дундаас уруу тат, тэдний эсрэг морьтой, явган хамаг дайчин хүчээ явуул,тэдний эд хөрөнгө, үр хүүхдийг хуваалц, юм амла”, — шулам гагцхүү залилах үүднээс л амладаг шүү дээ!

	67(65). Ямар ч атугай, чи Миний боол нарыг үл захирмуй, чиний Эзэнтний ивээл (тэднийг хамгаалахад) хүрэлцээтэй бөлгөө”.

	68(66). Танай Эзэнтэн бол Өөрийн хишгийг та нарт хүртээх хэмээн та нарын төлөө далай тэнгисээр хөлөг онгоц аялуулагч; Тэр бээр та нарт чин энэрэлтэй буюу!

	69(67). Та нарыг далай тэнгист явж ахуйд гай тохиох аваас та нарын Аллахын хажуугаар хурайлан дуудагсад дэргэд чинь эс байх болой. та нарыг аварч газар дээр гаргаваас та нар Биднээс нүүр буруулдаг амуй. Чинхүү хэмээвээс, хүмүүн үл талархагч буюу!

	70(68). Тэр бээр доорх газрыг чинь хага татаж та нарыг залгиулах буюу та нар дээр чулуун мөндөр буулгахаар айлдахаас та нар үнэхээр ангижирсан юм уу? Тэгж гэмээ нь та нарт өмөөрөгч эс олдмуй.

	71(69). Эсвэл Тэр бээр та нарыг дахин (далайд) аваачиж, эс сүсэглэсний чинь төлөө үхлийн шуургаар хөнөөнө гэж эмээхгүй байна уу? Тэгж гэмээ нь Биднээс хамгаалах ямар ч туслагч та нарт эс олдмуй.

	72(70). Бид Адамын хөвгүүдэд хүндлэл илтгэн, газар дэлхий, далай тэнгисээр хэсүүлж, тэдэнд сайн бүхнээр хишиг хайрлан, Өөрийн бүтээсэн олон юмнаас дээгүүр өргөмжилсөн болой.

	73(71). Бид хүмүүн төрөлхтнийг (ард түмэн бүрээс) даамалтай нь дуудан цуглуулах өдөр ирж тэдний дансыг баруун гарт нь атгуулах аваас түүнийг тэр бээр (баяртай) уншмуй, тэгэхүйд тэднийг хумсхан чинээ ч эс гомдоох болой.

	74(72). Энэ хорвоод сохор агч нөгөө хорвоод бүр төөрөлдөгч сохор баймуй.

	75(73). Тэд нар чамайг уруу татан, Бидний чамд чин үнэний дагуу сэнхрүүлснээс маань холдуулах, бас чамаар Бидэнд (худлаа) юм наалгахад тун ойрхон байсан, — тэгсэн ахул тэд чамайг анд нөхрөө болгох асан буй за.

	76(74). Бид чамайг (сүсгийг чинь) бататгаагүй сэн бол чи бага ч гэсэн тийшээ хэвийх асан болой.

	77(75). Тэгсэн ахул Бид чамд оногдох Бидний цээрийг чамайг амьдадаа ч, үхсэний дараа ч давхар амсуулах асан болой. Тэгсэн аваас Биднээс хамгаалах ямар ч туслагч чамд эс олдмуй.

	78(76). Тэд чамайг энэ газраас зайлуулахын учир хөөж явуулахыг санаархаж асан бөлгөө. Хэрэвзээ тэгсэн сэн бол тэд чамаас хойш тэнд нэг их удахгүй байсан болой, — 

	79(77). чамаас өмнө илгээсэн зөнч мэргэдтэй Бидний тогтоосон жаяг тийн болой. Тэндээс чи өөрчлөлтийг эс олмуй.

	80(78). Нар хэвийж үдшийн бүрийг зөгнөх үед мөргөлөө үйлдэгтүн. Үүр цайж өдрийг зөгнөхүйд Коранаа уншигтун, — чинхүү хэмээвээс, Кораныг үүрээр уншихуйд гэрчтэй байдаг болой.

	81(79). Шөнийн цагт сэрүүн байж сэтгэлээ бодон сайн дураараа мөргөлөө хичээгтүн, — чиний Эзэнтэн чамд үнэн сайхан орныг хүртээх болмуй.

	82(80). Бас хэлэгтүн: “Аяа, Эзэнтэн минь ээ! Намайг үнэний үүдээр оруул, намайг бас үнэний үүдээр гарга, Өөрийн тусламж болгож надад хүч чадал, эрх мэдэл хайрла”.

	83(81). Хэлэгтүн: “Чин үнэн тодорч, худал алга болжухуй, — худал юм алга болох учиртай шүү дээ”.

	84(82). Сүсэгтэнд энэрэл, илаарьшил болох юмыг Бид Коранаар хайрладаг бөгөөд үл сүсэглэгсдийн гагцхүү хохирлыг өсгөдөг буюу.

	85(83). Бид хүмүүнд хишиг хүртээхүйд тэр нүүр буруулан холддог бөлгөө, тэгснээ гай тохиохуйд арга ядан цөхөрдөг болой.

	86(84). Хэлэгтүн: “Алив хүмүүн сэтгэлийнхээ аясаар биеэ авч явдаг болой. Хэний зам илүү шулуун буйг Танай Эзэнтэн сайн мэдмүй”.

	87(85). Тэд нар чамаас сүнсний тухай шалгаамуй. Хэлэгтүн: “Сүнс бол миний Эзэнтний айлдвараар бүтдэг бөлгөө. Та нарт бага мэдлэг хайрласан буюу”.

	88(86). Хэрэвзээ Бид тийн хүссэн сэн бол Бид чамд нээн таниулсан юмаа буцааж авч чадах сан, тэгсэн байх аваас чи чиний Эзэнтний энэрэл өршөөлөөс өөр 

	89(87). өмөөрөгчийг Биднээс эс олмуй. Түүний өгөөмөр нь чиний хувьд энгүй бөлгөө!

	90(88). Хэлэгтүн: “Бүх хүмүүн хийгээд жинн Коран лугаа төстэй юм бүтээхээр цуглаад, бие биеэ тусалж дэмживч тийм юмыг бүтээж эс чадах болой”.

	91(89). Бид хүмүүсийн төлөө энэ Коранд янз бүрийн утга бүхий шад үлгэрийг тусгасан боловч олонх хүмүүс гөжүүдлэн үл сүсэглэх бөлгөө.

	92(90). Тэд нар хэлрүүн: “Газраас бидэнд булаг гаргаж өгөхөөс нааш бид Чамд үл итгэмүй,

	93(91). эс бөгөөс чи дал мод, усан үзмийн ороонгын цэцэрлэг буй болгож дундуур нь гол яралзуулан эс урсгах аваас,

	94(92). эс бөгөөс чи цэцэрхэж байгаа шигээ тэнгэрийн мандлыг бидэн дээр хэсэг хэсгээр нь эс буулгах аваас, эсвэл Аллахтай хамт эс ирвээс, сахиус нарыг бидэнд (эс танилцуулбаас),

	95(93). эс бөгөөс чамд алтан тоног бүхий байшин эс байх аваас, эсвэл чи тэнгэрт эс авирч гарах аваас. Гэхдээ бидний уншиж чадах судрыг бидэнд буулгаж ирэхээс нааш чамайг дээшээ авирсан гэж үл итгэмүй”. Хэлэгтүн: “Миний Эзэнтнийг шагшин магтмуу! Би элч болсон жирийн хүн биш юм уу?”

	96(94). Хүмүүс гагцхүү “Аллах (ердийн) хүнийг элчээр томиллоо гэж үү дээ?” хэмээн ярьдаг нь зам мөрийг заагч нэгэнт ирчхээд байхад тэд түүнд итгэхэд саад болж буй бөлгөө. 

	97(95). Хэлэгтүн: “Хэрэвзээ сахиус нар газар дээр зүгээр явж байдаг сан бол Бид сахиусыг тэдэнд элч болгон тэнгэрээс буулгах сан билээ”.

	98(96). Хэлэгтүн: “Та, бидний хооронд Аллах гэрч болохоос илүү яах вэ дээ, — Тэр бээр Өөрийн боол нарыг мэддэг бөгөөд хардаг шүү дээ!”

	99(97). Гагцхүү Аллахын залан чиглүүлэгсэд шулуун замаар замнамуй. Түүний төөрөлдсөн чигээр нь орхигсдод Түүнээс өөр өмөөрөгч эс олдмуй. Хэнийг ч бай, Бид тэднийг сэхээрэхүйн өдөр сөхрөн унасан сохор, хэлгүй, дүлий байдлаар цуглуулмуй, — тэдний оромж халуун там, тэгээд гал намсах бүрийд Бид түүнийг дүрэлзүүлэн өрдмүй.

	100(98). Тэд нар Бидний билэгдэлд итгэхгүй бас “Бид нар яс, чандруу болчихсон хэр нь буцаад шинэ бүтээл болж сэхээрэх юм гэж үү?” хэмээн ярьж асных нь шан ийм байх бөлгөө.

	101(99). Тэнгэр, газрыг бүтээсэн Аллах тэдгээр шиг юмыг бүтээх чадалтайг тэд үнэхээр харахгүй байна уу; Тэр бээр тэдгээрийн ямар ч эргэлзээгүй хугацааг товлосон буй, — тэгэвч буруу номтнууд мугуйдлан үл сүсэглэхээс бусад алив юмыг үгүйсгэдэг болой.

	102(100). Хэлэгтүн: “Та нар Эзэнтний хайр хишгийн санг эзэмдэж байсан ч түүнийг үрэн таран хийхээс аюуж, өөртөө хав дарж байх асан бөлгөө”. Чинхүү хэмээвээс, хүмүүн хирэг болой!

	103(101). Бид Мусад есөн яруу тод билэгдэл хайрласан болой, — Исраилын хөвгүүдээс асуугтун; Түүнийг тэдэн дээр ирэхүйд Фараон хэлжүхүй: “Муса, чи адаар шидлүүлсэн юм шиг надад санагдмуй!”

	104(102). Тэр хариулруун: “Үүнийг гагцхүү тэнгэр, газрын Эзэнтэн тод билэгдэл болгож буулгасныг чи мэдэж буй болой, ээ Фараон минь, чамайг үхэх учиртай хэмээн би ч гэсэн бодож байнам!”

	105(103). Тэгэхүй дор (Фараон) тэднийг бүгдийг нь тэр газраас хөөн гаргахыг сэджүхүй, — гэвч Бид түүнийг хийгээд хамт байгсдыг нь живүүлсэн бөлгөө.

	106(104). Үүний дараа Бид Исраилын хөвгүүдэд ийн хэлсэн болой: “Газар дээр амар жимэр аж төрөгтүн, сүүлчийн амлалтын цаг ирэхүйд Бид та нарыг бүгдийг чинь хамтад нь цуглуулах болмуй”. 

	(105). Бид Кораныг чин үнэний товчоо болгон илгээж эл судар дээрээс чин бээр буусан бөлгөө. Харин чамайг Бид гагцхүү дуулгаачин, сэнхрүүлээчин болгон илгээсэн билээ.

	107(106). Чамайг хүмүүст (бөөнд нь бүү уншиг), завсар гаргаж уншиг хэмээн Бид Кораныг хуваасан бөлгөө. Тийнхүү Бид түүнийг цувуулан хайрласан амуй.

	108(107). Хэлэгтүн: “Та нар түүнд сүсэглэнэ үү, эс сүсэглэнэ үү, — түүнээс өмнө мэдлэгийн хишиг хүртэгсэд — тэдэнд судар уншиж ахуйд бахлаа газар шүргүүлэн залбиран унаж, (108). “Аяа, Эзэнтнээ шагшин магтмуу! Түүний амлалт биелжүхүй!” хэмээдэг болой.

	109(109). Бахлаа дэвсэн газар унаж, нулимс мэлмэрүүлэх бөгөөд тэр бээр тэднийг улам номхруулдаг болой”.

	110(110). Хэлэгтүн: “Та нар Аллах гэж хурайлна уу, Рахман гэж хурайлна уу, Түүнийг ямар ч нэрээр хурайлсан хамгийн сайхан алдар Түүнийх бөлгөө”. Залбирал мөргөлөө чанга бүү унш, гэхдээ шивнэхийн хэрэггүй, дундыг баригтун.

	111(111). Хэлэгтүн: “Хөвгүүд хийгээд эн зэрэгцэх хань үгүй Аллахыг шагшин магтмуу, Түүнд доромжлолоос өмөөрөх хамгаалагчийн хэрэг үгүй болой. Түүний аугаа сууг мандуулан өргөмжлөгтүн!”

АГУЙ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Өөрийн боолд (утгын) бартаа гаргаагүй дээдийн бичиг хайрласан Аллахыг шагшин магтмуу! — 

	2(2). аугаа гэсгээлийн тухай (нүгэлтэн нарт) сануулахын учир, сүсэглэн шүтэж буян үйлдэгсдэд сайхан шан оногдох тухай тааламжит мэдээгээр тэднийг баярлуулахын учир (айлдсан) тэгш шулуун (дээдийн бичиг), (3). сүсэгтэн нар тэнд эгнэгт оршмуй.

	3(4). “Аллах Өөртөө хүү авчихуй” хэмээн яригсдыг аюутгахын учир (айлдсан дээдийн бичиг).

	4(5). Энэ тухай тэдэнд мэдлэг байхгүй, эцэг дээдэст нь ч байгаагүй болой. Тэдний амнаас гарч буй үгнийх нь (нүгэл) асар их. Тэд үүгээр зөвхөн худал юм хэлэх бөлгөө.

	5(6). Чи тэднийг судар шүтсэнгүй хэмээн уй гашууд автан, тэдний мөрөөр үхлийн замд ч өөрийгөө оруулж магадгүй буюу.

	6(7). Хүмүүсийг үйлээрээ хэн нь дээр болохыг сорихын учир Бид газарт буй бүх юмыг түүний чимэг болгосон болой.

	7(8). Бид түүн дээр буй бүх юмыг (яваандаа) үржил шимгүй тоос чандрууны овоо болгох бөлгөө.

	8(9). Агуйг эзэгнэн суугчид хийгээд Ракима нь (хүмүүсийн нэр бичигдсэн самбар) Манай билэгдлийн доторх гайхамшгуудын нэг асан тухай чи бодож байв уу? 

	9(10). Хөвгүүд агуйд нуугдаад ийн хэлжүхүй: “Эзэнтэн минь ээ, энэрэл нигүүлслээ бидэнд хайрлаач! Бидний үйлийг зөв хэмээн бидэнд төгс итгэл өгөөч”.

	10(11). Тэгээд Бид агуйд нь тэдний чихийг өнө удаанаар бөглөсөн болой.

	11(12). Бид тэдний аль омог хамтлаг нь агуйд өнгөрөөсөн он жилүүдийнхээ хязгаарыг илүү тоолж чадахыг мэдэхийн учир тэднийг дараа нь сэрээсэн бөлгөө. 

	12(13). Бид тэдний тухай чин үнэнээр хүүрнэж баймуй: Тэд нар бол Бурханд сүсэглэсэн хөвгүүд асан, тэгээд Бид тэдний буяны замын хичээл зүтгэлийг бататгасан буюу,

	13(14). Тэд босож ийн ярьж ахуйд нь сэтгэл зүрхийг нь бас бататгасан буюу: “Манай Эзэнтэн бол тэнгэр, газрын Бурхан. Бид Түүнээс өөр бурхныг хэзээ ч эс хурайлмуй, — эс тэгвээс бид хязгаарыг зөрчсөн юм өгүүлсэн болмуй.

	14(15). Харин эд нар, манай хотынхон, Түүнээс гадуур өөр бурханд мөргөхөөр хурайлан дууджухуй. Тэгвэл эд нар (тэр бурхдынхаа) эрх мэдлийнх нь нотолгоог харуулах нь яасан юм бэ! Ер нь Аллахыг гүтгэхээс илүү нүгэл гэж бий сэн бил үү!”

	15(16). Та нар тэднийг хийгээд тэдний Бурханаас гадуур хурайлагсдыг нэгэнт орхисон ахул нуугдахын учир агуй руу явцгаагтун. Танай Эзэнтэн та нарт энэрэл хайраа хүртээж, үйлсийг чинь сайны мөрөөр оруулж өгөх бөлгөө.

	16(17). Тэгэхүйд чи нар мандахдаа агуйгаас баруун гар тийш хэвийж, жаргахдаа тэднийг зүүн гар талаар нь даялан гарахыг хармуй. Тэд нар дунд нь сэлүүн газар хэвтэж асан бөлгөө. Энэ бол Аллахын олон билэгдлийн нэг болой: Аллах замыг заасан ахул шулуун замаар замнамуй, Түүний төөрөлдсөн чигээр нь орхигсод, — тэд бээр ивээгч хийгээд жолоодогчийн алиныг ч эс олмуй.

	17(18). Хэдийгээр тэд нар чухамдаа унтаж байгаа ч чи тэднийг сэрүүн буй гэж бодож байж магадгүй буй за, Бид тэднийг баруун, зүүнгүй хөрвөөлгөж, нохой нь хоёр хөлөө босгон дээгүүр сунгасан (хэвтэж) байх ажгуу. Хэрэвзээ чи тэд нарыг харсан ахул айдаст автан, ухаан жолоогүй зугтаж одох асан болой.

	18(19). Тэднийг бие биеэсээ асууг хэмээн дараа нь Бид тэд нарыг сэрээсэн болой. Тэдний нэг нь асууруун: “Та нар энд хэр удсан бэ?” Тэд хариулруун: “Бид өдөр юм уу, хугас өдөр болбой”. Тэд (цааш нь) хэлрүүн: “Та нарын энд хэр удсаныг танай Эзэнтэн илүү мэдмүй; байгаа мөнгөө өгөөд нэгийгээ хот руу явуул, — хэний хоол хүнс илүү цэвэрхэн буйг тэр бээр хараг, тэгээд та нарт хэрэгтэй юмыг дотроос нь олж ирэг; гэхдээ тэр даруухан байж, та нарын тухай хэнд ч эс хэлбэл зохимуй.

	19(20). Хэрэвзээ тэд та нарыг олох аваас эсвэл чулуугаар нүдэж эсвэл өөрийнхөө шашинд албадан оруулмуй, — тэгэх ахул та нар Эзэнтний буяныг хэзээ ч эс үзмүй”.

	20(21). Аллахын айлдвар хэчнээн үнэн байдгийг цаадуулд нь мэдүүлэхийн учир, (тохиох) цагийн тухайд эргэлзээ эс байлгахын учир Бид тэдэнд ийнхүү мэдээлсэн бөлгөө. Хараач, тэд нар юу хийх тухайдаа хэдийнээ зөрөлдсөн баймуй; зарим нь хэлрүүн: “Тэдний дээгүүр байшин баригтун!” Гэвч Эзэнтэн нь тэдний тухай илүү мэдэх болой, — юу хийх тухайд дийлсэн хэсэг нь хэлжүхүй: “Бид тэдний дээгүүр сүм баримуй!”

	21(22). Тэд ийн маргалдах буюу: “Тэд нар гурвуулаа байсан, дөрөв дэх нь нохой асан болой”. Нөгөөдүүл нь мэдэхгүй юмаа тааж ийн хэлрүүн: “Тавуулаа байсан, зургаа дахь нь тэдний нохой”. (бас ийн) хэлрүүн: “Долуулаа байсан, нохой нь найм дахь нь”. Хэлэгтүн: “Миний Эзэнтэн тэдний тоог илүү мэдмүй, зөвхөн цөөхөн хэд энэ тухай мэдэх болой”.

	22. Чи энэ тухай тэдэнтэй бүү маргалд, энэ маргаан шууд эс шийдэгдэх учраас тэдний хэнээс нь ч энэ тухай бүү асуу.

	23(23). “Би үүнийг маргааш бүтээчихмүй” гэх маягийн юм, (24). “Эзэнтэн тийн таалах аваас” хэмээн нэмж хэлэхгүйгээр, хэзээ ч бүү яригтун. Хэрэвзээ яаж ийгээд мартсан байх аваас Эзэнтнээ дурсан санаж, (бушуухан) хэлэгтүн: “Миний Эзэнтэн намайг үүнээс ч шулуун зам руу ойртуулж магадгүй”.

	24(25). Тэгээд тэд нар тэр агуйдаа гурван зуун жил болжухуй, үүн дээр дахиад нэмэх нь ес.

	25(26). Хэлэгтүн: “Тэдний тэнд хэчнээн удсаныг Аллах илүү мэдмүй”, — Тэр бээр тэнгэр, газрын нууцыг харьяалмуй. Тэр бээр яасан хурц харж, яасан сонор сонсоно вэ! Тэдэнд Түүнээс өөр ивээгч үгүй, Тэр бээр шийдвэр гаргахдаа хэнийг ч хань эс татах бөлгөө!”

	26(27). Бурханы судраас чамд гийснийг уншигтун; Түүний айлдварыг хэн ч эс өөрчилмүй, Түүнийхээс (заяахаас) өөр оромжийг чи эс олмуй.

	27(28). Эзэнтний нигуурыг эрэлхийлэн нар мандах хийгээд жаргахын үес Эзэнтнээ хурайлан дууддаг хүмүүстэй сэтгэлдээ эв найртай аж төрөгтүн, энэ насны жаргал цэнгэлийг эс хүсэхийн учир тэднээс хараа эс салгагтун; Биднийг дурсах сэтгэл зүрхийг нь эгүүрд умартуулсан, хүсэл тачаалдаа автсан, үйлс явдал нь хэт даврагсдаар бүү дөрлүүлж явагтун.

	28(29). Хэлэгтүн: “Чиний Эзэнтнээс чин үнэн үүдмүй: хэн хүссэн нь сүсэглэмүй, хэн хүссэн нь буруу номтон чигээрээ үлдмүй. Бид үл сүсэглэгсдэд майханчлан бүчиж авах галыг зэхсэн буй; тэд нар тусламж гуйх аваас усаар туслахуйд тэр нь хайлсан төмөр лүгээ адил тэдний нүүрийг мулз хуйхалмуй, — ямар муухай унд, ямар муухай орон бэ!

	29(30). Чинхүү хэмээвээс, сүсэглэн шүтэж буян үйлдэгсэд, — сайныг үйлдэгсдийн шанг Бид үл хөнөөмүй.

	30(31). Тэдэнд голын усаар ундаалсан цэцэрлэг оногдмуй; тэд алтан бугуйвч зүүж, ногоон пүүсүү хийгээд хоргой өмсгөлтэй, сайхан суудалд тухлан залрах бөлгөө! Ямар алдар гавьяатай шагнал, ямар сайхан орон вэ?

	31(32). Чи тэдэнд хоёр хүнийг шад үлгэрээр таниулагтун: Бид нэгэнд нь эргэн тойронд нь дал мод тарьсан усан үзмийн хоёр цэцэрлэг байгуулж, дундуур нь тариан талбай татсан болой. (33). Хоёр цэцэрлэг үр жимсээ өгч, түүнээс юуг ч эс хөнөөсөн бөлгөө. 

	32. Тэдгээрийн дундуур гол урсгавай. (34). Цэцэрлэгийн эзэн (их) ургац авчихуй, тэгээд нөгөө нөхөртэйгөө ярилцах зуур ийн өгүүлрүүн: “Би чамаас эд хөрөнгөөр баян, (туслагчдаараа) илүү алдартай ажгуу”.

	33(35). Тийнхүү тэр бээр өөрийн сэтгэлийг гомдоож, цэцэрлэг рүүгээ (бахдалтай) оржухуй. Тэгээд хэлрүүн: “Энэ бүхнийг хэзээ нэгэн цагт үгүй болно хэмээн эс бодном,

	34(36). бас сэхээрэх цаг тохионо гэж эс бодном. Намайг Эзэнтэн рүү минь буцааж аваачих юм бол би тэндээс оронд нь үүнээс илүү юм олмуй”. 

	35(37). Гэтэл ярилцаж асан нөхөр нь ийн хариулруун: “Чамайг эхлээд чандруунаас, дараа нь дуслаас бүтээж, тэгснийхээ хойно төвшитгөн хүн болгогчдоо үнэхээр сүсэглэхгүй байна гэж үү?

	36(38). Миний тухайд гэвэл: тэр бол Аллах, миний Эзэнтэн, би Түүнд хэнийг ч хань болгон хурайлдаггүй болой!

	37(39). Чи цэцэрлэг рүүгээ орохдоо: “Аливааг Эзэнтний таалал мэдмүй! Би Аллахтай баймааж нь хүчтэй билээ!” гэж хэлэхэд яагаад болохгүй сэн бэ? Хэрэвзээ би чамаас мөнгө, хүүхдээр ядуу харагдаж байгаа бол,

	38(40). миний Эзэнтэн надад чиний цэцэрлэгээс илүү юм хайрлаж магадгүй, харин чинийх дээр гай буулгаваас энэ чинь нүцгэн гүвээ болж хувирмуй.

	39(41). Эсвэл ус нь газар луу шингэн алга болохуйд чи түүнийг хайж олж эс чадах бөлгөө”.

	40(42). Тэгээд түүний хамаг үр жимс хөнөөлд нэрвүүлэхүйд тэр бээр зарсан хүч, хөрөнгөндөө харамсан, аргаа баржухуй, тэр бээр эдүгээ үндсээрээ хувхай хоосрон зогсож баймуй; тэгээд хэлрүүн: “Ээ чааваас! Өөрийн Эзэнтэнд хэнийг ч хань болгохгүй байх минь яав даа!”

	41(43). Тийнхүү түүнд Бурханы өөдөөс тус болох нэг ч амьтан байсангүй, өөрөө ч (гайгаа) гэтлэх хүч байсангүй болой.

	42(44). Өмгөөл, аврал гагцхүү жинхэнэ Бурхан Аллахад л буй бөлгөө! Шагнал хийгээд эцсийн төгсгөл хайрлах тухайд Түүнээс илүү нь үгүй бөлгөө.

	43(45). Чи шад үлгэрээр энэ хорвоогийн аж төрлийг тэдэнд таниул: тэр бол Бидний тэнгэрээс буулгадаг ус лугаа адил болой, — газрын ургамал түүнийг шингээн авмуй; тэгтэл тэр нь гандан хатаж, салхинд хийсэх хуурай хог болмуй. Чинхүү хэмээвээс, Аллах алив юмыг эрхшээмүй!

	44(46). Эд агуурс хийгээд хөвгүүд бол зөвхөн энэ насны чимэг, харин байнга орших — сайн үйлс болбоос чиний Эзэнтний нигуур дор шангийн хувьд ч, найдварын хувьд ч илүү бөлгөө.

	45(47). Бид уулсыг байрнаас нь хөдөлгөх тэр өдөр чи газар хавтгай буйг үзмүй, Бид хэнийг ч үлдээхгүй бүгдийг нь цуглуулах болой.

	46(48). Тэд нар чиний Эзэнтний нигуур дор эгнэн очмуй. (Эзэнтэн): “За та нар, анх та нарыг бүтээсэн янзаар буцаж ирцгээжүхүй. Тэгэхэд та нар товлосон хугацаанд эргэж уулзах тухай амлалтаа Биднийг ёсоор эс болгоно хэмээн бодож асан болой”.

	47(49). Тэгээд үйлийнх нь дансыг гаргаж тавихуйд, түүнд байгаа юмнаас нүгэлтнүүд яаж айдаст автахыг чи харах бөлгөө. Тэд хэлрүүн: “Ээ лай минь! Их, бага ялгаагүй алив хэргийг үлдээлгүй бүртгэдэг ямар хаашаа данс гээч вэ, энэ чинь!” Тэд нар үйлдсэн бүхнээ тэндээс улайн цайн олох бөгөөд чиний Эзэнтэн тэднийг нэгийг нь ч шударгуу  бусаар үл гомдоомуй.

	48(50). Бид сахиус нарт ийн хэлсэн болой: “Адамд мэхийн мөргөцгөөгтүн!” Тэд нар Иблисээс бусад нь мөргөжүхүй. Тэр жиннүүдийн нэг асан бөгөөд өөрийн Бурханы айлдварыг ёсоор эс болгосон атал та нар түүнийг, түүний үр удмынхныг Миний оронд ивээгчээр авах юм гэж үү? Тэд бол та нарын дайсан! Үл сүсэглэгчдийн хувьд энэ арилжаа ямар хортой вэ!

	49(51). Би тэнгэр, газрыг хийгээд өөрсдийг нь бүтээхдээ тэднийг гэрчээр дуудаагүй болой. Зам алдуулагсдыг Би туслах болгон эс авмуй.

	50(52). Тэр нэгэн өдөр Тэр бээр ийн хэлмүй: “Та нарын зохиосон Миний хань бологсдыг дуудагтун”. Тэд нар дуудавч цаадуул нь эс хариулмуй, тэгээд Бид тэдний хоорондуур хөлгүй ангал үүсгэмүй.

	51(53). Нүгэлтнүүд халуун тамын галыг харах бөгөөд тийшээ орох совин нь татмуй. - түүнээс зайлахын аврал үгүй болой!

	52(54). Эл Коранд Бид хүмүүст зориулан янз бүрийн шад үлгэр таниулсан боловч хүмүүн ихэнхдээ гөжүүдэлдэг болой.

	53(55). Хүмүүст зам мөрийг заагч ирчхээд ахуйд сүсэглэх хийгээд Бурханаас өршөөл гуйхад нь өвөг дээдэст нь тохиосон хувь (сүйрэл), нүүрлэчхээд байгаа гэсгээлээс өөр юу ч саад болоогүй бөлгөө.

	54(56). Бид дуулгаачин, сэнхрүүлээчнээс өөрөөр элч нарыг үл илгээдэг болой, гэвч үл сүсэглэгсэд маргахдаа үнэнийг няцаахын тулд гагцхүү худлаа хэлэхийг өмнөө барьж, Манай билэгдэл хийгээд тэднийг сэнхрүүлж бүхий аливаа юмаар доог тохуу хийдэг болой.

	55(57). Эзэнтний билэгдлийг сануулсаар атал, гар нь юу хурааснаа умартан, түүнээс нүүр буруулагчаас илүү нүгэлтэн гэж байх уу. Бид үл ойлгог хэмээн түүний зүрхийг битүүмжилж, чихийг нь дүлийрүүлсэн болой.

	56. Чи тэднийг шулуун зам руу дуудсан ч тэд тэр замаар эс явмуй.

	57(58). Гэвч чиний Эзэнтэн — энэрэл хийгээд өршөөлийг эзэгнэгч — хэрэвзээ Тэр бээр тэднийг хураасан (нүглийнх нь) төлөө гэсгээхээр таалсан ахул тэр цээрээ түргэлэх нь эргэлзээгүй болой. Харин тэдэнд товлосон хязгаар буй бөгөөд тэд Түүнээс гадуур хэзээ ч оромж эс олох бөлгөө.

	58(59). Нүгэл тарьж асных нь төлөө Бид эдгээр гацаа сууриныг тийнхүү хөнөөсөн бөгөөд тэр хөнөөлд Бид товлосон хязгаар тавьж байсан болой.

	59(60). Муса өөрийн зарцад ийн хэлрүүн: “Хэчнээн жил явах хэрэг гарсан ч хамаагүй, хоёр тэнгисийн бэлчрийг хүрэхээс нааш би үл зогсмуй”.

	60(61). Гэтэл тэд бэлчир хүрэхийн цагт загасныхаа тухай таг мартаж, тэр нь далай руу хачин сэлж одсон ажгуу. 

	61(62). Тэд цааш өнгөрөн явсны дараа тэр бээр зарцдаа хэлрүүн: “Чи бидэнд хоол хий, энэ аянд бид их ядарсан баймуй”.

	62(63). Гэтэл тэр хэлрүүн: “Хясааны тэнд зогсоход би загасаа мартжухуй. Шулам намайг мартуулж, би тэр тухай санасангүй, тэр (загас) далай руу хачин сэлж оджухуй”.

	63(64). Тэр хэлрүүн: “Бид чухам үүнийг хүсэж асан болой!” Тэгээд тэр хоёр яг өөрсдийн мөрөөр буцжухуй.

	64(65). Бид энэрэл хайраа хүртээж, Манай мэдлэг, мэргэн ухаанд сургасан Манай боолуудын нэгийг тэд олжухуй.

	65(66). Муса түүнд хэлрүүн: “Шулуун замын тухай чиний сурсан юмнаас хэсэгхэнийг ч атугай чамаар заалгахын тулд би чамайг дагаж явж болох сон болов уу?”

	66(67). Тэр хариулруун: “Чи надтай тэвчээрээ барьж эс чадмуй.

	67(68). Чи учрыг нь мэдэхгүй юмныхаа тухайд яаж тэвчээртэй байх сан билээ?”

	68(69). Муса хэлрүүн: “Хэрэвзээ Аллах таалах аваас чи намайг тэвчээртэй байхыг хармуй. Би чиний үгнээс яасан ч гарахгүй болой”.

	69(70). Тэр хэлрүүн: “Чи намайг дагах юм бол намайг дахин ярихаас нааш юу ч бүү асуугтун”.

	70(71). Тэгээд тэд явцгаажухуй. (Завь тааралдахад) түүн дээр гараад тэр бээр завийг цоолсон ажгуу. Муса (тэсэлгүй) ийн хэлрүүн: “Чи энд байгсдыг живүүлэх гэж завийг цоолов уу? Чи хачин юм хийж баймуй!”

	71(72). Тэр хэлрүүн: “Чамайг надтай тэвчээрээ барьж эс чадмуй гэж би хэлээгүй сэн бил үү?”

	72(73). Тэр хэлрүүн: “Мартсаны төлөө намайг бүү зэмлэ, миний явдалд надад төвөг бүү удагтун”.

	73(74). Тэгээд тэд цааш явцгаажухуй. Явж байтал нэгэн хөвгүүн тааралдсанд (нөгөө хүн) түүнийг алчихавай. Муса (бас л тэсэлгүй) ийн хэлрүүн: “Алж талж нүгэл үйлдээгүй хүнийг чи хөнөөлөө, чи муухай хэрэг үйлджүхүй!”

	74(75). Тэр хэлрүүн: “Чамайг надтай тэвчээрээ барьж эс чадмуй гэж би хэлээгүй сэн бил үү?”

	75(76). Муса хэлрүүн: “Үүнээс хойш би чамаас ямар нэг юм асуух аваас намайг дагуулж явахаа болигтун, — тийнхүү би чамаас уучлал гуйсан болмуй”.

	76(77). Тэгээд тэд явцгаажухуй. Яв явсаар нэгэн сууринд хүрч нутгийн хүмүүсээс идэх юм гуйсан боловч тэд нүүр эс өгчүхүй. Тэр сууринд хариугүй нурах гэж буй нэг хана байхыг тэд олж үзээд тэр бээр түүнийг засчухуй. Муса хэлрүүн: “Чи хүссэн сэн бол үүний төлөө өртөг авч болох байж дээ”.

	77(78). Тэр хэлрүүн: “Бид энд салцгаана, гэхдээ эхлээд би чиний тэсэж ядаад асан юмны учрыг тайлж өгмүй.

	78(79). Миний цоолсон завь далай дээр ажиллаж асан ядуусынх, тэдний цаана хамаг завийг хүчээр булааж авдаг хаан байсан учраас би тэр завийг эвдэлсэн болой.

	79(80). Хөвгүүний хувьд гэвэл түүний эцэг эх нь үнэнч сүсэгтнүүд бөгөөд тэр дуулгаваргүй, сүсэггүйн хувьд тэдэндээ гай тарина хэмээн бид эмээсэн болой.

	80(81). Тэдний Эзэнтэн тэдэнд оронд нь (сэтгэлээр) ариун, илүү энэрэл бүхийг хайрлаасай хэмээн бид хүссэн бөлгөө.

	81(82). Нөгөө хана бол (тэр) хотод буй хоёр өнчин хүүхдийн юм бөгөөд түүний дор тэдний өмч болох эрдэнэс буй болой. Тэдний эцэг сүсэгтэн хүн байсан учраас чиний Эзэнтэн тэднийг насны цээнд хүрч Бурханы таалал ёсоор эрдэнэсээ гаргаж аваг хэмээн болгоосон ажгуу. Би үүнийг өөрийн үзэмжээр үйлдээгүй болой. Чиний тэсэж ядаад асан юмны тайлбар ийм буюу”.

	82(83). Тэд нар чамаас Зуль-Карнайны тухай асуумуй. Хэлэгтүн: “Би та нарт түүний түүхийг ярьж өгмүй”.

	83(84). Бид түүнийг газар дээр бататгаж, түүнд бүхий л юманд хүрэх зам, арга хэрэгслийг өгсөн болой, (85). Тэр нэг замаар (сонгож) явжухуй.

	84(86). Тэр бээр нар жаргатал яваад, нар бохир булгийн усанд шингэж байхыг олж үзжүхүй. Түүний хажууд хүмүүс байжухуй.

	85. Бид хэлрүүн: “Аяа, Зуль-Карнайн! Чи эднийг шийтгэж болмуй, эс бөгөөс уудам сэтгэл гаргаж болмуй”.

	86(87). Тэр хэлрүүн: “Бид нүгэлтнүүдийг шийтгэмүй, — тэгээд тэд Бурхан дээр буцаж очихуйд Тэр бээр тэднийг хатуу гэсгээлээр цээрлүүлэх болой.

	87(88). Харин сүсэглэн шүтэж, буян үйлдэгсдэд бид сайхан шан хайрламуй, манай айлдварыг ёсоор болгоход тэдэнд төвөггүй байх болой”. 

	88(89). Дараа нь өөр замаар явжухуй,

	89(90). Тэр бээр нар мандах газрыг хүртэл яваад, Бид цонох нарнаас хоргодох хаалт өгөөгүй ард түмний дээрээс нар мандаж байхыг үзжүхүй.

	90(91). Тийм байж! Тэгээд Бид тохиосон бүх юмны тухай мэдлэгтэй болсон буюу.

	91(92). Тэр бээр дахин замд гарчухуй.

	92(93). Яв явсаар хоёр саадын завсар хүрч тэнд хэл бараг эс ойлгох ард түмэн байхыг олж үзжүхүй.

	93(94). Тэд нар хэлрүүн: “Ээ Зуль-Карнайн! Гог, Магог хоёр газар дээр нүгэл тарьж баймуй. Чи бидний хооронд хэрэм барихын учир биднээс алба татвар эс авах сан болов уу?”

	94(95). Тэр хэлрүүн: “Миний Эзэнтний надад хайрласан хүч чадал надад дээр бөлгөө. Та нар (хүн) хүчээр тусал, би та нарын хоорондуур хэрэм барьж өгмүй.

	95(96). Надад төмөр авчрагтун”. Тэгээд хоёр уулын хоорондох зайг (төмрөөр) дүүргэмэгц тэр хэлрүүн: “Хөөрөгд!” Төмөр гал мэт улайсахуйд тэр хэлрүүн: “Түүнийг над дээр авчрагтун! Би дээрээс нь хайлсан төмөр асгамуй”. 

	96(97). Тэгээд түүнийг давж ч чадахгүй, нүхэлж ч чадахгүй болжухуй.

	97(98). Тэр хэлрүүн: “Энэ бол миний Эзэнтний энэрлээс бүтвэй.

	98. Миний Эзэнтний амлалт ёсоор болохын цагт Тэр бээр үүнийг нунтаг хайрга болгомуй, — миний Эзэнтний амлаж байгаа юм бол чин үнэн болой”. 

	99(99). Тэгээд Бид тэднийг хооронд нь хэрэлдүүлэн үлдээмүй.  — бүрээн дуу цангинаж, Бид тэднийг бөөнд нь цуглуулмуй.

	100(100). Тэгээд Бид нүгэлтнүүдийн нүдний өмнө халуун тамыг харуулах бөлгөө, — 

	101(101). Миний билэгдлийг үл танихын учир нүд нь хөшигтэй, үл сонсохын учир (чих нь дүлий) агч нүгэлтнүүдэд.

	102(102). Үл сүсэглэгсэд Миний оронд Миний боол нарыг өөртөө өмгөөлөгч болгон авч болох мэт үнэхээр бодоо юу? Бид тэдэнд халуун тамыг оромж болгон зэхсэн буй болой.

	103(103). Хэлэгтүн: “Өөрсдийн үйлээс хамгийн их хохирол үзэгсдийн тухай та нарт дуулгах уу?

	104(104). Энэ насны хүчин зүтгэл нь хий хоосон өнгөрөгсдийн тухай, — тэд нар өөрсдөө бол сайхан үйл хийж асан хэмээн бодож байжухуй”. 

	105(105). Өөрсдийн Эзэнтний билэгдэлд хийгээд Түүнтэй буцаж уулзах тухайд үл итгэгсэд, — тэдний ажил үйлс талаар өнгөрч, сэхээрэхүйн өдөр Бид тэдэнд ямар ч жин эс өгөх бөлгөө.

	106(106). Бурханд эс сүсэглэсний төлөө, Миний билэгдлийг тоглоом болгож, Миний элч нарыг дооглож асны төлөө тэдэнд оногдох шан бол халуун там!

	107(107). Харин сүсэглэн шүтэж, буян үйлдэгсэд — тэдний оромж нь диваажингийн цэцэрлэг,

	108(108). тэд тэндээс явах ямар ч хүсэлгүйгээр тэндээ эгнэгт оршмуй.

	109(109). Хэлэгтүн: “Хэрэвзээ Эзэнтний айлдварыг бичихийн тулд далайн ус бэх болж хувирсан байхад, Бид дээр нь дахиад төдий чинээг нэмсэн байхад ч миний Эзэнтний айлдварын үг барагдахаас өмнө тэр бэх ширгэх буй за”.

	110(110). Хэлэгтүн: “Би бол ердөө л та нар шиг хүн болой. Танай бурхан цорын гагц Бурхан гэсэн нандин нууц надад тодорсон бөлгөө. Өөрийн Эзэнтэнтэй уулзах найдвар тавигсад сайн үйлээ үйлдэн, Эзэнтнээ шүтэхдээ өөр бурхдыг бүү хурайлан дуудаж байг”.

МАРЙАМ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Каф-Ха-Йа-‘Айн-Сад (2). Чиний Эзэнтний Өөрийн боол Закарияд хүртээсэн энэрэл хайрын тухай хүүрнэл.

	2(3). Тэр бээр өөрийн Бурханыг нууцаар дуудан хурайлж,

	3(4). Тэр бээр ийн залбирчухуй: “Аяа, Эзэнтэн минь ээ! Миний яс хэврэгшин өгөршиж, үсэнд маань хяруу гялалзах болжухуй. 

	4. Гэхдээ Эзэнтэн Чамдаа мөргөн залбирахдаа хэзээ ч адис ерөөлийн чинь гадна үлдэж байгаагүй болой. 

	5(5). Миний ойрынхон надаас хойш (Бурханы зам мөрийг алдах вий хэмээн) би аюуж баймуй, гэтэл эхнэр маань үргүй билээ; Чи Өөрөөсөө надад залгамжлагч хайрлаач!

	6(6). Тэр намайг залгамжилж бас Йакубын удам судрыг үргэлжлүүлмүй. Аяа, Эзэнтэн минь, Өөрийн таалалд түүнийг нийцүүлэгтүн!

	7(7). “За Закария, Бид чамд Йахйа нэртэй хөвгүүний тухай баярт мэдээ дуулгаж байнам. 

	8. Бид ийм нэрийг урьд өмнө хэнд ч өгч байгаагүй болой”.

	9(8). Тэр хэлрүүн: “Аяа, Тэнгэр минь, эхнэр маань үргүй, миний өтөл нас тартагтаа тулчхаад байхад надад яаж хүү заяах юм бол?”

	10(9). (Сахиус) хэлрүүн: “Чиний Эзэнтэн ийн айлджухуй: “Энэ бол Надад төвөггүй зүйл. Би урьд нь чамайг бүтээсэн шүү дээ, тэгэхэд чи, чинхүү хэмээвээс, юу ч бус байсан бөлгөө””

	11(10). Тэр хэлрүүн: “ Аяа Эзэнтэн минь ээ! Билэгдлээ надад илгээж хайрлаач!” Тэр бээр хариулруун: “Чамд илгээж буй тэмдэг юу вэ гэвэл чи бие эрүүл атал гурван шөнө хүнтэй эс ярих бөлгөө”.

	12(11). Тэр бээр шүтээний өргөөнөөс ард түмэн рүүгээ гарч (Аллахыг) өглөө, оройгүй шагшин магтаж байхыг тэдэнд (дохиогоор) уриалжухуй.

	13(12). “Йахйа, дээдийн бичгийг бүх чадлаараа баримтал!” Түүнийг хөвгүүн ахуйд Бид мэргэн ухаан, 

	14(13). нигүүлсэх сэтгэл, мөн гэгээн ариуныг хайрласан болой. Тэр бээр Бурханы хилэнгээс аюудаг, (14). эцэг эхдээ халуун сэтгэлээр ханддаг асан бөгөөд харгис дарангуйлагч бус, үгнээс гардаггүй байжухуй.

	15(15). Түүний мэндэлсэн өдөр, түүний нас барах өдөр, түүний сэхээрэх өдөр тэр энх амгалан байх болтугай!

	16(16). Дээдийн бичигт буй Марйамыг санагтун. Тэр бээр гэр бүлээсээ дорно зүг холдон оджухуй,

	17(17). тэгээд тэднээс (тусгаарлан) өөрийн урдуур хөшиг татжухуй. Бид түүн рүү Манай сүнсийг явуулсанд тэр түүний өмнө жинхэнэ эр хүн болж очсон болой.

	18(18). Марйам хэлрүүн: “Би чамаас аврах авралыг Машид Нигүүлсэгчээс хайж баймуй. Хэрэвзээ чи Түүнээс аюух аваас (надад ганц алхам ч бүү ойрт).

	19(19). Тэр хэлрүүн: “Би бол чамд ариун хүү хайрлахын тулд яваа зөвхөн чиний Эзэнтний элч болой.

	20(20). Марйам хэлрүүн: “Надад нэг ч эр хүн хавьтаагүй байхад, би (шалиг завхай) байгаагүй атал би яаж хүүхэдтэй болох сон билээ?”

	21(21). Тэр хэлрүүн: “Чиний Эзэнтэн ийн хэлжүхүй: Энэ надад төвөггүй. Бид түүнийг хүмүүст билэгдэл, Манай энэрэл хайр болгомуй, энэ явдал ёсоор болох бөлгөө!” 

	22(22). Марйам жирэмсэн болоод түүнийг авч хамтдаа хол газар явж оджухуй.

	23(23). Тэр их өвдсөнөөс (төрөлтийн) дал мод руу ирсэн ажгуу. Тэгээд ийн үглэж баймуй: “Би энэ бүхнээс өмнө эрт үхэж далд орж мартагдах минь яав аа!” 

	24(24). Тэгтэл (сахиус)дороос нь ийн хэлрүүн: “Бүү гунь! Чиний Эзэнтэн доогуур чинь горхи урсгасан болой.

	25(25). Наад дал модоо доргио, дээрээс чинь болсон, шинэ жимс бууж ирмүй,

	26(26). Идэж уу, баярлан баяс! Харин хүн харах аваас, 

	27. ийн хэлэгтүн: “Би Машид Нигүүлсэгчид мацаг барих андгай тавьсан, өнөөдөр хүнтэй юм эс яримуй”.

	28(27). Тэр бээр хүүгээ тэвэрсээр ард түмэн дээрээ иржүхүй. Тэд нар өгүүлрүүн: “Аяа, Марйам! Чи сонстож дуулдаагүй хэрэг хийсэн ажгуу!

	29(28). Аяа, Харуны дүү минь! Эцэг чинь гажигтай байгаагүй, эх чинь ч бас шалиг завхай яваагүй болой”. 

	30(29). Марйам түүн рүү (хүүхэд рүүгээ) заажухуй. Тэд хэлрүүн: “Бид өлгийтэй хүүхэдтэй яахин ярих билээ?”

	31(30). Гэтэл хүүхэд өгүүлрүүн: “Би Аллахын боол болой. Тэр бээр надад дээдийн бичиг илгээж, намайг зөнч мэргэн болгожухуй.

	32(31). Тэгээд намайг хаа ч байсан, газар сайгүй адислан ерөөсөн бөлгөө. Намайг амьд яваа цагтаа мөргөл үйлдэж, ариуслын өглөг өгч байхыг Тэр бээр номносон буюу,

	33(32). Ээждээ энэрэлтэй, дуулгавартай байхыг (номнож), намайг ихэмсэг шазруун, арчаагүй өчүүхэн эс болгожухуй.

	34(33). Миний мэндэлсэн өдөр, миний үхэх өдөр, миний сэхээрэхүйн өдөр надад энх амгаланг заяажухуй”.

	35(34). Чин үнэний дагуу бол Марйамын хүү Иса ийм асан бөгөөд тэд нар энэ тухайд эргэлзсээр байдаг болой.

	36(35). Аллах Өөртөө хүү авах учиргүй бөлгөө. Аяа, Түүнийг шагшин магтмуу! Тэр бээр ямар нэг үйлийг болгоохоор шийдэх аваас зөвхөн “Болтугай!” хэмээхүйд тэр нь ёсоор болдог буюу.

	37(36). Чинхүү хэмээвээс, Аллах миний Эзэнтэн, мөн та нарын Эзэнтэн, — Түүнийг шүтэгтүн: энэ болбоос шулуун зам болой.

	38(37). Гэтэл тэдний дунд омог бүлгийнхэн зөрөлдөн харгалдах бөлгөө. Үл сүсэглэгсэд очих ёстой аугаа өдрөөс лайгаа эдэлмүй.

	39(38). Тэд Бидний нигуур дор ирэх өдрөө (мэргэдийн ухуулж, заналхийлж асныг) мөн ч тод сонсож, харна даа! Нүгэлтнүүд эдүгээ илэрхий төөрөлдөж буй бөлгөө.

	40(39). Тэдэнд харамсан зовох өдрийн тухай сануулагтун, — энэ хэрэг нэгэнт шийдэгдсэн буй. Гэтэл тэд нар үл тоомсорлон, эс сүсэглэж буй болой.

	41(40). Чинхүү хэмээвээс, Бид газар хийгээд түүн дээр аж төрж бүхийг өвлөмүй, бас тэд нар Бидэн дээр буцаж ирэх болой.

	42(41). Энэ сударт Ибрахимын тухай дурсагтун. Чинхүү хэмээвээс, тэр бээр үнэн сүсэгтэн бас мэргэн асан болой.

	43(42). Тэр бээр эцэгтээ ийн хэлжүхүй: “Аяа, эцэг минь ээ, сонсох ч үгүй, үзэх ч үгүй, ямар ч тус эс болох нэгнийг чи юунд шүтнэ вэ?

	44(43). Аяа, эцэг минь ээ! Чиний ухаанд эс гүйсэн мэдлэг надад тодрон иржүхүй, тиймийн учир намайг дагагтун, би чамайг шулуун зам мөрөөр хөтөлмүй.

	45(44). Аяа, эцэг минь ээ! Шулмыг бүү шүт, тэр чинь Машид Нигүүлсэгчийг эс сонсогч бөлгөө.

	46(45). Аяа, эцэг минь ээ! Машид Нигүүлсэгчийн гэсгээл чамайг нэрвэж, чи шулмын хамаатан болно хэмээн би аюуж баймуй!”

	47(46). Тэр хэлрүүн: “Аяа, Ибрахим, чи үнэхээр миний бурхдаас няцах юм гэж үү? Чи энэ тухайд биеэ барьж эс чадах аваас би чамайг чулуугаар нүдмүй. Надаас өнө удаан зайл!”

	48(47). (Ибрахим) хариулруун: “Чи амар амгалан байх болтугай! Миний Бурхан намайг энэрдгийн учир би Түүнээс чамайг өршөөхийг гуймуй.

	49(48). Би та нараас хийгээд та нарын Аллахаас гадуур шүтэгсдээс салмуй. Би өөрийнхөө Бурханыг хурайлмуй, тэгэхүйд миний Эзэнтэн нигүүлсэн ивээж юуны магад”.

	50(49). Тэгээд түүнийг тэднээс хийгээд Аллахаас гадуур тэдний шүтэгсдээс салсны дараа Бид түүнд Исхак, Йакуб хоёрыг хайрлаж, бүгдийг нь мэргэд болгосон бөлгөө.

	51(50). Бид тэдэнд энэрэл өршөөлөө хайрлаж, тэдэнд чин үнэний яриаг эрхэм болгосон буюу.

	52(51). Энэ сударт Мусаг бас дурсагтун. Чинхүү хэмээвээс, тэр бээр чин сэтгэлтэй асан, элч ч асан, зөнч мэргэн ч асан болой.

	53(52). Бид түүнийг уулын баруун талаас дуудаж, нууцаар ярилцахын учир Бидэн рүү ойртуулсан болой.

	54(53). Тэгээд Бид энэрэл хайрын сэтгэлээр түүний дүү Харуныг мэргэн болгож соёрхсон бөлгөө.

	55(54). Энэ сударт Исмаилыг бас дурсагтун. Чинхүү хэмээвээс, тэр бол хэлсэн амандаа үнэнч асан болой. Тэр бээр элч ч асан, мэргэн ч асан болой.

	56(55). Тэр бээр мөргөлөө үйлдэж, ариуслын өглөг өгч байхыг ард түмэндээ номносон бөгөөд өөрийн Бурханы ивээл таалалд багтаж асан болой.

	57(56). Энэ сударт Идрисийг бас дурсагтун. Чинхүү хэмээвээс, тэр бээр үнэн сүсэгтэн, бас мэргэн асан болой.

	58(57). Тэгээд Бид түүнийг (бусдаас) дээгүүр өргөмжилсөн буюу.

	59(58). Эд нар бол Аллах энэрэл өршөөлөө хайрласан мэргэд асан болой. (Тэд) Адамын үр удмынхнаас, бас Бидний Нухтай хамт авч явагсдаас, Ибрахим, Исраилын удмынхнаас, бас Бидний сонгон авч, шулуун зам мөрөөр залагсдын дотроос (дурдаж) буй мэргэд билээ: Тэдэнд Машид Нигүүлсэгчийн билэгдлийг уншиж байхад тэд газар сөхрөн мөргөж, уярлын нулимс мэлмэрүүлдэг асан болой.

	60(59). Тэднээс хойш өөр өөр үеийнхэн ирж, өөрсдийн хүсэл тачаалд хөтлөгдөн уншлага мөргөлийг хөнөөжүхүй. Тэднийг сүйрэл тосож буй болой.

	61(60). Гэвч гэмшин сүсэглэж, буян үйлдэгсэд,- эд нар диваажинд орж, тэднийг юугаар ч эс гомдоомуй, — 

	62(61). Тэд Машид Нигүүлсэгчийн боол нартаа нууцаар амлаж асан мөнхийн цэцэрлэгт (залармуй); чинхүү хэмээвээс, Түүний амлалт ёсоор болмуй!

	63(62). Тэд тэнд дэмий хоосон яриа эс сонсмуй: гагцхүү “Энх амгалан!” (тэнд тийн мэндэлмүй). Өглөө, орой хэзээ ч тэдэнд хэрэгтэй бүхэн нь бэлэн баймуй. 

	64(63). Бидний боолчуудаас сүсэглэн шүтэж, буян үйлдэгсдэд Биднээс өв болгон өгдөг цэцэрлэг ийм буюу.

	65(64). Бид гагцхүү чиний Эзэнтний зарлиг болсныг дээрээс буулган хүртээдэг болой. Бидний өмнө буй, та нарын ард буй бүхэн хийгээд тэдгээрийн хооронд буй бүхэн гагцхүү Түүнд харьяалдаг бөлгөө. Чиний Эзэнтэн юуг ч эс мартмуй! — 

	66(65). Тэнгэр, газар хийгээд тэдгээрийн дунд ахуй бүхний Эзэнтэн. Тиймийн учир Түүнийг шүтэгтүн, тийнхүү шүтэхдээ хатамж тэсвэрээ хичээгтүн! Чи Түүнтэй ижил нэртийг мэдэх сэн бил үү? 

	67(66). Хүмүүн өгүүлрүүн: “Би үхлээ гэхэд дахиад амьд болох юм гэж үү дээ?”

	68(67). Хүнийг юу ч биш байхад Бид түүнийг анхлан бүтээснийг тэр эс санана гэж үү?

	69(68). Бид тэднийг шулмын хамт цуглуулахаа чиний Эзэнтний алдрыг барин тангараглаж баймуй, дараа нь халуун тамыг тойруулан сөхрүүлмүй.

	70(69). Дараа нь Бид Машид Нигүүлсэгчид онцгой дуулгаваргүй байгсдыг бүлэг болгоноос гаргаж ирмүй.

	71(70). Чинхүү хэмээвээс, хэн тэнд бусдаас илүү шатах ёстойг Бид хэнээс ч илүү мэдэх болой.

	72(71). Халуун тамаар эс дайрагч та нарын дотор нэг ч байхгүй бөлгөө. Энэ тухайн ёсоор болгох зарлиг чиний Эзэнтний баруун мутарт буй болой.

	73(72). Дараа нь Бид сүсэгтэн нарыг тэндээс авран, нүгэлтнүүдийг тэнд нь сөхөрсөн чигээр нь орхимуй.

	74(73). Тэдэнд Манай яруу тод билэгдлийг уншиж ахуйд үл сүсэглэгсэд сүсэгтэн нарт ийн хэлрүүн: “Хоёр хүй хамтлагийн аль нь илүү төвхнөсөн бэ, бүрэлдүүний хувьд аль нь (нүд) илүү баясгах вэ?

	75(74). Тэднээс төвхнөлт хийгээд өнгө жавхаагаараа илүү хэчнээн олон үеийнхнийг Бид тэднээс өмнө хөнөөсөн билээ (тэдэнд сануулагтун).

	76(75). Хэлэгтүн: “Төөрөлдөж байгсдад Машид Нигүүлсэгч амласан юмаа нүдэнд нь харагдах хүртэл хязгаарыг сунгамуй,

	77. эсвэл шийтгэл, эсвэл (үйлээ эдлэх) цаг иртэл; тэгэхэд тэд хэн нь үнэхээр муу байртай, сул цэрэгтэйг мэдэх болмуй.

	78(76). Шулуун замаар замнагсдад Аллах залуураа өсгөн нэмэгдүүлмүй.

	79. Буянт үйл бүтээн байгсад шагнал хийгээд хишгээр чиний Эзэнтэнд нь хамгийн сайн нь баймуй.

	80(77). Манай билэгдэлд эс сүсэглэсэн атал “Мэдээж надад эд баялаг, үр удам өгч таармуй!” хэмээн яригсдыг чи үзсэн болов уу?

	81(78). Тэр бээр нандин нууцыг мэддэг болоо юу, эсвэл Их Нигүүлсэгчтэй гэрээ байгуулаа юу?

	82(79). Аяа, үгүй болой! Бид түүний ярьж бүхийг бичиж аваад, — зовлонг нь нэмэгдүүлэн, (дахин дахин) сунгах болой.

	83(80). Бид түүний ярьж буй сайхан юмыг өвлөн авч, тэр өөрөө юу ч үгүй Бидэн дээр ирэх болмуй.

	84(81). Тэд нар өөрсдөдөө суу алдар, түшиг тулгуур болгох хэмээн Аллахаас гадуур бурхдыг зохиожухуй.

	85(82). Үгүй шүү! Тэд нар энэ үеийнхнийг няцааж, тэдний дайсан болмуй.

	86(83). Үл сүсэглэгсдийг муу үйлд тухирахын учир Бид тэдэн рүү шулмын цэргүүдийг явуулсныг чи харахгүй байна гэж үү?

	87(84). Тиймийн учир тэднийг эсэргүүцэх гэж бүү яарагтун, Бид тооцоог нь хөтөлж буй болой.

	88(85). Бид нар буянтнуудыг Машид Нигүүлсэгчийн хүндэт элчин болгон цуглуулах тэр өдөр,

	89(86). Нүгэлтнүүдийг мал услахаар туух мэт халуун там руу хөөх тэр өдөр,

	90(87). Машид Нигүүлсэгчээс тийн зөвшөөрөл авагсдаас өөр хэн ч (бусдыг) өмөөрч эс чадах болой.

	91(88). Тэд нар бас ийн яримуй: “Машид Нигүүлсэгч Өөртөө хүү авчихуй”. (89). Энэ бол та нар бузрыг илэрхийлж буй болой.

	92(90). Үүнээс болж тэнгэр нурж, газар хагарч, уул чандруу болон унахад бэлэн буй. 

	93(91). Машид Нигүүлсэгчийг хүү авсан хэмээн худлаа хэлсний учир тэр болой. (92). Машид Нигүүлсэгч Өөртөө хүү авах ёсон үгүй болой.

	94(93). Тэнгэр, газарт буй хэн боловч Машид Нигүүлсэгч дээр гагцхүү боол маягаар ирдэг болой; (94). Тэр бээр тэднийг бүрэн тоогоор нь нэгд нэгэнгүй мэдэх бөлгөө.

	95(95). Сэхээрэхүйн өдөр тэд нар Түүн дээр нэг нэгээрээ ирмүй.

	96(96). Чинхүү хэмээвээс, Бурханд сүсэглэн, буянт үйлийг бүтээгсдэд Машид Нигүүлсэгч энэрэл хайраа соёрхмуй. 

	97(97). Чамайг буянтнуудыг түүгээр баясга, гөжүүдлэн зөрөгчийг сэрэмжлүүл хэмээн Бид (Кораныг) чиний хэлээр амархан ойлгогдохоор бүтээсэн бөлгөө.

	98(98). Тэд нараас өмнө хэчнээн олон үеийнхнийг Бид хөнөөсөн билээ (тэдэнд сануул), — Чи тэдний үгүйдээн нэгийг нь ч болов мэдэрч байна уу? Тэднээс (өчүүхэн боловч) чимээ сонсож байна уу?

ТА-ХА

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Та-Ха. (2). Чиний гай зовлонгийн (эх) болгох гэж Бид чамд Коран хайрласан бус болой,

	2(3). гагцхүү Бурханаас аюугсдад сануулга болгох хэмээн,

	3(4). өндөр тэнгэрийг босгож, газрыг бүтээгчийн хишиг болгож,

	4(5). Машид Нигүүлсэгч — Тэр бээр дээдийн сэнтийд заларсан бөлгөө.

	5(6). Тэнгэр, газарт хийгээд, тэдгээрийн хооронд буй, бас газар дор ахуй бүхэн Түүнд харьяалмуй.

	6(7). Чи чанга ярилаа гэхүйд (чамд ямар ч ашиггүй), Тэр бээр нууц төдийгүй түүнээс далд юмыг ч мэдэх бөлгөө. 

	7(8). Аллах! Түүнээс өөр бурхад үгүй болой. Түүнд олон сайхан алдар буй.

	8(9). Чи Мусагийн тухай өгүүлэмжийг сонссон уу?

	9(10). Тэр бээр галыг олж хараад гэр бүлийнхэндээ ийн хэлжүхүй: “(Эндээ) байцгаа, би гал буйг мэдэрч баймуй. 

	10. Би та нарт тэндээс цуцал авчирч магадгүй, эсвэл галын тэндээс зөв зам би олмуй”.

	11(11). Тэгээд гал руу дөхөж очтол түүнд ийн сонсогджухуй: “Аяа, Муса!

	12(12). Чинхүү хэмээвээс, Би чиний Эзэнтэн болой. Чи Тувагийн ариун хөндийд байна шүү дээ, тиймийн учир гутлаа тайлагтун!

	13(13). Би чамайг шилж сонговой, — Миний чамд ятган сэнхрүүлэхийг сонсогтун.

	14(14). Чинхүү хэмээвээс, Би бол Бурхан, Надаас өөр бурхан үгүй бөлгөө! Зөвхөн Надад зүтгэ, гагцхүү Намайг санаж мөргөл үйлдэгтүн!

	15(15). Чинхүү хэмээвээс, цаг нь дөхөж баймуй,

	16. алив хүнийг хичээл зүтгэлээрээ хишиг хүртэг хэмээн Би тэр цагийг нээхэд бэлэн баймуй.

	17(16). Чи өөрийгөө эс хөнөөхийн учир тэр цагийн тухайд үл итгэн өөрийн хүсэл тачаалд автагсдад хөтлөгдөн бүү самуур.

	18(17). Муса, чиний баруун гарт чинь юу байна вэ?”

	19(18). Тэр хэлрүүн: “Энэ бол миний таяг; би үүнийг тулдаг болой, бас малдаа (модны) мөчир сэлтийг үүгээр унагаж өгдөг болой, бас өөр ч юманд хэрэг болмуй”.

	20(19). (Эзэнтэн) хэлрүүн: “Муса, наадахаа хаягтун!”

	21(20). Тэгэхүйд тэр бээр таягаа хаяжухуй. Тэгтэл тэр нь могой болон мурилзан хөдөлжүхүй.

	22(21). (Эзэнтэн) хэлрүүн: “Бариад ав, бүү аюугтун; Бид буцаагаад хуучнаар нь болгомуй.

	23(22). Одоо чи гараараа сүвээгээ дар, чамд ямар ч хоргүйгээр бас нэгэн билэгдэл болж цайран гялалзах болмуй.

	24(23). Чамд Манай аугаа их билэгдлээс үзүүлэхийн тулд ингэмүй.

	25(24). Фараон руу очигтун, — тэр бээр аливаа хязгаарыг зөрчсөн болой”. 

	26(25). Муса хариулруун: “Аяа, Эзэнтэн минь ээ! Миний цээжийг тавирааж өгөөч,

	27(26). миний ажлыг хөнгөлж аль, 

	28(27). миний хэлний ээдрээг тайлж аль:

	29(28). тэд нар миний яриаг ойлгодог болог.

	30(29). Манай гэрийнхнээс надад туслагч өгөөч,

	31(30). миний дүү Харуныг.

	32(31). миний хүчийг түүгээр бататгаж аль,

	33(32). түүнийг миний үйлд хүчин хамсагч болго,

	34(33). бид хоёр Чамайг цуцалтгүй алдаршуулж байя (34). цуцалтгүй хурайлж байя:

	35(35). Чи бол бидний хурц хараат Ажиглагч шүү дээ”.

	36(36). (Аллах) хариулруун: “Муса, чиний хүссэнийг ёсоор болгосон болой,

	37(37). чинхүү хэмээвээс, Бид чамд өөр нэг удаа ч энэрлээ хайрласан шүү дээ,

	38(38). Тэгэхэд чиний эхэд дараахыг тушаан ятгасан билээ:

	39(39). “(Хүүхдээ) хөлөг онгоцонд хийж, голд зоргоор нь тавь, голын урсгал онгоцыг эрэг дээр гаргаж хаямуй; тэгэхүйд түүнийг Миний дайсан, түүний дайсан гаргаж авмуй”. Чамд Би бээр энэрэл хайраа илгээж,

	40. тэд нар чамайг Миний мэлмий дор өсгөн бойжуулаг хэмээн тийн илгээсэн болой.

	41(40). Тэгээд эгч чинь хүрч ирээд ийн хэлснийг санагтун: “Түүнийг асран бойжуулах хүнийг та зааж өгч болох сон болов уу?” Бид тийнхүү эх чинь тайвшран тайтгараг, уйтгар гунигаа умартаг хэмээн чамайг эхэд чинь буцаасан болой. Дараа нь чи нэгэн хүнийг хөнөөхүйд Бид чамайг алив түгшүүр хийгээд гэсгээлээс аварч, олон янзын сорилд өртөөсөн бөлгөө. 

	42. Аяа Муса, чи тэгээд олон он жилийг Медйаныхны дунд өнгөрөөж, зураг ёсоор ийшээ буцаж ирсэн болой!

	43(41). Тэгээд Би чамайг Өөртөө сонгосон бөлгөө.

	44(42). Чи болоод чиний дүү Миний билэгдэлтэй явцгаагтун, Намайг дурсах тухайд та нарын хичээл зүтгэл бүү сулраг.

	45(43). Фараон алив хоригийг зөрчсөн шүү дээ, та хоёр түүн рүү очигтун,

	46(44). гэхдээ түүнтэй эвээр ярилцагтун, тэр ятгалгыг хүлээн авч Бурханы хилэнгээс аюудаг болж мэдэх юм”. 

	47(45). Тэд нар хэлрүүн: “Эзэнтэн минь ээ! Түүнийг бидэнтэй адайр харилцах юм уу, ёс бус авирлах болов уу хэмээн бид аюуж байнам”. 

	48(46). Тэр бээр хэлрүүн: “Бүү аюугтан, Би та хоёртой хамт буй, Би сонсож, харж байнам.

	49(47). Тиймийн учир түүн рүү очиж ийн хэлэгтүн: “Бид бол чиний Эзэнтний элч нар. Чи Исраилын хөвгүүдийг бүү зовоо, тэднийг бидэнтэй явуулагтун. Бид чам дээр Бурханы билэгдэлтэй ирсэн, тэрхүү зам мөрийг заагчийг дагагсад энх амгаланг олмуй.

	50(48). Түүнийг худал үг хэмээн нүүр буруулагсдад гэсгээл оногдох нь бидэнд нэгэнт илэрхий болсон бөлгөө”.

	51(49). (Фараон) өгүүлрүүн: “Муса, та нарын Эзэнтэн чинь хэн юм бэ?” 

	52(50). Муса хэлрүүн: “Манай Эзэнтэн бол аливаа юмыг хэлбэртэй, шинжтэй болгоод дараа нь тэдгээрийг зөв зам мөрөөр хөтлөгч бөлгөө”.

	53(51). (Фараон) асууруун: “Түрүү түрүүчийн үеийнхний байдал ямар байгаа вэ?”

	54(52). Муса хэлрүүн: “Энэ тухай мэдлэг миний Эзэнтний номд буй, миний Эзэнтэн алдах буюу мартахыг эс мэдмүй”.

	55(53). Тэр бол та нарт газрыг өлгий болгон хайрлаж, дээгүүр нь та нарын төлөө зам татаж, тэнгэрээс ус буулгаж, түүгээрээ янз бүрийн ургамлыг хосоор нь бүтээж өгсөн болой.

	56(54). Хүртэцгээгтүн, мал сүргээ дээр нь бэлчээгтүн! Чинхүү хэмээвээс, оюун ухаантанд зориулсан билэгдэл энд буй болой.

	57(55). Бид та нарыг түүнээс бүтээсэн бөгөөд түүн рүү чинь бас буцааж, дахиад түүнээс та нарыг давтан гаргаж ирэх болой.

	58(56). Тэгээд Бид түүнд Манай бүх билэгдлийг үзүүлэхүйд тэр бээр худал үг хэмээн нүүр буруулсан бөлгөө.

	59(57). Тэр хэлрүүн: “Муса, чи биднийг шидэлж байж газар нутгаас минь зайлуулах гэж ирсэн юм биш биз?

	60(58). Тэгвэл бид ч бас чамд тиймэрхүү шидийг үзүүлж чадна шүү дээ. Бидэнд болоод өөртөө уулзах цагийг товлогтун, бид ч, чи ч түүнийг өөрчлөх ёсгүй, тэгвээс уулзах газрын тухайд бид адилхан (боломжтой) баймуй”.

	61(59). (Муса) хэлрүүн: “Баярын өдрийг та нарын болзоот цаг болгоё, хүмүүс өглөөгүүр яаралгүй цугласан байвал зохимуй”.

	62(60). Фараон тэндээс явж, арга мэхээ бэлтгээд (өглөөгүүр) буцаж иржүхүй.

	63(61). Муса тэдэнд ийн хэлжүхүй: “Та нар лайгаа эдэлмүй! Аллахыг бүү гүжирдэн гүтгэгтүн, 

	64. тэгэх аваас Тэр бээр та нарыг гэсгээлээр ниргэмүй”. Худал гүжир зохиогсдын алив муу санаа сөнөдөг бөлгөө!

	65(62). Тэд нар хэрэг явдлаа шүүн хэлэлцэж нууцлан зөвлөлджүхүй.

	66(63). Тэд нар хэлрүүн: “Мэдээж, тэр хоёр бол хоёулаа илбэчин, тэгээд та нарыг шидэлж газар нутгаас чинь зайлуулж,үлгэр жишээ зам мөрийг чинь хөнөөхийг санаархаж баймуй.

	67(64). Арга мэх юугаан нийлүүлэн нэгдэн нягтрагтун, — хэн ялсан нь өнөөдөр аз жаргалтай болмуй!”

	68(65). (Тэд цааш нь) хэлрүүн: “Муса, (таягаа) чи эхлээд хаях юм уу, эсвэл бид түрүүлж хаях юм уу?”

	69(66). Тэр хэлрүүн: “Үгүй ээ! Та нар эхлээд хаягтун!” Тэгтэл тэдний дээс, таяг нь тэдний ид шидийн хүчээр хөдлөөд эхлэх шиг түүнд санагджухуй.

	70(67). Тэгэхүй дор Мусаг айдас эзэмдэн авчихуй.

	71(68). Бид хэлрүүн: “Бүү аюугтун! Чи тэднээс дээгүүр бөлгөө.

	72(69). Баруун гартаа барьж буй юмаа хаягтун, тэгэхүй дор тэр чинь тэдний шидлэн буй болгосныг залгимуй; тэдний буй болгосон зүйл бол зөвхөн шидтэний эгэл ов мэх төдий болой, — гэвч шидтэн хаашаа ч зүглэсэн бай аз жаргалыг олж эс чадах болой”.

	73(70). Тэгвээс шидтэнүүд сөхрөн унажухуй. Тэгээд хэлрүүн: “Бид Муса хийгээд Харуны Бурханд төгс итгэвэй!”

	74(71). Фараон өгүүлрүүн: “Намайг зөвшөөрөхөөс өмнө та нар түүнд итгэлээ гэж үү дээ? Энэ бол та нарыг шидэлж сургасан гол хүн чинь байж таарах нь. Би та нарын хөл, гарыг сөөлжүүлж тас цавчаад, дал модон дээр цовдлон тэлүүрдмүй, тэгвээс та нар хэний гэсгээл хатуу бөгөөд нөр удааныг мэдэх болмуй”. 

	75(72). Тэд хэлрүүн: “Бидэнд тодрон ирсэн яруу билэгдлээс хийгээд биднийг бүтээгчээс чамайг илүүд эс үзмүй. Чи шийдэж буй бүх юмаа шийдэгтүн, чиний шийдвэр чинь зөвхөн энэ насанд хамаатай бөлгөө. (73). Бидний нүгэл болон чамаас болж арга буюу үйлдсэн шидлэлийг маань өршөөг хэмээн бид Эзэнтэндээ төгс итгэсэн болой. Аллах чамаас илүү бөгөөд эгүүрдийнх шүү дээ!”

	76(74). Эзэнтнийхээ нигуур дор нүгэл өвөрлөн ирэгч тамд унах бөгөөд тэр тэндээ үхсэн ч биш, амьд ч биш байдаг бөлгөө.

	77(75). Харин Түүн рүү буян үйлдэж, сүсэглэн ирэгчдийн хувьд (шангийн) дээд шат, — 

	78(76). голын усаар эмжсэн Эдемийн цэцэрлэг, тэд тэнд эгнэгт оршмуй. Ариусан ирэгсдэд ийм шан оногдох буюу.

	79(77). Мусад Бид ийн сэнхрүүлсэн болой: “Чи Миний боолуудтай шөнө гарч, тэдэнд далай дээгүүр хуурай зам тавьж өгөгтүн. 

	80. (Фараоны) нэхэн хөөхөөс бүү эмээгтүн, юунаас ч бүү аюугтун!”

	81(78). Тэгээд Фараон тэдний араас цэрэглэн нэхэхүйд далай тэднийг нөмрөх ёсоор нөмрөн авчихуй. (79). Фараон ард түмнийхээ замыг алдуулж, тэднийг шулуун замаар хөтлөөгүй шүү дээ.

	82(80). “Исраилын хөвгүүд ээ! Бид та нарыг дайснаас чинь аварч,(Тор) уулын баруун хажууг та нарт амлаад талхалсан будаа, бүднэ шувуугаар та нарт хишиг хайрласан болой.

	83(81). Бидний хайрлаж буй хишгээс хүртэцгээгтүн, гэхдээ хүртэх тухайд бүү даварцгаагтун, эс тэгвээс та нар Миний хилэнд өртмүй. Миний хилэнд өртсөн хүнийг үхэл нэрвэдэг шүү дээ. 

	84(82). Гэхдээ, чинхүү хэмээвээс, гэмшин сүсэг бишрэлээ хичээн буян хурааж шулуун замаар замнагсдыг Би энэрэн өршөөдөг болой.

	85(83). (Муса) чи ард түмнээсээ түрүүлэх гэж юунд ингэтлээ яарна вэ?” 

	86(84). Тэр хэлрүүн: “Тэд нар миний мөрөөр явж буй, би, Эзэнтэн минь, Чамайг сэтгэл хангалуун байлгахын учир Чам руу яаравчилсан болой”. 

	87(85). (Эзэнтэн) хэлрүүн: “Чамайг явсны дараа Бид ард түмнийг чинь сорьсон, гэтэл Самири замыг нь алдуулжухуй”.

	88(86). Тэгээд Муса бухимдан гутарсаар ард түмэн рүүгээ эргэж иржүхүй.

	89. Тэр хэлрүүн: “Ард түмэн минь ээ! Эзэнтэн гэрээндээ та нарт сайхан амлалт өгөөгүй сэн бил үү?; эсвэл тэр амлалт хэт хол мэт санагдав уу, эсвэл та нар Эзэнтнийхээ хилэнд нэрвүүлэхийг хүсээ юү, тиймийн учир надад өгсөн амнаасаа няцаа юу?”

	90(87). Тэд нар хариулруун: “Бид чамд өгсөн амлалтаасаа өөрсдийн эрхээр няцсангүй болой, харин бидэнд ард түмний гоёл чимгийг ачаалж явахыг тушаасан бөгөөд бид тэр ачааг галд хаяхад Самири мөн тийн хаясан бөлгөө”; 

	(88). Тэгээд тэр бээр (галаас алтаар цутгасан) тугал гаргаж ирэхэд тэр нь мөөрч асан болой. (Тэд) хэлрүүн: “Энэ бол та нарын Бурхан, Мусагийн Бурхан, гэвч тэр бээр мартсан ажгуу”.

	91(89). Тэр нь тэд нарт юу ч хариулж чадахгүй, хор ч үгүй, тус ч үгүй байгааг тэд нар харахгүй асан гэж үү?

	92(90). Гэтэл үүнээс өмнө Харун тэдэнд ийн хэлсэн болой: “Аяа, ард түмэн минь ээ! Үүгээр та нарын зөвхөн хорхойг хүргэж буй, уг нь та нарын Эзэнтэн, чинхүү хэмээвээс, энэрэн өршөөгч шүү дээ. Тиймийн учир намайг дагаж, миний тушаалыг ёсоор болгогтун!”

	93(91). Тэд нар ийн хэлжүхүй: “Мусаг ирэн иртэл бид үүнийг хүндэлсээр байх амуй”.

	94(92). (Муса эргэж ирээд) хэлрүүн: “Аяа, Харун минь ээ! Тэднийг замаа алдахыг харсаар байж чи юунд боогдож, (93). миний араас явсангүй вэ? Чи миний тушаалыг үнэхээр эс биелүүлэв гэж үү?”

	95(94). Тэр хэлрүүн: “Аяа, эхийн минь хөвгүүн минь ээ! Миний сахал, толгойноос бүү зулгаа, би чамайг “Чи Исраилын хөвгүүдийн дунд хагарал гаргалаа, миний үгийг дагасангүй” гэж хэлнэ хэмээн аюусан болой”.

	96(95). (Муса Самирид хандан) хэлрүүн: “Чиний хувьд ямархан байна вэ?” (96). Тэд хэлрүүн: “Би тэдний хараагүй юмыг харсан болой: Би элчийн замаас атга тоос амжин атгаж (нөгөө тугалын ам руу) цацсан бөлгөө. Миний тэгэх хорхой хүрээд асан амуй”. 

	97(97). (Муса) хэлрүүн: “Зайлагтун! Үүнээс хойш чи энэ насандаа “Надад бүү хүрэгтүн, (Би та нарын хорхойг асаагч)!” гэж ярьж явах (шийтгэлтэй) болмуй. Харин чамд амласан юм товлосон цагт ёсоор болох ажгуу. Чи өөрийн шүтэж явсан бурхныг хар, бид түүнийг шатаагаад чандрууг нь далай дээгүүр хийсгэмүй.

	98(98). Та нарын цорын ганц Бурхан бол Аллах, Түүнээс өөр бурхан гэж үгүй бөлгөө. Тэр бээр Өөрийн мэдлэгээр алив бүхнийг эрхшээдэг болой!”

	99(99). Бид чамд улирсан үеийн явдлыг ийнхүү таниулж баймуй, ингэж Бид чамд Бидний илгээлтийг хүргэж байгаа болой.

	100(100). Түүнээс нүүр буруулагсад сэхээрэхүйн өдөр (хүнд нүглийн) ачааг үүрмүй.

	101(101). Тэд тэр ачаанаасаа эгнэгт үл салмуй, — сэхээрэхүйн өдөр тэдний ачаа тун муухай байх бөлгөө!

	102(102). Тэр өдөр бүрээн дуу хадахуйд Бид (айсандаа) нүд нь цэхийсэн нүгэлтнүүдийг хуу цуглуулмуй.

	103(103). Тэгэхүйд тэд өөр хоорондоо “Бид тэнд дөнгөж аравхан хонолоо” хэмээн шивнэлдэх болмуй.

	104(104). Тэдний юу гэж хэлэхийг Бид илүү мэдмүй; тэднээс замнах замаа хамгийн сайн мэдэгч нь “Бид тэнд дөнгөж ганц хоножухуй” гэж хэлмүй.

	105(105). Тэд нар чамаас уул юу болох вэ? гэж асуумуй. “Миний Эзэнтэн түүнийг чандруу болгон хийсгэнэ,

	106(106). Ором дээр нь нүцгэн тал үлдээхүйд, (107). чи тэнд муруй сарий хийгээд овон товонг эс үзмүй!” 

	107(108). Тэр өдөр тэд нар тэднийг шулуун замаар хөтлөх дуудаачийг дагах бөгөөд Машид Нигүүлсэгчийн нигуур дор тэдний дуу намдаж, чи гагцхүү хөлийн аяархан чимээг сонсох болой.

	108(109). Машид Нигүүлсэгч болгоож, Өөрийн таалал зоргоор үг хэлэхийг зөвшөөрөх хэн нэгнээс бусад хэний ч болов өмгөөлөл тэр өдөр тусыг эс олмуй. 

	109(110). Тэр бээр тэднээс өмнө юу байсныг, бас тэднээс хойш юу (болохыг) мэддэг болой. Харин тэд нар өөрийн мэдлэгээр үүнийг мэдэж эс чадмуй.

	110(111). Амьд ахуй (Эзэнтний) агчийн нигуур дор тэд толгойгоо гудайлгамуй. Шударгуу  бусыг тээж ирэгсдийн горьдлого талаар болмуй. 

	111(112). Харин сүсэглэн шүтэж, буянт үйлийг бүтээгсэд гомдох хийгээд дутах гуцахаас аюух юмгүй бөлгөө. 

	112(113). Бид тийнхүү түүнийг — араб Кораныг — хайрлаж, түүндээ аюул заналыг тухайлсан бөлгөө, — тэд нар аюуж магадгүй, эсвэл дурсамжийг нь сэрээж мэдэх юм.

	113(114). Хаан хийгээд Чин үнэн болсон Аллах алив бүхнээс дээдлэг бөлгөө! Кораны нандин нууц чамд ирж гүйцээгүй бүхийд түүний тухайд бүү яарагтун. Харин “Эзэнтэн минь ээ! Миний мэдлэгийг арвижуулж өгөөч!” хэмээн хэлж байгтун.

	114(115). Бид урьд Адамтай гэрээ байгуулсан боловч тэр бээр (түүнийг) мартсан бөгөөд Бидэнд түүний шийдвэр төгс байдал харагдаагүй болой.

	115(116). Тэгээд Бид сахиус нарт “Адамд мөргөгтүн!” хэмээн хэлсэн болой. Гэтэл тэгэхээс татгалзсан Иблисээс бусад нь мөргөсөн билээ. (117). Тэгэхүйд Бид ийн хэлрүүн: “Аяа Адам, тэр бол чиний бас чиний эхнэрийн дайсан шүү дээ. Чи зол заяагүй эс болохын учир та хоёр түүгээр диваажингаас гаргуулж үл болмуй.

	116(118). Чи энд өлсөхийг үл мэдэж, нүцгэн байхаас (үл ичмүй),

	117(119). цангаж зовохгүй бас аагим халуунд эс тарчилмуй”.

	118(120). Гэтэл шулам түүнд шивнэн ийн өгүүлжүхүй: “Аяа Адам, би чамд мөнхийн мод хийгээд эгнэгт шавхагдашгүй эрх мэдлийг зааж өгвөл яах сан бол?”

	119(121). Тэгээд тэр хоёр түүнээс амстал ичиг эрхтэн нь тодрон ирэхүйд тэд цэцэрлэгийн навчнаас өөрсдөдөө (хувцас) сүлжих болжухуй. Адам тийнхүү өөрийн Бурханы үгийг эс дуулж буяны зам мөрөөс төөрөлдсөн амуй.

	120(122). Дараа нь Эзэнтэн түүнийг шилэн авч өршөөгөөд, шулуун замаар хөтөлсөн болой.

	121(123). Тэр хэлрүүн: “Та хоёр тэндээс (диваажингаас) унацгаагтун, тэгээд хоёр биедээ дайсан болмуй. Харин та нарт Надаас айлдвар очих аваас, 

	122. Миний уриаг дагагсад төөрөгдөлд эс автах бөгөөд тэднийг гамшиг эс нэрвэх бөлгөө.

	123(124). Харин Миний илгээлтээс зайлсхийгсдийг, чинхүү хэмээвээс, Бид амьдралыг нь боогдуулж, 

	124. сэхээрэхүйн өдөр Бид тэднийг сохор нүдтэйгээр цуглуулмуй”. 

	125(125). Тэр ийн хэлмүй: “Эзэнтэн минь ээ! Чи намайг хараатай байсан атал юунд сохор болгон дуудав?”

	126(126). Түүнд хариулруун: “Миний билэгдэл чамд очихуйд чи тийн авирлаж түүнийг мартсан шүү дээ. Өнөөдөр чи өөрөө мартагдмуй”. 

	127(127). Эзэнтний билэгдэлд үл сүсэглэж, хориг цаазыг зөрчигсдөд Бид ийн хариу барьдаг бөлгөө. Хойд насны гэсгээл үүнээс хатуу бөгөөд нөр удаан байх нь мэдээж буюу!

	128(128). Өмнөх олон үеийг нь Бид хөнөөсөн атал эд нар тэднийхээ нутаг орноор эдүгээ явсаар хэр нь үнэхээр сургамж эс авч байна гэж үү? Уул нь энд ухаан бодолтой хүнд зориулсан билэгдэл буй болой.

	129(129). Хэрэвзээ чиний Эзэнтнээс түрүүн айлдсан айлдвар үгүй сэн бол тэдэнд (үхэл) зайлшгүй тохиох асан бөгөөд (аливаад) товлосон хугацаа бий болой.

	130(130). Тиймийн учир тэдний юу ярьж буйг хүлцэн тэвчиж, нар мандахаас өмнө, бас жаргахаас өмнө, шөнийн хийгээд өдрийн цагаар өөрийн Эзэнтнийг магтан алдаршуулагтун. Магадгүй чиний сэтгэл өег болж болох юм.

	131(131). Бид сорин туршихын учир зарим гэр бүлд хайрласан энэ хорвоогийн өнгөлөг хишиг рүү бүү хомхойрон харагтун. Чиний Эзэнтний хувь илүү дээр бөгөөд илүү удаан үргэлжлэх бөлгөө.

	132(132). Гэр бүлийнхэндээ мөргөл үйлдэж байхыг тушааж, өөрөө хичээнгүйлэн мөргөж байгтун. Бид чамаас хишиг эс горьдмуй, Бид Өөрсдөө чамайг бүхнээр хангамуй. Сайхан төгсгөл сүсэгтэнд заяамуй.

	133(133). Тэд хэлрүүн: “Тэр өөрийн Бурханаас бидэн дээр яагаад яруу тод билэгдэлтэй ирсэнгүй вэ?” Анхны хуйлаатай бичгээр илэрхий нотолгоо тэдэнд ирж байгаагүй сэн бил үү?

	134(134). Хэрэвзээ Бид тэднийг үүнээс өмнө гэсгээн хөнөөсөн ахул тэд ийн хэлэх байсан болой: “Эзэнтэн минь ээ! Хэрэвзээ Чи Өөрийн ятган сэнхрүүлэгчийг бидэнд ирүүлсэн ахул бид шившиг доромжлолд нэрвүүлэхээсээ өмнө Чиний билэгдлийг гарцаагүй дагах асан бөлгөө”. 

	135(135). Хэлэгтүн: “Хүн болгон хүлээж буй, тиймийн учир та нар ч мөн хүлээцгээ: хэн зөв замыг эзэмдэгч, хэн шулуун замаар замнаж асныг та нар дараа нь мэдмүй!”

ЗӨНЧ МЭРГЭД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Хүмүүст тооцоо нь ойртсоор атал тэд хайхрамжгүй нүүр буруулсаар байх ажгуу.

	2(2). Тэд нар хайхрамж тоомжиргүй, (зөвхөн) зугаа болгон сонсдог Эзэнтний (тухай бүр) шинэчлэн илгээдэг нэг ч айлдвар үгүй болой.

	3(3). Тэд ажиггүй буй. Шударгуу  бусчууд нууцаар ийн хөөрөлддөг болой: “Тэр үнэхээр та нар шиг л хүн биш гэж үү дээ? Харсаар байж түүний шидлэлд автах юм уу, та нар?”

	4(4). Тэр хэлрүүн: “Тэнгэр хийгээд газар дээрх хэл яриаг миний Эзэнтэн мэдэх болой; Тэр бээр сонсооч бөгөөд мэдэгч бөлгөө”.

	5(5). Тэд нар хэлрүүн: “Мөн дөө! Энэ бол элдэв зүүдний багц цуглуулга. Үүнийг тэр (Бурханы нэрийг барьж) санаанаасаа худлаа зохиожухуй. Тэр бол мэдээж найрагч, гэхдээ түүнээс цаашгүй! Тэр анхны (зөнч мэргэдийн) авчирч асан лугаа адил билэгдлийг бидэнд авчраг л дээ!” 

	6(6). Бидний (тэднээс өмнө) хөнөөсөн нэг ч суурин сүсэглээгүй атал тэд нар арай сүсэглэх юм биш биз дээ?

	7(7). Бид зөвхөн нандин нууцаа ятган сэнхрүүлсэн хүмүүсийг л чамаас өмнө ч илгээж асан болой; хэрэвзээ та нар энэ тухай эс мэдэх аваас дээдийн бичгийн хишиг хүртэгсдээс асуугтун.

	8(8). Бид тэдний биеийг хоол идэхгүй байхаар юм уу, үхэхгүй мөнх байхаар бүтээгээгүй бөлгөө.

	9(9). Тэдний тухайд Бидний амлалт ёсоороо болсон билээ: Бид тэднийг болон Өөрсдийн болгоосныг аварч, зөрчигсдийг (Бурханы хоригийг) хөнөөсөн болой.

	10(10). Бид та бүхэнд сануулга агуулсан судрыг та нарт хайрласан билээ, — та нар үнэхээр үүнийг эс ойлгоно гэж үү?

	11(11). Буруу үйлт хэчнээн олон сууриныг Бид сүйтгэж, оронд нь өөр ард түмнийг тавьж байв даа!

	12(12). Тэгтэл Биднээс нүүрлэх гэсгээлийн сүр хүчийг мэдрэх бүрийдээ тэд түүнээс ум хумгүй зугтдаг бөлгөө.

	13(13). Бүү зугтагтун! Та нараас ял асуух боломжтой байхын учир та нарт хайрласан элбэг баян хишиг, гал голомт руугаа буцаж ирцгээ!

	14(14). Тэд хэлрүүн: “Ээ чааваас! Чинхүү хэмээвээс, бид нүгэлтэн байжухуй!”

	15(15). Бид тэднийг тарианы хуу хадсан хөсөр талбай шиг болгох хүртэл тэд ийнхүү гасалсаар асан бөлгөө.

	16(16). Тэнгэр, газар хийгээд тэдгээрийн хооронд ахуй бүхийг Бид Өөрийгөө зугаацуулах хэмээн бүтээгээгүй болой.

	17(17). Хэрэвзээ Бид Өөртөө зугаа олохыг хүссэн сэн бол, хэрэвзээ Бид үнэхээр тийм юм хийхээр бодсон сон бол Бид түүнийг өөрөөсөө олох асан бөлгөө. 

	18(18). Тийм ээ! Бид Чин үнэнээр Худлыг нэвтлэн бутлахуйд тэр худал агшин зуур алга болмуй. Аяа, хүмүүс ээ! Та нар өөрийн Бүтээгчид элдвийг тохохыг хүсэж буйн учир лайгаа эдэлмүй.

	19(19). Газар, тэнгэрт ахуй бүхэн, чинхүү хэмээвээс, Түүнд харьяалмуй; харин Түүний мутар дор шадарлагсад Түүнд зүтгэж буйдаа омойтон үл ихэмсэглэх бөгөөд мөнхүү үл цуцмуй.

	20(20). Тэд эцэж цуцахыг үл мэдэн, өдөр шөнөгүй Түүнийг шагшин магтмуу.

	21(21). Тэд нар үхсэнийг амилуулдаг бурхдыг газар дээрээс өөрсдөдөө босгосон сон бил үү?

	22(22). Хэрэвзээ тэнд Аллахаас гадна өөр бурхад байсан ахул тэд сөнөх асан бөлгөө. Дээдийн сэнтийг Эзэгнэгч Аллахыг магтмуу! Тэр бээр Түүнд хань болгогсдоос эгнэшгүй дээдлэг бөлгөө.

	23(23). Тэр бээр шийдэн болгоосон зүйлийнхээ тухайд үл асуугдмуй, харин тэднээс бол ял асуумуй.

	24(24). Тэд нар Түүнээс гадуур өөр бурхдыг хурайлсан гэж үү? Хэлэгтүн: “Энэ тухайн нотолгоогоо харуулагтун! Энэ бол надтай хамт болон надаас өмнө байгсдад зориулсан сануулга бөлгөө”. Гэвч тэдний олонх нь чин үнэнийг эс мэдэж, зайлсхийдэг ажгуу.

	25(25). “Надаас өөр бурхан үгүй, гагцхүү Намайг шүтэгтүн!” гэх нандин нууцыг ухуулан сэнхрүүлэхгүйгээр нэгээхэн ч элчийг чамаас өмнө ч Бид илгээж байгаагүй болой.

	26(26). Тэд нар хэлрүүн: “Машид Нигүүлсэгч Өөртөө хүүхэд авчихуй”. Субхан Алла! (Аллахыг магтмуу!) Эд нар бол Түүний хүндэт боол нар төдий бөлгөө.

	27(27). Тэд нар Түүнтэй ам эс өрсөлдөх бөгөөд гагцхүү Түүний айлдсаны дагуу үйлдмүй.

	28(28). Тэр бээр тэднээс өмнө юу байсан, тэднээс хойш юу байхыг мэдмүй. Тэд өөрсдийн Эзэнтнээс, 

	29. Түүний болгоон адисалснаас өөр хэнд ч өмгөөл өршөөлийг эс гуймуй, — тэд Түүний нигуур дор сүслэн аюуж чичрэн байдаг амуй.

	30(29). Харин тэдний хэн нэг нь “Түүнээс гадна би бас бурхан” гэж хэлэх аваас Бид түүнд халуун тамаар хариу баримуй, — Бид нүгэлтнүүдийг ийн шагнадаг болой.

	31(30). Газар, тэнгэр нэг цул ахуйд Бид тэдгээрийг салган хуваасныг буруу номтнууд үнэхээр харахгүй байна гэж үү? Тэгээд алив амьд бүхнийг усаар бүтээсэн болой. Тэд нар сүсэглэхгүй юм гэж үү?

	32(31). Тэдгээртэй хамт эс савлуулах хэмээн Бид газар дээр бат бэх зогсогчийг (уулыг) тогтоож, тэд нарыг чигээр нь явуулахын учир дундуур нь замд зориулан завсар гаргасан билээ.

	33(32). Тэгээд Бид хамгаалах мандал болгон тэнгэрийг тогтоосон атал тэд түүний билэгдлээс нүүр буруулдаг болой.

	34(33). Тэр бол өдөр шөнө, нар сарыг Бүтээгч; аль аль нь мандал дээгүүр өөр өөрийн замаар орчих тавилантай буюу.

	35(34). Бид чамаас өмнө хэнийг ч үхэшгүй мөнх болгож байгаагүй, чамайг үхвэл тэд нар мөнхрөх юм гэж үү дээ?

	36(35). Алив хүмүүн үхлийг амсмуй. Бид та нарыг сайн, мууд хорхойсуулан сорьж буй бөгөөд та нар Над дээр буцаж ирэх бөлгөө.

	37(36). Нүгэлтнүүд чамтай учрахын цагт дооглонгуй ийн өгүүлдэг бөлгөө: “Манай бурхдыг дурсах гээд буй чинь энэ биш биз?” — гэтэл Машид Нигүүлсэгчийг дурсахыг өөрсдөө няцаадаг билээ, тэд.

	38(37). Хүмүүнийг яаруу тэвдүүгээр бүтээсэн болой. Гэхдээ Би билэгдлээ мөдхөн та нарт үзүүлмүй, Намайг бүү яаруулагтун!

	39(38). Тэд нар хэлрүүн: “Чи үнэн ярьж байгаа юм бол наад амлаад байгаа чинь хэзээ (болох) юм бэ?

	40(39). Үл сүсэглэгсэд нүүрний хийгээд нурууныхаа галыг яаж ч чадахгүй, ямар ч тусламж эс олдох агшныг мэддэг сэн болоосой!

	41(40). Тийм ээ! Энэ бол гэнэт тэдэн дээр ирж самгардуулах бөгөөд тэд түүнийг зайлуулж ч, хугацааг сойж ч эс чадмуй!

	42(41). Бас чамаас өмнө ч элч нарыг дооглож тохуурхдаг асан, гэтэл тэдгээр доог хийгчдийг тэрхүү дооглож асан юм нь нэрвэсэн бөлгөө.

	43(42). Хэлэгтүн: “Машид Нигүүлсэгчээс (түүний хилэнгээс) та нарыг өдөр шөнөгүй хэн хамгаалж чадах сан бол?” Ийм атал тэд нар өөрийн Эзэнтнийг дурсахаас зайлсхийдэг амуй.

	44(43). Өөрсдийг нь Биднээс хамгаалах бурхад тэд нарт байгаа юм гэж үү дээ? Тэд нар өөрснөө өөрсдөдөө тусалж эс чадмуй, бас биднээс эс мултармуй. 

	45(44). Тийм ээ! Бид тэдэнд болоод тэдний эцэг дээдэст энэ нас нь нөр удаан сунжиртал энэ хорвоогийн сайн сайхныг эдлүүлсэн болой. Бид газардан (билэгдлээрээ) ирж, түүнийг зах бүрээс нь хумьж буйг тэд харахгүй байна гэж үү? Тиймийн учир ялагчид нь тэд нар сан бил үү?

	46(45). Хэлэгтүн: “Би та нарыг энэ нандин нууцаар зөвхөн ятгаж баймуй!” Ятган сэнхрүүлж байхад хүртэл гагцхүү дүлийчүүд л тэр дуудлагыг үл сонсдог болой.

	47(46). Гэтэл тэднийг Бурханы цээрийн амьсгаа шүргэх төдийд тэд нар “Ээ чааваас! Бид нар ердөө л үл сүсэглэгсэд асан болой” хэмээн дуу алдацгаамуй!”

	48(47). Сэхээрэхүйн өдөр Бид алддаггүй жин хэрэглэмүй. Тэгээд хэнийг ч эс гомдоомуй; гичийн үрийн дайтай (үйл) байсан ч Бид түүнийг ч гэсэн жин дээр тавих болой, — Бид тооцоо бодоход хүрэлцээтэй бөлгөө.

	49(48). Бид Муса, Харун хоёрт (буян нүглийг) Ялгахуйг хайрласан болой, бас гэрэл хийгээд дээдийн бичгийг,

	50(49). өөрийн Эзэнтний хилэнгээс далдуур аюуж, тохиох цагийг догдлон (хүлээж), буян сахилаа хичээгсдэд (хайрласан болой).

	51(50). Энэ бол Бидний хайрласан адист илгээлт — Коран судар бөлгөө. Та нар түүнийг үгүйсгэх юм гэж үү?

	52(51). Бид өмнө нь Ибрахимд чиг шулуун замыг хайрласан болой, тэгээд ч Бид түүнийг мэдэж асан болой. 

	53(52). Тэр бээр эцэгтээ болоод ард түмэндээ ийн хэлжүхүй: “Та нарын ингэтлээ сүслэн мөргөж буй (чулуун) олон дүрс чинь юу юм бэ?”

	54(53). Тэд хэлрүүн: “Бидний эцэг нар эдгээрийг шүтэж асныг бид олбой”.

	55(54). Тэр хариулруун: “Та нар болоод эцэг нар чинь энэ бүхий л хугацаанд илт төөрөлдөж явжухуй”.

	56(55). Тэд хэлрүүн: “Чи чин үнэнийг өвөрлөн ирэв үү эсвэл чи зугаа хийгчдийн нэг үү?”

	57(56). Тэр хариулруун: “Аяа, үгүй шүү! Та нарын Эзэн бол газар, тэнгэрийн Эзэнтэн, Тэр бол тэдгээрийг (Үгээр) Бүтээгч бөгөөд би бол үүнийг гэрчлэгчдийн нэг бөлгөө.

	58(57). та нарыг хиймэл бурхдаасаа холдмогц би тэдэнд хор хүргэхээр сэдсэнээ Аллахын алдрыг барьж андгайлъя!”

	59(58). Тэр бээр тэднийг хамгийн том руугаа хандаж магад хэмээн үлдээж бусдыг нь бут үйрүүлжүхүй.

	60(59). Тэд хэлрүүн: “Манай бурхдыг хэн ийм болгочихоо вэ? Чинхүү хэмээвээс, тэр бол хорлоочин болой”.

	61(60). (Нөгөөдүүл нь) хэлрүүн: “Нэг залуу эднийг дурсаж (муулан) ахуйг бид сонссон болой, түүний нэр нь Ибрахим ажгуу”.

	62(61). Тэд хэлрүүн: “Түүнийг авчрагтун, хүмүүсийг гэрч болгох үүднээс тэдний нүдний өмнө гарч ирэг”.

	63(62). Тэд асууруун: “Ибрахим, чи манай бурхдыг ийм болгоо юу?” 

	64(63). Тэр хариулруун: “Үгүй ээ, үүнийг эдгээрийн хамгийн том нь хийсэн болой, хэрэв эднүүс ярьдаг (чаддаг) бол асуугтун”.

	65(64). Тэгэхүйд тэд нар бие биедээ хандан: “Чинхүү хэмээвээс, нүгэлтэн чинь та нар шүү дээ!” хэмээжүхүй.

	66(65). Дараа нь тэд хуучин төөрөгдөл рүүгээ эргэж: “Ингэхэд эднүүсийн ярьдаггүйг чи мэднэ шүү дээ” гэцгээжүхүй.

	67(66). Тэр хэлрүүн: “Тэгвэл та нар тус ч болохгүй, хор ч хүргэхгүй юмсыг Бурханы хажуугаар юунд шүтнэ вэ? (67). Та нарыг хийгээд Бурханаас гадуур та нарын шүтдэг юмсыг үзэн ядмуу! Та нар энэ тухайд эргэцүүлэн бодвол яасан юм бэ?”

	68(68). Тэд нөгөөдүүлдээ хэлрүүн: “Та нар түүнийг шатаагтун! Та нар (үнэхээр) хөдлөх гэж байх аваас өөрсдийн бурхдыг түүнээс хамгаалагтун!”

	69(69). Тэгэхүйд Бид хэлрүүн: “Аяа, гал аа, хүйтэн байж, Ибрахимд аюулгүй бологтун!”

	70(70). Тэгтэл тэд нар түүний эсрэг хорон санаат ов мэх сэджүхүй, — гэвч Бид тэднийг агуу их хохирол амсагсад болгосон бөлгөө.

	71(71). Тийн Бид Лут тэр хоёрыг аварч, тэднийг Бидний энх амгалангийн ерөөлөөр адисалсан оронд (суулгасан) болой.

	72(72). Бид түүнд Исхакийг, бас онцгой хишиг болгон Йакубыг тус тус хайрлаж, тэднийг цөмийг нь сүсэгтэн болгосон бөлгөө.

	73(73). Бид тэднийг Манай айлдварын дагуу (хүмүүсийг) хөтөлдөг жолоодогчоор тавьж, сайн үйл бүтээж, мөргөлөө цаг ёсоор үйлдэж, ариуслын өглөг өгч байхыг тэдэнд сэнхрүүлсэн бөгөөд тэд нар гагцхүү Бидэнд сүсэглэн зүтгэдэг болсон буюу.

	74(74). Бид Лутад мэдлэг хийгээд мэргэн ухаан хайрлаж, бас бузар явдал үүрлэсэн сууринаас түүнийг аварсан болой, — тэнд, чинхүү хэмээвээс, хор шартай, завхай ард түмэн байсан ажгуу.

	75(75). Бид түүнийг Өөрийн энэрэлд багтаасан болой, — тэр бол сүсэгтний нэг асан шүү дээ.

	76(76). Үүнээс өмнө Нух Бидэнд хандан хурайлахуйд Бид Өөрийн энэрэлд багтааж, түүнийг гэр бүлийнх нь хамт асар их гай барцдаас аварсан билээ.

	77(77). Бид түүнийг Манай билэгдлийг худал үг хэмээсэн ард түмнээс өмгөөлөн хамгаалсан бөлгөө, — тэд бол хорон хүмүүс байсан бөгөөд Бид тэднийг толгой дараалан живүүлсэн болой.

	78(78). Түүнчлэн Дауд, Сулейман хоёр (тэдний омгийн) айлын (сүргээс тасарсан) хэсэг хонь хүний тарианд орсон хэргийг шүүж бүхийд тэднийг Өөрийн энэрэлд багтаасан болой. Бид Өөрсдөө тэр шүүх хурал дээр байсан билээ.

	79(79). Тэр шийдийг Бид Сулейманд ойлгуулж өгсөн бөгөөд тэр хоёрт хоёуланд нь мэдлэг, мэргэн ухаан хайрлаж, Даудад уулыг, бас хамтдаа Биднийг магтан алдаршуулаг хэмээн шувууг захируулбай, Бид тийн хийсэн бөлгөө.

	80(80). Та нарыг бие биеийн уур хилэнгээс хамгаалаг хэмээн түүнийг Бид хөө хуяг хийж сургавай. Гэвч та нар талархдаг болсон бил үү?

	81(81). Бидний адисалсан нутагт Сулейманы тааллаар үлээж байх догшин салхийг Бид түүнд захируулсан болой. Бид алив бүхнийг мэдэж асан буюу.

	82(82). Түүний төлөө (сувд түүхээр) шумбаж асан, бас өөр ч ажил хийж асан шулмуудаас зарим нэгийг (Бид түүний албанд тавьсан болой). Тэгээд Бид тэднийг манаж асан болой.

	83(83). Аййуб өөрийн Бурханыг: “Аяа, Эзэнтэн минь ээ! Намайг гай нэрвэжүхүй, — гэтэл Чи нигүүлсэгчдийн дотроос хамгийн нигүүлсэгч нь шүү дээ!” хэмээн хурайлж ахуйд Бид бас түүнийг энэрэлдээ багтаасан билээ.

	84(84). Тэгээд Бид түүнд хариу өгч, тохиосон гайг нь зайлуулан, гагцхүү Биднийг шүтэгсдэд сургамж болгон, бас Манай энэрэл болгон түүний гэр бүлийг дээр нь нэмэртэйгээр буцааж өгсөн болой. 

	85(85). Бас Исмаил, Идрис, Зуль-Кифл нар, — тэд бүгд шүтлэгтээ тэвчээр, хатуужилтайгаа харуулагсад билээ.

	86(86). Тэгээд Бид тэднийг Өөрийн энэрэлд багтаасан болой, — тэд бүгдээрээ сүсэгтнүүдийн нэг шүү дээ.

	87(87). Бас Зуль-Нун Бид өөрийг нь аргалж чадахгүй гэж бодоод уурлан одохуйд түүнийг Өөрийн энэрэлд багтаасан болой. Тэр бээр (залгиулсан загасныхаа хэвлийн) харанхуйгаас: “Чамаас өөр бурхан байхгүй! Чамайг шагшин магтмуу! Чинхүү хэмээвээс, би үл сүсэглэгч байжухуй” хэмээн хурайлсан билээ.

	88(88). Тэгээд Бид түүнд хариу өгч, — гай зовлонгоос нь ангижруулсан билээ. Сүсэглэгсдийг Бид тийнхүү ангижруулдаг бөлгөө.

	89(89). Бас Закария өөрийн Бурханд хандан: “Аяа, Эзэнтэн минь ээ! Намайг орь ганцаар (үр удамгүй) бүү орхигтун. Чинхүү хэмээвээс, Чи өвлөгчдөөс хамгийн сайн нь билээ!” хэмээн хурайлж бүхийд Бид түүнийг Өөрийн энэрэлд багтаасан болой.

	90(90). Тэгээд Бид түүнд хариу өгч, хүү хайрлан эхнэрийг нь үрийн эстэй болгосон билээ. Тэд цөм сайн үйлс рүү тэмүүлэн, Бидний нигуур дор номхон сүсэлж, Бидэнд догдлон мөргөцгөөмүй.

	91(91). Онгон агч бүсгүйг Марйамыг Бид Өөрийн энэрэлд багтаасан болой, — Бид түүнийг Манай сүнсээр тарнидаж, түүнийг хүүтэй нь хамт бүх ертөнцсийн билэгдэл болгосон билээ.

	92(92). Чинхүү хэмээвээс, танай энэ шашны хүй нэгдэл бол нэгдмэл хүй нэгдэл болой, бас Би бол танай цорын ганц Эзэнтэн болой, — тиймийн учир (гагц) Надад мөргөгтүн!

	93(93). (Тэдний үр удам энэ гэрээсийг үл дагаж) (шашны) эл хэргийг (өөр хоорондын ойлголтоор) хагалан хуваажухуй; тэд нар Бидэн дээр эргэж ирнэ ээ гайгүй!

	94(94). Сайн үйл бүтээхийн хамт сүсэглэдэг болбоос тийм хүмүүний хичээл зүтгэлийг үл няцаамуй, — Бид тэр тухай түүний дансанд бичмүй.

	95(95). Бидний хөнөөсөн суурины нүгэлт хүмүүсийг эргэж эс ирүүлэхийн учир хориг цааз дарамталж,

	96(96). энэ нь Гог, Магог руу (хүрэх боломж) нээгдэж, тэд нар бүх уул толгодоос буух хүртэл (үргэлжилмүй).

	97(97). Амлалтын чин үнэн ойртон ирэхүйд үл сүсэглэгсдийн хараа мохон гөлөрмүй: “Ээ чааваас, та минь ээ! Бид энэ тухайд хайхрамжгүй байжухуй. Аяа, тийм болой! Бид нүгэлтэн байжухуй!” 

	98(98). Чинхүү хэмээвээс, та нар болон Аллахаас гадуур та нарын шүтдэг юмс та нарын орох нь зайлшгүй (тамын) галын ноцоогуур болмуй.

	99(99). Энэ юмс бурхан байсан сан бол тэд тийшээ орохгүй байх сан, — тэд бүгдээрээ тэнд эгнэгт үлдэх болмуй.

	100(100). Тэнд тэдний хувьд — гаслаан, уйлаанаас өөр сонсох юм үгүй болой.

	101(101). Бид хамгийн сайн юмаа түрүүнд илгээсэн хүмүүсийг (галаас) холдуулах болой.

	102(102). Тэд нар, тэр ч атугай, (тамын галын) анирыг ч эс сонсох бөгөөд тэд сэтгэл нь тачин хүсэмжилж асан юмсынхаа дунд баймуй, тэндээ эгнэгт оршмуй.

	103(103). Тэд Их Айдсаас эс гутармуй, тэднийг сахиус нар: “Энэ бол та нарт амлаж асан нөгөө өдөр болой” хэмээн угтан золгомуй.

	104(104). Тэр өдөр Бид бичээч цаас хуйлах лугаа адил тэнгэрийг хуйлруулах бөлгөө. Яг анхны бүтээлээ туурвисан лугаа адил Бид амласан дагуугаа давтан үйлдмүй, — чинхүү хэмээвээс, Бид түүнийгээ ёсоор гүйцэлдүүлмүй!

	105(105). (Мусагийн) Хуулийн араас Бид Аз-Забурт: “Газрыг гагцхүү миний сүсэгт боол нар өвлөн авмуй.” хэмээн бичсэн бөлгөө.

	106(106). Чинхүү хэмээвээс, үүнд (Коран сударт) сүслэн мөргөгсдөд зориулсан мэдээ байгаа болой.

	107(107). Чамайг (Аяа, Мухаммед!) ертөнцөд зориулсан Манай энэрэл хайр болгон илгээсэн бөлгөө!

	108(108). Хэлэгтүн: “Та нарын Бурхан бол цорын гагц Бурхан хэмээн надад тодорхой болжухуй; та нар дуулгавартай болцгоосон уу?” 

	109(109). Хэрэвзээ тэд нүүр буруулах аваас ийн хэлэгтүн: “Би та бүхэнд адилхан дуулгавай, гэхдээ та нарт амласан зүйл ойр, хол эсэхийг би эс мэдэх болой.

	110(110). Чинхүү хэмээвээс, Тэр бээр та нарын ил ярьж буй хийгээд (сэтгэлдээ) нууж бүхийг мэдэх болой.

	111(111). Би эс мэдмүй — энэ бол та нарыг сорьж байж магадгүй, бас цагийг нь болтол (олгосон) хувь байж магадгүй”.

	112(112). (Зөнч мэргэн) хэлэгтүн: “Эзэнтэн минь, шударгаар шүүж хайрлагтун! Манай Эзэнтэн бол — Машид Нигүүлсэгч, — та нар түүнд тохож бүхий юмныхаа эсрэг гагцхүү Түүнээс тусламж эрэх болмуй!”

	



	

22
ХАЖИ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аяа, хүмүүс ээ! Эзэнтэндээ сүслэн аюугтун! Цаг тохиохуйд (газар) чичрэх нь аугаа хэрэг явдал болой.

	2(2). Та нар түүнийг үзэх тэр нэгэн өдөр хөхүүл эх болгон үрээ мартаж, жирэмсэн эх болгон үрээ гээх болой; хүмүүс эрүүл атал чамд согтуу харагдмуй, Аллахын гэсгээл хатуу болохын цондон ийн бөлгөө.

	3(3). Хэдий тийм боловч мэдлэггүй хэр нь Аллахын тухай арцалдан мэтгэж, элдэв саваагүй шулмыг дагагсад хүмүүсийн дунд буй болой.

	4(4). Түүний тухай (шулмын) зурсан зургаар бол түүнийг нөхөр болгосон хэнийг боловч тэр шулуун замыг нь алдуулж, тамын зовлон руу хөтлөн аваачдаг бөлгөө.

	5(5). Аяа, хүмүүс минь ээ! Та нар сэхээрэхүйн тухайд эргэлзэж байх аваас (бодож үзэгтүн): Бид та нарыг чандруунаас бүтээсэн болой, дараа нь дуслаас, дараа нь бөөмөөс, тэгээд дараа нь заримдаг хэлбэршсэн хэсэг махнаас бүтээсэн болой, — (энэ бүхнийг) та нарт ойлгуулах хэмээж буй, — тэгээд Бид Өөрийн тааллаар (тэр зүйлийг) товлосон хугацааг хүртэл умайд байрлуулмуй. Дараа нь та нарыг хожим цээнд хүрэг хэмээн нялхаар гаргаж ирдэг болой. Та нарын дунд (цагтаа) үхэгсэд буй, гэтэл цагтаа эрхшээж явсан мэдлэг юунаасаа хагацан мунхаглан зөнөгсөд бас буй. Чамайг харахад үхмэл буй газрыг Бид хураар ундаалахуйд амь орон хөвсийж, зүйл зүйлийн сайхан ургамлыг хос хосоор нь ургуулмуй.

	6(6). Энэ нь гагцхүү Аллах чин үнэн мөн учраас, гагцхүү үхсэнийг амилуулдаг учраас, бас Тэр бээр алив юмсыг эрхшээдэг учраас,

	7(7). товт цаг ирэх учраас — энэ тухайд ямар ч эргэлзээ үгүй болой — булшинд байгаа бүхнийг Аллах сэхээрүүлэх учраас ийн буй бөлгөө.

	8(8). Мэдлэггүй, зам мөрийг заагчгүй, гэгээрүүлэх сударгүй хэр нь Аллахын тухай арцалдан мэтгэгчид хүмүүсийн дунд буй.

	9(9). (Тэд) хүмүүсийг Аллахын замаас гаргахын тулд хүзүү толгойгоо хөшилдүүлэн (тийн маргалдмуй). Тэдэнд энэ насанд нь шившиг (зэхсэн буй), харин сэхээрэхүйн өдөр нь Бид тэднийг албадан тамын галыг амтлуулмуй. 

	10(10). Энэ бол чиний гарын (үйлдсэний) хариу, — чинхүү хэмээвээс, Аллах боол нараа хилсээр үл гомдоомуй.

	11(11). Аллахад эргэлзэн шүтэгсэд хүмүүсийн дунд буй: тэднийг аз дайрах аваас тэд нар түүндээ тайвширмуй, гэтэл сорилт нэрвэмэгц нүүрээ хуучин руугаа эргүүлэн, энэ яваа хийгээд хойд насаа гээмүй, — энэ бол илэрхий гарз бөлгөө!

	12(12). Тэд нар тус ч болдоггүй, хор ч хүргэдэггүй юмсыг Аллахын хажуугаар хурайлан дууддаг болой, энэ бол асар их төөрөгдөл буюу!

	13(13). Тэр бээр ашгаасаа хор нь илүүчүүдийг дуудаж баймуй. (Түүний) ивээгч муу бөгөөд хортой, нөхөр нь ч муу бөгөөд хортой бөлгөө!

	14(14). Харин төгс сүсэглэн буян үйлдэгсдийг Аллах голын усаар эмжсэн цэцэрлэгт оруулмуй. Чинхүү хэмээвээс, Аллах таалсан бүхнээ болгоомуй.

	15(15). Аллах энэ яваа хийгээд хойд насанд нь өөрт нь тус эс болно хэмээн бодогсод тэнгэр өөд оосор татаг, тэгээд түүнийгээ тас огтлоод хараг, — энэ овжин арга нь түүний хилэнг бадрааж буй юмыг арилгаж чадаж уу, үгүй юү?

	16(16). Аллах хэн таалсныгаа шулуун замаар хөтөлдгийн учир ийнхүү Бид үүнийг (Кораныг) яруу тод билэгдэл болгон хайрласан бөлгөө.

	17(17). (Коранд) сүсэглэгсэд, мөн иудейчүүд, сабичууд, христосчууд, магичууд, бас Аллахад хань зохиогсод, — сэхээрэхүйн өдөр Аллах тэднийг шүүн тунгаамуй, — чинхүү хэмээвээс, Тэр бээр алив юмсын гэрч билээ!

	18(18). Газар, тэнгэрт ахуй бүхэн: нар, сар, тэнгэрийн эрхэс, уулс, ой мод, адгуус амьтад, үй олон хүмүүн гэхчлэн Аллахыг шүтэж буйг чи үнэхээр харахгүй байна гэж үү? Гэхдээ гэсгээл хүртвэл зохигсод ч бас олон буй!

	19. Аллах дорд үзэх аваас хэн ч өргөмжилж эс чадмуй. Чинхүү хэмээвээс, Аллах болгоосон бүхнээ үйлддэг бөлгөө!

	20(19). Бурханы тухайд маргалдсан хоёр дайсан байжухуй. Үл сүсэглэгчдэд галаар хувцас эсгэж, толгой дээр нь буцламгай халуун ус цутгамуй.

	21(20). Түүгээр тэдний хэвлий хийгээд арьс хайлмуй. (21). Тэнд тэдэнд зэхсэн төмөр дэгээ буй болой.

	22(22). Тэд түүнийг орхих гэж оролдсон тухай бүрийд тэднийг буцааж оруулах бөлгөө, галын зовлонг (ханатлаа) эдэлцгээгтүн!

	23(23). Чинхүү хэмээвээс, сүсэглэн шүтэж, буянт үйл үйлдэгсдийг Аллах голын усаар эмжсэн цэцэрлэгт оруулмуй. Тэднийг тэнд алтан бугуйвч, сувдаар гоёж, өмсөх хувцас нь торго байх бөлгөө.

	24(24). Тэд нар бол Буянт үг рүү илгээгдэгсэд, тэд нар бас шагшин магтвал Зохигчийн зам руу хөтлөгдөгсөд болой!

	25(25). Чинхүү хэмээвээс, орон нутгийнхан ч бай, цөлөөс яваа нүүдэлчин ч бай бүх хүмүүст нийтэд нь адилхан зориулж Бидний босгосон Цээрт сүм рүү орохыг хориглон, Аллахын замаас урвуулан хөтлөгч үл сүсэглэгсэд, — 

	26. бас хэн нэгэн түүнийг ёсон бусаар бузарлахыг хүсэх аваас Бид түүнд зовлонт гэсгээлийг амсуулах нь эргэлзээгүй бөлгөө.

	27(26). Тэгээд Бид энэ газрыг Ибрахимд ордны (Каабагийн буурь болгон) товлон өгвэй: “Надад юуг ч хань болгон бүү зохиогтун! Гороологсод, босоо залбирагсад, сөхрөн мөргөгсдийн тусын тулд Миний Сүмийг ариун байлгагтун!”

	28(27). Хажийн тухай хүмүүст зарлан мэдэгдэгтүн, — тэд чам руу явган эсвэл уулын хавцал замаар эцэж цуцсан унаагаар ирцгээмүй;

	29(28). Энэ нь тэдэнд ач тустай болохыг гэрчлэх хэмээн Аллахын алдрыг дурсахын учир Түүний хайрласнаас өргөл барих мал дээрээ товлосон хэдэн өдөрт ирцгээмүй: тэр махнаас өөрсдөө идэцгээгтүн, золгүй ядуусыг хооллогтун!

	30(29). Дараа нь тэд биеийн хир буртгаасаа салаг, өөрсдийн андгайг ёсчлон биелүүлцгээг, эртний Ариун Сүмийг тойрон гороолцгоог.

	31(30). (Хажийн ёслолын дэг) ийм буюу! Тэгэхээр Аллахын журмыг сахигсдын хувьд Эзэнтнийхээ нигуур дор тэр нь дээр болой. Та нарт (энэ сударт зааснаас) бусад амьтны махыг (хүнсэнд) зөвшөөрсөн билээ; харин (элдэв) шүтээн хийхийн бузраас зайлсхийгтүн, бас худал үгнээс тойрогтун,

	32(31). ханиф байж Аллахад үнэнч сүсгээ сахигтун, Түүнд хань бологсдыг үл зохиогтун, — Аллахад хань зохиогсод тэнгэрээс унагч лугаа адил түүнийг шувуу шүүрч эс бөгөөс салхи хийсгэж алс хязгаарт хаямуй. 

	33(32). (түүний хувь) тийм бөлгөө! Харин Эзэнтний билэг тэмдгийг бишрэн хүндлэх нь сүслэх сэтгэлийн угаас ундармуй. 

	34(33). Та нарт (өргөлийн мал) гагцхүү заасан хугацаа хүртэл ашигтай болой. Дараа нь тэдгээрийн очих газар Ариун сүм буюу.

	35(34). Аллахын хайрласан сүргээс алив малыг (өргөл болгоход) Түүний алдрыг дурсаж байхын учир Бид ард түмэн бүрд ёс жаягийг тогтоож өгсөн болой, — та нарын Бурхан чинь цорын ганц Бурхан мөн бөгөөд Түүний эрхшээлд орцгоогтун; харин чи чин сүжигтнүүдийг сайхан мэдээгээр баярлуулагтун, — 

	36(35). Аллахын алдрыг дурсахуйд сэтгэлээсээ сүслэн аюудаг сүжигтнүүд, хувь заяагаар тохиосныг тэвчин давагч сүжигтнүүд, мөргөлөө тогтмол үйлдэж, Бидний хайрласан хишгээс зарцуулдаг сүжигтнүүдийг (баярлуулагтун).

	37(36). Аллахад өргөх (бусад бүх) тэмдэгт (малаас) Бид та нарт тэвээрэг сайтайг хийсэн болой, — тийм мал та нарт их ашигтай шүү дээ. Тиймийн учир тэдгээрийг (төхөөрөхөөр) зэллэн уяхдаа Аллахын алдраар хурайлагтун. Нэгэнт хажуулдуулан төхөөрсөн хойноо өөрсдөө идэхийн хамт ичингүйрэн гуйгсад болон номхон хүлцэнгүйн учир та нарын гарыг харагсдыг хооллогтун. Та нарыг Бидэнд талархалтай байлгахын учир Бид та нарт (малыг) ийнхүү захируулсан болой.

	38(37). Тэдгээр малын цус, махны аль нь ч Аллахад хүрэхгүй, гагцхүү та нарын сүсэг Түүнд хүрэх бөлгөө. Аллах шулуун зам зааж өгснийх нь төлөө та нар Түүнийг алдаршуулж байг хэмээн Тэр бээр та нарт малыг захируулсан буюу. Харин чи буян үйлдэгсдийг сайхан мэдээгээр баярлуулагтун, — 

	39(38). Чинхүү хэмээвээс, Аллах сүсэгтнүүдийг сахин хамгаалмуй! Чинхүү хэмээвээс, Аллах сүсгээс урвагч бүхнийг хийгээд нүгэлтнүүдийг үл таалмуй! 

	40(39). Өөрсдийнх нь эсрэг дайн хийж байгаа ахул тэдэнд дайсантай тулалдахыг болгоосон, — тэдэнд хор хүргэж байна шүү дээ, тиймийн учир, чинхүү хэмээвээс, Аллах тэдэнд тусалж чадмуй — 

	41(40). Зөвхөн “Манай Бурхан бол Аллах!” гэж асныхаа төлөө эрх үгүйгээр гэр орноосоо хөөгдөгсдөд (тусалж чадмуй). Хэрэвзээ Аллах хэсэг хүмүүсийг нөгөөдүүлээр нь эс няцаалгадаг ахул алив сүм, дуган, өргөл мөргөлийн газар хийгээд дотор нь Аллахын алдрыг олонтоо хурайлдаг мечеть сүйрэх асан бөлгөө. Чинхүү хэмээвээс, Аллахын үйл хэргийн төлөө зүтгэгсдэд тусалмуй, — Тэр бээр хүчтэй, хүчирхэг бөгөөд алдар яруу билээ!

	42(41). Бидний эрхээр газар дээр баталгаажиж, мөргөлөө тогтмол үйлдэн, ариуслын өглөг өгч, айлдварыг дагахыг тушааж, хорио цээрээс хориглогсдод (тусалж чадмуй). Аливаа үйлийг гүйцэлдүүлэгч нь Аллах шүү дээ!

	43(42). Хэрэвзээ тэд нар чамайг худалч гэж үзэж байх ахул тэднээс өмнө ч (зөнч мэргэдийг) Нух, Ад, Самудын ард түмэн худалч гэж үзэж асан болой. (43). бас Ибрахим, Лутын хүмүүс, (44). бас Мадйаныхан, Мусаг ч худалч хэмээн зарласан болой. Тэгээд Би нүгэлтнүүдийн хугацааг сунгасан бөлгөө. Дараа нь тэднийг шүүрэн авсан, тэгэхүйд Миний хилэн ямар аймшигтай асан билээ!

	44(45). Нүгэлт үйл хийж ахуйд нь Бид хэчнээн олон сууриныг сөнөөсөн билээ! Тэд сууриараа үнсэн товрог болсон доо! Хоосрон хаягдсан худаг, сүндэрлэсэн шилтгээн хэчнээн олон үлдлээ!

	45(46). Сэтгэл нь мэргэн ухааныг танин мэдэж, чих нь сонсож сурахуйцаар тэд нар газар дээр өчнөөн яваагүй сэн бил үү? Тэгтэл үгүй шүү, —  учир нь тэдний хараа нь харалган бус, харин сэтгэл зүрх нь битүү ажгуу!

	46(47). Тэгсэн хэр нь тэд чамайг (амласан) шийтгэлээ түргэлэхийг шаардмуй. Гэвч Аллах амлалтаасаа эс няцах бөгөөд чиний Эзэнтний нэг өдөр бол та нарын тоолдгоор мянган жил лүгээ адил бөлгөө.

	47(48). Нүгэл үйлдэж асан хэчнээн олон суурины хугацааг Бид сунгаж өгсөн билээ! Дараа нь Би тэдгээрийг шүүрэн авсан билээ, — Над руу л эргэж ирнэ шүү дээ!

	48(49). Хэлэгтүн: “Аяа, хүмүүс ээ! Би та нарын хувьд яруу тод ятган сэнхрүүлэгч болой”

	49(50). Итгэн сүсэглэж буян үйлдэгсэд, — тэдэнд өршөөл хийгээд өгөөмөр шан;

	50(51). Бидний билэгдлийг сулруулахыг байдгаараа оролдон мугуйдлагсад, — тэд бол галд нөхцөгсөд бөлгөө.

	51(52). Чин хүсэл нь төлжин боловсроогүй нэг ч элч хийгээд зөнч мэргэнийг чамаас өмнө Бид эс илгээж асан болой. Шулам тэдэн рүү (аль нэг бузрыг) эс шидсэн нь бас үгүй болой. Гэвч Аллах шулмын шидсэн алив юмыг юу ч биш болгож, Өөрийн билэгдлийг батлан нуталдаг бөлгөө, — Аллах мэдэгч бөгөөд энгүй мэргэн буюу! — 

	52(53). зүрх сэтгэл нь эвэршин гажигтай бологсдыг шулмын тургиж буй юмаар сорих хэмээн (тийн нуталмуй), — нүгэл хураагсад ихэд хагаралдан төөрөлдөж буй шүү дээ, — 

	53(54). Мэдлэг бүхий хүмүүст тэр нь Эзэнтнийх нь чин үнэн болохыг мэдүүлэх хэмээн, тэднийг Түүнд сүсэглүүлэх хэмээн, тэд зүрх сэтгэлээ Түүний нигуур дор сүслэн нээг хэмээн (тийн нуталмуй), — чинхүү хэмээвээс, Аллах Өөрт нь сүсэглэгсдийг шулуун замаар залдаг болой!

	54(55). Гэтэл үл сүсэглэгсэд товт цаг гэнэт ирэхээс нааш эсвэл үйлт өдөр тэдэнд тохиохоос нааш түүнд (Коранд) эргэлзсээр байдаг амуй.

	55(56). Тэр өдрийг Эзэгнэгч нь Аллах болмуй, — Тэр бээр тэднийг шүүн тунгааж, шүтэн сүсэглэж сайн үйл үйлдэгсэд мөнхийн цэцэрлэгт цэнгэлийн манлайг олмуй.

	56(57). Үл сүсэглэгсэд, Бидний билэгдлийг худал үг хэмээгсдэд шившигт гэсгээл оногдмуй!

	57(58). Аллахын замд шилжин суурьшаад, дараа нь тулалдаанд амь эрсэдсэн буюу үхэх цаг нь ирсэн ахул, — Аллах тэдэнд өгөөмөр хувь хайрламуй. Хишиг хүртээгсдээс хамгийн сайн нь Аллах шүү дээ!

	58(59). Тэр бээр тэднийг үнэнхүү баярлуулах хаалгаар оруулмуй, — чинхүү хэмээвээс, Аллах бүхнийг мэдэгч бөгөөд нигүүлсэгч бөлгөө!

	59(60). Тийм болмуй! Өөрийн шийтгүүлснээр хариу шийтгэсэн атал дараа нь түүний эсрэг шударгуу  бус үйлдэл хийсэн байх аваас, Аллах түүнд заавал тусалмуй. Чинхүү хэмээвээс, Аллах уучлагч бөгөөд өршөөгч билээ!

	60(61). Энэ нь Тэр бээр шөнийг өдөр болгож, өдрийг шөнө болгодгийн учир тийн буй болой. Мөн Тэр бээр бүхнийг сонсож, харж байдгийн учир тийн болой.

	61(62). Энэ нь Аллах бол чин үнэн учраас, Түүний хажуугаар хурайлдаг нь худал юм учраас, Тэр бээр аугаа бөгөөд энгүй дээдээр өргөмжлөгдсөн учраас тийн буй болой.

	62(63). Аллах тэнгэрээс хур оруулмагц газар ногоорон халиурч буйг чи харахгүй байна гэж үү дээ! Чинхүү хэмээвээс, Аллах энэрэгч бөгөөд мэдүүртэй бөлгөө!

	63(64). Газар, тэнгэрт ахуй бүхэн Түүнд харьяалмуй. чинхүү хэмээвээс Тэр бээр баян (алив хэрэгцээнээс ангид) бөгөөд, суу алдар нэн яруу буюу!

	64(65). Аллах газарт буй бүхэн хийгээд Түүний тааллаар далайгаар сэлгүүцэгч хөлөг онгоцыг та нарын хэрэгцээнд зориулсныг чи үнэхээр эс харж буй гэж үү? Тэр бээр тэнгэрийг Өөрийнх нь таалснаас бусдаар газар дээр эс унагана хэмээн тогтоон барьж баймуй. Чинхүү хэмээвээс, Аллах хүмүүст дөлгөөн бөгөөд энэрэлтэй билээ!

	65(66). Тэр бол та нарт амьдрал хайрлагч, дараа нь та нарыг үхүүлж, дараа нь дахин амилуулмуй, — хүмүүн ач мэддэггүй болой!

	66(67). Бид ард түмэн бүрд тэдний үйлдвэл зохих мөргөлийн ёс журмыг тогтоож өгсөн болой. Тэд нар энэ тухайд чамтай бүү мэтгэлцэг, — гэхдээ чи тэднийг чиний Бурханыг хурайл хэмээн уриалагтун, чинхүү хэмээвээс, чи шулуун зам мөр дээр байгаа билээ.

	67(68). Хэрэвзээ тэд нар чамтай арцалдах аваас хэлэгтүн: “Та нарын хийж бүхий юмыг Эзэнтэн илүү мэдмүй.

	68(69). Та нарын байнга зөрөлдөж асан зүйлийн тухайд сэхээрэхүйн өдөр Аллах шүүн тунгаамуй”.

	69(70). Аллах газар, тэнгэрт ахуй бүхнийг мэддэгийг чи эс мэддэг юм гэж үү? Энэ тухай (Түүний) сударт буй болой. Чинхүү хэмээвээс, Аллахад энэ нь нэн төвөггүй буй за!

	70(71). Тэд нар Аллах баталгаа өгөөгүй, бас өөрсдөө огтхон ч мэдээгүй юманд Түүнээс гадуур шүтдэг болой, — нүгэлтэн нарт өмөөрөгч эс олдмуй!

	71(72). Тэдэнд Манай яруу тод билэгдлийг уншиж ахуйд үл сүсэглэгсэд үл сайшаах царайтай буй нь мэдэгдэх болой. Тэд нар Манай билэгдлийг уншигч нар луу дайрахад бэлэн баймуй. Хэлэгтүн: “Би та нарт үүнээс бүр муу юмны тухай дуулгадаг ч юм бил үү? — тэр бол тамын гал! Аллах түүнийг нүгэлтэн нарт амласан бөгөөд очих энэ газар бол үнэхээр муухай буюу!”

	72(73). Аяа, хүмүүс ээ! Энд та нарт зориулан нэг шад үлгэр оруулбай, түүнийг анхааран үзэгтүн! Тэд нарын Аллахын хажуугаар хурайлж буй бурхад цөмөөрөө нийлээд ч ялаа ч бүтээж эс чадмуй. Бас ялаа тэдний нэг юмыг булааж авсан ахул түүнийгээ ч буцааж авч эс чадмуй, — хөөрхий шүтэгч нь ч арчаагүй, тэр шүтүүлэгч нь ч арчаагүй ажгуу.

	73(74). Тэд нар Аллахыг зохих ёсоор эс үнэлжүхүй, — Аллах, чинхүү хэмээвээс, хүч төгс, аугаа буюу!

	74(75). Аллах Өөрийн элчийг сахиус нар хийгээд хүмүүсийн дундаас сонгодог бөлгөө. Чинхүү хэмээвээс, Аллах сонсооч бөгөөд харагч шүү дээ!

	75(76). Тэднээс өмнө юу байсан, тэднээс хойш юу болохыг Тэр бээр мэдмүй, — алив хэрэг явдал гагцхүү Аллахад эргэж очмуй. 

	76(77). Аяа, чин сүсэгтэн нар аа! Өөрийн Эзэнтний нигуур дор мэхийгтүн, сөгдөгтүн, мөргөгтүн! Цэнгэлийн манлайг амсан танихын учир сайн үйлс бүтээгтүн!

	77(78). Аллахын үйл хэрэгт Түүний хичээл зүтгэлд дүйхүйц хичээл зүтгэлийг гаргагтун! Тэр бээр та нарыг сонгож аваад танай эцэг Ибрахимын сүсэгтэй нэгэн адил та нарт зориулсан шашиндаа та нарт ямар ч дарамт эс оноосон болой. Тэр бээр та нарыг мусульман хэмээн нэрийдсэн, — 

	78. түрүүн ч, одоо ч тийн нэрлэсэн нь элч нарыг та нарын гэрч болгох, та нарыг ард түмний гэрч болгох хэмээсний учир тэгсэн бөлгөө. Тиймийн учир мөргөлөө (тогтмол) үйлдэж, ариуслын өглөг өгч, Аллахыг түшигтүн, — Тэр бол та нарын Ивээгч! Энэ Ивээгч ямар сайхан бэ! Эл Туслагч ямар сайхан бэ!

	



	

23
СҮСЭГТЭН НАР

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Сүсэгтэн ялан жаргамуй,

	2(2). номхон сүслэн мөргөгч,

	3(3). хоосон ярианаас зайлсхийгч,

	4(4). ариуслын өглөг өгөгч,

	5(5). хуял тачаалаа тэвчигч,

	6(6). өөрийн хийгээд олзны эхнэртээ ханагч, — Бидний зэмлэл тэдэнд үл хамаармуй.

	7(7). Энэ хязгаараас (шунал тачаал нь) давагсад, — тэд нэгэнт зөрчилтөн болмуй,

	8(8). үүрэг хийгээд гэрээгээ сахин биелүүлэгсэд,

	9(9). мөргөлийн цагаа ёсчлон баримтлагсад, — 

	10(10). чинхүү хэмээвээс, тэд нар өв залгамжлагчид болмуй,

	11(11). диваажинг өвлөн авч, тэндээ эгнэгт оршмуй.

	12(12). Бид хүнийг нарийн бүтэцтэй шавраар нэгэнт бүтээвэй,

	13(13). Дараа нь Бид түүнийг дусал байдлаар найдвартай (хамгаалагдсан) газар байрлуулбай.

	14(14). Бид дараа нь тэр дуслаа бөөм болгож, бөөмөөсөө мах бүтээж түүнийгээ яс болгоод, цааш нь, ясаа махаар бүрж тийнхүү өөр төрлийн бүтээл болгон хувиргасан болой. Хамгийн гарамгай Бүтээгч — Аллахыг адисалмуй!

	15(15). Та нар үүний дараа цагаа болохоор үхмүй.

	16(16). Дараа нь Тэр бээр сэхээрэхүйн өдөр та нарыг дахин өргөмжилмүй.

	17(17). Бид та нарын дээгүүр долоон зам бүтээсэн болой. Энэ бүтээлүүд хэзээ ч Манай ивээлээс эс гармуй.

	18(18). Бид тэнгэрээс (зохих) хэмжээт ус гоожуулж, түүгээр газрыг ундаалмуй, — гэхдээ Бид тэр усыг бүрмөсөн үгүй болгож чадах бөлгөө.

	19(19). Тэгээд Бид усаар та нарт хасарваанийн дал мод, усан үзмийн ороонгын цэцэрлэг ургуулбай, — тэдгээрт та нарт хэрэгтэй элбэг үр жимс буй, түүнээс та нар иддэг болой.

	20(20). Бас Синай уулнаас соёолсон мод, — түүнээс тос болоод хоолны амтлагч гарган иддэг болой.

	21(21). Малд та нарт бас сургамж буй: тэдгээрийн хэвлийд буй болсон юмаар (сүүгээр) та нарыг ундаалмуй, та нарт малаас олон ашиг буй, (түүнээс гадна) та нар махыг нь иддэг болой.

	22(22). Тэдгээрээр та нар (далайгаар) хөлөг онгоцоор явах мэт (газраар) явдаг болой.

	23(23). Бид Нухыг ард түмэн рүү нь явуулсан бөгөөд тэр бээр ийн хэлжүхүй: “Аяа, ард түмэн минь ээ! Аллахыг шүтэгтүн, та нарт Түүнээс өөр Бурхан үгүй бөлгөө. Та нар Түүнээс үнэхээр аюухгүй байна гэж үү?”

	24(24). Гэвч ард түмнийх нь үл сүсэглэсэн хэсгийн толгойлогчид хэлрүүн: “Энэ бол ердөө та нар шиг л хүн, тийм атлаа та нараас давуу болохыг хүсэж баймуй. Хэрэвзээ Аллах тийн болгоосон ахул Тэр сахиус нарыг илгээх байсан нь мэдээж болой. Иймэрхүү юм өвөг дээдэст маань тохиолдож асан тухай бид сонсоогүй билээ”.

	25(25). (Бусад зарим нь) хэлрүүн: “Энэ бол ердөө солиорч дэмийрсэн хүн баймуй, та нар нэг хэсэгтээ хүлээгтүн”.

	26(26). Тэр хэлрүүн: “Аяа, Эзэнтэн минь ээ! Эд нар намайг худалч хэмээж бүхийгээс хамгаалан туслаач!”

	27(27). Бид түүнд ийн үнэмшүүлбэй: “Бидний болгоосны дагуу Бидний нүдэн дээр хөлөг онгоц хийгтүн. Бидний айлдвар ирж, зуухнаас (галын оронд) ус олгойдон гарахын цагт,

	28. онгоцондоо алив амьтнаас хос хосыг оруулж, танай гэрийнхнээс урьд өмнө нь Миний тухайлан хэлснээс бусдыг суулгагтун. Нүгэлтэн нарын тухайд Надад хандахын хэрэг үгүй, тэднийг цөмийг живүүлэх болой.

	29(28). Та нар хийгээд та нартай цуг байгсад онгоцондоо төвхнөсний дараа ийн хэлэгтүн: “Нүгэлтэн нараас биднийг ангижруулсан Аллахыг шагшин магтмуу!”

	30(29). Бас хэлэгтүн: “Аяа, Эзэнтэн минь ээ! Чи Өөрийн адисалсан газар намайг буулгаж хайрла, — Чи бол буйр заагчдаас хамгийн гарамгай нь билээ!”

	31(30). Чинхүү хэмээвээс, энд ухвар бүхий хүмүүст зориулсан билэгдэл буй, Бид ийнхүү (хүмүүнийг) сорьдог бөлгөө!

	32(31). Дараа нь тэднээс хойш Бид өөр үеийг өсгөн бойжуулсан болой.

	33(32). Тэгээд тэдэнд өөрсдийнх нь дотроос элч илгээвэй. (Тэр хэлжүхүй): “Аллахыг шүтэгтүн! Та нарт Түүнээс өөр Бурхан үгүй буюу. Та нар Түүний хилэнгээс үнэхээр аюухгүй юм гэж үү?”

	34(33). Тэгтэл хойд настай учрахыг худал хэмээн (Аллахад) үл сүсэглэсэн, Бид энэ насанд нь жаргал эдлүүлсэн түүний ард түмний толгойлогчид ийн өгүүлрүүн: “Энэ бол ердөө л та нар шиг хүн, та нарын иддэг юмыг идэж,

	35. уудаг юмыг чинь ууж баймуй.

	36(34). Хэрэвзээ та нар өөр шигээ хүнд захирагдах аваас, чинхүү хэмээвээс, та нар хохирол амсмуй.

	37(35). Та нар үхэж яс, чандруу болсон хойно чинь та нарыг буцааж босгохыг энэ бээр амлаж байгаа болж байна уу? 

	38(36). Түүний та нарт амлаж буй юм (үнэнээс) мөн ч хол байна даа, хол байна!

	39(37). Энэ яваа наснаас өөр юу ч байхгүй, бид үхдэг, бид амьдардаг! Бид үл сэхээрмүй.

	40(38). Энэ бол ердөө л Аллахад худал үг тохож буй нэгэн хүмүүн, — бид түүний үгэнд үл үнэмшмүй!” 

	41(39). Тэр хэлрүүн: “Аяа, эзэнтэн минь ээ! Намайг худалч хэмээж бүхийгээс хамгаалан туслаач”.

	42(40). (Эзэнтэн) хэлрүүн: “Хэсэгхэн зуурын хугацаа өнгөрөхүйд тэд нар гэмших бөлгөө!”

	43(41). Тэгтэл тэднийг үнэхээр муу ёрын орь дуу зүй ёсоор нэрвэж, Бид тэднийг хуйнд автсан хомог болговой. Нүгэлт хүмүүс сөнөцгөөг! 

	44(42). Дараа нь тэднээс хойш Бид өөр үеийнхнийг өсгөн бойжуулсан бөлгөө.

	45(43). Нэг ч ард түмэн өөрийн хугацааг сойх буюу сунгаж эс чадах болой!

	46(44). Дараа нь Бид элч нараа ар араас нь явуулбай. Ард түмэн дээр элч нь ирэх тухай бүр тэд түүнийг худалч хэмээн үздэг болжухуй. Тиймийн учир Бид тэднийг тухай бүр хөнөөн сольж, (тэдний амьдралыг бусдад сургамж болгон) шад үлгэр лүгээ адил болговой. Үл сүсэглэгч ард түмэн сөнөцгөөг!

	47(45). Дараа нь Бид Муса, түүний дүү Харун хоёрыг Бидний билэгдэл хийгээд илт эрх мэдэлтэйгээр

	48(46). Фараон болон түүний сурвалжтан нар луу илгээсэн болой. Гэтэл тэд бардамнан омгорхож ихэмсэг улс байж таарсан бөлгөө.

	49(47). Тэд нар ийн хэлцгээжүхүй: “Ард түмэн нь бидний эрхшээлд байдаг, бас биднээс ялгаагүй хоёр хүнд бид итгэх юм гэж үү дээ?”

	50(48). Тэд нар тэр хоёрыг худал хэлсэн хэмээн буруутгаж тийнхүү өөрсдөө сөнөгсдийн тоонд оржухуй.

	51(49). Тэднийг зөв зам мөрийг олж магад хэмээн Бид Мусад судар хайрласан болой.

	52(50). Бид Марйамын хүүг эхийнх нь хамт билэгдэл болгож, тэднийг ус элбэгтэй толгойд амар жимэр, найдвартай байхаар хоргодуулсан болой.

	53(51). Аяа, элч нар минь ээ! Сайн сайхан юм идэж, буянт үйлс бүтээгтүн, — та нарын юу хийж бүхийг Би мэднэ шүү дээ!

	54(52). Чинхүү хэмээвээс, та нарын хүй нэгдэл бол нэгэн нэгдмэл хүй нэгдэл бөгөөд Би та нарын цорын ганц Эзэнтэн, тиймийн учир зөвхөн Намайг шүтэгтүн!

	55(53). (Тэдний үр удам энэ гэрээсийг үл дагаж) эл хэргээ өөр хоорондын ойлголтоор хагалан хувааж, хүй хамтлаг бүр зөвхөн өөрт буйгаар хөхин баярлах амуй.

	56(54). Тэднийг цагийг нь болтол төөрөгдөлд нь орхигтун.

	57(55). Тэдэнд эд баялаг хийгээд хөвгүүдийг хайрласнаар Бид тэдэнд бусад бүх баялгийг өгөх хэмээн яарч буй гэж

	58(56). тэд ургуулан бодож байгаа юм гэж үү? Тэд нар (учрыг) даанч ойлгохгүй байна даа!

	59(57). Эзэнтнийхээ нигуур дор чин үнэнээс сүслэн аюугч,

	60(58). Эзэнтний билэгдэлд итгэн сүсэглэгч,

	61(59). Эзэнтэндээ хань үл зохиогсод,

	62(60). Бурхан руугаа эргэж ирнэ хэмээн (мэдэж), сэтгэл догдлон өргөл баригсад,

	63(61). Эд нар буян хишигт тэмүүлж байгаа нь энэ бөгөөд тийнхүү түүндээ түрүүлж хүрдэг бөлгөө.

	64(62). Бид хүмүүнд даахаас илүү ачааг эс үүрүүлмүй, — Бидний өмнө үнэнийг илтгэдэг данс байгаа шүү дээ: тэднийг эс гомдоох бөлгөө.

	65(63). Гэвч тэдний сэтгэл энэ тухайд аархлын аагтаа автсан буй, түүнээс гадна тэдний үйл (нүгэлтэй), тэд түүнийгээ цаашид ч үйлдмүй, 

	66(64). сайн сайхныг хүртэгсдийг (хөхиүн баясагсдыг)Бид (хариу) гэсгээлээр нэрвэх хүртэл (тийн үйлдмүй). Хараач, тэд хэдийн орилолдон уулгалцгааж баймуй!

	67(65). Өнөөдөр бүү орилолдоцгоо, чинхүү хэмээвээс, та нар Биднээс тусламж эс үзмүй!

	68(66). Миний билэгдлийг та нарт уншиж асан, гэвч та нар нүүр буруулсан, — 

	69(67). үүгээр бардамнан, түүний (Кораны) тухай шөнө дэмий чалчин (нүүр буруулсан болой).

	70(68). Энэ айлдварын тухайд тэд юунд эс эргэцүүлнэ вэ? Эсвэл эцэг дээдэст нь ирж байгаагүй юм тэдэнд ирээ юү?

	71(69). Эсвэл тэд элчээ таниагүй, тиймийн учир түүнийг няцаасан юм уу?

	72(70). Эсвэл тэд “Тэр бол галзуу!” гэж ярьдаг юм уу? — гэтэл тэр бээр тэдэнд чин үнэнийг авчирсан, хэдийгээр тэдний олонх нь тэр үнэнийг үзэн яддаг ч атугай.

	73(71). Хэрэвзээ тэр үнэн тэдний хүслийг дагасан ахул газар, тэнгэр хийгээд тэнд ахуй бүхний хөг найр алдрах сан билээ. Бид сэнхрүүлгийг тэдэнд илгээсэн болой. Тэд эл сэнхрүүлгийг няцаасан буюу!

	74(72). Эсвэл чи тэднээс шан харамж гуйсан юм уу? Тэгвэл Бурханы шан илүү шүү, — Тэр бол хувь хүртээгсдээс хамгийн сайн нь бөлгөө.

	75(73). Чинхүү хэмээвээс, чи тэднийг шулуун зам руу дуудаж буй,

	76(74). хойд насанд үл итгэгсэд энэ замаас холдож буй,

	77(75). Хэрэвзаяа Бид тэднийг өршөөж (эдүгээгийн) зовлонгоос нь ангижруулсан байлаа ч гэсэн тэд мугуйдлан зөрүүдэлж, сохроор төөрсөн чигээрээ тэнүүчилсээр байх болой.

	78(76). Тэгэхүйд Бид тэднийг гэсгээлээр нэрвэсэн буюу. Гэвч тэд нар Эзэнтнийхээ өмнө номхроогүй, Түүнийг сүслэн хурайлаагүй болой. 

	79(77). Бид тэдний өмнө хатуу гэсгээлийн үүдийг нээхүйд тэд жинхэнэ ёсоор цөхөрмүй! 

	80(78). Тэр бол та нарт хараа, сонсгол, сэтгэл зүрхийг хайрлагч бөлгөө; гэтэл та нар ачийг маш бага ачилмуй!

	81(79). Тэр бол та нарыг үржүүлэн дэлхийгээр тараагч, Түүн дээр та нарыг буцааж цуглуулмуй.

	82(80). Тэр бол бүхнийг амилуулагч, үхүүлэгч, өдөр шөнийн солиог эрхшээгч, — та нар үүнийг үнэхээр эс ойлгох юм гэж үү?

	83(81). Гэтэл тэд нар яг өвөг дээдсийнхээ ярьдгийг ярих ажгуу.

	84(82). Тэгээд хэлрүүн: “Бид үхэж яс, чандруу болсон хойноо үнэхээр дахиад сэхээрэх юм гэж үү?

	85(83). Үүнийг чинь бидэнд ч, манай өвөг дээдэст ч нэгэнт амласан асан билээ. Энэ бол ердөө л хууччуулын өгүүлэмж болой!

	86(84). Хэлэгтүн: “Та нар (тийм их юм) мэддэг юм бол газар хийгээд түүн дээр ахуй бүхийг хэн эрхэлдэг вэ?” 

	87(85). Тэд хариулруун: “Аллах!” Хэлэгтүн: “Та нар үүнээс ухаарахгүй юм гэж үү?”

	88(86). Хэлэгтүн: “Долоон тэнгэрийн хийгээд дээдийн сэнтийний Эзэнтэн хэн бэ?”

	89(87). Тэд хариулруун: “Аллах!” Хэлэгтүн: “Та нар (одоо ч гэсэн) Түүнээс аюухгүй юү?”

	90(88). Хэлэгтүн: “ Хэрэв та нар мэддэг юм бол (хариулцгаа!) Хэний мутар ахуй бүхнийг захирах вэ? Өөрөө хамгаалдаг, харин Түүний (эсрэг) хамгаалж үл болдог нь хэн байна вэ?”

	91(89). Тэд хариулруун: “Аллах!” Хэлэгтүн: “Тэгвэл Та нар яасан их төөрөлдөнө вэ!”

	92(90). Бид чин үнэнийг тэдэнд илгээсэн, — тэгэвч тэд худлаа хэлсээр бөлгөө.

	93(91). Аллах Өөртөө ямар ч хүү авч байгаагүй, — Түүнтэй эн зэрэгцэх өөр ямар ч бурхан үгүй! Тийм бус болбоос бурхан болгон өөр өөрийнхөө бүтээснийг аван одох асан, тэгсэн байх ахул тэдний зарим нь бусдыгаа эрхшээлдээ оруулах болой. Аллахыг шагшин магтмуу! Тэр бээр Түүнд тохохыг оролдож буй алив юмнаас хавьгүй дээгүүр бөлгөө.

	94(92). Тэр бээр ил хийгээд далдыг мэдмүй, Тэр бээр Түүнд хань болгогсдоос энгүй дээдлэг болой!

	95(93). Хэлэгтүн: “Аяа, Эзэнтэн минь ээ! Чи тэдэнд амлаж буй бүх юмаа надад үзүүлэх аваас,

	96(94). тэгвэл, ээ Тэнгэр минь, нүгэлтнүүдийн тоонд намайг бүү оруулагтун”.

	97(95). Бид тэдэнд амлаж бүхийгээ чамд үзүүлж болно шүү;

	98(96). илүү сайн юмаар мууг зайлуулагтун, — тэдний төсөөлөн дүрсэлж буйг Бид илүү мэдэх болой.

	99(97). Тэгээд хэлэгтүн: “Аяа, Эзэнтэн минь ээ! Би шулмын уруу татаж буй юмнаас Чамаас аврал эрж баймуй,

	100(98). тэднийг над руу бүү ойртог хэмээн Эзэнтэн минь, би Чам руу ирж баймуй!”

	101(99). Нүгэлтнүүдийн хэн нэгэнд үхэл нүүрлэхийн цагт тэр хэлрүүн: “Тэнгэр минь, амь насыг минь надад буцааж өгөөч,

	102(100). би анхаараагүй орхисон зүйлийнхээ тухайд буян бүтээж магад”. Тэр бүтэхгүй ээ! Энэ бол түүний зөвхөн (айсандаа) хэлж буй үг, тэднийг сэхээрүүлэх өдөр хүртэл ард нь хашлага (буй болмуй).

	103(101). Бүрээн дуу хангинахын цагт тэр өдөр тэдний дунд хамаатан үл баймуй. Тэд бие биеэсээ ч үл асуумуй.

	104(102). Хэний жин (сайн үйлийн) хүнд дарна, тэд бээр цэнгэлийг амсмуй.

	105(103). Хэний жин хөнгөн байна, тэд бээр хүнд гарзыг амсмуй, — тэд нар халуун тамд эгнэгт нөхцөх болой!

	106(104). Тэдний нүүрийг гал хуйхалж, тэд гал дотор харлан баймуй. 

	107(105). “Та нарт Миний билэгдлийг уншиж өгч байгаагүй сэн бил үү? Та нар түүнийг худал үг гэж үзээгүй сэн бил үү?”

	108(106). Тэд хариулруун: “Аяа, Эзэнтэн минь ээ! Бид золгүйтэж замаа алдсан хүмүүс болжухуй.

	109(107). Эзэнтэн минь, биднийг үүнээс гаргаж өгөөч, хэрэвзээ бид (муу явдлаа) давтах аваас, чинхүү хэмээвээс, бид нүгэлтэн болмуй”.

	110(108). Тэр бээр (тэдэнд) хэлрүүн: “Та нар шившиг болон тэндээ байгтун, Надтай бүү зүрхэлж яригтун!

	111(109). Миний боол нарын дотроос: “Аяа, Эзэнтэн минь, бид төгс итгэвэй, биднийг өршөөж хайр ивээлдээ аваач, — хамгийн нигүүлсэгч нь Чи шүү дээ!” хэмээгсэд байсан болой.

	112(110). Тэгэхэд та нар тэднээр доог тохуу хийж асан, — та нар Намайг дурсахаа ор тас мартталаа тэднийг дооглож асан шүү дээ.

	113(111). Өнөөдөр Би тэдний тэвчээр хатамжийг шагнаж, тэд (диваажинд) цэнгэлийн манлайг эдэлж баймуй”.

	114(112). Тэр хэлрүүн: “Та нар газар дээр хэдэн жил болов?”

	115(113). Тэд хариулруун: “Бид тэнд зөвхөн ганц өдөр юм уу, түүний хугас болбой, гэхдээ (жилийн) тоо баригчаас асуувал илүү буй за”.

	116(114). Тэр бээр хэлрүүн: “Та нар тэнд түрхэн зуур байсан болой, —  та нар мэддэг сэн ч болоосой!

	117(115). Бид та нарыг зүгээр зугаа болгон бүтээсэн, Бидэн рүү та нарыг буцааж авчрахгүй гэж та нар үнэнээсээ бодож асан гэж үү? (116). Жинхэнэ Хаан Аллах аугаа бөгөөд Нэр төрийн Эзэнт ширээнд Залрагч Түүнээс өөр бурхан үгүй буюу! (117). Аллахтай эн зэрэгцүүлэн өөр бурхныг хурайлагчийн хувьд — түүнд тийм үндэс хийгээд эрх мэдэл байхгүй, тэр тухайн тооцоо зөвхөн түүний Эзэнтэнд буй болой, — чинхүү хэмээвээс, нүгэлтэн нар цэнгэлийг эс үзмүй!”

	118(118). Хэлэгтүн: “Эзэнтэн минь, өршөөж хайрла! Хамгийн өршөөн нигүүлсэгч нь Чи шүү дээ!”

	



	

24
ГЭРЭЛ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Сүре — Бид түүнийг хайрлаж, хууль болгон өргөмжилбэй. Та нарыг ухааруулах хэмээн түүгээр яруу тод билэгдлийг хайрласан болой.

	2(2). Садарлагч эр, эмийн аль алиныг нь зуун удаа гүвшигтүн, та нар Аллахад хийгээд сүүлчийн өдөрт итгэн сүсэглэсэн аваас Бурханы энэ айлдварыг (сахихуйд) тэднийг өрөвдөх сэтгэл та нарыг бүү эзэмдэг. Тэднийг шийтгэж бүхийд бүлэг сүсэгтэн цугласан байвал зохимуй.

	3(3). Садарлагч эр гагцхүү садарлагч эм буюу олон бурхант эмтэй гэрлэмүй. Садарлагч эмтэй гагцхүү садарлагч эр буюу олон бурхант эр гэрлэж болмуй. Сүсэгтэн нарыг тэдэнтэй гэр бүл болохыг хоригломуй.

	4(4). Онгон агч охидыг гүжирдээд тэр тухайд дөрвөн гэрчийн этгээд үл авчрагсдыг наян удаа ташуурдаж, тэднээс хэзээ ч мэдүүлэг эс хүлээн авч байгтун. Тэд нар бол нүгэлтэн бөгөөд завхайрагч шүү дээ.

	5(5). Энэ нь гэмшин засрагсдад эс хамаармуй, — Чинхүү хэмээвээс, Аллах өршөөгч бөгөөд нигүүлсэн энэрэгч бөлгөө!

	6(6). Ханиа гүжирдэгчийн тухайд, хэрэв түүнд өөрөөс нь өөр гэрч байхгүй ахул тэр үнэнийг ярьж байгаагаа нутлан, гэрчлэлээ Аллахын алдрыг барин дөрвөнтөө хурайлж,

	7(7). хэрэвзээ тэр худал хэлж буй бол Аллахын хараал өөр дээр нь бууна хэмээн тав дахиа хурайлбал зохимуй. 

	8(8). Нөхрийнхөө худал хэлж буйг Аллахын алдрыг барьж дөрвөнтөө хурайлах аваас эхнэрийн шийтгэлийг цуцалж,

	9(9). нөхөр нь үнэн хэлж асан ахул Аллахын хилэнг өөр дээрээ татна хэмээн тав дахиа хурайлбал зохимуй.

	10(10). Аллах та нарт өгөөмөр бөгөөд энэрэнгүй эс байсан сан бол, Тэр бээр ухаан эс мэргэн бөгөөд (Түүнийг хурайлагчийн залбирлыг) эс ухварлан авдаг сан бол (та нар нэн даруй гэсгээлд нэрвэгдэх асан болой).

	11(11). Танайхны дотроос чам дээр худал үг зөөж ирсэн ахул түүнийгээ өөртөө хор хүргэж буй гэж бүү үзэгтүн, — харин ч болбоос энэ бол та нарт сайн болой! Тэдний хувьд оногдох нүглийнх нь хэмжээгээр хүн болгонд хариу хүртээнэ шүү дээ. (Гүтгэлгийн) голыг өөртөө авагч агуу их гэсгээлд унах буй за.

	12(12). Сүсэглэсэн эрс, эмс та нар үүнийг (гүтгэлгийг) сонсоод сэтгэлдээ яагаад сайн юмны тухай бодсонгүй, яагаад “Энэ бол илэрхий гүжир гүтгэлэг байна” хэмээн хэлсэнгүй вэ?

	13(13). Бас тэд нар яагаад энэ тухайн дөрвөн гэрчийг авчирсангүй вэ? — энэ тухайн гэрчээ авчраагүй ахул тэд нар Аллахын нигуур дор худалч нар болой. 

	14(14). Аллах та нарт энэ яваа хийгээд хойд насанд чинь өгөөмөр бөгөөд энэрэнгүй эс байсан сан бол дур мэдэн бэлэн зэлэн ярьж асны чинь төлөө та нарыг аугаа их гэсгээл шүргэх асан бөлгөө. (15). Тэгтэл та нар Аллахын хувьд агуу юмыг өчүүхэн зүйл хэмээн мэдлэг байхгүй юмныхаа тухай хэл амаа билүүдэж байх ажгуу.

	15(16). Та нар үүнийг сонссон тухайдаа ийн хэлэхгүй нь юуных сан билээ: “Энэ тухай бид ярих нь зохисгүй. Аллахыг шагшин магтмуу! Энэ бол бузар гүтгэлэг!” 

	16(17). Хэрэвзээ та нар сүсэгтэн ахул хожим иймэрхүү юмтай хэзээ ч бүү эргэж орооцолдож байг хэмээн Аллах та нарыг ятган сэнхрүүлж баймуй. 

	17(18). Тэгээд Аллах Өөрийн билэгдлийг та нарт тайлбарлаж баймуй, — Аллах мэдэгч бөгөөд ухаан мэргэн бөлгөө!

	18(19). Сүсэгтнүүдийн дунд бузар булай юм сонсгохыг дурлагсдад —  

	19. энэ яваа хийгээд хойд насанд нь зовлонт гэсгээл (оногдмуй), — Аллах бол мэднэ, та нар бол эс мэднэ шүү дээ!

	20(20). Аллах өгөөмөр бөгөөд энэрэнгүй эс байсан сан бол, бас Тэр бээр өршөөлтэй хийгээд дөлгөөн эс байсан сан бол (та нар ганцхан хоромд шийтгүүлэх асан бөлгөө).

	21(21). Аяа, чин сүсэгтэн нар аа, шулмын мөрөөр бүү явагтун! Мөрөөр нь явагсдад шулам хориотой бөгөөд бузар зүйлийг тушаадаг болой. Хэрэвзээ Аллах та нарт өгөөмөр бөгөөд энэрэнгүй эс байсан сан бол та нарын нэг нь ч нүглээсээ эс ариусах асан буй за. Гэтэл Аллах гагцхүү Өөрийн таалсан хэн бүхнийг ариусгамуй. Аллах сонсооч бөгөөд мэдэгч буюу!

	22(22). Та нарын дотроос өгөөмөр хийгээд чинээлэг нь төрөл төрөгсөд, ядуу зүдүүс, Аллахын үйлээр шилжин суурьшигсдад туслахаа (болих) хэмээн тангараг бүү тавиг, — тэгснээс нигүүлсэх сэтгэл гаргаж, тэднийг өршөөвөл зүй болой. Өөрсдийг чинь ч гэсэн Аллах өршөөгөөсэй гэж та нар хүсэхгүй байна гэж үү дээ? Чинхүү хэмээвээс, Аллах өршөөгч бөгөөд нигүүлсэн энэрэгч билээ!

	23(23). Онгон агч, хайнга мөчид агч, тоомсор дутмаг агч сүсэгтэн нарыг гүтгэгчид, — тэд энэ яваа хийгээд хойд насандаа хараал идэж, хатуу гэсгээлийг үзэх болой — 

	24(24). Тэдний (муу юм) юу хийж асан тухай тэр өдөр тэдний хэл, гар, хөл нь гэрчлэх болмуй.

	25(25). Тэр өдөр Аллах тэдний чин шүтлэгийнх нь хэрээр шанг бүрэн хайрламуй. Тэгэхүй дор Аллах бол чин үнэн мөн гэдгийг тэд мэдэж авмуй.

	26(26). Булайг (эмийг) — булайд (нөхөрт), ичих нүүргүйг (нөхрийг) — ичих нүүргүйд (эхнэрт), журамтыг (хүүхнийг) — журамтад (нөхөрт), сайныг (нөхрийг) — сайнд (эхнэрт), — дэл сул ярианд тэд буруугүй, — (Аллах) тэднийг өршөөж, буянт хувиар шагнамуй.

	27(27). Аяа, чин сүсэгтэн нар аа! Өөрийнхөөсөө (бусдын) гэрт тэнд байгсдын амрыг эрж, зөвшөөрөл авахгүйгээр бүү орогтун. (Та бүхэн бие биедээ халамжтай байхын учир) ингэсэн нь та нарт дээр болой.Магадгүй та нар (үүнийг) санаж мэдэх юм. 

	28(28). Гэрт хүн байхгүй байх аваас зөвшөөрөхөөс нааш тийшээ орох хэрэггүй болой. Хэрэвзаяа: “Буцагтун!” хэмээвэл (тэр даруй) буцагтун, — чинхүү хэмээвээс, тэгэх нь намбалаг бөгөөд цэвэр буй за. Та нарын юу хийж бүхийг Аллах мэднэ шүү дээ.

	29(29). Сууцны бус, гэхдээ та нарын хэрэгцээт зүйл буй байранд ороход нүгэл эс болмуй, — та нарын юу ил хийж, юу нууж бүхийг Аллах мэднэ шүү дээ!

	30(30). Сүсэглэсэн эрчүүдийг харцаа бууруулж, ичиг эрхтнээ хамгаалж бай хэмээн хэлэгтүн, тэгвээс тэдэнд намбалаг бөгөөд цэвэр болой, — тэд нарын юу хийж буй тухайд Аллах мэдлэгтэй шүү дээ.

	31(31). Бас сүсэгтэн (хүүхнүүдэд) нарт хэлэгтүн: “Харцаа даруу байлга, ичиг эрхтнээ хамгаал, (ердийн) ил байж болохоос бусад гоёл хийгээд хөөрхөн бүхнээ илт бүү харуул, цээжээ алчуураар бүтэн хэдэр. Өөрийн нөхөр, эцэг нар, нөхрийн эцэг нар, өөрийн хөвгүүд, өөрийн нөхрийн хөвгүүдээс гадна, эсвэл төрсөн ах, дүү нар, өөрийн хийгээд ач, зээ хөвгүүд, төрсөн ах, эгч, дүү нарын ач, зээ нар, өөрийн зарц эсвэл найз хүүхнүүд, эсвэл баруун гарын болгогсод, эсвэл хурьцлын шунал үгүй эр хүйсийн зарц нар, эмэгтэйчүүдийн нүцгэн ахуйн учрыг танин мэдээгүй жаахан хүүхдүүдээс бусдад гоё сайхнаа ил бүү үзүүл. Далд буй сайхнаасаа эс үзүүлэхийн учир хөлөөрөө шал бүү дэвсэл. Аяа, чин сүсэгтэн нар аа! Та нар цэнгэлийн манлайг танин эдлэхийн учир гэмшиж, Аллах руу нүүр юүгээн харуулагтун.

	32(32). Та нарын дотроос гэр бүл болоогүй буй буянтай эр, эм боол нарыг гэрлүүлэгтүн. Тэд нар ядуу ахул Аллах тэднийг Өөрийн өгөөмөр баялгаас баяжуулмуй, — Аллах мэдэгч бөгөөд хүртээлтэй бөлгөө!

	33(33). Энэ зуур гэрлэх боломжгүй байгсад Аллах өгөөмөр баялгаасаа хүртээн юмжуулах хүртэл тэвчин түдгэлзэг. Та нарын боолчуудаас хэн нэгэн (чөлөөт болох) бичиг хүсэх аваас хүссэнийг нь өгч, түүнийг буянтай бөгөөд сайн хэмээн мэдэж байгаа бол Аллахын та нарт хайрласан хишгээс хувь баригтун. Өөрсдийн эм боол, зарц нараа онгон байдлаа сахихыг хүсэж бүхийд энэ яваа насны саваагүй юманд тэмүүлэн, албадан бүү завхайруул; харин тэднийг нэгэнт албадсан ахул (одоо яая гэх вэ), тэгж албадсаны дараа ч Аллах (тэдэнд) өршөөлтэй бөгөөд энэрэнгүй байх бөлгөө.

	34(34). Бид та нарт (бүхнийг тайлбарласан) билэгдлийг хайрлаж, Эзэнтний хилэнгээс аюун (сүсгээ сахигсдад) сэрэмжлүүлэг хэмээн та нараас өмнө байсан ард түмний жишээг иш татсан болой.

	35(35). Аллах бол тэнгэр, газрын гэрэл буюу. Түүний гэрэл гонх лугаа адил; түүн дотор шилэн дэнлүү буй, шил нь гэрэл сувдруулах хурц од лугаа адил бөлгөө. (Дэнлүү) дорнын ч биш, өрнийн ч биш бивал модноос асмуй. Бивалын тос гал хүрээгүй байхад өөрөө асахад бэлэн байдаг болой. Гэрэл дээр гэрэл (давхарлан тэнгэр өөд өгсмүй), — Аллах зөвхөн Өөрийн таалсныг гэрэл рүүгээ хөтөлмүй. Аллах хүмүүст зориулан шад үлгэрийг ийн эшилж байнам: Тэр бээр алив юмыг мэдэх бөлгөө!

	36(36). Аллахын тааллаар боссон олон байшинд Түүний алдар цуурайтаж байхын учир, хүмүүс тэнд өглөө, оройгүй Түүнийг магтан алдаршуулж байхын учир (тэр гэрэл асаж баймуй) — 

	37(37). Тэдгээр хүмүүсийг худалдаа, арилжааны аль нь ч Аллахыг дурсахаас нь самууруулаагүй, мөргөлийн цагаа барих, ариуслын өргөл өгөхийг нь мартуулаагүй буй за. Тэд зөвхөн сэтгэл хийгээд хараа нь урван эргэх өдрөөс аюуж баймуй, — 

	38(38). үйлдсэн үйлийнх нь хамгийн сайны төлөө Аллах өөрсдийг нь шагнаг хэмээн, Өөрийн өгөөмөр баялгаас тэдэнд өгөх хишиг юүгээн арвижуулаг хэмээн (тийн аюумуй), — Аллах Өөрийн таалсанд хэрэгцээт зүйлийг тоо хэмжээгүй өгмүй!

	39(39). Үл сүсэглэгсдийн үйлдэл цөлийн зэрэглээ лүгээ адил болой: Ангасан (аянчин) түүнийг ус хэмээн бодмуй, гэтэл ойртон очихын цагт юу ч биш болж таармуй! Харин тэнд нь түүнд тооцоо харуулах Аллах байх бөлгөө, — чинхүү хэмээвээс, Аллах тооцоо хийхдээ үтэр түргэн болой!

	40(40). Эсвэл (үл сүсэглэгсдийн үйлдэл) далайн шуурганы дээрх харанхуй лугаа адил болой. Давлагаа дээр дээрээсээ хуйлран овоорохуйд дээгүүр нь үүл нүүгэлтэн, нэг харанхуйг нөгөө харанхуй нөмөрч, хүн гараа өргөсөн ахул түүнийгээ бараг эс үзмүй, — Аллах хэн нэгэнд гэрэл эс хайрласан аваас түүнд гэрэл үл тусмуй!

	41(41). Газар, тэнгэрт ахуй бүхэн, зэллэн нисэж яваа шувууд хүртэл Аллахыг алдаршуулж бүхийг чи үнэхээр харахгүй байна гэж үү? Өөрийн уншлага, магтаалыг аль бүхэн дор бүрдээ мэдэх болой. Тэдний хийж буй бүхнийг Аллах мэдмүй! 

	42(42). Газар, тэнгэрийг эрхшээх эрх мэдэл Аллахад харьяалмуй, бас гагцхүү Түүн рүү бүгд эргэж ирэх болой.

	43(43). Аллах тарлан үүлийг хөөж нийлүүлээд бөөн хар үүл болгож байгааг чи харахгүй байна уу, дараа нь түүний завсраас аадар бороо цутгахыг чи харж баймуй. Тэр бээр тэнгэрээс мөндөр бүхий үүлэн уулыг буулгаж, — Тэр бээр хэн хүссэнийгээ түүгээр нэрвэж, Өөрт энхэр болгоноос түүнийг зайлуулдаг болой. Түүний цахилгааны гэрэл бараг нүд сохлом бөлгөө.

	44(44). Аллах өдөр, шөнийг сэлгэмүй, — чинхүү хэмээвээс, энд (учрыг) олж үзэх чадвартанд зориулсан билэгдэл буй болой. (45). Аллах амьтан бүхнийг уснаас бүтээсэн билээ. Тэдгээрийн зарим нь хэвлийгээр, зарим нь хоёр хөлөөр, зарим нь дөрвөн хөлөөр явах ажгуу. Аллах юу таалснаа бүтээдэг бөлгөө, — Аллах алив юмыг чадна шүү дээ!

	45(46). Бид яруу тод билэгдлийг илгээсэн бөгөөд Аллах Өөрийн таалан болгоосныг шулуун зам руу хөтөлмүй.

	46(47). Тэд хэлрүүн: “Бид Аллах хийгээд элчид сүсэглэсэн, тийн захирагдмуй!” Дараа нь тэдний зарим нь нүүр буруулдаг бөгөөд тэд бол үл сүсэглэгсэд буюу.

	47(48). Тэднийг Аллах, Түүний элч хоёрыг ялгуулахаар Тэдэн рүү дуудахад, — Харахгүй юү! Тэдний нэг хэсэг нь нүүр буруулдаг болой.

	48(49). Хэрэв тэд нарын зөв байсан ахул тэд Түүн рүү дуулгавартай ирэх асан бөлгөө.

	49(50). Тэдний зүрх өвдөө юү, эсвэл тэдэнд эргэлзээ төрөө юү, эсвэл Аллах ч, Түүний илгээсэн элч ч өөрсөдтэй нь шударгуу  бусаар харьцана хэмээх айдаст автаа юу? Үгүй ээ! Тэд өөрсдөө шударгуу  бус байгаа болой!

	50(51). Сүсэгтэн нарыг Аллах, Түүний элч хоёрыг ялгуулахаар Тэдэн рүү дуудахад тэд зөвхөн ийн хэлрүүн: “Бид сонссон, (Чамд) захирагдмуй!”, — цэнгэлийн манлай гагцхүү тэдэнд (зориулагдмуй).

	51(52). Аллах хийгээд Түүний элчид дуулгавартай байгсад, Түүний нигуур дор сүслэн аюугсад, — тэд нар л ялан мандах болой.

	52(53). Тэд хамгийн хүчтэй андгайгаа Аллахын алдрыг барьж тавихдаа, хэрэвзээ чи тэдэнд тушаах аваас тэд (гэр орон, эд агуурсаа) орхин тулалдаанд орно хэмээжүхүй. Хэлэгтүн: “(Хатуу) андгай бүү тавь, (гагцхүү) ухаалаг захирагд, — та нарын юу хийж бүхийг Аллах мэднэ шүү дээ!”

	53(54). Хэлэгтүн: “Аллахад захирагд, Түүний элчид дуулгавартай бай. Хэрэвзээ нүүр буруулах аваас: Аллахын хүлээлгэсэн хариуцлага түүнд оногдмуй, харин та нар Аллахын та нарт хүлээлгэсэн хариуцлагыг хүлээмүй. Түүний үгийг дагах аваас зөв зам мөр дээр гармуй. Элч бол зөвхөн яруу тод л уламжлах ёстой шүү дээ.

	54(55). Та нарын дотроос шүтэн сүсэглэж, буянт үйл үйлдэгсдэд, тэдний өмнө байгсдад амласан лугаа адил газар дэлхийг өвлүүлнэ хэмээн Аллах айлдсан билээ. Тэгээд Тэр бээр тэдэнд зориулан сонгосон шашин сүсгээ тэдэнд батлан өгч, урьдын айдсыг нь аюул үгүй байдлаар халмуй: “Тэд нар Намайг шүтэж, Надад юуг ч хань эс болгомуй! Харин үүний дараа нүгэлтэн байж таарагсад, — тэд, чинхүү хэмээвээс, буруу номын завхайчууд болой.”

	55(56). Тиймийн учир та нарыг өршөөж болохуйц байх үүднээс мөргөлийн цагаа хатуу баримтлагтун, ариуслын өглөг өгөгтүн, элчийн үгэнд орогтун.

	56(57). Үл сүсэглэгсэд газар дээр (Бурханы үйлийг) нурааж чадах мэт бүү бодогтун. Тэдний очих газар халуун там, тэр бол маш муухай оромж бөлгөө.

	57(58). Аяа, чин сүсэгтэн нар аа! Та нарын зарц бологсод, та нарын дотроос насны цээнд үл хүрэгсэд (та нар луу орохын тулд) гурвантаа зөвшөөрөл аваг: та нарыг гурван удаа нүцгэн байхад, (үүнд), үүрийн мөргөлийн өмнө; үдийн цагаар та нар хувцсаа тайлсан үед; үдшийн мөргөлийн дараа тус тус. Үүнээс бусад цагт бие биедээ хэрэгцээ шаардлагаар ороход та нарт ч, тэдэнд ч нүгэл эс болмуй. Аллах билэгдлээ ийнхүү тайлбарлаж баймуй, — Аллах мэдэгч бөгөөд энгүй мэргэн буюу!

	58(59). Танай хүүхдүүд насны цээнд хүрэхийн цагт тэднээс өмнө тэгж асны нэгэн адил бас зөвшөөрөл авч байг. Аллах билэгдлээ ийнхүү тайлбарлаж баймуй, — Аллах мэдэгч бөгөөд энгүй мэргэн буюу!

	59(60). Гэрлэх горьдлого алдарсан ахимаг насны авгайчуул сайхнаа эс хөөрлөн хувцсаа тайлах аваас тэдэнд нүгэл үл хурмуй. Гэхдээ хямгатай, даруу байсан нь тэдэнд өлзийтэй бөлгөө, — Аллах (бүхнийг) сонсож, мэдэж байгаа шүү дээ!

	60(61). Хэрэвзээ та нар өөрийн гэрт, эсвэл эцэг эхийнхээ гэрт, эсвэл ах,эгч, дүү нарынхаа гэрт, эсвэл авга хийгээд нагац ах, эгч, дүү нарынхаа гэрт, эсвэл түлхүүр нь та нарт байгаа байшинд, эсвэл андынхаа гэрт сохор, доголон, өвчтэй хүнтэй хамт буюу тусдаа хооллох аваас тэдэнд болоод та нарт нүгэл үл хурмуй.

	61. Байшинд (гэрт) орохдоо Аллахын адист ерөөлөөр амар мэндээ мэдэлцэгтүн. Та нарыг ухааруулах хэмээн Аллах билэгдлээ ийнхүү тайлбарлаж баймуй.

	62(62). Сүсэгтэн нар бол зөвхөн Аллах хийгээд Түүний элчид сүсэглэгсэд бөлгөө. Түүнтэй нийтлэг ажил дээр хамт байхдаа өөрөөс нь зөвшөөрөл авахаас нааш түүнийг орхиж явдаггүй ажгуу. Чинхүү хэмээвээс, чамаас зөвшөөрөл авагсад л Аллах хийгээд Түүний элчид сүсэглэгсэд болой. Тиймийн учир өөрийн хэргээр явах хэмээн зөвшөөрөл гуйсан ахул зүйтэй гэж үзсэндээ зөвшөөрөл өгөгтүн. Тэдний төлөөнөө Аллахаас өршөөл гуйгтун, чинхүү хэмээвээс, Аллах өршөөгч бөгөөд энэрэгч буюу!

	63(63). Элчийн та нарт хандаж буйг та нарын өөр хоорондоо харьцаж байгаа мэт бүү үзэгтүн. Та нарын дотроос элдэв шалтгаар далимдуулан (элчээс) сэм зайлан одогсдыг Аллах мэдмүй. Элчийн зарлигийг сөрөгсөд сорилд эс нэрвүүлэхийн учир, эсвэл зовлонт гэсгээл эс амсахын учир болгоомжийг хичээгтүн!

	64(64). Аяа, тийм буюу! Чинхүү хэмээвээс, газар, тэнгэрт ахуй бүхэн Аллахад харьяалагдмуй. Та нарын (үйл) ямар (санааг) гүйцэлдүүлж буйг Тэр бээр мэдэхийн цаагуур мэдмүй. Тэднийг Түүн рүү буцааж авчрах өдөр Тэр бээр тэдний үйлдсэнийг өөрсдөд нь дуулгамуй. Аллах, чинхүү хэмээвээс, алив юмыг мэддэг болой!

	



	

25
ЯЛГАХУЙ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Өөрийн боолыг ертөнцсийн номногч болгох хэмээн түүнд Ялгахуйг хайрлагч бол адист ерөөлтөн болой, — 

	2(2). Тэр бол тэнгэр, газрыг эрхшээгч, Өөртөө хүүхэд эс төрүүлэгч бөгөөд Түүнд эрх мэдлийг хамтран эрхшээгч байгаагүй билээ. Тэр бол алив юмыг бүтээж, хэмжээг зохих ёсоор тааруулжухуй.

	3(3). Тийм атал тэд нар юу ч бүтээж эс чадах, харин өөрсдөө бүтээгдсэн бурхдыг Түүнээс гадуур дуудан хурайлжухуй.

	4. Тэдгээр бурхад өөрсдөдөө хор хүргэх, ашиг болохын алийг ч эс чадмуй. Тэд үхлийг үл эрхшээмүй, амьдралыг үл эрхшээмүй, бас сэхээрэхүйг үл эрхшээмүй.

	5(4). Үл сүсэглэгсэд ийн хэлрүүн: “Энэ бүхэн бол түүний санаанаасаа зохиосон худал үг, бусад хүмүүс энэ тухайд нь тусалжухуй. Гэтэл чухамхүү тэд нар худал хийгээд хорт ёсон бусыг оруулсан болой. 

	6(5). Тэгээд тэд хэлрүүн: “Энэ бүхэн бол дээр үеийнхний үлгэр! Тэр өөртөө зориулан бичиж тэмдэглэхийг тушаасан бөгөөд түүнийг өглөө, оройд өөрт нь уншиж өгч буй болой”.

	7(6). Хэлэгтүн: “(Кораныг) тэнгэр газрын нууцыг мэдэгч хайрласан бөлгөө. Чинхүү хэмээвээс, Тэр бээр нигүүлсэн энэрэгч бөгөөд өршөөгч буюу!”

	8(7). Тэд хэлрүүн: “Юм идэж, зах зээлээр явж байгаа юм чинь энэ юуных нь элч байх вэ дээ? Хэрэвзээ түүн рүү сахиусыг илгээсэн сэн бол хамтдаа номногч болох сон!

	9(8). Эсвэл түүн дээр эрдэнэс асгарах сан, эсвэл тэр цэцэрлэгтэй болж тэндээсээ амтархан хүртэж байх асан болой!” Нүгэлтнүүд бас ийн хэлрүүн: “Та нар ердөө л шидлүүлсэн хүнийг дагаж баймуй”.

	10(9). Хараач: Тэд нар чамайг юутай адилтгаж байна вэ! Тэд нар Эзэнтний замаас халтирчхаад, яавч эргээд олж эс чадах ажгуу.

	11(10). Үүнээс илүүг Өөрийн тааллаар та нарт хүртээж Чадагч л адис ерөөлтөн буюу: голын усаар эмжсэн цэцэрлэг, орд харшийг та нарт хүртээмүй.

	12(11). Аяа, тийм буюу! Тэд нар (товт) цагийг худал гэх ажгуу. Бид цагийг худал хэмээгсдэд гал зэхсэн болой.

	13(12). Гал тэдэнд алсаас харагдахын цагт тэд нар галзуу урхираан хүүгээнийг бас сонсмуй.

	14(13). Тэднийг хамтад нь холбож, тийш нь давчуу газар луу шидвээс тэд нар үхлээ хурайлмуй.

	15(14). (Хариуд нь ийн сонсогдмуй): “Та нар өнөөдөр ганц үхлийг бүү хурайлагтун, өөрсдөдөө олон үхлийг дуудагтун!”

	16(15). Хэлэгтүн: “Энэ чинь дээр үү, эсвэл сүсгээ хичээгсдэд амласан мөнхийн цэцэрлэг дээр үү? Тэр цэцэрлэг тэдэнд хайрлах (Бурханы) хишиг бөгөөд сүүлчийн нутаг нь болох буй за.

	17(16). Тэдний эгнэгт орших тэр газар хүссэн бүхэн нь байх болмуй. Энэ бол (тэдний) гуйдаг бас чиний Эзэнтний Өөртөө үүрэг болгон авсан амлалт болой.

	18(17). Тэр бээр тэднийг хийгээд Аллахын оронд тэдний шүтсэнийг нь тэр өдөр цуглуулаад ийн хэлэх болой: “Та нар Миний боолуудын замыг алдуулаа юу, эсвэл тэд нар өөрсдөө энэ замыг гээгээ юү?”

	19(18). Тэд хариулруун: “Чамайг шагшин магтмуу! Бид Чиний оронд өөр ивээгчийг авах нь зохисгүй байжухуй. Гэтэл Чи тэдэнд болоод тэдний эцэг өвгөдөд (энэ насанд нь арвин) хишиг хүртээж, хугацааг нь (гэмших магад хэмээн) сунгаж асны учир тэд (Эзэнтнийхээ тухай) дурсахаа мартаж, баларсан хүмүүс болцгоожухуй!”

	20(19). (Аллах нүгэлтэн нарт хариулруун:) “Та нарын шүтээн чинь та бүхний ярьдаг юмыг худал хэмээн буруутгаж асан болой. Та нар одоо (Эзэнтний гэсгээлийг) зайлуулж ч чадахгүй, тусламж ч авч чадахгүй буй за. 

	21. Та нарын дотроос нүгэл үйлдэгсдэд Бид машид хатуу гэсгээлийг амсуулмуй.

	22(20). Бид чамаас өмнө ч хоол иддэггүй, зах зээлээр явдаггүй нэг ч элчийг илгээж байгаагүй билээ. Та нарыг тэвчиж чадах нь уу? хэмээн та нарын заримыг Бид бусдад сорилт болгосон бөлгөө. Эзэнтэн чинь аливааг харж буй шүү дээ!

	23(21). Бидэнтэй уулзана гэдэгт үл итгэгсэд ийн хэлрүүн: “Бидэнд сахиус нарыг илгээсэн буюу бид манай Эзэнтнийг харсан бол ч!” Тэд нар өөрсдийгөө ихэмсэглэн тоож, асар их эрэмшсэн ажгуу.

	24(22). Гэтэл сахиус нартай уулзах өдөр тэдэнд баярт мэдээ эс ирмүй. (Сахиус нар) тэдэнд ийн хэлрүүн: (Та нарын нүгэл диваажин хүрэх замд) “Эвдэршгүй хориг” (болжухуй).

	25(23). Тэдний хийж асан хэргийг Бид (тэр үед) анхааран үзэж, тэднийг хийсэн сарних чандруу болгомуй.

	26(24). Тэр нэгэн өдөр мөнхийн цэцэрлэгт оршигчид бээр сайхан газар, үнэхээр тайван сайхан байх буюу! 

	27(25). Тэр өдөр тэнгэрийн мандал бас үүл хагаран ярагдаж, сахиус нар эгнэн бууж ирмүй.

	28(26). Чинхүү хэмээвээс, тэр өдөр Машид Нигүүлсэгч аливаа эрх мэдлийг эрхшээмүй. Энэ өдөр нүгэлтнүүдэд нэн бэрх байх буюу!

	29(27). Энэ өдөр нүгэлтэн хуруугаа хэмлэж, ийн хэлэх болой: “Би элчтэй хамт (Эзэнтний) зам дээр гарсан ч болоосой!

	30(28). Ээ чааваас! Би тийм юмыг (шулмыг) нөхөр болгоогүй сэн бол ч!

	31(29). Тэр намайг (зам) алдуулж, (Эзэнтний) илгээлтийг надад тодрон ирэхүйд түүнээс намайг зайлуулжухуй, — чинхүү хэмээвээс, шулам хүнээс урван тэрслэгч шүү дээ!”

	32(30). (Тэгэхүй дор) элч ийн хэлрүүн: “Аяа, Эзэнтэн минь, миний ард түмэн эл Кораныг солиорол хэмээн эс хүлээн авсан шүү дээ!”

	33(31). Бид ийнхүү аль ч зөнч мэргэнд нүгэлтний дотроос дайсан тавьж асан болой, — хэдий тэгэвч чамд Эзэнтэн чинь жолоодогч бөгөөд туслах байхаас илүү яах вэ  дээ.

	34(32). Үл сүсэглэгсэд ийн хэлрүүн: “Эл Коран түүнд бөөндөө (нэгмөсөн) тодрох нь яав даа?” Гэвч түүгээр чиний сэтгэлийг бататгахын учир Бид чамд цувуулан уншсан болой.

	35(33). Тэд чамд шад үлгэрийг тайлуулахаар хандах тухай бүр Бид тэр тухай чин үнэнийг нэн даруй эшилж, — бүр илүү сайн тайлбарлаж өгдөг болой.

	36(34). Хэвтээгээр нь (тамд) цуглуулагсад өөрсдөө төөрөлдсөний учир хамгаас муухай газар баймуй.

	37(35). Бид Мусад судар хайрлаж, дүү Харуныг нь түүний туслах болгосон билээ. 

	38(36). Тэгээд Бид ийн хэлсэн бөлгөө: “Манай билэгдлийг няцааж буй ард түмэн рүү очигтун”, — Бид тэднийг бүрмөсөн сөнөөсөн болой.

	39(37). Бас Нухын ард түмэн элч нарыг худалч хэмээхүйд (тэднийг мөн тэгсэн болой). Бид тэднийг живүүлж, хүмүүст билэгдэл (сургамж) болгоод нүгэлтэн нарт зовлонт гэсгээлийг зэхсэн бөлгөө, — 

	40(38). Бас Ад хийгээд Самудын ард түмэн, Рассын оршин суугчдыг, мөн тэдгээрийн завсар (өөр ард түмний) олон үеийнхнийг (мөн тэгсэн бөлгөө).

	41(39). Бид тэдэнд бүгдэд нь шад үлгэрээр жишээ болгож асан ч (Бидний үгийг эс авсны учир) цөмийг нь бүрмөсөн хиар цохисон болой.

	42(40). Тэд нар хорын бороонд цохиулсан суурины хажуугаар явж өнгөрсөн шүү дээ, — тэд нар үнэхээр түүнийг харсангүй юү? Мөн хачин шүү, тэд нар сэхээрэхүйд үл итгэмүй!

	43(41). Тэд нар чамайг хармагц ийн тоглоом хийцгээмүй: “Энэ чинь Аллах элчээр илгээсэн нэгэн арай биш биз дээ?! 

	44(42). Хэрэвзээ бид нар тийм тууштай байгаагүй сэн бол тэр бээр биднийг манай бурхдаас бараг салгачих нь байна шүү”. Гэхдээ тэд нар гэсгээлийг үзэхийн цагт замаасаа хэн нь илүү салсныг (мөдхөн) үзэх болмуй.

	45(43). Өөрийнхөө хүсэл тачаалыг бурхан болгогчийг чи үзсэн сэн болов уу, — чи түүнийг батлан даах юм гэж үү дээ?

	46(44). Эсвэл чи тэдний олонх нь чамайг сонсож, ойлгож байна гэж бодож байна уу? Гэтэл тэд нар мал шиг, бүүр түүнээс ч дороор замаа улам алдмуй.

	47(45). Эзэнтэн чинь сүүдрийг сунган (хөдөлгөж) бүхийг чи харахгүй байна уу? Хэрэвзээ Тэр бээр хүсэх аваас түүнийг хөдөлгөөнгүй болгох болой. Дараа нь Бид нарыг түүний залуурч болгосон бөлгөө.

	48(46). Дараа нь Бид түүнийг зугуухан шахаж, Өөр лүүгээ аажмаар татмуй.

	49(47). Тэр бол шөнийг та нарт өмсгөл болгож, амарлихуйн учир нойр заяаж, өдрийг сэрэхүй болгосон Нэгэн буюу.

	50(48). Тэр бол Өөрийн адис ерөөлийг та нарт хүртээхийн өмнө салхийг сайхан мэдээчээр илгээгч болой; Бид тэнгэрээс цэвэр усыг буулгасан болой. 

	51(49). Үхсэн газрыг амилуулахын учир, бас Бидний газар дээр бүтээснийг: хүмүүс хийгээд мал (мөн алив амьд бүхнийг) элбэг баян ундаалахын учир (усыг буулгагч).

	52(50). Бид та нарыг (Манай ачийг) санан дурсаг хэмээн хур бороог дунд чинь хуваарилсан болой, гэтэл ихэнх хүмүүс үл сүсэглэхээс бусад бүх юмнаас татгалздаг болой.

	53(51). Хэрэвзаяа Бид тийн таалсан сан бол суурин болгон рүү номлогчийг явуулах асан бөлгөө.

	54(52). Сүсэггүйчүүдэд бүү автагтун, тэдэнтэй үүгээр (Коранаар) улайран тулалдагтун!

	55(53). Тэр бол бас хоёр тэнгисийн замыг гаргагч болой: нэг нь сайхан бөгөөд цэнгэг, нөгөө нь шорвог бөгөөд гашуун. Тэр бээр тэдгээрийн хооронд эвдэршгүй хашлагыг хаалт болгон тавьжухуй.

	56(54). Тэр бээр усаар хүнийг бүтээгч, тэгээд түүнийг эр, эм болгож, цусан болон гэр бүлийн ураг төрөл болохоор журамлажухуй, — чиний Эзэнтэн хүчирхэг бөлгөө!

	57(55). Тийн атал тэд тус ч болохгүй, хор ч хүргэхгүй юманд Аллахаас гадуур мөргөдөг ажгуу. Үл сүсэглэгч Эзэнтнийхээ сөрөг туслагч болой!

	58(56). Бид чамайг зөвхөн мэдээч бөгөөд номлогчоор илгээсэн буй за.

	59(57). Хэлэгтүн: “Хүссэн хүн өөрийн Эзэнтэн рүү зам мөрөө гаргаж байвал би та нараас өөр ямар ч шагналыг үл гуймуй”.

	60(58). Үхэлд эс өртөгч, эгүүрд амьд агч Түүнд л найдагтун, Түүнийг шагшин магтагтун! Тэр бээр боол нарынхаа нүглийг мэдэж байхаас илүү яах вэ  дээ, —  (59). Тэр бол газар, тэнгэр хийгээд тэдгээрийн хооронд ахуй бүхийг зургаан өдөрт бүтээгээд дараа нь дээдийн сэнтийд заларсан буюу — Машид Нигүүлсэгч; учир мэдэгчээс Түүний тухай асуугтун!

	61(60). Тэдэнд “Машид Нигүүлсэгчийг шүтэгтүн!” гэж хэлэхүйд тэд нар хариулруун: “Машид Нигүүлсэгч гэж юу юм бэ? Чиний мөргө хэмээн тушааж буйд чинь бид мөргөх болж байна уу?” — ийнхүү тэд улам бүр нүүр буруулдаг болой. 

	62(61). Тэнгэрт оддын ордыг бүтээж, тэнд нарыг дэнлүү болгон, сарыг гэрэлтүүлсэн Нэгэн бээр ерөөлийг хүртмүй.

	63(62). Тэр бол (Бурханыг) дурсаж, ач буяныг нь талархлаар хариулах хүсэлтэй хүмүүст зориулан өдөр, шөнийн ээлжийг тогтоогч болой.

	64(63). Газар дээгүүр сүслэн явж, үл мэдэгчид элдвийг айлдахад тэдэнд “Амар амгалан болтугай!” хэмээгчид л гагцхүү Машид Нигүүлсэгчийн боол буюу.

	65(64). Бас өөрийн Эзэнтний нигуур дор сөхрөн буюу босоогоор шөнийг өнгөрөөгсөд (боол буюу).

	66(65). Бас “Аяа, Бурхан минь! Биднийг тамын гэсгээлээс аварч хайрла, тэнд цээрлүүлнэ гэдэг бол гамшигт зовлон шүү дээ! (66). Тэр бол байх хийгээд нөхцөхүйд үнэнхүү муу ёрын газар болой!”

	67(67). Бас юм зарцуулахдаа бульдан эс үрж, харамлан гар эс татаж, дундыг сайхан ологч;

	68(68). Бас Аллахтай зэрэгцүүлэн бусад бурхдыг үл хурайлагсад; бас Аллах хороохыг хориглон бүтээсэн хүмүүнийг (тогтоосон) эрхээс гадуур үл хөнөөгсөд. Бас үл садарлагсад, — харин үүнийг (эдгээр нүглийг) үйлдэгсэд хариу хүртмүй.

	69(69). Сэхээрэхүйн өдөр түүний гэсгээлийг хоёр дахин нэмэгдүүлж оноох бөгөөд тэр тэнд эгүүрд доромжлуулан оршмуй, — 

	70(70). Гэмшин, Бурханд сүсэглэж буянт үйл үйлдэгсдээс бусдыг (тэгмүй). Аллах тэд нарын нүглийг буянт үйлээр солимуй, — чинхүү хэмээвээс, Аллах өршөөгч бөгөөд энэрэгч бөлгөө!

	71(71). Гэмшин буян үйлдэгч л, чинхүү хэмээвээс Аллахад чин үнэнээсээ хандагч болой.

	72)72). Бас хуурамчаар эс гэрчлэгч, дэмий чалчигчтай уулзахын цагт түүнээс ая эвээр зайлсхийгч.

	73(73). Бас Эзэнтнийх нь билэгдлийг уншиж ахуйд түүнд чих дүлий, нүд сохор үл хандагсад, (байж суух газраа олж ядан) үл нурмайгсад.

	74(74). Бас ийн яригсад: “Аяа, Эзэнтэн минь ээ! Хань болоод үр хүүхдээр минь бидний нүдийг баясгаж хайрла, биднийг Эзэнтний хилэнгээс аюун (буян үйлдэгсдийн) оройлогч болгож хайрла”.

	75(75). Тэд нар тэсвэр хатамжийнхаа төлөө дээдийн суудал авч, тэднийг тэнд амар мэндийг асуун эхнэр угтах бөлгөө, — 

	76(76). Тэгээд тэд тэндээ эгнэгт оршмуй. Энэ бол байх хийгээд нөхцөхүйд үнэнхүү сайхан газар болой.

	77(77). Хэлэгтүн: “Аллахыг та нар хурайлдаггүй сэн бол Тэр бээр та бүхний тухайд санаа эс тавих сан болой, — та нар чинь (Түүний билэгдлийг) худал үг хэмээсэн шүү дээ, тиймээс одоо та нар хариунаас зайлж эс чадмуй!”

	



	

26
ЯРУУ НАЙРАГЧИД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Та-Син-Мим. (2). Энэ бол бүхнийг тайлагч судрын уншлага бөлгөө.

	2(3). Тэд нар сүсэглэхгүй буй учир чи өөрийгөө алмаар байж магадгүй.

	3(4). Хэрэвзээ Бид хүссэн сэн бол тэдэн дээр тэнгэрээс билэгдэл буулгах асан бөгөөд тэгсэн ахул түүний өмнө тэдний хүзүү хүлцэнгүй нугаран гудайх асан бөлгөө.

	4(5). Гэтэл Машид Нигүүлсэгчээс шинэ билэгдэл гийх бүрийд тэд нүүр буруулдаг болой.

	5(6). Чинхүү хэмээвээс, тэд нар түүнийг (Кораныг) худал үг хэмээж буй билээ. Гэвч тэдний дооглож асан юмных нь тухай мэдээ удахгүй тэдэнд ирэх болой.

	6(7). Тэд нар газрыг харж байгаагүй гэж үү дээ? Түүн дээр Бид ямар олон буянт хосуудыг ургуулсан билээ, — 

	7(8). Чинхүү хэмээвээс, үүнд тэдэнд зориулсан билэгдэл буй болой, гэтэл тэдний олонх нь үл итгэдэг бөлгөө,

	8(9). Уул нь чиний Эзэнтэн, чинхүү хэмээвээс, аугаа бөгөөд машид нигүүлсэгч буюу!

	9(10). Тэгтэл чиний Эзэнтэн Мусаг ийн дуудмуй: “Муу хорондоо баригдсан ард түмэн рүү очигтун — 

	10(11). Фараоны ард түмэн рүү… тэд нар Бурханы хилэнгээс үл аюух юм гэж үү дээ?”

	11(12). Тэгээд тэр хэлрүүн: “Аяа, Эзэнтэн минь ээ! Тэд нар намайг худалч гэх вий хэмээн би аюуж баймуй, — 

	12(13). Миний цээж бачуурч, хэл эс эвлэрэх болой. Харун руу явуулагтун.

	13(14). Би тэдний өмнө нүгэлтэй, тэгээд тэд нар намайг алах вий хэмээн би аюуж буй бөлгөө”. 

	14(15). Аллах хэлрүүн: “Үгүй шүү, Миний билэгдэлтэйгээр хоёулаа түүн рүү очицгоо, — Би та нартай хамт сонсож байх болой.

	15(16). Хоёулаа Фараон руу очиж ийн хэлэгтүн: “Бид бол ертөнцсийн Эзэнтний элч нар. 

	16(17). Чи Исраилын хөвгүүдийг бидэнтэй цуг явуулагтун”.

	17(18). Тэр (Фараон) хэлрүүн: “Бид чамайг хар багаас чинь өөрсдийнхөө дунд байлгаж хүмүүжүүлээгүй сэн бил үү? Чи аж төрж бүхий энэ олон жил бидний дунд байгаагүй гэж үү?

	18(19). Чи (муухай) хэрэг хийсэн, тийм юм хийснээ (чи өөрөө мэдэж буй, гэвч бид чамайг шийтгээгүй) гэтэл чи одоо үл талархах ажгуу”.

	19(20). Тэр хариулруун: “Би учир мэдэхгүй төөрөлдөгсдийн тоонд орж явахдаа тийм хэрэг үйлдсэн болой.

	20(21). Тэгээд тийм хэрэг хийсэндээ аюуж та нараас зугтсан билээ. Гэтэл миний Эзэнтэн надад мэргэн ухаан хайрлаж, Өөрийн элч нарын тоонд оруулсан бөлгөө.

	21(22). Харин чиний намайг буруутгаж буй энэрэл бол чи Исраилын хөвгүүдийг боолчилсноос болж буй болой”.

	22(23). Тэгтэл Фараон хэлрүүн: “Ертөнцсийн Эзэн гэж хэн юм бэ?”

	23(24). Муса хариулруун: “Тэнгэр, газар хийгээд тэдгээрийн хооронд ахуй бүхний Эзэнтэн, — хэрэв та нар үнэний тухайд итгэл төгс байгаа бол”

	24(25). Фараон эргэн тойрондоо байгсдад “Та нар сонсов уу, хүүш!” хэмээжүхүй.

	25(26). Муса ийн хэлрүүн: “Та нарын Эзэнтэн, бас та нарын өвөг дээдсийн Эзэнтэн”.

	26(27). Фараон дахиад өгүүлрүүн: “Та нарт явуулсан танай элч чинь, чинхүү хэмээвээс, солиорсон хэнээт ажгуу!”

	27(28). Муса хэлрүүн: “Өрнө, дорно хийгээд тэдгээрийн хооронд ахуй бүхний Эзэнтэн! Та нар ухаалаг сан бол ч!

	28(29). Фараон хариулруун: “Чи надаас өөр Бурханыг өөртөө авсан ахул би чамайг шоронд хийх нь гарцаагүй болой.”

	29(30). Муса өгүүлрүүн: “Би чамд илэрхий бат нотолгоо таниулбал яах сан бол?”

	30(31). Фараон хэлрүүн: “Чи үнэн ярьж байгаа бол тэг л дээ”.

	31(32). Тэгээд (Муса) таягаа хаяхуйд тэр нь яг могой болжухуй.

	32(33). Бас гараа гаргаж ирсэнд тэр нь харж байгсдын нүүрэн дээр цайран гялалзжухуй.

	33(34). Тэр бээр тойрон буй сурвалжтан нартаа ийн хэлжүхүй: “Энэ ч ёстой уран шидлэгч байнам!

	34(35). Энэ бол та нарыг шидэлж нутгаас чинь (эгүүрд) хөөж явуулах санаа сэджүхүй. Та нар юу гэж тушаах сан бол?

	35(36). Тэд хэлрүүн: “Энэний хийгээд үүний дүүгийн хугацааг сунгаж, зарлагуудыг хот сууринаар явуулагтун.

	36(37). Тэд нар элдэв уран шидлэгчдийг чам дээр авчраг”.

	37(38). Тийнхүү товлосон өдрийн товт цагт шидлэгч нарыг цуглуулжухуй.

	38(39). Тэгээд хүмүүсээс асууруун: “Бүгд цуглацгаасан уу?

	39)40). Хэрэвзээ тэд нар ялах аваас бид тэднийг дагаж болох юм!”

	40(41). Шидтэн нар цуглаад Фараонд ийн хэлжүхүй: “Бид (түүнийг) дийлэх юм бол бидэнд шагнал оногдох нь эргэлзээгүй биз дээ?”

	41(42). Тэдэнд хариулруун: “Тэгэлгүй дээ! Та нар надад шадарлагсад болмуй”.

	42(43). Муса тэдэнд “Хаях гэснээ хаяцгаагтун!” хэмээжүхүй.

	43(44). Тэд нар дээс, таягаа хаяцгаажухуй (тэдгээр нь бүх хүнд могой болсон мэт санагдсан ажгуу). “Фараоны сүр хүчний ачаар бид гарцаагүй ялагч болцгоовой!”

	44(45). Тэгээд Муса таягаа хаяхуйд тэр нь нөгөөдүүлийн хуурамчаар зохиосныг хуу залгижухуй.

	45(46). Тэгэхүйд шидлэгч нар мэхийн сөхрөн унацгаажухуй.

	46(47). Тэд нар өгүүлрүүн: “Бид ертөнцсийн Эзэнтэнд шүтвэй!

	47(48). Муса, Харун хоёрын Эзэнтэнд!”

	48(49). Гэтэл Фараон ийн хэлжүхүй: “Энэ тухайд намайг зөвшөөрөл өгөхөөс өмнө Түүнд сүсэглэв үү? Мэдээж, тэр бол та нарт шидлэхийг сургасан та нарын ахмад нь болой. Гэхдээ та нар мэдэх болно оо, гайгүй! 

	49. Би та нарын гар, хөлийг сөөлжүүлэн тас цавчиж, бүгдийг чинь тэлүүрдэн цовдолмуй!

	50(50). Тэд хэлрүүн: “Энэ бол гай биш ээ! Бид өөрсдийн Эзэнтэндээ буцаж очмуй,

	51(51). Бид анхны сүсэглэгсэд болсны төлөө Эзэнтэн маань бидний нүглийг өршөөгөөсэй л хэмээн ихэд хүсэмжилж буй болой. 

	52(52). Бид Мусад ийн ятгасан бөлгөө: “Миний боол нартай шөнө хөдөлцгөө. Та нарын араас нэхүүл хөөх болмуй”. 

	53(53). Тэгээд Фараон хот сууринаар зарч зарлагуудыг илгээжүхүй (Тэд): 

	54(54). Тэдний тоо даанч цөөхөн,

	55(55). Гэтэл тэд бидний уурыг маш их хүргэсэн болой!

	56(56). Одоо бид бүгд маш сэрэмжтэй байх ёстой”.

	57(57). Бид тэднийг цэцэрлэгээс хийгээд усны эх булгаас (албадан) зайлуулбай.

	58(58). Мөн эрдэнэс хийгээд буянт газраас (зайлуулбай), — 

	59(59). Бид энэ бүхнийг Исраилын хөвгүүдэд өв болгон хайрласан болой.

	60(60). Гэтэл өглөө нь тэд бидний араас нэхсэн бөлгөө.

	61(61). Ингээд хоёр бүлэглэл бие биеийн барааг харахын цагт Мусагийн нөхөд ийн хэлжүхүй: “Тэд нар биднийг гүйцлээ (тэгээд дийлэх нь эргэлзээгүй болой)!”

	62(62). Тэр хэлрүүн: “Үгүй шүү, миний Эзэнтэн надтай хамт байгаа шүү дээ, — Тэр бээр надад зам гарцаагүй зааж өгмүй”.

	63(63). Бид Мусад ятган (тушаавай): “Тэнгисийг таягаараа цохигтун!” Тэгтэл тэнгис ярагдан хоёр талдаа хоёр аварга уул шиг болжухуй.

	64(64). Дараа нь бид үлдэгсдийг тэнгис рүү ойртуулбай.

	65(65). Бид Мусаг хийгээд түүнтэй хамт байгсдыг бүгдийг аварсан болой.

	66(66). Дараа нь Бид бусдыг нь живүүлсэн бөлгөө.

	67(67). Чинхүү хэмээвээс, энд билэгдэл буй боловч тэдний олонх нь үл сүсэглэгсэд асан болой.

	68(68). Чинхүү хэмээвээс, чиний Эзэнтэн аугаа бөгөөд машид нигүүлсэгч бөлгөө!

	69(69). Чи тэдэнд Ибрахимын тухай мэдээг уншиж өгөгтүн!

	70(70). Өөрийн эцэг болоод ард түмэндээ тэр ийн хэлжүхүй: “Та нар хэнийг шүтэж байна вэ?”

	71(71). Тэд хариулруун: “Бид хиймэл бурханд шүтэж, тэдэндээ байнга мөргөн зүтгэдэг болой.”

	72(72). Тэгэхүйд тэр бээр асууруун: “Та нарыг мөргөн хурайлахуйд эд нар чинь сонсох уу?

	73(73). Эд нар та нарт ашиг өгөх үү, эсвэл хор хүргэх үү?”

	74(74). Тэд хэлрүүн: “Үгүй чиш! Манай эцэг өвгөд ингэж байхыг бид зүгээр л харсан болой”. 

	75(75). Тэр хэлрүүн: “Та нар өөрсдийнхөө шүтэж бүхийчүүлийг (анхааралтай) харсан юм уу?

	76(76). та нар болоод танай эцэг дээдэс?

	77(77). Тэд нар бол миний дайсан шүү дээ, ертөнцсийн Эзэнтнээс бусад нь, 

	78(78). намайг бүтээж буяны замаар чиглүүлсэн (Эзэнтнээс),

	79(79). намайг хооллож ундалдаг (Эзэнтнээс),

	80(80). намайг өвчлөхүйд Тэр бээр анагаамуй.

	81(81). Намайг үхүүлж дараа нь дахин амилуулагч 

	82(82). Байцаах өдөр нүглийг минь өршөөгөөсэй хэмээн би залбиран хүсмүй.

	83(83). Аяа, Эзэнтэн минь ээ, надад мэргэн ухаан хайрла, буянтны тоонд оруулж соёрх!

	84(84). Намайг үр удамд маань эрхэм үнэний хэл болгож хайрла,

	85(85). Намайг диваажинг өвлөгчдийн нэг болгож хайрла,

	86(86). Миний эцгийг өршөөж хайрла, тэр бол төөрөлдөгсдийн нэг асан шүү дээ,

	87(87). Тэд нар бүгд сэхээрэх өдөр намайг бүү шившиг болго, — 

	88(88). Эд баялаг хийгээд хөвгүүдийн аль нь ч тус эс болж чадах тэр өдөр,

	89(89). Аллах дээр сэтгэлийн сэвгүй ирэгсдээс бусдад”.

	90(90). Диваажинг буянтнуудад ойртуулах болмуй,

	91(91). Харин нүгэлтэн нарт там нүүрлэн ирмүй,

	92(92). Тэгээд тэдэнд ийн хэлмүй: “Та нарын нөгөө Аллахаас гадуур

	93(93). шүтэгсэд чинь хаана байна? Тэд та нарт тусалж чадах уу, эсвэл өөрсдөдөө туслах боломжтой юу?”

	94(94). Тэд нар хийгээд төөрөгдөгсдийг халуун тамд унагамуй — 

	95(95). Иблисийн бүх цэргийг ч бүгдийг нь унагамуй.

	96(96). Тэнд тэд хоорондоо арцалдан ийн хэлмүй: 

	97(97). “Аллахын алдраар тангараглая: бид илэрхий төөрөлдөж асан ажгуу,

	98(98). Ертөнцсийн Эзэнтэнд та нарыг эн зэрэгцүүлж байхдаа.

	99(99). Нүгэлтнүүд л биднийг төөрөлдүүлсэн бөлгөө, — 

	100(100). Тэгээд одоо биднийг өмөөрөгч ч алга,

	101(101). Үнэнч нөхөр ч алга!

	102(102). Хэрэвзээ биднийг (газар луу) буцаадаг сан бол бид тэнд сүсэгтний дунд байх сан болой”.

	103(103). Чинхүү хэмээвээс, энд билэгдэл байгаа боловч тэдний олонх нь эс сүсэглэх болой.

	104(104). Чинхүү хэмээвээс, чиний Эзэнтэн аугаа бөгөөд машид нигүүлсэгч бөлгөө!

	105(105). Нухын хүмүүс элч нарыг худалч гэж үзсэн болой.

	106(106). Тэгээд тэдний дүү Нух ийн хэлсэн бөлгөө: “Та нар Бурханаас үнэхээр эс аюуна уу?

	107(107). Би бол та нар луу (Түүний) илгээсэн үнэнч элч болой.

	108(108). Аллахаас аюугтун, миний үгэнд орогтун!

	109(109). Би үүний төлөө та нараас шан эс гуймуй, чинхүү хэмээвээс, миний шан гагцхүү ертөнцсийн Эзэнтэнд буй болой!

	110(110). Аллахаас аюугтун, миний үгэнд орогтун!”

	111(111). Тэд хэлрүүн: “Бидний дотроос хамгийн дордчуул чамайг дагаж ахуйд бид чамд сүсэглэх юм уу?”

	112(112). Тэр хариулруун: “Эд нар өмнө нь юу хийж асныг би үл мэдмүй,

	113(113). Тэдний тооцоо гагцхүү миний Эзэнтэнд буй, та нар үүнийг ухамсарладаг сан болоосой!

	114(114). Бурханд сүсэглэгсдийг би өөрөөсөө үл хөөж туумуй,

	115(115). Би бол та нарыг зөвхөн илт ятган сэрэмжлүүлэгч!”

	116(116). Тэд нар ийн хариулжухуй: “Чи үүнийгээ эс болих аваас бид чамайг чулуугаар (үхтэл чинь) нүдмүй!”

	117(117). Тэгэхүйд тэр ийн хурайлжухуй: “Аяа, Эзэнтэн минь ээ! Ард түмэн намайг худалч хэмээн буруутгаж баймуй.

	118(118). Чи манай энэ явдлыг ил шүүн тунгаа, намайг хийгээд надтай хамт буй сүсэгтэн нарыг аварч хайрла!”

	119(119). Тэгээд бид түүнийг хийгээд түүнтэй хамт байгсдыг ачаатай онгоцоор аварсан бөлгөө.

	120(120). Дараа нь Бид үлдэгсдийг живүүлсэн болой.

	121(121). Чинхүү хэмээвээс, энд билэгдэл байгаа боловч тэдний олонх нь үл сүсэглэх бөлгөө.

	122(122). Чинхүү хэмээвээс, чиний Эзэнтэн аугаа бөгөөд машид нигүүлсэгч бөлгөө!

	123(123). Бас Адын хүмүүс элч нарыг худалчид гэж үзсэн болой.

	124(124). Тэгээд тэдний дүү Худ тэдэнд ийн хэлсэн бөлгөө: “Та нар Бурханаас үнэхээр эс аюуна уу?

	125(125). Би бол та нар луу (Түүний) илгээсэн үнэнч элч болой.

	126(126). Аллахаас аюугтун, миний үгэнд орогтун!

	127(127). Би үүний төлөө та нараас шан эс горилмуй, чинхүү хэмээвээс, миний шан гагцхүү ертөнцсийн Эзэнтэнд буй болой!

	128(128). Та нар зугаа болгон өндөрлөг бүр дээр өөрсдөдөө гайхам зүйлийг юунд босгоно вэ?

	129(129). Тэнд (эгнэгт) заларна хэмээн найдаж сайхан орд харш барьж байгаа юм уу? 

	130(130). Та нар засаглахаараа харгис дарангуйлагч нар лугаа адил засаглах ажгуу.

	131(131). Аллахаас аюугтун, миний үгэнд орогтун!

	132(132). Та нарын өөртөө буй мэдэх бүхнийг та нарт хайрлагчаас аюугтун, — 

	133(133). Тэр бээр та нарт мал хийгээд хөвгүүдийг, 

	134(134). цэцэрлэг хийгээд ариун уст гол горхийг хайрласан буюу, — 

	135(135). Та нарт аугаа өдөр тохиох гэсгээлээс би та нарын төлөө аюуж баймуй.

	136(136). Тэд хариулруун: “Чи биднийг ятгана уу, эсвэл чи ятгагч эс байна уу, бидэнд ямар ч ялгаагүй бөлгөө.

	137(137). Чинхүү хэмээвээс, энэ бол улирч одсон хүмүүсийн зохиосон зүйл болой.

	138(138). Тиймээс бид гэсгээлийг үл үзмүй!”

	139(139). Тэд нар түүнийг худалч хэмээн үзэж Бид тэднийг сөнөөсөн болой. Чинхүү хэмээвээс, энд билэгдэл байгаа боловч олонх нь эс сүсэглэдэг бөлгөө!

	140(140). Чинхүү хэмээвээс, чиний Эзэнтэн аугаа бөгөөд машид нигүүлсэгч болой!

	141(141). Бас Самудынхан элч нарыг худалчид гэж үзсэн бөлгөө.

	142(142). Тэдний дүү Салих тэдэнд ийн хэлжүхүй: “Бурханаас үнэхээр эс аюуна уу?

	143(143). Би бол та нар луу (Түүний) илгээсэн үнэнч элч болой.

	144(144). Аллахаас аюугтун, миний үгэнд орогтун!

	145(145). Би үүний төлөө та нараас шан эс горилмуй, чинхүү хэмээвээс, миний шан гагцхүү ертөнцсийн Эзэнтэнд буй болой! 

	146(146). Та нарыг энд буй (Бурханы) хишиг буяны дунд аюул осолгүй үнэхээр орхих юм гэж үү?

	147(147). Цэцэрлэг хийгээд (элбэг уст) булгийн дунд,

	148(148). Тариан талбай хийгээд үр жимс нь сагсайн багсарсан хасарваанийн дал моддын (дунд).

	149(149). Та нар (ур дүйндээ) эрэмшин хадан ууланд орон байраа цавчин урлаж баймуй.

	150(150). Аллахаас аюугтун, миний үгэнд орогтун!

	151(151). Завхайчуулын тушаалыг бүү дагагтун,

	152(152). Газар дэлхийгээр нүгэл тарьж, буян эс үйлдэгчдийн (тушаалыг)!”

	153(153). Тэд хэлрүүн: “Чи бол шидлүүлэгчдийн нэг буюу.

	154(154). Чи бол ердөө л бид нар шиг хүмүүн, чи үнэн ярьж байгаа юм бол билэгдлээ харуулагтун”.

	155(155). Тэр хариулруун: “Энэ ингэ байнам (энэ бол билэгдэл), тодорхой өдөр энэ уумуй, нөгөө өдөр нь та нар уумуй,

	156(156). Аугаа өдрийн (зовлонт) гэсгээл та нарыг үл нэрвэхийн учир энэ ингэнд хор бүү хүргэгтүн”.

	157(157). Гэтэл тэд нар (хөлийнх нь шөрмөсийг огтлон) түүнийг алжухуй, — тэгээд өглөө нь гэмшицгээсэн ажгуу;

	158(158). Ингээд тэднийг гэсгээл нэрвэжүхүй; чинхүү хэмээвээс, энд билэгдэл буй боловч олонх нь үл сүсэглэх бөлгөө.

	159(159). Чинхүү хэмээвээс, чиний Эзэнтэн аугаа бөгөөд машид нигүүлсэгч бөлгөө!

	160(160). Бас Лутын хүмүүс элч нарыг худалчид хэмээн үзсэн болой. 

	161(161). Тэгэхүйд тэдний дүү Лут ийн хэлжүхүй: “ Та нар Бурханаас үнэхээр эс аюуна уу?

	162(162). Би бол та нар луу (Түүний) илгээсэн үнэнч элч болой.

	163(163). Аллахаас аюугтун, миний үгэнд орогтун!

	164(164). Би үүний төлөө та нараас шан эс гуймуй, чинхүү хэмээвээс, миний шан гагцхүү ертөнцсийн Эзэнтэнд буй болой!

	165(165). Та нар алив бүх ертөнцсийн дотроос эрчүүд рүү явж байгаа юм гэж үү,

	166(166). Эзэнтний та нарт хос болгож заяасан эхнэрүүдээ орхиод уу? Аяа! Та нар, чинхүү хэмээвээс, гэмтэн ардууд болой!”

	167(167). Тэд хэлрүүн: “Лут аа, чи биеэ барьж үүнийгээ эс болих аваас чи хөөгдөх болмуй”.

	168(168). Тэр хариулруун: “Би та нарын үйлийг үзэн ядмуй. — 

	169(169). Аяа, Эзэнтэн минь ээ! Эд нарын хийж буй (муухай) юмнаас намайг хийгээд миний бүх гэр бүлийнхнийг хамгаалж хайрла!”

	170(170). Тэгээд Бид түүнийг хийгээд бүх гэр бүлийнхнийг нь аварсан бөлгөө.

	171(171). Хоцрогсдын дотор байсан эмгэнээс (эхнэрээс) бусдыг нь.

	172(172). Дараа нь Бид үлдэгсдийг хөнөөсөн болой.

	173(173). Тэгээд дээрээс нь (үхлийн) бороо оруулсан буй за, — ятгасаар атал түүнд эс итгэгсдэд энэ бороо аймшигтай асан бөлгөө.

	174(174). Чинхүү хэмээвээс, энд билэгдэл буй боловч тэдний олонх нь үл сүсэглэх бөлгөө.

	175(175). Чинхүү хэмээвээс, чиний Эзэнтэн аугаа бөгөөд машид нигүүлсэгч бөлгөө!

	176(176). Бас Аль Айкийн оршин суугчид элч нарыг худалчид гэж үзсэн болой.

	177(177). Тэдэнд Шу’айб ийн хэлжүхүй: “ Та нар Бурханаас үнэхээр эс аюуна уу?

	178(178). Би бол та нар луу (Түүний) илгээсэн үнэнч элч болой. 

	179(179). Аллахаас аюугтун, миний үгэнд орогтун!

	180(180). Би үүний төлөө та нараас шан эс гуймуй, чинхүү хэмээвээс, миний шан гагцхүү ертөнцсийн Эзэнтэнд буй болой!

	181(181). Та нар хэмжээгээ зөв хэмжигтүн, дутуу хэмжиж бусдад хохирол үзүүлэгчдийн тоонд бүү орогтун;

	182(182). Бас зөв жингээр жигнэгтүн,

	183(183). Хүмүүст зүй ёсоор харьяалах юмнаас бүү саагтун, газар дэлхийгээр нүгэл бүү таригтун.

	184(184). Та нарыг хийгээд урьдын ард олныг бүтээгчээс аюугтун!”

	185(185). Тэд хэлрүүн: “Чи бол ердөө шидлүүлэгчдийн нэг болой, — 

	186(186). Чи бол ердөө л бид нар шиг хүмүүн, тэгээд бид чамайг худалч гэж үзэж баймуй. 

	187(187). Хэрэвзээ чи үнэн ярьж байгаа юм бол бидний дээрээс хэсэг тэнгэрийг унага хэмээн тушаагтун!”

	188(188). Тэр хариулруун: “Та нарын юу хийж бүхийг миний Эзэнтэн илүү мэдэх бөлгөө”.

	189(189). Тэгэвч тэд нар түүнийг худалч хэмээн үзэж, тэднийг будант өдөр гэсгээл нэрвэжүхүй; энэ бол, чинхүү хэмээвээс, аугаа өдрийн гэсгээл асан болой!

	190(190). Чинхүү хэмээвээс, энд билэгдэл буй боловч тэдний олонх нь үл сүсэглэх бөлгөө.

	191(191). Бас чинхүү хэмээвээс, чиний Эзэнтэн аугаа бөгөөд машид нигүүлсэгч буюу!

	192(192). Энэ бол, чинхүү хэмээвээс, ертөнцсийн Эзэнтний илгээлт болой,

	193(193). Түүнтэй хамт чиний зүрхэнд үнэн сүнс бууж иржүхүй,

	194(194). Чамайг сүсэгтний дотор байг хэмээн (тэгжүхүй),

	195(195). яруу тод араб хэлээр;

	196(196). Түүний тухай түрүүчийхний ч дээдийн бичигт(гэрчлэл буй нь) эргэлзээгүй болой.

	197(197). Исраилын эрдэмт эрс үүнийг мэддэг нь тэд нарт үнэхээр билэгдэл болохгүй байна гэж үү дээ?

	198(198). Хэрэвзээ Бид түүнийг өөр овгийн хүнд илгээсэн сэн бол,

	199(199). Тэгээд тэр бээр тэдэнд түүнийг (өөр овгийн хэлээр) уншсан сан бол тэд түүнд эс сүсэглэх байсан болой.

	200(200). Бид нүгэлтэн нарын сэтгэлд түүнийг ийнхүү оруулдаг болой!

	201(201). Тэд нар зовлонт гэсгээл үзэхээс нааш түүнд үл итгэдэг ажгуу.

	202(202). Тэр гэсгээл тэднийг гэнэт нэрвэх бөгөөд тэд нар энэ тухайд юу ч эс мэдэх бөлгөө.

	203(203). Тэгээд тэд нар хэлрүүн: “Бидний хугацааг сунгаж эс болох сон болов уу?”

	204(204). Тэгтэл тэд нар (одоо чамайг) манай гэсгээлийн тухайд яаруулж байгаа юм гэж үү?

	205(205). Бид тэдэнд олон жилийн турш газрын цэнгэлийг эдлүүлсэн юм бол,

	206(206). Тэгээд амласан юм маань (сүйрэл) тэдэнд ирэх юм бол,

	207(207). Тэдэнд хайрласан баялаг тэднийг аварч эс чадахыг чи харахгүй байна гэж үү?

	208(208). Бид ятгахын тулд эхэлж сэнхрүүлэгч илгээхгүйгээр нэг ч хот сууриныг хөнөөгөөгүй болой, — 

	209(209). Энэ тухайд Бид хэзээ ч шударгуу  бус эс байсан болой.

	210(210). Бас түүнийг шуламтай хамт явуулаагүй бөлгөө.

	211(211). Тэдэнд энэ нь үл зохилдох бөгөөд тэд ч үүнийг хийх чадваргүй буй за, — 

	212(212). Тэднийг зүгээр сонсохоор ч оруулдаггүй асан шүү дээ.

	213(213). Чи цээр үзэгсдийн тоонд эс орохын учир Аллахтай эн зэрэгцүүлэн бусад бурхдыг бүү хурайлагтун.

	214(214). Чи өөрийн ойрын төрлийнхнийг ятган сэнхрүүл,

	215(215). (Бурханд) сүсэглэн, чамтай нэг зам мөрөөр явагсдын өмнө (сэтгэлийн) жигүүрээ дэлгэгтүн.

	216(216). Хэрэвзээ үг дуулахаа болих ахул хэлэгтүн: “Та нарын хийж буйн тухайд би хариуцлага эс хүлээмүй!”

	217(217). Гагцхүү машид нигүүлсэгч, аугаа Түүнд найдагтун.

	218(218). Тэр бээр чамайг (мөргөн) зогсож ахуйг чинь, 

	219(219). мөргөгсдийн дунд хаашаа хандаж мөргөн байгааг чинь харж буй, — 

	220(220). Тэр бээр сонсооч бөгөөд мэдэгч шүү дээ!

	221(221). Шулам хэн дээр буудгийг та нарт мэдэгддэг юм бил үү?

	222(222). Тэднүүс аливаа худалч болоод нүгэлтэн дээр буудаг бөлгөө.

	223(223). Тэднүүс шулмаас сэм сонссон юмаа уламжилдаг боловч тэдний олонх нь худалч болой.

	224(224). Яруу найрагчид тийм (байж болмуй), төөрөлдөгсөд тэднийг дагадаг болой.

	225(225). Тэд бүх шил хөндийгөөр уймран тэнүүчилж явааг,

	226(226). Тэд өөрсдийн хийдэггүй юмаа ярьдгийг чи үнэхээр харахгүй байна гэж үү дээ? 

	227(227). Сүсэглэн шүтэж, буян үйлдэн, Аллахыг олонтоо дурсан санагчдаас бусдыг;

	228(228). Тэгээд тэд нар дарлагдсанаасаа хойш тусламж авсан бөгөөд дарлагсад нь (тэдний хэрэг өөрсдийнх нь эсрэг) яаж эргэхийг үзэх болой!

	



	

27
ШОРГООЛЖ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Та-Син. Энэ бол Кораны билэгдэл хийгээд (бүхнийг) яруу тод (тайлагч) дээдийн бичиг, 

	2(2). Сүсэгтэн нарын зам мөрийг гийгүүлэгч, бас баярт мэдээ,

	3(3). мөргөлөө цаг ёсоор үйлдэгч, ариуслын өглөг өгөгч, хойд насанд итгэгч (сүсэгтэн нарын).

	4(4). Хойд насанд үл итгэгсдийн (нүгэлт) үйлийг Бид эрээлэн чимж, тэд сохроор тэнүүчилж яваа болой.

	5(5). Тэд нар бол хатуу гэсгээл (оногдогсод), хойд насандаа хамгийн их хохирол амсагсад.

	6(6). Харин чи бол Мэргэн бөгөөд Мэдэгчээс Аль Кораныг хүртэж буй болой!

	7(7). Муса гэр бүлийнхэндээ хэлснийг санагтун: “Би гал байгааг харж баймуй. Би тийшээ очиж ямар нэгэн мэдээ буюу та нарыг бүлээцүүлэх цуцал авчирмуй”. 

	8(8). Түүнийг гал руу ойртон очтол ийн өгүүлэх дуу хаджухуй: “Гал дээр ирсэн хүн галын орчинд байгсад адис ерөөлтүүд бөлгөө! Ертөнцсийн Эзэнтэн Аллахыг шагшин магтмуу!

	9(9). Аяа, Муса, Би чинхүү хэмээвээс, аугаа бөгөөд ухаан мэргэн Аллах буюу!

	10(10). Таягаа хаягтун!” Таяг нь могой шиг мурилзахуйд тэр бээр эргэн огло харайж, (таяг руугаа) арагшаа харж эс түвджүхүй. (Тэгтэл дахин дуу хадвай:) “Аяа, Муса! Бүү аюугтун, — миний илгээсэн хүмүүс Миний дэргэд айдаст үл автдаг болой.

	11(11). Хэрэвзээ хэн нэг нь муу үйл хийгээд дараа нь буянт үйлээр солих аваас, — Би бээр, чинхүү хэмээвээс, өршөөгч бөгөөд машид нигүүлсэгч бөлгөө!

	12(12). Одоо гараа өвөртөө хий, тэгээд гар чинь чамд ямар ч хоргүйгээр цайран гялалзаж гарч ирмүй. Энэ бол чиний Фараон хийгээд түүний ард түмэнд үзүүлэх есөн билэгдлийн нэг буюу. Тэд нар үнэхээр завхайчуул билээ!”

	13(13). Тэдэнд бидний билэгдэл илэрхий бөгөөд мэдрэхүйц ирэхийн цагт тэд нар ийн хэлжүхүй: “Энэ бол илт шидлэл болой!” 

	14(14). Хэдийгээр сэтгэл нь эдгээр билэгдлийн чин үнэнд итгэсэн боловч тэд ихэмсэглэхийн хамт муу санаалан тэдгээрийг няцаажухуй, — (хүмүүсийн ёс суртахууныг) эвдэн завхайруулагчдын төгсгөл ямар болсныг харагтун.

	15(15). Бид Дауд хийгээд (түүний хүү) Сулейманд мэдлэг хайрлавай. Тэд хэлрүүн: “Өөрийн олон үнэнч боол нараас биднийг илүүд үзсэн Аллахыг шагшин магтмуу!”

	16(16). Тэгээд Сулейман Даудын залгамжлагч болж хэлрүүн: “Аяа, хүмүүс ээ! Бидэнд жигүүртний хэлийг сургаж, алив юмсыг хайрлажухуй, — чинхүү хэмээвээс, энэ бол яах аргагүй буян хишиг болой”.

	17(17). Тэгээд Сулейманы жинн, хүмүүс, жигүүртнээс бүрдсэн бүх цэргийг түүн дээр цуглуулахуйд тэдгээр нь дор бүрдээ байраа эзэлжүхүй.

	18(18). Хожим тэднийг шоргоолжны хөндийд ирэхийн цагт нэгэн шоргоолж хэлрүүн: “Аяа, шоргоолжнууд минь ээ, Сулейман хийгээд түүний дайчид өөрсдөө мэдэхгүйгээр биднийг эс гишгэлэхийн учир орон байрандаа нуугдацгаагтун!”

	19(19). Тэр бээр түүний үгийн утгыг ойлгон мишээснээ, инээд алдан (Бурханд) ханджухуй: “Эзэнтэн минь ээ, Чи надад хийгээд миний эцэг эхэд хайрласан энэрэл буяны чинь хариуд надаар Чиний таалалд нийцэх буян үйлдүүлэхийн учир намайг ачлалтай байхаар сэнхрүүлэн тушаа. Чи нигүүлсэн энэрч намайг буянт боол нарынхаа тоонд оруул!”

	20(20). Тэгээд тэр бээр шувуудаа үзлэгт цуглуулаад хэлрүүн: “Өвөөлж яагаад харагдахгүй байгаа билээ? Эсвэл тэр эзгүй байгсдын тоонд байгаа юм уу?

	21(21). Би түүнийг хатуу цээрлүүлмүй, эсвэл ноцтой шалтгаангүй байх аваас амийг нь хороомуй”.

	22(22). Өвөөлж түдэлгүй нисэн ирж ийн хэлрүүн: “Би чиний эс мэдэх юмыг олж мэдвэй. Би Саба нараас үнэн мэдээтэй чам дээр ирсэн болой.

	23(23). Би тэднийг захирдаг хүүхнийг олбой. Тэр эд агуурс баян хийгээд нэн эрхэм сэнтийтэй ажгуу.

	24(24). Тэр хийгээд түүний хүмүүс Аллахын оронд нарыг шүтдэгийг би олж мэдвэй. Тэдний ажил явдлыг шулам чимэглэн, замыг нь алдуулсан учир одоо тэд шулуун замаар эс замнаж буй ажгуу,

	25(25). Тэнгэр, газарт далд бүхийг гаргаж ирдэг, бас та нарын дотроо нууж буй болон ил ярьж буйг мэддэг Аллахад тэднийг эс мөргүүлэхийн учир (шулам) тэгжүхүй.

	26(26). Аллах — Түүнээс гадна, эрхэм дээд сэнтийний Эзэнтэн Түүнээс өөр Бурхан үгүй бөлгөө!”

	27(27). Сулейман хариулруун: “Чиний үнэн буюу худлаа хэлсний алин болохыг бид хармуй. — 

	28(28). Миний захиаг тэдэн рүү аваачиж шид, тэгээд тэд нар ямар хариу өгөхийг харахын учир гэдрэг эргэж хэсэг холд”

	29(29). (Хатан хаан) хэлрүүн: “Аяа, сурвалжтан нар аа, над руу нэг чухал захиа шиджүхүй.

	30(30). Энэ бол Сулейманы захиа, түүнд “Машид нигүүлсэгч, нэн өршөөлт Аллахын алдрыг барьюу! 

	31(31). Миний өмнө ихэмсэг шазруун бүү байгтун, — над дээр номхон хүлцэнгүй хүрэлцэн ирэгтүн!” хэмээжүхүй.

	32(32). Тэр бээр цааш нь хэлрүүн: “Аяа, сурвалжтан нар минь ээ! Энэ тухайд санаа бодлоо хэлцгээгтүн, та нар миний дэргэд эс байх аваас би энэ хэргийг эс шийдмүй”.

	33(33). Тэд нар хэлрүүн: “Бидний хүч аугаа, бид машид хүчирхэг, гэхдээ эрх мэдэл чамд буй шүү дээ, — чи бидэнд ямар тушаал өгөх сөн бол, алдуузай”.

	34(34). Тэр өгүүлрүүн: “Алив хаан (бусдын) орон руу орохдоо түүнийг хөнөөж талан сүйтгээд, тэдний эрхэм сурвалжит нарыг басан доромжилдог болой, — тэд тийн үйлдмүй.

	35(35). Харин би бол тэдэнд бэлэг явуулж, хариуд нь юу ирэхийг нь хармуй”.

	36(36). Түүний зарлага хүрэлцэн ирэхүйд Сулейман ийн хэлжүхүй: “Та нар эд баялгаар надад тал засах гэж байгаа юм уу? Аллахын надад хайрласан хишиг Түүний та нарт хайрласнаас дээр шүү дээ. Аяа, тийм буюу! Та нар өөрсдийн бэлэгт баярлацгаа!

	37(37). Харин чи одоо цаадуулдаа буцаж оч (тэгээд хэл:) “Бид тэднийг яагаад ч тэсэхгүй олон цэргээр дайлан очмуй; тэндээс тэднийг гутамшигтайгаар хөөн зайлуулахад тэд өчүүхэн амьтад болмуй”.

	38(38). Тэр бээр (өөрийн харьяат нарт) ийн ханджухуй: “Сурвалжтан нар аа, тэд нарыг над дээр хүлцэн ирэхээс өмнө та нарын хэн чинь түүний хаан ширээг надад авчрах вэ?”

	39(39). Тэгтэл жиннүүдийн нэг Ифрит хэлрүүн: “Чамайг энэ суудлаасаа босохоос чинь өмнө би түүнийг чамд авчирч өгмүй, — би үүний учир хүчтэй бөгөөд үнэнч болой”.

	40(40). Тэгтэл дээдийн бичгийг мэдэгч нэгэн өгүүлрүүн: “Чамайг нүдээ ирмэж амжихаас өмнө би түүнийг чамд авчирч өгмүй”. Тэгтэл нөгөө хаан ширээ өмнө нь бат зогсож байхыг олж харсан Сулейман хэлрүүн: “Энэ бол намайг ачлалтан буюу нүгэлтний алин болохыг сорихын учир миний Эзэнтний энэрлээр ийн болж буй болой: — (Бурханд) талархагч өөрийн сэтгэлийн ачийг хариулж байгаа болой, харин үл сүсэглэсэн ахул — Бурхан алив хэрэгцээнээс ангид бөгөөд машид нигүүлсэгч буй за!

	41(41). Тэр цааш нь хэлрүүн: “Хатан хааны ширээг та нар өөрчлөгтүн, тэгээд бид хармуй: тэр буяны замаар явах нь уу эсвэл төөрөлдөгсдийн тоонд орох нь уу!”

	42(42). Хатан хааныг хүрэлцэн ирэхүйд түүнээс асууруун: “Чиний хаан ширээ ийм байсан уу?” Тэр хариулруун: “Мөн юм шиг байна”. (Сулейман) Бидэнд өмнө нь мэдлэг хайрласан бөгөөд бид мусульман болсон билээ. 

	43(43). Аллахаас өөр бурхдыг шүтсэнээр хатан хаан замаа алджухуй, — тэр бол буруу номт ард түмнийх байсан шүү дээ.

	44(44). Түүнд “Ордонд ор!” гэж хэлжүхүй. Тэгээд хатан хаан ордныг хараад усан мандал хэмээн санаж, өвдгөө хүртэл ил гаргажухуй (хормойгоо шуужухуй). Сулейман хэлрүүн: “Энэ ордыг болор хавтангаар өнгөлсөн болой”.

	45. Тэр хариулруун: “Ээ Тэнгэр минь! Би өөрийнхөө сэтгэлд хохирол учруулбай! Би одоо Сулейманы хамт ертөнцсийн Эзэнтэн Аллахын эрхшээлд орж баймуй!”

	46(45). Бид Самуд нар луу тэдний дүү Салихыг илгээвэй. Тэр бээр хэлрүүн: “Аллахыг шүтэгтүн!” Тэгтэл тэд нар хоорондоо дайсагнасан хоёр бүлэг болон хуваагджухуй, 

	47(46). Тэр хэлрүүн: “Аяа, ард түмэн минь ээ! Та нар нүглийг юунд буянаас өрсүүлж яаруулна вэ? Та нар Аллахаас энэрэл хайр эрэн өршөөл гуйхад юу нь эс болно вэ? Тэгвээс та нар өршөөгдөж мэдэх юм. 

	48(47). Тэд хэлрүүн: Чамайг болоод чамтай хамт байгсдыг бид шувуудын зөнгөөр шинжсэн болой, та нар бол (Түүний) сорих гэсэн ард түмэн болох нь эргэлзээгүй бөлгөө”.

	49(48). Тэр хотод буян хийхийг огтхон ч хичээхгүй тэндхийн газар дээр нүгэл тарьж асан есөн хүмүүн байжухуй.

	50(49). Тэд нар хэлрүүн: “Шөнө нууцаар Салих хийгээд түүний гэр бүлийнхэн рүү дайрна хэмээн бие биедээ Аллахын алдрыг барьж тангараг тавимуй. Дараа нь түүний цусны өшөө авагч дор ийн хэлмүй: “Түүний гэр бүлийг сөнөхөд бид тэнд байгаагүй — бид яг үнэнийг хэлж буй болой”.

	51(50). Тэгээд тэд нар ов мэх сэдэх болж, Бид ч бас өөрийнхийгөө бодож эхэлсэн болой, — харин тэд нар энэ тухай даанч эс мэдэж асан буюу,

	52(51). Тэгээд хар даа: тэдний сэдлэг юугаар төгсөв! Бид тэднийг болоод ард түмнийг нь толгой дараалан хөнөөсөн бөлгөө.

	53(52). Тэд нар нүгэлтэн асны учир хамаг байшин нь сууриараа үнсэн товрог болсон нь энэ буюу. Чинхүү хэмээвээс, энд (Эзэнтний үнэний учрыг) мэдэх хүмүүнд зориулсан билэгдэл байгаа болой.

	54(53). Тэгээд Бид тэдний дотроос зөвхөн Бурханы хилэнгээс аюун Түүнд сүсэглэгсдийг аварсан билээ.

	55(54). Бас Лутыг (илгээсэн бөлгөө). Тэр бээр ард түмэндээ ийн хэлжүхүй: “(Нүгэл болох нь) та нарт илэрхий байхад та нар бузар хэрэг хийх юм гэж үү дээ?

	56(55). Хуял тачаалдаа хөтлөгдөн хүүхний оронд эр хүн рүү очих юм гэж үү? Та нар хэчнээн харанхуй бүдүүлэг ард вэ! 

	57(56). Түүний ард түмэн зөвхөн ийм үгээр хариу барьжухуй: “Лутын гэр бүлийнхнийг манай сууринаас хөөгтүн, эд нар чинь онгон ариун байдлаа сахих хүсэлтэй хүмүүс байна шүү дээ”.

	58(57). Гэвч Бид түүнийг хийгээд Бидний ард нь үлдээхээр тодорхойлсон эхнэрээс нь бусад бүх гэр бүлийг нь аварсан болой.

	59(58). Тэгээд Бид тэдний дээрээс бороо оруулсан болой. Ятгуулж асан ч (үгэнд эс орогсод дээр буух) бороо муу ёрын бөгөөд хөнөөлтэй бөлгөө.

	60(59). Хэлэгтүн: “Аллахыг магтмуу, Өөрийн тааллаар шилж авсан Түүний боол нар энх амгалан байх болтугай! Аллах дээр үү, эсвэл Түүнд хань болгогсод дээр үү?

	61(60). Тэнгэр, газрыг бүтээж, тэнгэрээс та нарт усыг буулгагч дээр үү? Түүгээр нь Бид өнгө жавхаагаараа баясгагч цэцэрлэгийг ургуулсан билээ, — та нар тэнд мод ургуулж заяа нь чадахгүй байсан болой, — эсвэл Аллахтай эн зэрэгцэх өөр бурхад байна уу? Энэ ард түмэн бол (Эзэнтний үнэнээс) хазайжухуй, аяа, тийм буюу!

	62(61). Газрыг амьдарч болохоор хатуу болгож, түүн дээр голын голдирол татаж, хөдөлгөөнгүй хатуу бөх зогсож бүхий уулсыг босгож, хоёр тэнгисийн хоорондуур (үл харагдах) хаалт тогтоогч дээр үү, эсвэл Аллахтай эн зэрэгцэх өөр бурхан байна уу? Тэдний олонх нь (Эзэнтний үнэнийг) үл мэдмүй, аяа, тийм буюу!

	63(62). Амьдралын заяа хаягсад Өөрийг нь хурайлан дуудахуйд түүнийг ойлгож зовлонгоос ангижруулагч, та нарт газрыг өвлүүлэгч дээр үү? Эсвэл Аллахтай эн зэрэгцэх өөр бурхан байна уу? (Эзэнтний өгөөмрийн тухайд) та нар бага дурсах юм даа!

	64(63). Газрын хийгээд далайн харанхуйд та нарын замыг заагч, Өөрийн энэрэл хайрын (борооны) өмнө салхиар сайхан мэдээ илгээгч дээр үү? Эсвэл Аллахтай эн зэрэгцэх өөр бурхан байна уу? Аллах бол та нар Түүнтэй эн зэрэгцүүлэн өөр бурхдыг хурайлан дуудаад байхааргүй эгнэшгүй дээгүүр бөлгөө! 

	65(64). Эсвэл анхлан бүтээж, түүнийгээ дараа нь үгүй болгоод, дахиад шинээр бүтээгч дээр үү; та нарын хэрэгцээт зүйлсийг тэнгэр, газраас хайрлагч дээр үү? Эсвэл Аллахтай эн зэрэгцэх өөр бурхан байна уу? Хэлэгтүн: “Та нар үнэн ярьж буй болбоос нотолгоогоо гаргаад ир!”

	66(65). Хэлэгтүн: “Тэнгэр, газарт далд буйг Аллахаас өөр хэн ч эс мэдмүй; бас тэд үл мэдмүй — 

	67. хэзээ тэднийг сэхээрүүлэхийг үл мэдмүй!”

	68(66). Аяа, тийм ээ, тэдний мэдлэг хойд насыг багтааж (эс чадмуй), — тэд энэ тухайд эргэлзсээр буй болой, — аяа, тийм ээ, тэд сохор буюу!

	69(67). Үл сүсэглэгсэд ийн яримуй: “Бид чандруу болсон хойноо, бид ч гэсэн, бидний өвөг дээдэс ч гэсэн үнэхээр буцаад сэхэх юм гэж үү дээ?

	70(68). Үүнийг бидэнд ч, бидний өвөг дээдэст ч амлаж асан. Энэ бол ердөө л анхдагч нарын үлгэр болой.”

	71(69). Хэлэгтүн: “Гэм нүгэлтнүүдийн төгсгөл ямар асныг газар дэлхийгээр явж харагтун”.

	72(70). Чи тэднээс болж бүү гутрагтун. Тэдний хорон санаат ов мэхэнд чиний цээж бүү бачуураг.

	73(71). Тэд ийн яримуй: “Та нар үнэн ярьж буй болбоос хэзээ энэ амлалт (аюул занал) чинь хэрэгжих юм бэ?”

	74(72). Хэлэгтүн: “Та нарын энэ яаруулж буй юмнаас чинь ямар нэгэн юм та нарын араас нэгэнт явж байгаа байж магадгүй бөлгөө.”

	75(73). Чинхүү хэмээвээс, чиний Эзэнтэн хүмүүст буянтай атал тэдний олонх нь ачийг үл талархмуй.

	76(74). Тэдний юугаа цээжиндээ нууж, юугаа ил гаргаж буйг, чинхүү хэмээвээс, чиний Эзэнтэн мэдэх бөлгөө.

	77(75). Яруу сударт тэмдэглээгүй ямар ч далдын юм тэнгэр хийгээд газар дээр үгүй болой.

	78(76). Энэ Коран, чинхүү хэмээвээс, Исраилын хөвгүүдийн зөрөлдсөн зүйлийн ихэнх хэсгийг тайлж буй болой.

	79(77). Энэ бол зам мөрийг заагч, (Бурханы) эрхшээлд орогсдын хүртэх энэрэл гэдэг нь эргэлзээгүй бөлгөө.

	80(78). Чинхүү хэмээвээс, чиний Эзэнтэн тэдний (маргааныг) шүүн хагалмуй, — Тэр бээр хүчирхэг бөгөөд мэдүүртэй болой!

	81(79). Аллахад найдагтун, — чи нэгэнт илт чин үнэний хажууд зогсож баймуй.

	82(80). Чинхүү хэмээвээс, чи үхсэнд албадан сонсгож эс чадмуй, бас дүлийчүүд чам руу нуруугаараа эргэчхээд байхад (Эзэнтний үнэний) дуудлагыг тэдэнд чи албадан сонсгож эс чадмуй.

	83(81). Төөрөлдсөн сохрыг чи шулуун зам дээр гаргаж эс чадмуй. Гагцхүү манай билэгдэлд итгэж, Бурханы тааллын эрхшээлд орогсдыг л чи сонсохыг албадаж чадмуй.

	84(82). Тэдний дээр айлдвар хэрэгжихийн цагт Бид газар дороос араатан гаргаж, тэр араатан тэдэнтэй — Манай билэгдлийн тухайд бат итгэлгүй асан хүмүүстэй — ярих болмуй.

	85(83). Ард түмэн болгоноос Манай билэгдлийг худалч үг хэмээгсдийг бөөнөөр нь цуглуулж, хуваарилах тэр өдөр,

	86(84). Тэднийг (Бурханы нигуур дор) иртэл, мөн Тэр бээр тэдэнд ийн хэлтэл: “Та нар зөвхөн мэдлэг чинь хүрээгүйн учир Миний билэгдлийг худал гэж үзэв үү, эсвэл та нар өөр юм оролдож байв уу?” — 

	87(85). тэр өдөр, нүгэл үйлдэж асных нь төлөө тэдний дээр айлдвар хэрэгжмүй. Тэд нар ганц авиа ч эс дуугарч чадах бөлгөө.

	88(86). Бид тэднийг амраахын учир шөнийг тогтоож, тэдэнд гэрэл өгөхийн учир өдрийг бий болгосныг тэд нар үнэхээр харсангүй гэж үү? Энд, чинхүү хэмээвээс, Эзэнтэнд сүсэглэгсдэд зориулсан билэгдэл буй болой.

	89(87). Бүрээн дуу хангинах тэр өдөр Аллах Өөрийн тааллаар (чөлөөлөхөөс) бусад газар, тэнгэрт буй алив бүхэн айдаст автаж, бүгд Түүн рүү номхон хүлцэнгүй ирэх бөлгөө.

	90(88). Тэгэхүй дор, чиний хөдөлгөөнгүй гэж бат итгэж асан уулс алив бүхний төгс (журмыг) тогтоосон Аллахын далласнаар үүл нүүх лүгээ адил хөвөх болой. Тэр бээр та нарын юу хийж бүхийг бүрнээ мэдэх буюу.

	91(89). Буян өвөрлөн (Түүн рүү) ирэгч илүү буяныг авмуй. Тэр өдөр тэднийг алив айдсаас ангижруулмуй.

	92(90). Мууг өвөрлөн ирэгчид нүүрээрээ гал руу хаягдмуй — та нарын үйлийн үрийн хэрээр хариу өгч байна бус уу?

	93(91). (Хэлэгтүн:) “Энэ хотын Бурханд мөргөж, зүтгэж бай хэмээн надад тушаасан болой. Тэр бол энэ хотыг (нүгэлд) цээртэй болгогч, (ахуй) бүхнийг эзэмдэгч бөгөөд Түүний эрхшээлд орохыг,

	94(92). Бас Коран уншиж байхыг надад тушаасан буюу”. Шулуун зам дээр гарагсад өөрийн сайн сайхны төлөө үүнийг хиймүй, харин төөрөлдөн хазайгсдад ийн хэлэгтүн: “Та нарыг би гагцхүү сэрэмжлүүлж чадмуй”.

	95(93). Бас хэлэгтүн: “Аллахыг шагшин магтмуу! Тэр бээр та нарт билэгдлүүдээ мөд харуулмуй, та нар тэдгээрийг шууд таньж (чадмуй), — чиний Эзэнтэн та нарын хийж бүхийг үл тоомсорлоно гэж байхгүй шүү дээ!”

	



	

28
ХҮҮРНЭЛ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Та-Син-Мим. (2). Энэ бол аливааг тайлан таниулагч судрын билэгдэл бөлгөө.

	2(3). Сүсэглэгсдийг сургамжлахын учир Бид Муса хийгээд Фараоны тухай хүүрнэлийг чамд чин үнэнээр нь таниулмуй.

	3(4). Чинхүү хэмээвээс, Фараон (Мисирийн) нутагт ихэмсэглэн өөрийг өргөмжилж, зон олныг нь бүлэг болгон хувааж, нэг хэсгийг нь дарлалд нэрвүүлсэн болой: тэр бээр тэдний зөвхөн эмэгтэйчүүдийг үлдээж, хөвгүүдийг нь алж байжухуй, — чинхүү хэмээвээс, тэр бээр хар нүгэлтэн асан болой.

	4(5). Бид тэр нутагт дарлалд өртөгсдөд энэрэл хайраа хүртээж, имам болгож, (хүслэнт газрыг) тэдэнд өвлүүлэхийг хүссэн бөлгөө;

	5(6). Бас тэднийг тэр нутагт нь хүчирхэгжүүлэн бэхжүүлж, Фараон, Хаман хоёр хийгээд цэрэг дайчдад нь нөгөөдүүлээс тэгтлээ аюуж асан юмыг нь үзүүлэхийг (хүссэн бөлгөө). 

	6(7). Тэгээд Бид Мусагийн эхэд (Өөрийн айлдварыг) ятган нээсэн болой: “Нялх үрээ тэжээгтүн! Түүний өмнөөс аюух цаг ирэхүйд түүнийг далай руу шидэгтүн, гэхдээ бүү аюугтун. Чи гунигт бүү авт, Бид түүнийг чамд эргүүлэн өгч, элч болгомуй”.

	7(8). Тэгээд Фараоны гэр бүлийнхний (хүмүүс) Мусаг (хожим) өөрсдөдөө дайсан хийгээд аюул болгохын учир уснаас гаргаж авчихуй, — Фараон, Хаман хоёр болоод тэдний цэрэг завхай нүгэлтэн нар асан шүү дээ.

	8(9). Тэгтэл Фараоны эхнэр өгүүлрүүн: “Энэ бол миний ч, чиний ч харах нүдний баясгалан ажгуу, түүнийг бүү хороогтун! (Цаг нь ирэхээр) энэ бидэнд ач тусыг өгч магадгүй, эсвэл бид хүүгээ болгомуй”. Тэр үед тэд нар (Эзэнтний санааг) эс мэдэж байжухуй.

	9(10). Өглөө нь (Мусагийн) эх уй гашууд автан, хэрэвзээ Бид түүнийг сүсэгтэн бай хэмээн зүрхийг нь чангалаагүй сэн бол тэр бээр хүүгийнхээ гарлыг илчлэх байсан буй за.

	10(11). Эх бээр түүний эгчид “Түүнийг дагагтун!” хэмээжүхүй. Тэгээд эгч нь түүнийг алсханаас ажиглах болж, цаадуул нь энэ тухайд эс мэдэж байжухуй.

	11(12). (Эгч нь тэднийд ирж): “Түүнийг найдвартай халамжилж, та нарт тэжээж өгөх айлыг та нарт зааж өгвөл ямар сан бол?” гэж хэлэх хүртэл Бид түүнд (хүний) хөх хөхөхийг хориглосон болой. 

	12(13). Тэгээд Бид эхийнх нь нүдийг амраахын учир, түүнийг эс гуниглуулахын учир, Аллахын амлалт чин үнэн гэдгийг мэдүүлэхийн учир Мусаг эхэд нь эргүүлж өгсөн буюу, — гэвч олонх нь эс мэдэх бөлгөө!

	13(14). Түүний нас бие эрийн цээнд хүрэхүйд Бид түүнд мэргэн ухаан хийгээд мэдлэг хайрласан болой, — буян үйлдэгсдийг Бид ийнхүү шагнадаг буй за!

	14(15). Тэр бээр (нэгэн удаа) оршин суугчид нь түүнийг анзаарах сөгөөгүй байхад хот руу оржухуй. Тэгээд хоёр хүн зодолдож бүхийг харжухуй: нэг нь түүний ард түмнийх, нөгөө нь түүний дайсных байсан ажгуу. Тэгтэл түүний ард түмний хүн түүнээс тусламж эрэлхийлэн дуудахуйд Муса дайсагнагч этгээдийг нударгалан алжухуй. Тэр хэлрүүн: “Энэ бүхэн бол шулмын явдал! Шулам бол зөв замыг алдуулдаг илт дайсан гэдэг нь эргэлзээгүй болой”.

	15(16). Тэр хэлрүүн: “Аяа, Эзэнтэн минь ээ! Би өөрийн сэтгэлд өөрөө хор хүргэжүхүй, намайг өршөөж хайрла! Аллах түүнийг өршөөжүхүй — Тэр бээр өршөөгч бөгөөд машид нигүүлсэгч бөлгөө!

	16(17). Тэр бас хэлрүүн: “Аяа, Эзэнтэн минь ээ! Чи надад сайн байсны учир би (Чиний хуулийг) зөрчигсдийн хамсаатан хэзээ ч үл болмуй”.

	17(18). өглөө хотод айдаст автан ийш тийш хулмаганасаар байж байтал өчигдрийн тусламж эрэгч гэнэт чанга дуугаар хашхиран түүнээс бас тусламж гуйжухуй. Муса хэлрүүн: “Чи илт төөрөгдсөн ажгуу!”

	18(19). Тэгээд тэр бээр хоёулынхаа дайсныг өөрийн хүчээр номхруулахыг хүсэн завдтал (омог нэгтэн нь) түүнд хэлрүүн: “Аяа, Муса, чи өчигдөр өөр нэгнийг алсан шигээ одоо намайг алах гэж байна уу? Чи газар дээр зөвхөн харгислан дарангуйлагч байхыг хүсэж баймуй, буян үйлдэгч байхыг хүсэхгүй байгаа бололтой”.

	19(20). Тэгтэл хотын захаас нэг хүн гүйн ирж хэлрүүн: “Аяа, Муса, сурвалжтан нар чамайг алах тухай зөвлөлдөж баймуй. Чи энэ хотоос явагтун! Би үүнийг чамд сайн санаанаасаа зөвлөж буй болой”.

	20(21). Тэр бээр айдаст автан, ийш тийш хулмаганасаар энэ хотыг орхих зуур: “Аяа, Бурхан минь, нүгэлт ард түмнээс намайг аварч хайрла!” хэмээж явжухуй.

	21(22). Тэгээд Мадйан руу зүглэх зуур тэр бээр ийн хэлжүхүй: “Эзэнтэн намайг шулуун зам руу залж магадгүй”.

	22(23). Тэр бээр Мадйаны уст газар иртэл тэнд олон хүн (малаа) усалж байхыг харжухуй.

	23. Тэднээс зайдуухан хоёр хүүхэн (малаа) тууж явахыг бас үзжүхүй. Тэгээд “Та нар яагаа вэ?” хэмээн асуувай. Тэд хариулруун: “Тэднийг явахаас нааш бид усалж эс чадмуй, гэтэл манай эцэг насан өтөл болой”.

	24(24). Тэр бээр тэдэнд (малыг нь) усалж өгөөд сүүдэр лүү орж ийн өгүүлрүүн: “Аяа, Эзэнтэн минь, Чиний одоо надад хайрлаж буй хишиг чинь, чинхүү хэмээвээс, чухамхүү хэрэг болж баймуй”.

	25(25). Дараа нь нөгөө хоёрын нэг түүн рүү ичингүйрсхийн ирж хэлрүүн: “Чамайг мал усалж өгсний учир шагная хэмээн манай эцэг урьж баймуй”. Муса тэднийд очиж өөрийн түүхийг ярьсанд (өвгөн) хэлрүүн: “Юунаас ч бүү аюугтун! Чи нүгэлт ард түмнээс салсан бөлгөө”.

	26(26). Тэгтэл (охидын нэг нь) хэлрүүн: “Эцэг минь, чи үүнийг өөрийндөө ажилд ав: тэр бээр чиний авч чадах хамгийн сайн, хүч чадалтай хийгээд чиний итгэлийг даагч нь болой. 

	27(27). (Өвгөн) хэлрүүн: “Чамайг надад найман жил алба хаших болзолтойгоор би чамтай нэг охиноо суулгая, хэрэв чи арван жилээр хугацаагаа дуусгах ахул тэр чиний өөрөө болгоох хэрэг амуй, — би чамд төвөг удахыг эс хүсмүү, хэрэвзээ Бурханы таалал байх аваас чи намайг хэзээ ч гэсэн сүсэгтэн буйг мэдмүй”.

	28(28). Муса хариулруун: “Чи бидний хооронд тийнхүү болтугай, энэ хоёр хугацааны би алийг нь ч биелүүлсэн чи надад гомдох ёсгүй болой. Бидний одоо ярьж бүхий юмны батлан даагч нь Аллах болмуй.”

	29(29). Муса товт хугацааг дуусахуйд гэр бүлийн хамт замд гарчухуй. (Явж байтал) уулын хажуу дээр гал буйг тэр гэнэт анзаарсан ажгуу. Тэр бээр өгүүлрүүн: “Эндээ байцгааж бай! Би гал буйг анзаарч баймуй, би тэндээс та нарт ямар нэгэн мэдээ эсвэл та нарыг бүлээцүүлэхийн учир цуцал олж ирмүй”.

	30(30). Тэгээд Мусаг гал руу дөхөн очтол хөндийн баруун талаас, адист төглийн бутны гүнээс түүнд хандсан дуу хаджухуй: “Аяа, Муса! Би бол Аллах, ертөнцсийн Эзэнтэн!

	31(31). Таягаа хаягтун!” Таяг нь могой шиг мурилзахуйд тэр бээр ухар тусан огло харайж, түүн рүү ойртохыг үл түвджүхүй. (Тэгтэл дахиад дуу хадвай:) “Аяа, Муса, нааш ир! Бүү аюугтун, — чи (үүнээс хойш) аюулгүйчүүдийн тоонд орсон шүү дээ!

	32(32). Одоо гараа өвөртөө хий, гар чинь чамд ямар ч хоргүйгээр цайран гялалзаж гарч ирмүй. Одоо айдсаа орхин жигүүр юүгээн хумигтун. (Таяг, гар хоёр чинь) Фараон хийгээд түүний сурвалжтан нарын хувьд — чиний Бурханы хоёр гэрчлэл болох бөлгөө- чинхүү хэмээвээс, тэд завхай улс шүү”.

	33(33). Муса хэлрүүн: “Ээ Тэнгэр минь, би тэдний нэгийг алсан, тиймээс тэд намайг ална хэмээн аюуж баймуй.

	34(34). Миний дүү Харун надаас хэлэмгий, миний үнэн ярьж бүхийг нотлохын учир түүнийг надад түшиг тулгуур болгон илгээ. Тэд нар намайг худалч хэмээх вий гэж би аюуж баймуй”.

	35(35). (Эзэнтэн) хариулруун: “Бид чиний хүчийг дүүгээр чинь сэлбэмүй. Тэгээд тэд нар Манай билэгдлийн (боломжид) хэзээ ч хүрч эс чадахаар та нарт их эрх мэдлийг хайрламуй. Та хоёр болоод та нарыг дагагсад л зөвхөн ялан мандмуй”.

	36(36). Бидний яруу тод билэгдэлтэйгээр Мусаг тэдэн дээр очихуйд тэд хэлрүүн: “Энэ бол зөвхөн (эд нарын) санаанаасаа зохиосон шидлэл төдий болой, — бид өвөг дээдсээсээ иймэрхүү юм юу ч сонсож байгаагүй билээ”.

	37(37). Муса хэлрүүн: “Миний Эзэнтнээс хэн зам мөрийг гийгүүлэгчтэй ирдгийг, хамгийн сайн эцсийн оромжийг хэнд өгөхийг Тэр бээр илүү мэдэх болой. Чинхүү хэмээвээс, нүгэл хилэнцтэнүүд сайнаа эс үзэх бөлгөө”.

	38(38). Фараон хариулруун: “Аяа, сурвалжтан нар минь ээ! Та нарын хувьд би өөрөөсөө өөр бурхныг эс мэдмүй. Хаман, шавраар (туйпуу шатаахын учир) чи миний (пийшинг) асаа, тэгээд Мусагийн бурхан гарч чадахааргүй цамхаг баригтун, — би (Мусаг) худалч гэж үзэж байгаа шүү дээ!”

	39(39). Тэгээд тэр болоод түүний цэрэг жинхэнэ эрхгүйгээр газар дээр онгирон хөөрч, Бидэн дээр эргэж ирэхгүй гэж бодоцгоож байжухуй.

	40(40). Тэгтэл Бид түүнийг хийгээд цэргүүдийг нь шүүрэн авч далайд шидсэн болой, — нүгэлтнүүдийн төгсгөл ямар байдгийг хараач!

	41(41). Тэгээд Бид тэднийг тамын гал руу хурайлан дуудагч имам (толгойлогч) болгосон бөлгөө, сэхээрэхүйн өдөр тэд нар тусламжийг эс үзмүй, — 

	42(42). Бид бас тэдэнд энэ хорвоод хараал зүүсэн бөгөөд тэд сэхээрэхүйн өдөр ад үзэгдэн нүднээс тонилогчдын дунд байх буюу.

	43(43). Бид дээр үеийнхнийг хядан сөнөөснийхөө дараа түүний билэгдэл нь хүмүүсийн хувьд, тэднийг эргэцүүлэн бодуулахын учир (Бидний) илэрхий жишээ болог хэмээн, зам мөрийг гийгүүлэгч болгон, (Бидний) энэрэл нигүүлсэл болгон Мусад судар хайрласан бөлгөө.

	44(44). Чи (Тувагийн хөндийн) баруун хязгаарт байгаагүй болой, Бид Мусаг элчээр тодорхойлж бүхийд чи гэрчээр эс байсан билээ.

	45(45). Гэвч Бид (өөр) үеийнхнийг өсгөн өндийлгөсөн бөгөөд тэдний нас маш урт асан бөлгөө. Чи Мадйаныханд Манай билэгдлийг уншдаг тэндхийн оршин суугч эс байсан билээ. Бид тэдэнд (ятган сэнхрүүлэгчдийг) илгээж асан болой.

	46(46). Бид (Мусаг) дуудахуйд (Тор) уулын хажууд чи бас байгаагүй билээ; гэхдээ үүнээс өмнө элч илгээж байгаагүй ард түмэн рүү, тэднийг (энэ тухайд) эргэцүүлэн бодуулахын учир, чиний Бурханы энэрлээр чамайг тэднийг ятган сэнхрүүлэхээр илгээж баймуй!

	47(47). (Хэрэвзээ Бид чамайг илгээгээгүй бол) тэдний гарын үйлдсэн үйлийн төлөө тэднийг гай шүргэх аваас тэд ийн хэлэх сэн: “Эзэнтэн минь ээ, хэрэвзээ чи бидэнд элч илгээсэн сэн бол, Бид чиний билэгдлийг дагах асан, тэгээд Бурханд сүсэглэгсэд байх асан билээ”.

	48(48). Тэдэнд Биднээс чин үнэн илрэн очихын цагт тэд ийн хэлжүхүй: “Мусад хайрласныг түүнд яагаад эс хайрлав?” Мусад өмнө нь уламжилсныг тэд нар няцааж байгаагүй сэн бил үү? Тэд хэлрүүн: “(Биднийг шидлэхэд) хамжин тус болж бүхий хоёр шидлэл. Бид юунд ч эс итгэмүй”.

	49(49). Хэлэгтүн: “Тэгвэл та нарт эдгээрээс илүү сайн залуур болох судрыг Аллахаас авчрагтун. Та нар үнэнийг хэлж байх аваас би түүнийг чинь дагаюу”.

	50(50). Тэгээд тэд нар чамд хариулж эс чадах аваас мэдэгтүн: тэд зөвхөн өөрсдийн хүсэл тачаалд хөтлөгдөж буй болой. Аллахаас зам мөр гийгүүлэгчгүйгээр өөрсдийн хүсэл тачаалд хөтлөгдөгсдөөс илүү төөрөлдөгсөд бий гэж үү? Чинхүү хэмээвээс, нүгэлт хүмүүсийг Аллах шулуун замаар үл залмуй!

	51(51). Тэдэнд ухаан суулгах хэмээн Бид айлдвараа (тэдний нүд, чихэнд) хүртээвэй.

	52(52). Түүнээс өмнө Бидний судар хайрлагсад түүнд сүсэглэсэн шүү дээ.

	53(53). Түүнийг тэдэнд уншихын цагт тэд ийн хэлдэг болой: “Бид түүнд сүсэглэсэн болой. Энэ бол манай Эзэнтнээс бууж ирсэн чин үнэн билээ. Бид түрүүн ч мусульман байсан буй за”.

	54(54). Тийм хүмүүст давхар шагнал хайрламуй: тэднийг тэвчээртэй хүлцэнгүй асных нь төлөө, тэд сайнаар мууг зайлуулж, Бидний оноосон хишгээс өглөг өгдгийнх нь төлөө.

	55(55). Дэмий хоосон яриа сонсмогц тэд тэндээс холдон ийн хэлдэг болой: “Бид өөрийн гэсэн ажилтай, та нар бас өөрийн гэсэн ажилтай. Та нар энх амгалан байх болтугай! (Бурханы номд) харанхуйчуудын дунд байх гэж бид эс тэмүүлмүй!

	56(56). Өөрийн таалсныг шулуун замаар залдаг нь чи биш болой. Аллах Өөрийн болгоосныг хөтөлмүй, — хэн шулуун замаар замнаж буйг Тэр бээр илүү мэдмүй.

	57(57). Тэд нар хэлрүүн: “Хэрэвзээ бид нар чиний хамт зам мөр гийгүүлэгчийг дагах юм бол биднийг манай газраас салган хаях болой”. Бид тэдэнд найдвартай бөгөөд ариун (сүм) даатгаж өгөөгүй сэн бил үү? Бидний хүртээж бүхий хувь болж тийшээ хамаг үр шим урсаж буй. Гэвч тэдний олонх нь үл мэдмүй!

	58(58). Амьдралынхаа элбэг дэлбэгт онгирон хөөрч асан хэчнээн сууриныг Бид сөнөөсөн билээ! Тэгээд тэдний байр сууц хагас эзгүйрч, Бид өвлөгчид (болжухуй).

	59(59). Хүн зон бөөнөөр суурьшсан газарт (гол хотод), тэдэн рүү Манай билэгдлийг уншдаг элчийг илгээхээс нааш чиний Эзэнтэн нэг ч сууриныг эс хөнөөсөн болой. Оршин суугчид нь нүгэлтэн бус асан нэг ч сууриныг Бид сөнөөгөөгүй болой.

	60(60). Та нарт Бид юу ч хайрласан бай, энэ бүхэн бол зөвхөн энэ насны хүртээл бөгөөд чимэг бөлгөө; харин Аллахад буй бүхэн бол нас урт бөгөөд илүү сайхан болой. Та нар ухаалаг эс болном гэж үү дээ?

	61(61). Бидний сайхан амлалт өгсөн, түүнийхээ биеллийг үзэх нь тодорхой нэгнийг Бид энэ яваа насанд нь хишиг хүртээсэн, харин дараа нь сэхээрэхүйн өдөр (гэсгээл эдлэхээр) Бидэн дээр ирэгчтэй харьцуулж болох уу?

	62(62). Тэр өдөр (Эзэнтэн) тэдэнд хандан ийн хэлмүй: “Та нарын Надад хань болгож зохиогсод чинь хаана байна вэ?”

	63(63). (Эзэнтний) айлдвар өөрсдийнх нь хувьд үнэн болж таарагсад ийн өгүүлрүүн: “Эзэнтэн минь ээ! Эд нар бол бидний төөрөлдүүлэгсэд, бид өөрсдөө төөрөлдөж асан шигээ тэднийг төөрөлдүүлсэн болой. Тэд биднийг шүтэж байгаагүй учраас бид чамд хандмуй!”

	64(64). Тэдэнд хэлрүүн: “Өөрсдийн хань бологсдыг хурайлан дуудагтун!” Тэд нар дуудсан боловч цаадуул нь эс хариулмуй. Тэгэхүй дор тэд гэсгээлийг үзмүй. Хэрэвзээ тэд нар шулуун замаар замнасан бол ч!

	65(65). Тэр өдөр Эзэнтэн тэдэнд хандан ийн хэлмүй: “Та нар Миний элч нарт юу гэж хариулсан бэ?”

	66(66). Гэвч энэ өдөр тэдний хувьд алив мэдээ сэлт бүдэг бадаг байх бөгөөд тэд бие биеэсээ асууж ч эс чадах бөлгөө.

	67(67). Харин гэмшин (Бурханд) хандаж, шүтэн сүсэглэж, буян үйлдэгсэд, — тэд нар цэнгэлийн манлай эдлэгсдийн дунд байх нь эргэлзээгүй болой.

	68(68). Чиний Эзэнтэн Өөрийн тааллаар бүтээж, шилж сонгомуй. Тэдэнд сонголт байхгүй буюу! Аллахыг шагшин магтмуу! Түүнд хань болгогсдоос Тэр бээр эгнэшгүй дээдлэг бөлгөө!

	69(69). Тэдний сэтгэлд юу нуугдаж буй, юугаа тэд ил гаргаж буйг чиний Эзэнтэн мэдмүй.

	70(70). Тэр бол Аллах, Түүнээс гадна өөр бурхан гэж үгүй бөлгөө! Энэ яваа хийгээд хойд насандаа Түүнийг магтмуу, (алив хэргийн) эцсийн шийдэл Түүнийх буюу, та нар гагцхүү Түүн дээр эргэж ирмүй.

	71(71). Хэлэгтүн: “Бодооч — хэрэвзээ Аллах шөнийг сэхээрэхүйн өдөр хүртэл сунгавал Түүнээс өөр ямар бурхан та нарыг гэрлээр гийгүүлж чадах сан бол? Үнэхээр эс сонсож байна уу?”

	72(72). Хэлэгтүн: “Бодооч — хэрэвзээ Аллах өдрийг сэхээрэхүйн өдөр хүртэл сунгавал Түүнээс өөр ямар бурхан та нарыг амраахын учир шөнийг хайрлах сан бол? Үнэхээр эс харж байна уу? 

	73(73). Тэр бээр Өөрийн нигүүлслээр та нарыг талархалтай байлгахын учир, мөн (харанхуйд) амраг хэмээн шөнийг, (гэрэлд) Түүний энэрэл хайрыг эрэлхийлэг хэмээн өдрийг та нарт бүтээж өгсөн болой”.

	74(74). Тэр өдөр Эзэнтэн бээр тэдэнд хандан ийн хэлмүй: “Та нарын өөрсдөдөө санаагаараа зохиосон Миний “хань бологсод” хаана байна вэ?”

	75(75). Бид ард түмэн болгоноос гэрч дуудан ирүүлж ийн хэлэх болой: “Өөрсдийн нотолгоог үзүүлэгтүн!” Тэгэхүй дор чин үнэн зөвхөн Аллахын мэдэлд байдгийг тэд мэдэж авах буй за; санаагаараа зохиож асан бурхад нь тэднийг хаян одмуй.

	76(76). К’арун, чинхүү хэмээвээс, Мусагийн ард түмнийх асан боловч тэдний эсрэг адгийн хорон мууг үйлдэж байжухуй. Бид түүнд асар их хишиг хайрласан бөгөөд зөвхөн түлхүүр нь бүлэг хүчтэнд хүнд ачаа болохуйц бөлгөө. Тэгээд түүний ард түмэн түүнд ийн хэлжүхүй: “Бүү хөөр, бүү сайрхан онгир, Аллах (Түүний хишгээр ганцаараа) цэнгэгсдийг үл таалдаг болой!

	77(77). Аллахын чамд хайрласан юмаар дөрөөлөн хойд насны оромж руугаа тэмүүлэгтүн. Энэ яваа насандаа өөрийн хувийг бүү умарт, — Аллахын чамд хайрласан шиг тийм хэмжээний буян бусдад хийгтүн. Энэ газар дээр нүгэл тарих гэж бүү тэмүүл, — чинхүү хэмээвээс, Аллах нүгэл, самуун таригсдыг үл таалмуй”.

	78(78). (К’арун) тэдэнд хэлрүүн: “Надад хайрласан бүх юмыг би өөрийн мэдлэгээр олж авсан болой!” Өмнөх олон үеийнхнээс хүч чадал хийгээд эд баялгаар түүнээс илүү агчдыг Аллах хөнөөснийг тэр үнэхээр эс мэдсэн гэж үү? Гэвч нүгэлтэн нарыг хилэнцийнх төлөө хариуцлагад шууд эс татмуй.

	79(79). Тэгээд (К’арун) хамаг гоёл чимгээ агсан зон олныхоо дунд ихэмсгээр алхаж бүхийд газрын жаргал горилогсод “Аяа, К’арунд хайрласны дайтай юмыг бидэнд хайрласан ч болоосой! Чинхүү хэмээвээс, тэр бол аугаа их хувийг эзэмдэгч буюу” хэмээн дуу алдацгаах ажгуу.

	80(80). Гэтэл мэдлэг заяагсад ийн хэлжүхүй: “Аяа, та нарын лай буюу! Аллахын шагнал сүсэглэн буян үйлдэгсдэд илүү шүү дээ. Тэр нь тэвчээр хатамжийг баригсдад олдмуй”.

	81(81). Бид түүнийг хийгээд түүний орон байрыг газраар албадан залгиулсан болой. Тэгэхэд түүнийг Аллахаас өмгөөлөх зон олон байсангүй, тэр бээр аврагдагсдын дунд ч бас байсангүй болой.

	82(82). Харин өглөө нь өчигдөрхөн түүний оронд байхыг хүсэгчид ийн ярьжухуй: “Ээ чааваас! Аллах Өөрийн боол нараас хэн таалсандаа хувийг нь нэмэх буюу зохих хэмжээгээр нь тараан өгдөг ажгуу. Аллах биднийг энэрэлдээ аваагүй сэн бол биднийг газар залгих байжухуй. Ээ чааваас! Нүгэлтэн нар, чинхүү хэмээвээс, цэнгэлийг үл үзмүй!”

	83(83). Сүүлчийн оромжийн (жаргалыг) Бид газар дээр ихэмсэглэхийг үл хүсэгчдэд, эсвэл тэнд нүгэл үл таригсдад хайрламуй! Эцсийн (цэнгэлийг) зөвхөн буянтнууд (эдэлмүй).

	84(84). Буян үйлдэгч шанд нь түүнээсээ илүүг хүртмүй. Муу үйлтэн нарт Аллах (үйлэнд нь тааруулан) хариу хүртээх болой.

	85(85). Чинхүү хэмээвээс, чамд Кораныг үүрэг болгон хайрлагч чамайг эцсийн зогсоолд эргүүлж авчирмуй. Хэлэгтүн: “Зам мөрийг заагчтай ирэгсэд хийгээд илт төөрөлдөгсдийг миний Эзэнтэн илүү мэдэх бөлгөө”. 

	86(86). Энэ судар Бурханы хишгээс гадуур чамд хүртэнэ хэмээн чи эс найдаж асан, — тиймийн учир нүгэлтэн нарыг өмөөрөгч бүү бологтун.

	87(87). Аллахын билэгдэл чамд нэгэнт тодорсон хойно тэд нар чамайг түүнээс эс эргүүлэг. (Хүмүүсийг) өөрийн Эзэнтэн рүү дуудагтун, олон бурхантуудын тоонд бүү орогтун!

	88(88). Аллахтай эн зэрэгцүүлэн өөр бурхныг бүү хурайлан дууд, — Түүнээс гадуур өөр бурхан үгүй болой; Түүний нигуураас бусад алив юм сөнөмүй. Аливаа бүхний эцсийн шийдэл Түүнийх, та нар зөвхөн Түүн дээр эргэж ирмүй.

	



	

29
ААЛЗ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Алеф-Лям-Мим. (2). Хүмүүсийг “Бид Бурханд шүтдэг” гэж хэлсэн төдийд тэднийг тайван орхиж, сорилтод оруулахгүй гэж тэд нар арай бодож байдаг юм биш биз дээ?

	2(3). Бид тэднээс өмнө байгсдыг сорьж асан болой. Тэдний хэн нь үнэнч, хэн нь худалч болохыг Аллах мэдэх буй за.

	3(4). Муу үйл таригсад Биднээс өрсөж чадна гэж арай бодож буй биш биз дээ? Яасан муу эргэцүүлнэ вэ!

	4(5). Хэн хүн Аллахтай учран золгох найдвар тавих аваас (түүндээ бэлтгэж байг), Түүний тогтоосон хязгаар хариугүй ойртож буй болой. Тэр бээр сонсооч бөгөөд мэдэгч буюу!

	5(6). Эзэнтний үйлийн тухайд хичээнгүйлэгч зөвхөн өөрийн сэтгэлийн төлөө хичээнгүйлж буй билээ, — Аллах ертөнцсийн хэрэгцээнээс ангид бөлгөө.

	6(7). Сүсэглэн буян үйлдэгсдийн бүх нүглийг Бид цайруулж, сайн үйлийнх нь хэмжээгээр шан хүртээмүй.

	7(8). Бид хүмүүст өөрсдийн эцэг эхэд буян үйлдэж байхыг гэрээсэлсэн болой. Хэрэвзээ тэд нар чамайг чиний мэдэхгүй юмаар Надад хань болгон хурайлахыг албадах аваас тэдэнд бүү захирагд. Та нар Над дээр эргэж ирэх бөгөөд та нарын хийж асны бүх (учрыг ) Би та нарт мэдэгдмүй.

	8(9). Сүсэглэн шүтэж, буян үйлдэгсдийг Бид цэнгэлийн манлай эдлэгсдийн тоонд оруулмуй.

	9(10). Хүмүүсийн дунд: “Бид Аллахад сүсэглэсэн болой!” хэмээгсэд бий. Тэднийг сорьж Эзэнтний үйлээр гай шүргэх тухайд тэд түүнийг Аллахын хилэн хэмээн тооцмуй. Эзэнтний тусламж бууж түүний хамт ялалт ирэхүйд тэд нар: “Бид та нартай хамт байсан” хэмээмүй. Ертөнцсийн сэтгэлд юу нуугдаж ахуйг Аллах илүү мэдэхгүй гэж үү дээ?

	10(11). Аллах сүсэглэгсдийг ч мэдмүй, хоёр нүүртнүүдийг ч мэдмүй!

	11(12). Тэгтэл үл сүсэглэгсэд сүсэгтэн нарт ийн яримуй: “Та нар бидний замаар явцгаа, та нарын нүглийг бид үүрцгээмүй!” Гэвч сүсэгтэн нарын нүглээс тэд юу эс үүрмүй, — тэд нар бол ердөө л худалчид!

	12(13). Тэд өөрсдийн үйлийн үрийг үйлийн үрээрээ үүрмүй, бас түүн дээр нь ойр дотнынхныхоо сэтгэлийг урвуулж асан нүглийн ачаа нэмэгдэх болой. Тэдний санаанаасаа зохиож асан (бүх юмны) төлөө сэхээрэхүйн өдөр тэднээс ял асуумуй.

	13(14). Бид Нухыг ард түмэн рүү нь илгээсэн бөгөөд тэр бээр тэднийхээ дунд мянгаас тавиар дутуу он жилийг өнгөрөөсөн бөлгөө. Гэтэл тэд нүгэлдээ баригдан идэгдэж үерт автжухуй.

	14(15). Тэгээд Бид түүнийг хийгээд хөлөг онгоцон дээр байгсдыг аварч, түүнийг ертөнцсийн билэгдэл болгосон билээ.

	15(16). Ибрахимыг (Бид ард түмэн рүү нь илгээсэн бөгөөд) тэр бээр ард түмэндээ ийн хэлжүхүй: “Аллахыг шүтэгтүн! Түүний хилэнгээс аюугтун. Хэрэвзээ та нар ухаарваас чингэх нь та нарт дээр бөлгөө.

	16(17). Та нар худал зүйл зохион хиймэл бурхдыг Аллахтай эн зэрэгцүүлэн шүтдэг болой. Гэтэл та нарын тэр Аллахтай эн зэрэгцүүлэн шүтэгчид чинь та нарт хэрэгцээтэй юуг ч эс эзэмдмүй. Тиймийн учир хэрэгцээт юмаа гагцхүү Аллахаас гуйж, гагцхүү Түүнийг шүтэж, Түүнд талархаж байгтун, — та нар Түүн рүү эргэж очих болой”.

	17(18). Хэрэвзээ та нар үүнийг худал үг гэж үзэх ахул, яах вэ  дээ, та нараас өмнө аж төрж асан үе үеийн ард түмэн ч бас тэгж үзэж асан шүү дээ, — элч бол зөвхөн яруу тод уламжлах үүрэг бүхий болой.

	18(19). Аллах анхныхыг бүтээж, дараа нь түүнийгээ үгүй хийгээд дахин шинээр бүтээж буйг тэд үнэхээр эс харна гэж үү; Чинхүү хэмээвээс, Эзэнтэнд энэ бол нэн хялбар бөлгөө!

	19(20). Хэлэгтүн: “Газар дээгүүр явж харагтун: Аллах анхныхныгаа бүтээсэн лүгээ адил эцсийнхийг бас бүтээмүй, — чинхүү хэмээвээс, Аллах алив юмыг эрхшээн чадмуй!

	20(21). Тэр бээр Өөрийн таалснаар гэсгээх буюу өршөөмүй,  — та бүхнийг зөвхөн Түүн рүү эргүүлж авчрах болой.

	21(22). Тэнгэр, газрын хаана ч та нар аливааг эвдэж эс чадмуй. Та нарт Аллахаас өөр ивээгч хийгээд туслагч үгүй болой”.

	22(23). Аллахын билэгдэлд үл итгэж, Түүнтэй уулзахыг үгүйсгэгчид Эзэнтний энэрлийг олох тухайд цөхрөнгөө баржухуй, — тэд хатуу бөгөөд зовлонт гэсгээлд унамуй!

	23(24). (Ибрахимын) ард түмэн ердөө ийн хариулсан бөлгөө: “Та нар түүнийг алах буюу шатаагтун!” Тэгээд Аллах түүнийг галаас аварсан болой. Чинхүү хэмээвээс, энд сүсэгтэн хүмүүст зориулсан билэгдэл буй болой.

	24(25). Тэгээд тэр хэлрүүн: “Та нар энэ яваа насныхаа ая талыг хичээж, Аллахтай эн зэрэгцүүлэн хиймэл бурхдыг хурайлах болжухуй. Хожим сэхээрэхүйн өдөр та нар бие биеийг үгүйсгэж, нэг нэгэндээ хараал хийх бөлгөө. Та нарын хоргодох газар чинь гал, та нарт хэн ч эс тусалмуй!”

	25(26). Тэгэхүй дор Лут түүнд итгэж ийн хэлжүхүй: “Би өөрийн Эзэнтэн рүү нүүж очмуй. Чинхүү хэмээвээс, Тэр бээр аугаа бөгөөд ухаан мэргэн буюу!”

	26(27). Тийнхүү Бид (Ибрахимд) Исхак, Йакуб хоёрыг хайрлаж, түүний үр удамд зөнч мэргэд хийгээд судрыг үндэслэж өгсөн болой; энэ насанд нь Бид түүнд шан хайрласан бөгөөд хойд насандаа тэр буянтнуудын дунд байх нь гарцаагүй буй за.

	27(28). Лутыг (Бид ард түмэн рүү нь илгээсэн бөгөөд) тэр бээр ард түмэндээ ийн хэлжүхүй: “Чинхүү хэмээвээс, үүнээс урьд хожид нэг ч ертөнцөс эс үйлдэж асан бузар муухайг та нар үйлдэж баймуй. 

	28(29). Та нар (хуял тачаалдаа автан) үнэхээр эр хүн рүү очиж байна гэж үү? Та нар их замд зоргоороо авиргүйтэж тэгээд өөрсдийн хурал дээр (шүүхдээ) ёсон бусыг үйлдэж байгаа юм уу?” Ард түмэн нь ердөө ийн хариулсан бөлгөө: “Чи үнэн юм ярьж байгаа ахул Аллахын гэсгээлээр биднийг нэрвүүлэгтүн!”

	29(30). Тэр хэлрүүн: “Аяа, Эзэнтэн минь, завхай ард түмнээс намайг аварч тусал!”

	30(31). Манай элч нарыг (сахиус нарыг) сайхан мэдээтэй Ибрахим дээр ирэхүйд тэд нар өгүүлрүүн: “Энэ суурины оршин суугчдыг Бид хөнөөмүй, — чинхүү хэмээвээс, тэд нүгэлдээ баригджухуй”.

	31(32). Тэр хэлрүүн: “Лут тэнд байгаа шүү дээ!” Тэд хэлрүүн: “Тэнд хэн хэн байгааг Бид илүү мэдмүй. Бид түүнийг тэндээ үлдэх ёстой эхнэрээс нь бусад гэр бүлийнхэнтэй нь хамт авармуй”.

	32(33). Манай элч нарыг Лут дээр ирэхүйд тэр бээр тэдний төлөөнөө (санаа зовон) гуньж, тэдний өмнө (тэднийг хамгаалах) хүчгүйгээ мэдэрвэй. Тэд нар хэлрүүн: “Чи бүү аюугтун, бүү гунигтун! Бид чамайг үлдэх ёстой эхнэрээс чинь бусад гэр бүлийнхэнтэй чинь хамт авармуй.

	33(34). Эдгээр суурины оршин суугчид завхай байсны учир Бид тэдний дээрээс тэнгэрийн цааз буулгамуй”. 

	34(35). Бид энэ бүхнээс ухаалаг хүмүүст яруу тод билэгдэл үлдээсэн болой.

	35(36). Бид Мадйаныхан руу тэдний дүү Шу’айбыг илгээсэн бөгөөд тэр бээр ийн хэлжүхүй: “Аяа, ард түмэн минь ээ, Аллахыг шүтэгтүн! Сүүлчийн өдрөөс аюугтун, газар дээр нүгэл, самуун бүү таригтун!”

	36(37). Хэдий ийм ч тэд нар түүнийг худалч хэмээн үзсэний учир Эзэнтний цээрт нэрвүүлжүхүй. Ердөө (маргааш) өглөө нь тэд гэр гэртээ хиар цохиулан хөсөр хэвтэж асан бөлгөө.

	37(38). Мөн (ийм нүглийн учир) Бид Адынхан хийгээд Самудын хүмүүсийг цээрлүүлбэй. Тэдний орон байрны (тууриас тэдгээр ард түмний хувь заяа) та нарт тодорхой буй за. Шулам тэдний үйлийг чимэглэж, замыг нь алдуулжухуй, — уул нь тэд хэчнээн ухаалаг, хэчнээн хэрсүү асан билээ!

	38(39). К’арун, Фараон, Хаман нарыг (Бид бас цээрлүүлбэй). Муса тэдэн дээр ирэхүйд тэд газар дээрээ ихэмсэглэн бардамнасан боловч Биднээс өрсөж чадаагүй болой.

	39(40). Бид тэднийг хийсэн нүглийнх төлөө бүгдийг нь гэсгээсэн болой. Зарим дээр нь чулуун мөндөр буулгаж, заримыг нь муу ёрын орь дуугаар нэрвэж, заримыг нь газраар залгиулж, заримыг нь усанд живүүлсэн бөлгөө. Тэдэнтэй хэрцгий догшин харьцсан нь Аллах бус, тэд өөрсдийгөө хорлон гомдоосон бөлгөө.

	40(41). Аллахаас гадуур өөр туслагчийг хурайлагсад өөртөө оромж барьсан аалз лугаа адил бөлгөө, — тэгвэл аалзныхаас хэврэг оромж гэж бий сэн бил үү! Аяа, тэд нар мэддэг сэн ч болоосой!

	41(42). Чинхүү хэмээвээс, тэд нарын Аллахаас гадуур хурайлан дуудагсдын тухай Тэр бээр бүхнийг мэдмүй. Чинхүү хэмээвээс, Тэр бээр хүчирхэг бөгөөд ухаан мэргэн буюу!

	42(43). Энэ бол хүмүүст Бидний санамжлуулж буй хэдэн шад үлгэр бөгөөд гагцхүү учир мэдэгсэд л тэдгээрийг тусгаж авдаг бөлгөө. 

	43(44). Аллах тэнгэрийн мандал хийгээд газрыг чин үнэнээр бүтээжүхүй; чинхүү хэмээвээс, энд сүсэгтэн нарт зориулсан билэгдэл буй болой.

	44(45). Чи дээдийн бичгээс сэнхэрсэн юмаа тэдэнд уншиж өгөгтүн, мөргөлөө ёсчлон үйлдэгтүн, — мөргөл бол бузар хийгээд ичгүүрт явдлаас хамгаална шүү дээ. Бас Аллахыг сүсэглэн дурсах нь илүү аугаа, Тэр бээр та нарын юу хийж бүхийг бүрнээ мэдмүй.

	45(46). Тэдний шударгуу  бусчуудаас гадна гагцхүү эрхбиш илүү сайнаар бус бол та нар дээдийн бичгийг эзэмдэгч нартай бүү арцалдан маргагтун, — тэгээд хэлэгтүн: “Бид бидэнд болоод та нарт хайрласан юманд сүсэглэмүй. Манай Бурхан, танай Бурхан, чинхүү хэмээвээс, гагц, бид гагц Түүний эрхшээлд ормуй”.

	46(47). Бид ийнхүү чамд судар хайрласан бөгөөд Бидний судар хайрласан хүмүүс түүнийг шүтмүй; эдгээрийн (арабчуудын) дотор ч түүнийг шүтэгсэд буй болой, — гагцхүү буруу номтнууд л Манай билэгдлийг үгүйсгэмүй!

	47(48). Чи түүнээс өмнө нэг ч дээдийн бичиг уншаагүй, өөрийн гараар нэг ч (үсэг) бичээгүй асан, тиймгүй сэн бол түүнийг худал үг хэмээгсэд эргэлзээнд орох сон билээ.

	48(49). Тийм ээ, энэ бол, чинхүү хэмээвээс, танин мэдэхүйн авьяас заяасан хүмүүст сэтгэлийн яруу тод билэгдэл болой. Бидний билэгдэлийг зөвхөн гэм нүгэлтнүүд няцаадаг болой. 

	49(50). Хэдий тийм ч тэд хэлрүүн: “Хэрэвзээ түүнд чиний Эзэнтнээс билэгдэл хайрласан асан бол ч!” Хэлэгтүн: “Билэгдэл гагцхүү Аллахын эрх мэдэлд байдаг бөгөөд би бол зөвхөн яруу тод ятган сэнхрүүлэгч болой”.

	50(51). Чамд Бид дээдийн бичиг хайрлаж, чи тэдэнд түүнийг уншиж өгч байгаа нь тэдний хувьд багадлаа гэж үү дээ? Чинхүү хэмээвээс, энэ бол сүсэглэсэн хүмүүнд (үзүүлж буй) Эзэнтний энэрэл хайр, сургаал буюу!

	51(52). Хэлэгтүн: “Аллах та, бидний хооронд гэрч болохоос илүү яах вэ . 

	52. Тэр бээр тэнгэр, газарт ахуй бүхнийг мэдмүй. Харин Бурханаас няцаж, худал үгэнд сүсэглэгсэд (хүнд) хохирол амсмуй”.

	53(53). Тэд гэсгээлийн тухайд чамайг яаруулж буй, хэрэвзээ товлосон хязгаар үгүй сэн бол Эзэнтний цээр тэднийг хэдийн нэрвэх сэн, — тэр цээр тэднийг мэдээ ч үгүй, хүлээгээ ч үгүй байхад гэнэт ирмүй.

	54(54). Тэд чамайг гэсгээлээ (үзүүлэхийг) яаруулан буй, гэтэл үл сүсэглэгсдийн эргэн тойронд халуун там хүрээгээ битүүлж байна шүү дээ!

	55(55). (Эзэнтний) цээр тэдний толгой дээрээс буюу хөл доороос нэрвэх тэр өдөр Тэр бээр тэдэнд ийн хэлмүй: “Үйлийн үрээ амсацгаагтун!”

	56(56). Аяа, Миний сүсэгтэн олон боол нар аа! Миний газар та нарт цэлгэр болой, та нар Намайг шүтэгтүн!

	57(57). Алив хүмүүн үхлийг амсдаг шүү дээ, тиймийн учир та нар Бидэн дээр эргэж ирцгээмүй.

	58(58). Сүсэглэн шүтэж, буян үйлдэгсдийг Бид диваажинд оруулж, доогуур нь гол урссан уулын харшид байрлуулмуй. Тэд нар тэнд эгнэгт оршмуй, — сайн үйлстний сайхан шагнал тэр буюу, — 

	59(59). (Алив зовлонг) хатамжин тэсэж, гагцхүү Эзэнтэндээ найдлага тавигч (сайн үйлстний).

	60(60). Газар дэлхийд хоолоо олж идэж эс чадах хэчнээн амьтан буй сан билээ, Аллах тэднийг хийгээд та нарыг хоолломуй: Тэр бээр бүхнийг сонсдог, бүхнийг мэддэг бөлгөө.

	61(61). Хэрэвзээ чи тэднээс: “Тэнгэр, газрыг хэн бүтээсэн бэ, нар, сарыг хэн та нарын хэрэгцээнд зориулж эрхшээсэн вэ?” хэмээн асуух аваас тэд: “Аллах!” гэж хариулах нь эргэлзээ үгүй, — тийм атал тэд юунд ингэтлээ хууртана вэ!

	62(62). Аллах Өөрийн боол нараас хэн болгоосныхоо хувийг нэмэгдүүлэх буюу хэмжээг тохируулан хуваарилж өгдөг болой, — чинхүү хэмээвээс, Аллах алив юмыг мэдэх бөлгөө.

	63(63). Хэрэвзээ чи тэднээс: “Газрыг хөсрийтөн үхэж бүхийд хэн тэнгэрээс хур буулгаж түүнийг амилуулсан бэ?” гэж асууваас тэд: “Аллах!” хэмээн хариулах нь эргэлзээ үгүй болой. Хэлэгтүн: “Аллахыг шагшин магтмуу!” Гэвч тэдний олонх нь үл ухаарах бөлгөө.

	64(64). Энэ яваа нас бол хөнгөн зугаа, тоглоом төдий бөгөөд гагцхүү хожмын ертөнцийн гэрт л жинхэнэ амьдрал байх буюу. Аяа, хэрэвзээ тэд нар энэ тухай мэддэг сэн бол ч!

	65(65). Тэд нар хөлөг онгоцоор сэлж явахдаа Аллахыг хурайлан дуудаж, Түүнд чин сүсэглэхээ амладаг ажгуу. Харин Тэр бээр тэднийг авран эх газар гаргахуйд, харахгүй юү, нөгөөдүүл чинь Түүнд хань бологсдыг зохиож,

	66(66). Манай хишгийг үл ачлан, (хорвоогийн явдлын) эрхшээлд автмуй. Гэвч тэд нар удахгүй мэднэ ээ, гайгүй!

	67(67). Бид ариун хүрээг (Меккаг) аюулгүй болгосон авч, түүний ойр хавийн хүмүүс халдан булааж буйг тэд харахгүй байна уу? Тэд Аллахын энэрлийн оронд худал юманд сүсэглэх юм гэж үү?

	68(68). Аллахыг гүжирдэн гүтгэгч буюу чин үнэн нүүрлэн ирээд ахуйд түүнийг няцаагчаас илүү нүгэлтэн гэж байх уу? Нүгэлтнүүдийн оромж халуун там арай биш юм биш биз дээ?

	69(69). Харин Бидний төлөө хичээнгүйлэгсдийг Бид Манай замаар залмуй, — Аллах, чинхүү хэмээвээс, гагцхүү буян үйлдэгсэдтэй хамт шүү дээ!

РОМЧУУД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Алеф-Лям-Мим. (2). Дорнод ромчууд

	2(3). ойрын нутагт ялагдвай. Гэвч тэднийг ялсны дараа 

	3(4). хэдхэн жилд ялагчид өөрсдөө ялагдах болой, — урьд байсан, эдүгээ буй, хожим болох лугаа адил алив бүхний эрхшээл Аллахын эрхэнд буй бөлгөө. Тэр өдөр сүсэгтэн нар 

	4(5). Аллахын тусламжид хөхин баясмуй. Тэр бээр гагцхүү Өөрийн болгоон таалсанд тусаа хайрладаг билээ. Аллах, чинхүү хэмээвээс, аугаа бөгөөд машид нигүүлсэгч буюу!

	5(6). Аллахын тааллаар (энэ тохиомуй) — Аллах Өөрийн амлалтыг үл өөрчилмүй — гэвч олонх хүмүүн үл мэдмүй.

	6(7). Тэд нар зөвхөн энэ насанд харагдаж бүхийг мэдээд, хойд насаа үл тоомсорлодог бөлгөө. 

	7(8). Тэд өөрсдийнхөө тухай эргэцүүлэн бодсонгүй гэж үү: Аллах тэнгэр, газар хийгээд тэдгээрийн хооронд ахуй бүхнийг чин үнэнээр, тодорхой хугацаатай бүтээсэн бус уу? Гэтэл ямар олон хүмүүн өөрийг нь Бүтээгчтэйгээ уулзана гэдэгт эс итгэнэ вэ!

	8(9). Тэд нар газар дэлхийгээр явж, өөрсдөөс нь өмнө аж төрөгсөд яаж төгссөнийг хараагүй гэж үү? Урьд өмнө байгсад тэднээс хүчирхэг асан, бас газар дэлхийн хэвлийг тэднээс илүү онгилон эзэмшиж, хэрэн нутагласан билээ. Тэдэн дээр элч нар яруу тод билэгдэлтэй ирж асан шүү дээ, — тэдэнтэй хэрцгий догшин харьцсан нь Аллах бус, тэд өөрсдийгөө хорлон гомдоосон бөлгөө.

	9(10). Нүгэл үйлдэгсэд Аллахын билэгдлийг худал үг хэмээж түүнийг доог тохуу болгож асныхаа төлөө адгийн муугаар төгссөн ажгуу.

	10(11). Аллах анхны бүтээлээ үйлдэж, дараа нь дахин сэргээн бүтээдэг бөлгөө. Хожим та нар Түүн дээр эргэж очмуй.

	11(12). Муу үйл үйлдэж агсад цаг нэгэнт ирэх тэр өдөр цөхрөнгөө бармуй, — 

	12(13). Тэдэнд (Бурханд хань болгогсдынх нь) дотроос өмөөрөгч эс олдмуй, — тэд нөгөөдүүлдээ цаашид сүсэглэхээ болимуй.

	13(14). Нэгэнт цаг ирэх тэр өдөр тэднийг (чин сүсэгтэн, эс сүсэглэснээр нь) бүгдийг нь ялгах болой.

	14(15). Тэгэхүй цаг дор сүсэглэн буян үйлдэгсэд мөнхийн цэцэрлэгт цэнгэлийн манлайг олмуй.

	15(16). Харин эс сүсэглэхийн зэрэгцээ Манай билэгдлийг худал үг хэмээн хойд насандаа Бидэнтэй уулзана гэдэгт үл итгэгсэд цээр гэсгээлд нэрвүүлмүй.

	16(17). Тиймийн учир та нарыг үдшийн бүрий бүрхэх буюу өглөөний гэгээ гийгүүлэхийн алинд боловч Эзэнтнээ шагшин магтагтун!

	17(18). Та нар үдэш эртийн цагаар ч, их үд нөмрөн ирэхүйд ч Түүнийг тэнгэр хийгээд газарт шагшин магттугай!

	18(19). Тэр бээр үхсэнийг амилуулж, амьдыг зарлигдан үхүүлмүй. Газар хөсрийтөн үхэлд автахуйд Тэр бээр түүнийг амилуулдаг бөгөөд та нарыг ч тийнхүү сэхээрүүлмүй.

	19(20). Тэр бээр та нарыг чандруунаас бүтээж, тэгээд та нар хүмүүн болсон хойноо энэ гаригаар нэг тарсан нь Түүний билэгдлийн дагуу тийн буй болой.

	20(21). Тэр бээр та нарын төлөө өөрсдөөс чинь та нарт гэргий ханийг бүтээж, түүнтэй ханилан аж төрүүлэхийн учир та нарыг амрагийн сэтгэл, энэрэл хайраар гагнасан нь Түүний билэгдлийн дагуу тийн буй бөлгөө. Чинхүү хэмээвээс, энд эргэцүүлэн бодогсдод зориулсан билэгдэл буй болой.

	21(22). Тэр бээр тэнгэр, газрыг бүтээж, та нарыг хэл хийгээд (арьсны) өнгөөр чинь ялгаж өгсөн нь Түүний билэгдлийн дагуу тийн буй бөлгөө. Чинхүү хэмээвээс, энд мэдлэг бүхийтэнд зориулсан билэгдэл буй болой.

	22(23). Та нарын дүн шөнийн нойр, үд дундын зүүрмэглэл хийгээд Эзэнтний өгөөмөр хишгийг хайх та нарын эрэл энэ тэр мөн Түүний билэгдлийн дагуу тийн буй бөлгөө. Чинхүү хэмээвээс, энд сонсохуйяа ухаарагчдад зориулсан билэгдэл буй болой.

	23(24). Тэр бээр та нарын (заримынх нь) айдас, (заримынх нь) горьдлогыг зөгнөн цахилгаан цахиулж, тэнгэрээс хур буулган хөсрийтөн үхэж буй газрыг амилуулж бүхий нь Түүний билэгдлийн дагуу тийн буй бөлгөө. Чинхүү хэмээвээс, энд ухаалагчуудад зориулсан билэгдэл буй болой.

	24(25). Тэнгэр хийгээд газар Түүний зарлиг ёсоор оршиж бүхий нь мөнхүү Түүний билэгдлийн дагуу тийн буй бөлгөө. Хожим Тэр бээр та нарыг газраас зарлан дуудахуйд та нар тэр ёсоор гарч ирэх буй за!

	25(26). Тэнгэр, газарт ахуй бүхэн гагцхүү Түүнд харьяалмуй; тийн алив бүхэн Түүний зоргыг дагамуй!

	26(27). Тэр бээр анхлан бүтээлийг үүсгэгч, тэгээд дараа нь дахин сэргээн бүтээгч, тэгэхүй нь Түүнд амархнаас амархан болой. Тэнгэр, газарт аливааг харьцуулахуйд дээдийн эрэмбэ гагцхүү Тэр буюу. Чинхүү хэмээвээс, Тэр бээр хүчирхэг бөгөөд ухаан мэргэн бөлгөө!

	27(28). Тэр бээр та нарт өөрсдөөс чинь жишиг гаргадаг болой: Бидний та нарт хайрласан өгөөмөр хишгээс ижил тэгш хуваачихмаар анд нөхөд та нарын баруун гарынхан дотор байна уу? Та нар тэднээс өөрсдөөсөө аюудаг лугаа адил аюудаг уу? Бид ухаалаг хүмүүст Өөрийн билэгдлийг ийнхүү тайлбарладаг бөлгөө! 

	28(29). Гэтэл сүсэггүйчүүд (юу үйлдэж буй тухайдаа) ямар ч ойлголтгүйгээр өөрсдийнхөө хүсэл шуналд хөтлөгдмүй, — Аллах нэгэнт замыг нь алдуулсан аваас хэн тэднийг залж чадах сан билээ? Тэдэнд туслагчид үгүй болой.

	29(30). Аллах бээр үнэн шашныг шүтэг хэмээн хүмүүн төрөлхтнийг бүтээсний учир чи бээр тэрхүү сүсэгт шашин руу нүүр юүгээн үнэнчээр харуулагтун. Аллахын бүтээл үл хувирмуй; энэхүү сүсэг дор зөв зам мөр буй, гэвч хүмүүний олонх нь үл мэдмүй!

	30(31). (Гэмшин) Түүнд хандахын цагт Түүний хилэнгээс аюугтун, мөргөлөө цаг тухайд нь ёсоор үйлдэгтүн, Түүнийг шүтэхийн зэрэгцээ, 

	31(32). шашин шүтлэгээ бүлэг болгон хувааж, дор бүрдээ түүндээ сэтгэл ханагсад лугаа адил бусад бурхдыг бүү хурайлагтун.

	32(33). Хүмүүс зовлонд нэрвэгдэхийн цагт гэмшин Эзэнтнээ хурайлан дуудаж, Түүн рүү нүүр юүгээн харуулдаг ажгуу. Тэгээд Эзэнтэн нь өгөөмөр хишгээ хайрлан хүртээхүйд нэг мэдсэн чинь зарим нь Түүнд хань зохиодог бөлгөө.

	33(34). Бидний хайр хишгийн хариуд эс ачлах сэтгэлийг харуулж буй нь тэр буюу. Амтархан цэнгэцгээгтүн, хожим та нар мэднэ ээ, гайгүй!

	34(35). Бурханы хажуугаар хэн нэгнийг хурайлан дуудахыг болгоосон эрх мэдлийг Бид тэдэнд олгосон сон бил үү?

	35(36). Бид хүмүүст Өөрийн хишгийн амтыг мэдүүлэхүйд тэд ихэд хөхин баясаж хүртдэг болой; гэтэл тэднийг хийсэн үйлийнх нь төлөө зовлон шүргэхүйд тэд цөхрөлд автмуй!

	36(37). Аллах Өөрийн хэн таалан болгоосонд хувийг нь нэмэгдүүлэх буюу зохих хэмжээгээр хайрладгийг тэд нар үнэхээр харахгүй байна гэж үү? Чинхүү хэмээвээс, энд сүсэгтэнд зориулсан билэгдэл буй болой.

	37(38). Төрөл төрөгсдөдөө, мөн ядуус хийгээд аян замынханд оногдох хувийг нь өгөгтүн, — Аллахын нигуурыг үзэх хэмээн чарамхийгсдэд энэ бол хамгаас чухаг буюу. Гагцхүү тэд цэнгэлийг эдэлмүй.

	38(39). Та нар бусдаас ашиг хүүлэхээр юм өгч буй ахул тэр чинь Бурхантай уулзахын цагт та нарт ашиг эс нэммүй. Харин Аллахын нигуурыг харахын учир ариуслын өглөг өгсөн аваас тэр чинь хоёр дахин үржих бөлгөө.

	39(40). Аллах бол та нарыг бүтээгч, амьдрал ахуйн хэрэгцээт зүйлийг чинь хайрлагч бөгөөд дараа нь Тэр бээр зарлиг буулган та нарыг үхүүлж, бас дараа нь та нарыг сэхээрүүлдэг болой. Тэгвэл та нарын зохиомол шүтээнүүдийн дотроос энэ бүхнээс юухныг ч атугай чадах хэн нэгэн байна уу? Аллахыг шагшин магтмуу! Түүнд хань болгон зохиогсдоос Тэр бээр эгнэшгүй дээдлэг бөлгөө!

	40(41). Гардан үйлдсэн (муу) үйлийн хорноос нь тэдэнд амсуулахын учир, тэднийг гэмшин Аллахад хандаж магад хэмээн газар дэлхий хийгээд тэнгис далай дээр нүгэл хилэнц үржин өсвэй. 

	41(42). Хэлэгтүн: “Газар дэлхийгээр явж, та нараас өмнө аж төрөгсөд яаж төгссөнийг харагтун, — тэдний олонх нь олон бурхантан асан бөлгөө!

	42(43). Тиймийн учир эргэж буцаахын авралгүй тэр нэгэн өдөр Аллахын айлдвараар газар дээр бууж ирэхээс өмнө чи зөв шашин руу нүүр юүгээн харуулагтун. Тэр өдөр тэд нар (нүгэлтэй, нүгэлгүйгээрээ) хуваагдах болой.

	43(44). Үл сүсэглэгсэд үл сүсэглэснийхээ нүглийг эдэлж, буян үйлдэгсэд (цэнгэлт) бууриа өөрөө засмуй,

	44(45). Сүсэглэн буян үйлдэгсэд Түүний өгөөмөр хишгээс хүртэхийн учир (бууриа тийн засмуй), — харин нүгэлтэн нарыг Тэр бээр үл таалдаг бөлгөө.

	45(46). Тэр бээр та нарт энэрэл хайраа хүртээхийн учир, зарлиг ёсоор нь хөлөг онгоц сэлэн явахын учир, та нараар хайр хишгээ хайлгаж Өөртөө талархалтай байлгахын учир та нарт баярт мэдээг салхиар илгээж бүхий нь Түүний билэгдлийн дагуу тийн буй бөлгөө.

	46(47). Бид та нараас өмнө ч элч нарыг ард түмэн рүү нь илгээж асан бөгөөд тэд нар яруу тод билэгдэлтэй тэдэн дээр очиж байсан болой. Тэгээд Бид нүгэл хилэнц таригсдыг гэсгээн шийтгэсэн буй, харин сүсэгтэн нарыг өмгөөлөх нь бас Бидний үүрэг асан болой.

	47(48). Аллах бол салхийг илгээгч, тэрхүү салхи үүлийг хөөрөгдөх бөгөөд Тэр бээр Өөрийн тааллаар үүлийг тэнгэрээр тараан дэлгэхүйд завсраас нь бороо орохыг тийнхүү та нар хардаг бөлгөө. Тэр бээр Өөрийн таалсан боол нартаа бороо илгээхийн цагт тэд нар нь үнэнхүү хөхин баясдаг билээ л!

	48(49). Тэд бороо орохоос өмнө уул нь цөхрөнгөө барж асан шүү дээ.

	49(50). Аллахын энэрэл хайрын ул мөрийг хараач: газрыг хөсрийтөн үхэж ахуйд яаж Тэр бээр сэргээж байна даа! Тэр бээр үхэгсдийг мөн ийнхүү амилуулах бөлгөө, — Тэр бээр аливааг эрхшээгч шүү дээ!

	50(51). Гэтэл Бид тэдэнд (халуун) салхи илгээх аваас тэд тариа ногоо нь шарлан хуйхлагдахыг үзэх болой. Тийм атал тэд үл сүсэглэсэн чигээрээ хоцордог буй за.

	51(52). Үхэгсдийг чи хэчнээн албадавч тэдэнд юм сонсгож эс чадмуй, бас чамаас нүүр буруулан одогч дүлий толгойтуудад чи өөрийн хурайг албадан сонсгож эс чадмуй.

	52(53). Чи сохрыг төөрөгдлөөс гарган шулуун замд оруулж эс чадах болой. Чи гагцхүү Манай билэгдэлд сүсэглэж, Манай эрхшээлд орогсдыг л албадан сонсгож чадах болой.

	53(54). Аллах бол та нарыг чадал тэнхээгүй байдлаар бүтээгч бөгөөд дараа нь та нарыг тамиржуулан бялдаржуулж, тэгснээ дахин сульдааж, (үсийг) бууралтуулдаг болой. Тэр бээр таалсан бүхнээ бүтээмүй, — Тэр бээр мэдэгч бөгөөд хүчирхэг бөлгөө!

	54(55). Цаг нь ирэх тэр өдөр нүгэлтнүүд (булшинд) ганц цагаас ч илүү байгаагүй хэмээн, 

	55. тангараг тавихад бэлэн байдаг буй за, — тэд тэгтлээ хууртсан байдаг ажгуу.

	56(56). Гэвч танин мэдэхүй хийгээд сүсгийн хишиг хүртэгсэд (тэдэнд) ийн хэлмүй: “Та нар тэнд Эзэнтний судрын товлосон дагуу сэхээрэхүйн өдрийг хүртэл байсан бөлгөө. Нөгөө сэхээрэхүйн өдөр нь ингээд ирчихсэн байхад та нар мэдэхгүй л байгаа шүү дээ!”

	57(57). Тэр өдөр нүгэлтнүүд өөрсдийгөө яаж ч зөвтгөөд тусыг эс олмуй, тэдэнд ямар ч өршөөл үгүй болой.

	58(58). Эл Коран сударт Бид хүмүүст зориулан янз бүрийн утга санаа бүхий шад үлгэрүүдийг оруулсан болой. Гэвч чи тэдэн дээр билэгдэлтэй ирэх аваас үл сүсэглэгсэд нь “Энэ бүхэн бол ердөө л хоосон (ов мэх)!”гэж хэлэх нь гарцаагүй шүү!

	59(59). Ухаан бодолгүйчүүдийн зүрх сэтгэлийг Аллах ийнхүү битүүмжилдэг буюу.

	60(60). Тэсвэр хатуужилтай байгтун, — Аллахын амлалт чин үнэн шүү дээ. Элдвээр эргэлзэгчид чиний сэтгэлийн хатыг бүү гуйвуулаг!

	



	

31
ЛУКМАН

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Алеф-Лям-Мим. (2). Энэ бол мэргэн судрын билэгдэл, 

	2(3). буян үйлдэгч хэн бүхний хувьд зам мөрийг гийгүүлэгч бөгөөд энэрэл хайр бөлгөө, 

	3(4). бас мөргөлөө цаг ёсоор үйлдэж, хойд насанд итгэн ариуслын өглөг өгөгсдийн хувьд (тийм бөлгөө).

	4(5). Тэд нар Бурханы шулуун замаар замнаж буй, — гагцхүү тэд л Эзэнтний цэнгэлт хишгийг хүртмүй.

	5(6). Ямар ч мэдлэггүй хэр нь хүмүүсийг Эзэнтний зам мөрөөс зувчуулж, түүнийгээ зугаа болгохын тулд ховсор хоосон яриаг худалдан авагчид хүмүүсийн дунд байдаг болой. Тэднийг доромж гэсгээл хүлээж баймуй.

	6(7). Түүнд Манай билэгдлийг уншиж өгөхүйд тэр бээр түүнийг сонсоогүй юм шиг, чих нь таг бөглөөтэй мэт ихэмсэглэн нүүр буруулдаг болой. Түүнийг зовлонт гэсгээл хүлээж буйг хэлж чихийг нь алт болгогтун!

	7(8). Сүсэглэн буян үйлдэгсдийн хувьд бол цэнгэлийн манлайг (эдлэх) цэцэрлэг буй.

	8(9). Тэд тэнд Аллахын чин үнэнээс амласан ёсоор эгнэгт оршмуй. Тэр бээр ухаан мэргэн бөгөөд хүчирхэг бөлгөө!

	9(10). Тэр бээр тэнгэрийг харагдах тулгуур үгүйгээр бүтээж, та нартай хамт эс дайвуулахын учир бат бэх суурилсан уулсыг газар дээр хаяж, тэнд алив амьтдыг тараан түгээсэн болой. Бид тэнгэрээс бороо аадарлуулж, түүгээрээ буянт төрөл зүйлийг хос хосоор нь ургуулан үржүүлмүй.

	10(11). Энэ бүхэн бол Аллахын бүтээл буй за. Тэгвэл Бурханаас бусад нь юу бүтээснийг надад үзүүлтүгэй, — буруу номтнууд, чинхүү хэмээвээс, илэрхий төөрөлдөж баймуй!

	11(12). Бид бүр түрүүн Лукманд мэргэн ухаан хайрласан болой: “Аллахыг талархагтун! Эзэнтэнд талархагч бол өөрийн сэтгэлийн ариуслын төлөө Түүнд талархаж буй, харин Түүнд үл талархагчийг (бол яая гэхэв!) Чинхүү хэмээвээс, Аллах алив хэрэгцээнээс ангид бөгөөд алдар яруу төгс бөлгөө!

	12(13). Лукман нэгэнтээ хүүгээ ятган сэнхрүүлж ийн өгүүлрүүн: “Аяа, хүү минь! Чи Аллахад хань хэзээ ч бүү зохиож бай, олон бурхант ёс гэдэг чинь асар их нүгэл бөгөөд муу ёрын явдал шүү дээ”.

	13(14). Бид хүмүүнд эцэг эхдээ (санаа тавьж байхыг) гэрээс болгосон билээ, — эх нь дарамт дээр дарамт болгон байж түүнийг хэвлийдээ тээдэг бөгөөд хоёр жилийн турш хөхнөөсөө үл салгамуй: “Надад талархагтун! Тэгээд өөрийн эцэг эхийг хүндлэгтүн.” Чиний буцах зам Над руу хөтлөн ирмүй.

	14(15). Цаадуул чинь чиний мэдэхгүй юмыг шахаж, Надад хань зохиолгох хэмээн зүтгэн шавдуулах аваас тэдний үгэнд бүү орогтун. Гэхдээ энэ хорвоод тэдэнтэй сайн үйлийг хамтран хийгтүн, чин сэтгэлээсээ Над руу нүүр юүгээн харуулагсдын замаар замнагтун, — хожим та нар бүгдээрээ зөвхөн Над руу эргэж ирнэ шүү дээ. Тэр цагт Би та нарын юу үйлдэж асны хамаг учрыг мэдэгдмүй.

	15(16). “Аяа, хүү минь! Гичийн үрийн чинээ юмыг хадан цохион дотор, эсвэл энгүй тэнгэрт юм уу газрын гүнд нуусан байлаа ч Аллах түүнийг гаргаж ирж чадмуй. Чинхүү хэмээвээс, Аллах ахуй бүхнийг мэдэх бөлгөө!

	16(17). Аяа, хүү минь! Мөргөлөө цагаар нь ёсчлон үйлд, хүмүүсийг буян үйлдэхийг уриал, муу үйлээс сэрэмжлүүл, өөрт ноогдсон аливааг тэвчээртэй хүлээн хүлцэж бай, — энэ бол үйлсэд хэрэгтэй хатамж болой.

	17(18). Хүнд бүү дээрэлхэн хийрхэгтүн, газар дээр (аж төрж) явахдаа бүү ихэмсэглэж бардамнагтун. Чинхүү хэмээвээс, Аллах онгироо бардамчуудыг эс таалдаг бөлгөө.

	18(19). Явдал гишгэдлээ тааруулахыг хичээ, дуугаа (зохих ёсоор) намсгаж бай, — хамгийн муухай дуу бол (тэнэг) илжигний янцгаалт гэдэг нь мэдээж шүү дээ”.

	19(20). Аллах газар, тэнгэрт буй бүхнийг та нарын хэрэгцээнд зориулж, ил болоод далдаар та нарт энэрэл хайраа хүртээснийг та нар үнэхээр харахгүй байна гэж үү? Тийм атал ямар ч мэдлэггүй, зам мөрийг гийгүүлэгчгүй, гэгээн сударгүй хэр нь Аллахын тухай арцалдан маргагсад хүмүүсийн дунд байдаг болой.

	20(21). Тэдэнд “Аллахын та нарт хайрласны мөрөөр замнагтун!” гэж хэлэхүйд тэд хариулруун: “Үгүй чиш! Бид өвөг дээдсийнхээ өвөөс олсон итгэл сүсгийг дагамуй”. Үүнийх нь төлөө шулам тэднийг тамын гэсгээл рүү дуудсан ч тэгэх юм гэж үү дээ?

	21(22). Аллах руу нүүр юүгээн бүрмөсөн харуулж, буянт үйл үйлдэгсэд, чинхүү хэмээвээс, найдвартай тулгууртай болж буй нь тэр бөлгөө, — аливаа юмны төгсгөл Аллахад харьяалдаг шүү дээ!

	22(23). Харин үл сүсэглэгчийн тухайд гэвэл түүний эс сүсэглэж бүхийд чи бүү гутрагтун, — тэд нар чинь ч Бидэн дээр эргэж ирнэ шүү дээ. Тэгэхүйд тэдний юу үйлдэж асныг Бид мэдээлмүй, — Аллах тэдний цээжинд юу байгааг мэдэх билээ!

	23(24). Бид тэдэнд (газар дээр) ахархан хугацаагаар амьдран цэнгэх боломж олгоод дараа нь Бид тэднийг нэрвэмүй.

	24(25). Хэрэвзээ чи тэднээс “Хэн газар, тэнгэрийг бүтээсэн бэ?” гэж асуувал тэд “Аллах!” гэж хариулах нь гарцаагүй. “Аллахыг шагшин магтмуу!” гэж (тэдэнд) хэлэгтүн — гэвч тэдний олонх нь мэддэггүй болой!

	25(26). Тэнгэр хийгээд газарт ахуй бүхэн Аллахад харьяалагдмуй. Чинхүү хэмээвээс, Аллах алив хэрэгцээнээс ангид бөгөөд алдар яруу төгс бөлгөө!

	26(27). Газар дэлхийд буй бүх мод (Аллахын айлдварыг тэмдэглэхийн учир) өдөн үзэг болчихлоо гэхэд, далай тэнгис (бэх болчихлоо гэхэд), дээр нь долоон тийм далай тэнгис урсан нэмэгдлээ гэхэд Аллахын айлдвар дундарна гэж үгүй болой. Чинхүү хэмээвээс, Аллах аугаа бөгөөд ухаан мэргэн буюу!

	27(28). Та бүхнийг бүтээх хийгээд сэхээрүүлэх нь Түүний хувьд нэгэн хүмүүнийг тэгэх лүгээ адил (хялбар) бөлгөө. Чинхүү хэмээвээс, Аллах сонсооч бөгөөд хараач буюу!

	28(29). Аллах яаж шөнийг өдөр болгож, өдрийг шөнө болгож бүхийг чи үнэхээр харахгүй байна гэж үү; Тэр бээр нар, сарны хөдөлгөөнийг яаж захирч, аль аль нь Түүний товлосон хугацааны хязгаар луу яаж явж бүхийг, бас та нарын хийж буй бүхэн Түүнд илэрхий байгааг чи эс харна уу?

	29(30). Энэ бол зөвхөн Аллах Чин үнэн мөний учир тийм буй бөлгөө. Харин Түүнээс гадуур та нарын шүтэгсэд бол худал зүйл, энэ нь зөвхөн Аллах тэнгэрлэг бөгөөд хязгааргүй аугаа учир тийн буй болой.

	30(31). Хөлөг онгоц Аллахын билэгдлийг та нарт үзүүлэхийн учир Түүний тааллаар далай тэнгисээр сэлж явааг чи хараагүй гэж үү? Чинхүү хэмээвээс, энд тэвчээртэн хийгээд ачийг санагчдад зориулсан билэгдэл буй болой.

	31(32). Хуйларсан догшин давлагаа тэднийг нөмрөн авахуйд тэд цөхрөнгөө баран Бурханыг хурайлж, сүсэг юүгээн сахихаа үнэн санаанаасаа батлан өгүүлдэг болой. Эзэнтэн тэднийг хуурай газар гарган аврахуйд тэдний дунд (мөргөхөөс) түдгэлзэгчид заавал баймуй. Гэтэл Манай билэгдлийг гагцхүү урван тэрслэгч хийгээд нүгэлтэн нар л үгүйсгэдэг бөлгөө!

	32(33). Аяа, хүмүүс ээ! Эзэнтнийхээ хилэнгээс аюугтун, эцэг нь хүүдээ юугаар ч тус болж эс чадах, хүү нь бас эцэгтээ нэмэр болж эс чадах тэр өдрөөс эмээгтүн, — 

	33.Чинхүү хэмээвээс, Аллахын амлалт чин үнэн буюу! Тиймийн учир энэ насны амьдралд бүү хууртагтун. Хорхой хүргэгч шулмын Аллахын тухай муулах юманд бүү хууртагтун.

	34(34). Цагийн тухайд гагцхүү Аллах мэдмүй, гагцхүү Тэр бээр та нарт тэнгэрээс бороо оруулмуй, (эмэгчний) хэвлийд юу буйг гагцхүү Тэр мэдмүй; маргааш өөрт нь юу тохиохыг, аль нутагт үхэх ёстойг нэг ч хүмүүн үл мэдмүй. Чинхүү хэмээвээс, Аллах хүртээлтэй бөгөөд бүхнийг мэдэгч бөлгөө!

	



	

32
СӨГДӨН МӨРГӨХҮЙ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Алеф-Лям-Мим. (2). Энэ судрын нандин нууцыг ертөнцсийн Эзэнтэн хайрласан гэдэгт, чинхүү хэмээвээс, ямар ч эргэлзээ үгүй болой.

	2(3). Эсвэл тэд ийн хэлрүүн: “Тэр бээр (Мухаммед) түүнийг санаанаасаа зохиожухуй!” Үгүй шүү! Энэ бол чиний Эзэнтнээс заяасан чин үнэн болой. Чамаас өмнө багш ирж байгаагүй хүмүүсийг зөв зам мөрөөр явуулахын учир чи түүгээр тэднийг ятган сэнхрүүлэх ёстой билээ.

	3(4). Аллах бол тэнгэр, газар хийгээд тэдгээрийн хооронд ахуй бүхнийг зургаа хоногт бүтээгээд дараа нь дээдийн сэнтийд залрагч бөлгөө. Та нарт Түүнээс өөр хамгаалагч хийгээд өмгөөлөгч үгүй буй за. Та нар (өнгөрсөн үеийнхнийхээ сургамжаас) эргэн санахад болохгүй нь юу сан билээ?

	4(5). Тэр бээр зарлигаа тэнгэрээс газар луу буулгадаг бөгөөд тэр нь дараа нь та нарын тоогоор мянган жилээр хэмжигдэх нэгэн өдөр Түүн рүү буцаж очдог болой.

	5(6). Тэр бээр ил, далд аливааг эрхшээгч, — яруу алдар төгс бөгөөд машид нигүүлсэгч болой.

	6(7). Тэр бээр бүтээсэн бүхнээ төгс төгөлдөр болгосон буй, хүмүүнийг шавраар эхлэн бүтээжүхүй.

	7(8). Тэгээд дараа нь адат шингэний дуслаар түүний үр удмыг сунгажухуй.

	8(9). Дараа нь Тэр бээр түүнийг төвшитгөн, хэмжээг тохируулаад Өөрийн сүнсээр үлээн тарнидаж, хараа, сонор болон зүрх сэтгэл хайрлажухуй. Гэвч та нар ачлах сэтгэлээр тун дульхан ажгуу!

	9(10). Тэд нар хэлрүүн: “Бид нарыг газарт үрэн таран болсон хойно дахиад шинэ маягаар бүтээх юм гэж үү дээ?”

	10. Тэд өөрсдийн Эзэнтэнтэй уулзана гэдэгт эс итгэдэг болой.

	11(11). Хэлэгтүн: “Та нарыг харгалзаж бүхий үхлийн сахиус үхсэн цагт чинь сүнсийг чинь эзэгнэн авмуй; дараа нь та нар Эзэнтэн дээрээ буцаж очмуй”.

	12(12). Нүгэлтнүүд Эзэнтнийхээ өмнө яаж толгой гудайж байдгийг чи харж чаддаг сан бол ч: “Эзэнтэн минь ээ, бид харж ч байсан, сонсож ч байсан, бидэнд буян үйлдэх боломж олгохын тулд биднийг буцаагаач, — бид одоо (Чиний зөнч мэргэдийн үг) чин үнэн байсанд сэтгэлийн угаас итгэж баймуй”.

	13(13). Хэрэвзээ Бид хүн болгоныг шулуун замаар залахаар таалсан ахул тийн залах асан болой, гэвч: “Би халуун тамыг хүмүүн хийгээд жиннээр хамтад нь дүүргэмүй!” хэмээсэн Миний үг хувиршгүй үнэн буюу. 

	14(14). Та нар энэ өдөртэй золгохоо умартсаныхаа шанг хүртэцгээгтүн! Одоо бол Бид та нарыг мартмуй, тарьж асан хэргийнхээ төлөөнөө эгүүрдийн гэсгээлийг эдэлцгээгтүн!

	15(15). Бидний билэгдлийг сонсохуй дор сөгдөн унаж, ихэмсэглэж бардамналгүй Аллахыг шагшин магтагсад л гагцхүү манай билэгдэлд итгэдэг бөлгөө.

	16(16). Тэд нар ор дэвсгэрээ орхин, аюух, найдах хослон өөрийн Бурханыг хурайлан дуудаж, Бидний хайрласан хишгээс харамгүй тараадаг амуй.

	17(17). Тэдний сайн үйл бүтээж бүхийн төлөө хэчнээн хишиг буян хараа юуг нь баясгахаар нуугдаж бүхийг тэдний хэн нь ч эс мэддэг болой.

	18(18). Тэгэхлээр Эзэнтэндээ сүсэглэгч, нүгэл таригч хоёр адилхан гэж үү? Үгүй ээ, тэд өчүүхэн ч адилгүй бөлгөө!

	19(19). Сүсэглэн буян үйлдэгсдэд диваажингийн цэцэрлэг суурьших нутаг нь болмуй, — тэдний сайн үйлсийнх нь эгүүрдийн шан тэр оромж болой.

	20(20). Завхайрч байгсдын оромж нь гал болмуй. Тэднийг тэндээс гарах гэж оролдох бүрийд тийш нь буцаан оруулж ийн хэлдэг болой: “Та нар худлаа гэж үзэж асан галын гэсгээлийг эдлэгтүн!” 

	21(21). (Гэхдээ урьдаар) аугаа гэсгээлээр нэрвэхийн өмнө гэмшиж Бидэн дээр эргэж ирэх боломж олгохын учир Бид тэдэнд энэ насных нь цээрийг эдлүүлмүй.

	22(22). Эзэнтний билэгдлийг сануулсаар атал түүнээс нүүр буруулагсдаас илүү нүгэлтэн гэж байх уу? Чинхүү хэмээвээс, Бид нүгэлтнүүдийг бүрэн төгс шийтгэмүй!

	23(23). Бид эхлээд Мусад судар өгсөн — түүнтэй уулзах тухайд бүү эргэлзэгтүн — тэгээд түүнийгээ Исраилын хөвгүүдэд зам мөрийг заагч болгосон бөлгөө.

	24(24). Тэгээд Манай билэгдэлд итгэл төгс бөгөөд тэвчээртэй байсных нь төлөө тэдний дотроос Бидний зарлиг ёсоор замыг заагч имам нарыг бүрдүүлсэн болой.

	25(25). Сэхээрэхүйн өдөр, чинхүү хэмээвээс, чиний Эзэнтэн тэд хоорондоо юугаар зөрж маргалдаж асныг хагалж өгмүй.

	26(26). (Израилын хөвгүүд) та нараас өмнө хэчнээн олон үеийнхнийг Бид хөнөөснийг, эдүгээ та нар тэдний хуучин нутагт оршин буйг (Муса) та нарт таниулаагүй юм гэж үү? Чинхүү хэмээвээс, энд тэдэнд зориулсан билэгдэл буй болой, — тэд үнэхээр үүнийг эс ухаарна гэж үү?

	27(27). Бид хуйхлагдсан газар дээр бороо оруулж, ногоо, тариа ургуулж буйг тэд харахгүй байна уу? Тэр газраас тэд өөрсдөө хооллож, мал нь идээшилж буй, тэд үүнийг үнэхээр харахгүй байна гэж үү?

	28(28). Тэгээд тэд нар хэлрүүн: “Та нар үнэнийг ярьж байгаа юм бол хэзээ тайлал нь ирэх юм бэ?”

	29(29). Хэлэгтүн: “Тайлагдах өдөр нүгэлтэн нарт тэдний сүсэг тус үл болмуй, тэдний хугацааг эс сунгамуй”.

	30(30). Тиймийн учир тэднээс нүүр буруулан хүлээгтүн, — тэд нар ч бас хүлээж байгаа шүү дээ!

	



	

33
ХОЛБООТНУУД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аяа, зөнч мэргэн минь ээ! Аллахаас аюугтун, хоёр нүүртэн хийгээд эс сүсэглэгсдийн үгэнд бүү орогтун, — Аллах (бүхнийг) мэдэгч бөгөөд ухаан мэргэн бөлгөө!

	2(2). Чи Эзэнтнийхээ ятган сэнхрүүлсэн мөрөөр явагтун, — Аллах та нарын юу хийж буйг бүрэн төгс мэднэ шүү дээ!

	3(3). Бас гагц Аллахад найдагтун, Аллах бол төгөлдөр ивэгч бөлгөө!

	4(4). Аллах нэг цээжинд хоёр зүрх эс байрлуулсан бөлгөө, бас та нарын (“ чи эхийн минь нуруу” хэмээн андгай тавьж) салах эхнэрийг чинь та нарт эх болгож заяагаагүй бөгөөд өргөмөл хөвгүүдийг чинь та нарын жинхэнэ хүү болгоогүй болой. Энэ бүхэн бол зөвхөн та нарын амнаас гарч буй үг. Харин Аллах бол чин үнэнийг айлдаж, зөв зам мөрөөр залмуй.

	5(5). Тэд нарыг (өргөмөл хөвгүүдээ) төрсөн эцгийнх нь нэрээр овоглон дуудагтун, тэгвээс Бурханы нигуур дор шударгуу  болмуй. Хэрэвзээ эцгийг нь та нар мэдэхгүй байх аваас тэднийг сүсэг нэгтэн ахан дүүс буюу ойрын хамаатан хэмээгтүн. Та нар (нэрлэх тухайд) андуурсан ахул та нарт нүгэл үл хурах бөгөөд гагцхүү сэтгэлдээ нууцлан сэдсэний тухайд нүгэл хурмуй, — Аллах өршөөгч бөгөөд машид нигүүлсэгч болой!

	6(6). Зөнч мэргэн сүсэгтэн нарт тэд бие биедээ дотно байдгаас ч илүү ойр дотно бөгөөд түүний эхнэр тэдэнд эх болмуй. Гэхдээ ясан төрлийн барилдлагатай аваас Бурханы судар ёсоор тэд бие биедээ (Мединий) сүсэгтэн нарын хийгээд (Меккийн) мухажир нарын барилдлагаас илүү ойр бөлгөө. Хэдий тийм ч (сүсэг нэгт) анд нөхдөдөө буян үйлдэгтүн, — энэ тухай дээдийн бичигт байгаа шүү дээ.

	7(7). Тийн Бид зөнч мэргэдээс андгай авсан болой: Чамаас, бас Нух, Ибрахим, Муса, Марйамын хүү Иса нараас. Тэднээс хатуу андгай авсан буй.

	8(8). Тэр бээр үнэнч нараас үнэнчийнх нь тухайд байцааж байхын учир (тийн андгай авчихуй), харин үл сүсэглэгсдийн хувьд Тэр бээр зовлонт гэсгээл зэхсэн буй бөлгөө.

	9(9). Аяа, чин сүсэгтэн нар аа! Та нар луу буруу номтны цэрэг довтлон ирэхүйд Бид тэдний эсрэг хуй салхиар шууруулж, та нарт үл үзэгдэх цэрэг илгээсэн Эзэнтнийхээ энэрэл хайрыг санагтун, — Аллах та нарын юу хийж бүхийг бүрэн төгс харж буй бөлгөө.

	10(10). (Дайсан) дээр доороос нөмрөн айсуй бүхийд та нарын хараа юу чинь бүрэлзэн, зүрх чинь амаар гарах шахан, Аллахын тухай (муу) бодол толгойд чинь харван ирсэн билээ.

	11(11). Бурханд сүсэглэгсэд тийм сорилтод өртөж, айхтар цочирдон донсолсон бөлгөө.

	12(12). Тэгэхүйд хоёр нүүртэн хийгээд сэтгэлийн гажигтнууд ийн ярьжухуй: “Аллах болон Түүний элчийн бидэнд амласан юм ердөө л шал худал зүйл байжухуй!”

	13(13). Харцгаа, тэдний дотор ийн яригсад бас байжухуй: “Ятрибын оршин суугчид аа, та нар тэсэхгүй ээ! Та нар (голомт нутаг руугаа) буцсан нь дээр”. Бусад зарим нь зөнч мэргэнээс (зайлж явах зөвшөөрөл) эрэлхийлэн ийн өгүүлсэн ажгуу: “Манай орон гэр ямар ч хамгаалалтгүй улаан нүцгэн үлдсэн буй!” Гэтэл тэд нар хамгаалалтгүй асан бус гагцхүү (тулалдаанаас) зугтаж зайлах хүсэлтэй байсан ажгуу.

	14(14). Хэрэвзээ (дайсан) суурины тал бүрээс орж, үймээн самуунд турхирсан аваас тэд үгэнд нь орох асан болой. Гэвч тэд тэнд удахгүй байсан болой.

	15(15). Гэтэл тэд шилээ харуулан буцаж зугтахгүй хэмээн үүнээс өмнө Аллахтай гэрээ байгуулсан билээ. Аллахтай байгуулсан гэрээг зөрчсөн тухайд ял асуудаг бөлгөө.

	16(16). Хэлэгтүн: “Та нар үхлээс буюу зодуулахаас аюун зугтааж буй ахул энэ чинь тус эс болмуй, — тэгж гэмээ нь амьдралын цэнгэлийг өчүүхэн зуур эдлэх л үлдэнэ шүү дээ!”

	17(17). Хэлэгтүн: “Хэрэвзээ Аллах та нарт хор хүргэхээр эсвэл энэрэл хайраа хүртээхээр таалсан аваас Түүнээс та нарыг өмгөөлөх нь хэн сэн билээ?” Тэд нар Аллахаас өөр ивээгч бөгөөд туслагчийг эс олмуй!

	18(18). Та нарын дотроос хэн нь (зөнч мэргэнээс) арагш нь чангааж, ахан дүүстээ “Бидэн рүү ирцгээ!” хэмээж бүхийг Аллах яруу тод мэдмүй. Гэтэл тэд (дайсантай тулалдахдаа) эр зориг, хүчин зүтгэл олигтой гаргахгүй,

	19(19). (Амь бие хийгээд эд хөрөнгөө) та нараас харамладаг болой. Харин айдаст автахын цагт тэд нүдээ бүлтийлгэн чам руу харж бүхийг чи хармуй. Тэдний нүд үхлээ зөгнөн муужирсан хүмүүн лүгээ адил цэхэлзэн эргэлдмүй. Тэгээд айдас нь арилахын цагт (олзны хувь руу) хомхойрон шунахдаа та нар луу хэл амаа билүүдэн довтолмуй. Тэдэнд сүсэг бишрэл байхгүй, хамаг хэрэг явдал нь Аллахын тааллаар талаар өнгөрмүй, — Түүнд энэ бол үнэнхүү хялбар бөлгөө!

	20(20). Тэд нар холбоотнуудаа зөвхөн түр зуур явсан гэж үзэж байгаа бөгөөд хэрэвзээ цаадуул нь буцаж ирвэл тэд нар нүүдэлчин бедуин нарын дунд, арабчуудын дунд байх хүсэлтэй бөгөөд зөвхөн тийм газар хоргодон байж л та нарын тухай асууж шалгаах бодолтой буй болой; хэрэвзээ тэд та нарын дунд байсан сан бол тулалдаанд хичээл зүтгэл гаргахгүй байх асан бөлгөө.

	21(21). Аллахад хийгээд сүүлчийн өдөрт найдлага юугаан тавьж, Аллахыг олон цагаар дурсагсдад Түүний элч сайхан жишээ байсан болой.

	22(22). Бурханд сүсэглэгсэд холбоотнуудыг хараад ийн хэлрүүн: “Энэ бол Аллах, Түүний элчийн бидэнд амласан зүйл мөн, — Аллах үнэн үгтэн, Түүний элч ч үнэнийг ярьдаг ажгуу!” Ингэснээр тэдний сүсэг бишрэл лавширч, улам сүслэн дуулгавартай болжухуй.

	23(23). Сүсэгтэн нарын дунд Аллахтай байгуулсан гэрээндээ үнэнч хүмүүс буй. Тэдний дунд өөрийн алдарших үйлийг гүйцээж хязгаартаа хүрэгсэд буйн адил алдарших цагаа хүлээгсэд буй болой. Тэд (сүсгээ) өөрчлөөгүй билээ.

	24(24). Үнэнч нарт Аллах үнэнчийнх нь төлөө шанг нь хайрлахын учир, харин хоёр нүүртэн нарыг гэсгээх буюу хэрэв Тэр бээр энэрэл хайраа хүртээхээр таалах аваас тийн соёрхохын учир (тэд сүсгээ эс өөрчилжүхүй). 

	25(25). Аллах нүгэлтэн нарыг уур хилэн, хорсол заналтай нь (цохин) ухруулсан болой. Тэд нар тэгээд ямар ч ашиг эс олсон ажгуу. Харин үнэнч сүсэгтнүүдийг Аллах дайнаас аварсан билээ. — Аллах хүчирхэг бөгөөд алдар яруу төгс бөлгөө!

	26(26). Дээдийн бичгийн хүмүүсээс (зөнч мэргэний эсрэг байлдахад) тусалж байгсдыг Тэр бээр хамгаалах байрнаас гаргаж зүрхэнд нь үхлийн айдас хуруулсан бөлгөө. Та нар тэдний заримыг алан хядаж, бусдыг нь олзлон авсан амуй.

	27(27). Тэгээд Тэр бээр та нарт тэдний газар, орон байр, эд агуурс хийгээд өдий хүртэл та нарын хөл хүрээгүй газрыг өвлүүлэн өгчүхүй, — Аллах аливааг эрхшээмүй!

	28(28). Аяа, мэргэнтээн, эхнэр нартаа хэлэгтүн: “Та нар энэ яваа нас хийгээд түүний цэнгэлийг хүсэж байх ахул наашаа ирцгээгтүн: би та бүхнийг хөхин баясуулж, нэр төртэйгөөр суллан тавимуй.

	29(29). Харин та нар Аллахын тааллыг хайж, Түүний элчийн (эхнэр болж), сүүлчийн оромжийн хишгийг хүртэхийг хүсэж буй ахул, чинхүү хэмээвээс, та нарын дотроос буян үйлдэгсдэд агуу шан зэхсэн буй болой. 

	30(30). Аяа, зөнч мэргэний эхнэрүүд ээ! Хэрэвзээ та нарын хэн нэг чинь илэрхий бузар явдал үйлдэх аваас түүнд хоёр дахин илүү давхар гэсгээл оногдмуй. Энэ бол Аллахад хялбархан шүү дээ!

	31(31). Харин та нарын дотроос Аллах хийгээд Түүний элчид сүслэн буян үйлдэгсдэд Бид хоёр дахин их шан хайрлаж, түүнд бэлдсэн нандин хишгээ хүртээмүй.

	32(32). Аяа, зөнч мэргэний эхнэрүүд ээ! Та нар бусад ердийн эхнэрээс өөр бөлгөө, — хэрэв та нар Бурханы хилэнгээс аюудаг бол хэн нэгэн зүрхний гажигтны шохоорхлыг өөр лүүгээ эс өдөөхийн учир юм ярихдаа бүү ялдам наалинхай байгтун. Намбалаг тохитой ярьж байгтун.

	33(33). Орон гэртээ тайван амгалан байцгаагтун, харанхуй бүдүүлэг үеийн чимэг зүүлтээр бүү гоёж гоодогтун, мөргөлөө ёсчлон үйлдэгтүн, ариуслын өглөг өгөгтүн, Аллахад хийгээд Түүний элчид дуулгавартай байгтун, — зөвхөн Тэр бээр та нараас бузар муухайг арилгаж, түүний гэр бүлийн орон гэрийг цэвэршүүлж, та бүхнийг цөмийг нь бүрэн төгс ариусгалаар ариусгахыг хүсэж буй болой.

	34(34). Танай орон гэрт та нарт уншиж өгч буй Аллахын билэгдэл хийгээд мэргэн сургаалаас өөрсдөө санаж, (бусдад) уламжилж байгтун, — чинхүү хэмээвээс, Аллах буянтай бөгөөд хүртээлтэй бөлгөө!”

	35(35). Чинхүү хэмээвээс, Аллахын эрхшээлд орсон эрэгтэй, эмэгтэй мусульман сүсэгтэн нарт, үнэн сүсэгт эхнэр, нөхөр нарт, ариуслын өглөг өгөгч тэвчээр хатамжит эр, эм сүсэгтэн нарт, мацаг барьдаг эрчүүд, хүүхнүүдэд, онгон дагшин байдлаа сахин хамгаалагч эрс, эмс нарт, бас мөч тутамд Аллахыг дурсан санагч эр, эм нарт, — тэдний хувьд Аллах өршөөл болоод дээдийн шан зэхсэн буй болой.

	36(36). Аллах хийгээд Түүний элч үйл хэргийг шийдсэн байхад сүсэгтэй эр, сүсэгтэй эм өөрийн шийдлийг барьж зүтгэх нь зохисгүй бөлгөө. Аллах хийгээд Түүний элчийг үл сонсогчид үнэн төөрөгдөлд автсан нь илэрхий шүү дээ.

	37(37). Аллахын таалан соёрхож, чиний өгөөмөр хишиг хүртээж асан хүнд чи ийн хэлснээ санагтун: “Чи эхнэрээ дэргэдээ тогтоон барьж, бас Аллахын хилэнгээс аюуж байх ёстой”. Гэхдээ чи тэгэхэд Аллах илрүүлэхэд (тэр даруй бэлэн) байсан зүйлийг сэтгэлдээ нуусан болой, — чи уул нь Бурханаас аюух ёстой атал тэгэхэд хүмүүсээс аюуж асан шүү дээ. Зейдийг эхнэрээсээ салах хүслээ ёс журмаар болгосон тухайд Бид чамайг түүнтэй гэрлүүлсэн нь сүсэгтнүүдэд өргөмөл хүүгийнхээ (салсан) эхнэрийг гэргий болгон авахад ичингүйрэх явдал эс байлгахын учир тийн үйлдсэн бөлгөө. Аллахын үйлс зайлшгүй бүтдэг болой!

	38(38). Аллах зөнч мэргэнд тушаан тогтоосон зүйлийн тухайд түүнд нүгэл үл хурмуй. Улирсан цагт ирээд явагсдад Түүний тодорхойлсон зам тийм буюу. Аллахын айлдвар хэзээ ч урьдаас шийдэгдсэн байдаг болой.

	39(39). Түүний илгээлтийг номлож, Түүний хилэнгээс аюуж, гагцхүү Түүнээс эмээгчдийн хувьд (тийм болой). Тооцоогоо Аллахаар бодуулахаас илүү яах вэ  дээ!

	40(40). Мухаммед та нарын дотор буй нэг ч эр хүний эцэг байгаагүй бөгөөд тэр бол зөвхөн Аллахын элч, зөнч мэргэдийн сүүлчийнх нь болой. Аллах аливааг мэдмүй.

	41(41). Аяа, чин сүсэгтэн нар аа! Аллахыг цаг ямагт санан дурсаж шагшин магтагтун (42). Түүнийг өглөө, үдэшгүй алдаршуулагтун!

	42(43). Тэр бол та нарт адис ерөөлөө хайрлагч, Түүгээр та нарыг харанхуйгаас гэрэлд гаргуулах хэмээн энэ тухайд сахиус нар Түүнийг давтан түрмүй. Тэр бээр сүсэгтэн нарт нигуур юугаан өгөн нигүүлсэн хандмуй.

	43(44). Тэд нар Түүнтэй уулзах өдөр тохиохын цагт “Амар амгалан!” хэмээн мэндчилмүй. Тэгээд Тэр бээр тэдэнд буянт шан зэхсэн буй болой.

	44(45). Аяа, зөнч мэргэн минь ээ! Бид чамайг гэрч, баярт мэдээч, ятган сэнхрүүлэгчээр илгээсэн билээ.

	45(46). Аллахын болгоосноор Түүн рүү хурайлан дуудагч, гэрэл цацраагч дэнлүү лүгээ адил (элчээр илгээсэн болой). 

	46(47). Тиймийн учир Аллахад сүсэглэгсдийг Түүнээс асар их өгөөмөр хишиг хүлээж буй тухай баярт мэдээг тэдэнд дуулгагтун.

	47(48). Чи хоёр нүүртэн хийгээд нүгэлтэн нарын алинд нь ч бүү захирагд, тэдний гоморхлыг бүү тоо, харин гагцхүү Аллахад найд, — Аллахаар ивээлгэхээс илүү яах вэ  дээ!

	48(49). Аяа, чин сүсэгтэн нар аа! Та нар сүсэгтэн хүүхэнтэй гэрлээд, ханийн харьцаанд орохоосоо өмнө түүнээс салах хүсэлтэй байгаа бол тэдний хувьд товт хугацааг тоолох шаардлага та нарт байхгүй, харин бэлэг сэлт өгч нэр төртэй явуулагтун.

	49(50). Аяа, зөнч мэргэн минь ээ! Бид, гэрлэхийн өмнөх сүй бэлэг өгсөн хүүхнүүдтэйгээ, бас Аллахын чамд (аян дайнаар)хайрласан олзны хүүхнүүдээс чиний эрх мэдэлд орсон хүүхнүүдтэйгээ гэрлэхийг чамд зөвшөөрсөн бөлгөө: бас чамтай хамт шилжин суурьшсан авга ах хийгээд авга эгчийнхээ охидоос, бас нагац ах хийгээд эгчийнхээ охидоос түүнчлэн Бурханд сүсэглэсэн хүүхэн өөрийн биеийг зөнч мэргэнд тушааж, зөнч мэргэн бээр түүнтэй гэрлэх хүсэлтэй байвал (тус тус гэрлэж болмуй) — гэхдээ энэ бол зөвхөн чиний тухайд тийн бөгөөд бусад сүсэгтэн нарт үл холбогдмуй; 

	50. Чамд ичингүйрэх явдал үл байлгахын учир тэдэнд эхнэрийнх нь болон боол хүүхнүүдийн тухайд Бид юу тогтоож өгснөө Бид мэдэж буй болой, — чинхүү хэмээвээс, Аллах өршөөгч бөгөөд нигүүлсэгч бөлгөө!

	51(51). Чи өөрийн хүслийн дагуу нэг (эхнэртээ очихоо) хойшлуулж, нөгөөг нь дуудах буюу түрүүн үл тоосныгоо хүлээн авч болмуй, — чингэлээ гэж чамд нүгэл эс хурмуй: ингэх нь тэдний харааг баясгахад дөхөмтэй болой. Тэд нар бүү гуниглаг, чиний өгч буй юманд тэд бүгд сэтгэл хангалуун байцгааг, — та нарын сэтгэлд юу байгааг Аллах мэднэ шүү дээ. Чинхүү хэмээвээс, Тэр бээр мэдэгч бөгөөд дөлгөөн бөлгөө!

	52(52). Гэхдээ цаашид хүүхнүүд гоё сайхнаараа чамайг олзлон эзэмдэж байсан ч, чиний эзэмдэх эрхтэй боол л биш бол чи өөр эхнэр авах буюу эд нарыгаа солихыг эс зөвшөөрмүй. Аллах алив юмны харуул бөлгөө! 

	53(53). Аяа, чин сүсэгтэн нар аа! Та нарыг зоогт залахаас өмнө зөнч мэргэний гэрт бүү орогтун, залсан ч гэсэн эс хүлээхийн учир түрүүлж бүү ирэгтүн. Та нарыг дуудсан цагт орцгоо, ханатал идэж ундалсны дараа ярианд эрээ цээргүй оролцолгүй (даруй) явахыг (хичээгтүн). Иймэрхүү байдал зөнч мэргэнийг шаналаадаг бөгөөд тэр бээр (та нартай) ярилцахаас татгалзахаасаа ичдэг болой, харин Бурхан бол үнэнээс үл ичмүй. Хэрэвзээ та нарт ямар нэгэн хэрэгсэл (түүний эхнэрээс) гуйх хэрэг гарах аваас хөшигний араас гуйгтун — чингэвээс та нарын хийгээд тэдний сэтгэлд цэвэр бөлгөө. Та нар Аллахын элчийг гутраах, доромжлох, түүнд хор хүргэх нь зохисгүй болой; түүнийг нас барсны дараа эхнэрүүдтэй нь та нар гэрлэх мөн зохисгүй болой. Чингэвэл та нарын зүгээс Аллахын нигуур дор их нүгэл болмуй.

	54(54). Та нар юу ч нуусан, юу ч ил гаргасан Аллах бүхнийг мэднэ шүү дээ!

	55(55). (Эхнэрүүд чинь) эцэг, хөвгүүдийнхээ өмнө, өөрийн ах, эгч, дүүгийн хөвгүүдийн өмнө, тэд нарын эхнэрүүдийн дэргэд буюу өөрийн эрхшээлд байгсдын өмнө (хагас нүцгэн байх аваас) тэдэнд нүгэл эс хурмуй. Аллахаас аюугтун, Тэр бээр алив үйлийн гэрч шүү дээ!

	56(56). Чинхүү хэмээвээс, Аллах хийгээд Түүний сахиус нар элчийг адислан ерөөдөг болой. Аяа, чин сүсэгтэн нар аа! Түүний төлөө ерөөл тавьж, чин сэтгэлээсээ түүний амрыг айлтгаж байгтун.

	57(57). Харин Аллах хийгээд Түүний элчийг доромжлогсод энэ яваа болон хойд насандаа Аллахын хараалыг идмүй, — Тэр бээр тэдэнд доромж гэсгээлийг зэхсэн буй болой!

	58(58). Гэмгүй эрэгтэй, эмэгтэй сүсэгтэн нарыг гүжирдэгчид бол худлыг үйлдэн асар их нүгэл хурааж баймуй.

	59(59). Аяа, зөнч мэргэн минь ээ, өөрийн эхнэр, охид хийгээд сүсэгтний авгай нарт өмсгөлөө сайн битүүлж байхыг захигтун, чингэвээс тэдэнд танигдахгүй байхад хийгээд дэмий хараал зүхэлд өртөхгүй байхад тустай бөлгөө; Аллах өршөөгч бөгөөд нигүүлсэгч буюу!

	60(60). Хэрэвзээ хоёр нүүртнүүд хийгээд сэтгэлийн гажигтнууд бас үймээн самуун дэгдээхийг эрмэлзэн Мединад худал цуу тараагсад муу явдлаа эс зогсоох аваас Бид чамайг тэдний эсрэг дэвэргэмүй, тэгсэн цагт тэд нар чамтай удаан хөршлөн суухгүй болой.

	61(61). Хараал идсэн тэднийг хаа таарсан газар нь барьж авч, 

	62(62). Улиран одогсдод Аллахын тогтоосон ёсоор тонилгомуй. Аллахын тогтоосон ёс үл хувирмуй!

	63(63). Хүмүүс чамаас шүүх цагийн тухай шалгаамуй. Хэлэгтүн: “Үүнийг гагцхүү Аллах мэдмүй!” Хэн мэдэх сэн билээ, тэр цаг чинь босгон дээр ирчхээд байгаа ч юм бил үү?

	64(64). Чинхүү хэмээвээс, Аллах сүсэггүйчүүдийг харааж, тэдэнд халуун тамыг зэхсэн буй бөлгөө.

	65(65). Тэд тэнд эгнэгт оршмуй. Тэд тэндээс ивээгч хийгээд туслагчийг эс олмуй.

	66(66). Тэр өдөр тэдний нүүр галд хуйхлагдахын цагт тэд өгүүлрүүн: “Аяа, Аллах хийгээд Түүний элчийн үгэнд бид орж байсан ч болоосой!”

	67(67). Бас тэд хэлрүүн: “Эзэнтэн минь ээ! Бид зөвхөн өөрсдийн эзэд ноёдод захирагдаж асан, тэд л биднийг Чиний замаас төөрүүлжүхүй.

	68(68). Эзэнтэн минь ээ, тэдний гэсгээлийг хоёр дахин нэмж, тэднийг хараалын муугаар хараагтун!”

	69(69). Аяа, чин сүсэгтэн нар аа! Мусаг зовоож доромжлогсод лугаа адил бүү байгтун. Аллах түүнийг тэдний бузар гүтгэлгээс ариусгаж, тэр бээр Бурханы нигуур дор эрхэм хүмүүн болсон бөлгөө.

	70(70). Аяа, чин сүсэгтэн нар аа! Бурханаас аюугтун, тэгээд шулуун шударгуу  юм яригтун.

	71(71). Тэр бээр та нарын ажил явдлыг төвхнүүлэн өгч, та нарын нүглийг өршөөхийн учир (Түүнээс аюугтун), — Аллах хийгээд Түүний элчийн үгэнд орогсод цэнгэлийн манлайг олно шүү дээ. 

	72(72). Бид тэнгэр, газар хийгээд уул нуруудад Бидэнтэй сүсгийн тухай гэрээ байгуулахыг санал болгосон авч тэд тийнхүү гэрээгээр үүрэг хүлээхээс мэгдэн аюуж татгалзсан болой. Гэтэл хүмүүн ийм гэрээгээр үүрэг хүлээх болжухуй, — тэр бээр нүгэлтэй бөгөөд болгоомж бодолгүй буюу.

	73(73). Эзэнтэн бүх эр, эм хоёр нүүртэн хийгээд олон бурхантыг гэсгээн цээрлүүлж чадахын учир, мөн сүсэглэсэн эхнэр, нөхөр нарт энэрэл хайраа хүртээхийн учир (хүмүүн тийн буй болой), — Аллах өршөөгч бөгөөд нигүүлсэгч буюу!

	



	

34
САБА

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Газар, тэнгэрт ахуй бүхнийг харьяалагч Аллахыг шагшин магтмуу; хойд насны ертөнцөд Түүнийг шагшин магтмуу, Тэр бээр ухаан мэргэн бөгөөд бүхнийг эрхшээгч бөлгөө!

	2(2). Тэр бээр газар луу юу орж, газраас юу гарч байгаа хийгээд тэнгэрээс юу бууж, тэнгэр өөд юу хөөрч бүхийг мэдмүй. Тэр бээр нигүүлсэгч бөгөөд өршөөгч буюу!

	3(3). Үл сүсэглэгсэд ийн яримуй: “Шүүх цаг үл тохиомуй!” Хариулагтун: “Үгүй шүү! Тэр цаг заавал тохиомуй!” Алив далдын нандиныг мэдэгч Эзэнтнийхээ алдрыг барьж би андгайлъя. Тэнгэр хийгээд газарт хумхын тоос байтугай түүнээс жижиг юм ч Түүний хараанд өртмүй, гэгээн сударт заавал орсон баймуй, — 

	4(4). Сүсэглэн буян үйлдэгсдэд Тэр бээр зохих шанг нь хайрлахын учир (тийн буй): тэднийг өршөөж буян хишгийн хувь хүртээмүй.

	5(5). Манай билэгдлийг сааруулах хэмээн түүний эсрэг хүчлэн зүтгэгчдийн хувьд аймшигт зовлонгийн гэсгээл оногдмуй.

	6(6). Мэдлэгийн заяа хүртэгсэд чиний Эзэнтний нээн таниулсан зүйл хүчирхэг хийгээд яруу алдарт Эзэнтний зам руу хөтлөн гаргах чин үнэн мөн болохыг хардаг бөлгөө.

	7(7). Үл сүсэглэгсэд бас ийн яримуй: “Та нарыг чандруу болон хүүршихийн цагт буцаагаад шинээр бүтээх тавиланг төлгөлж өгөх хүнийг та нарт зааж өгөх үү? 

	8(8). Тэр Аллахыг санаагаараа гүжирдэж байна уу, эсвэл ухаан солиотой юм уу?” Үгүй шүү! Гагцхүү хойд насанд үл итгэгч зовлон (тэнд эдэлж, харин энд бол) харанхуй төөрөгдөлд баймуй.

	9(9). Тэд нар өмнөө хийгээд ардаа буй газар, тэнгэрийн (нууцыг) харахгүй байна гэж үү? Хэрэвзээ Бид тийн таалсан сан бол газрыг зарлигдан тэднийг залгиулах буюу дээрээс нь нэг хэсэг тэнгэр унагах асан бөлгөө. Чинхүү хэмээвээс, энд, гэмшин Эзэнтэн рүүгээ ханддаг Түүний алив боолд зориулсан билэгдэл буй болой.

	10(10). Бид Даудад Өөрийн энэрэл хайрыг хүртээсэн буюу: “Аяа, уул нурууд минь ээ! Түүнтэй хамт Намайг шагшин магтагтун! Шувууд та нар ч бас (тэгсүгэй!) Түүний гарт Бид төмрийг зөөлрүүлсэн болой: (11). “Хөө хуяг хийгтүн! Гогцоог нь яг нарийн гаргагтун. Буян үйлдэгтүн, — та нарын юу хийж бүхийг Би харж байгаа шүү дээ!”

	11(12). Бид Сулейманд салхийг захируулсан бөлгөө, түүний өглөөний зам нь нэгэн сар, оройн зам нь нэгэн сар (явж туулах урт бөлгөө); бас түүний төлөө зэсэн булаг ундруулсан буй, мөн Эзэнтний зарлигаар жиннүүдээс түүний хараан дор ажиллагсдыг (сонгож захируулсан) буй; хэрэвзээ тэдний хэн нэг нь Манай зарлигийг зөрчвөөс Бид түүнд халуун галын гэсгээлийг амсуулах болой.

	12(13). Тэгээд тэд (жиннүүд) түүний хүссэн болгоныг нь хийж байжухуй: өргөө, (сахиусны) баримал, цөөрмийн чинээ морин хул, бөх бат суурилуулсан хонин тогоо; “Даудын хөвгүүд ээ! Та нар ажил үйлсээрээ Бидний ачийг хариулагтун!” Гэтэл ажил үйлсээрээ ачийг минь хариулдаг Миний боолууд тун цөөхөн бөлгөө.

	13(14). Бид түүнийг үхүүлэхээр тохоосны дараа таягийг нь идсэн хорхойнууд түүний үхсэнийг харуулсан бөлгөө. Тийнхүү түүний хүүрийг үхэтхийн унахуйд, жиннүүд далдыг мэддэг асан бол доромж гэсгээл болж асан энэ ажлыг (ийм удаан) хийхгүй байснаа ухамсарчухуй.

	14(15). Саба нарын орон суурин газарт нэгэн билэгдэл тохиожухуй: баруун, зүүн талаас нь хоёр цэцэрлэг (буй болсон ажгуу). “Эзэнтнийхээ та нарт заяасан юмаар хооллогтун, Түүний ачийг (буянт үйлээр) хариулагтун! Та нарт буянт орон заяажухуй, Эзэнтэн чинь (та нарыг) нигүүлсэн энэрэгч бөлгөө!”

	15(16). Гэтэл тэд нүүр буруулсан учир Бид даланг нь эвдлэн тэдэн рүү үер буулгаж, хоёр цэцэрлэгийг нь зөвхөн гашуун жимс бүхий сухай хийгээд зэрлэг одой лянхуан цэцэрлэгээр сольсон болой.

	16(17). Тэднийг үл сүсэглэсний учир Бид тийн шийтгэсэн болой. Бид нүгэлтнүүдээс бусдыг шийтгэдэг сэн бил үү?

	17(18). Бид тэдний болоод адисалсан хот сууриныхаа хооронд нүднээ тод харагдах тосгодыг байгуулж тэдгээрийг дайруулан тэдэнд зам гаргаж өгсөн бөлгөө: “Та нар өдөр, шөнийн алинд ч түүгээр аюул осолгүй зорчиж болмуй”.

	18(19). Тийн атал тэд ийн хэлжүхүй: “Аяа, Эзэнтэн минь ээ! Чи нэг сууринаас нөгөөг нь хүртэл тэдний замыг сунгаж өгөөч”. Тэд өөрсдөдөө хор хүргэсэн ажгуу: Бид тэднийг домог яриа болгож, энд тэндгүй тарааж хаясан болой. Чинхүү хэмээвээс, энд тэвчээртэн хийгээд ачийг санагчдад зориулсан билэгдэл буй болой.

	19(20). Иблис өөрийн бодомжийг тэднийг албадан чин үнэн хэмээлгэж, сүсэглэсэн цөөн хэдээс бусад нь түүний мөрөөр оржухуй.

	20(21). Хэн нь хойд насанд итгэдэг, хэн нь энэ тухайд эргэлзэж байдгийг ялгаж мэдэхээс өөр тэднийг эрхшээх эрх мэдэл түүнд байсангүй болой. Чинхүү хэмээвээс, чиний Эзэнтэн алив бүхний харуул билээ!

	21(22). Хэлэгтүн: “Аллахын оронд хэнийг бодож олсныгоо хурайлагтун!” Тэд нарт чинь газар, тэнгэрийн хаана ч хумхын тоосны чинээ эрх мэдэл байхгүй, (тэдгээрийг) бүтээхэд тэд оролцоогүй, тэдний дунд Бурханд туслагч үгүй бөлгөө.

	22(23). Түүний Өөрийнх нь болгоосноос өөр Түүний нигуур дор хэн ч өмөөрөөд тусыг эс олмуй. Тэдний сэтгэлээс айдсыг үлдэн зайлуулахын цагт тэд хэлрүүн: “Танай Бурхан юу айлдсан юм бэ?” Цаадуул нь хариулруун: “Чин үнэнийг. Чинхүү хэмээвээс, Тэр бээр аугаа бөгөөд эрхэм дээдлэг бөлгөө!”

	23(24). Хэлэгтүн: “Та нарын хэрэгцээт зүйлсийг тэнгэр, газраас хэн гаргаж өгдөг вэ?” Хэлэгтүн: “Аллах!” Чинхүү хэмээвээс, чи бид нарын хэн нэг нь зөв зам мөрөөр явж буй, нөгөө нэг нь илэрхий төөрөлдөж буй болой”.

	24(25). Хэлэгтүн: “Бидний нүглийн тухай та нараас эс асуумуй, та нарын юу хийж буй тухайд биднээс эс асуумуй”.

	25(26). Хэлэгтүн: “Манай Эзэнтэн биднийг цуглуулж, дараа нь чин үнэнээр нь шүүн тунгаамуй, — Тэр бээр бүхнийг мэдэгч дээдийн шүүгч бөлгөө!”

	26(27). Хэлэгтүн: “Та нар Түүнд хань болгогсдоо надад үзүүлэгтүн!” Байхгүй шүү дээ! Гагцхүү Тэр л Эзэнтэн, Тэр бээр аугаа бөгөөд ухаан мэргэн болой!

	27(28). Бид чамайг гагцхүү ном уламжлагч хийгээд ятган сэнхрүүлэгчээр бүх улс түмэн рүү илгээсэн атал хүмүүсийн олонх нь үл мэдмүй.

	28(29). Тэгээд тэд ийн өгүүлрүүн: “Та нар үнэн юм ярьж байх аваас энэ амлаад байгаа бүхэн чинь хэзээ биелэх юм бэ?”

	29(30). Хэлэгтүн: “Та нарын (уулзалтыг) ганц ч цагаар сойх буюу наашлуулахын аргагүй тэр нэгэн өдөр товлосон буй бөлгөө.

	30(31). Үл сүсэглэгсэд ийн хэлрүүн: “Бид эл Коран хийгээд үүнээс өмнө хайрласан (сударт) үл итгэмүй!” Нүгэлтнүүд Эзэнтний өмнө очоод яаж бие биеэ буруутгаж бүхийг чи хардаг сан ч болоосой! Ядмаг хөөрхийс ихэмсэг дээрэнгүйчүүдэд ийн хэлрүүн: “Та нар байгаагүй сэн бол бид сүсэгтэн байх сан!” 

	31(32). Ихэмсэгчүүд хөөрхийсдөө ийн хэлрүүн: “Түүнийг та нар дээр нэгэнт ирчихсэн хойно бид та нарын замыг алдуулсан гэж үү? Үгүй шүү! Та нар өөрсдөө нүгэлтэн болсон шүү дээ”.

	32(33). Тэгтэл ядмаг хөөрхийс ихэмсэгчүүдэд ийн хэлрүүн: “Тийм биш ээ! Аллахад эс сүсэглэх, Түүнд хань үл зохиохыг өдөр, шөнөгүй тушааж асан чинь та нарын ов мэх байжухуй”. Гашуун зовлон амсахын цагт тэд дотроо гэмшмүй. Үл сүсэглэгсдийн хүзүүнд Бид мөглөн угламуй. Тэдний үйлдсэн хэргийн зохих хариу нь энэ бус гэж үү?

	33(34). Бидний ятган сэнхрүүлэгч илгээсэн сууриныхнаас чинээлгүүд нь, “Та нарын бидэнд өвөрлөж ирсэн юманд бид итгэхгүй ээ!” гэж хэлээгүй нэг ч суурин үгүй болой.

	34(35). Тэд хэлрүүн: “Бид эд агуурс хийгээд хүүхдээр баян, биднийг шийтгэнэ гэж үгүй болой”.

	35(36). Хэлэгтүн: “Чинхүү хэмээвээс, миний Эзэнтэн Өөрийн таалсан хүндээ хувь хишгээ нэмэгдүүлэх буюу хэмжээг тааруулан хайрладаг бөлгөө. Гэвч олонх хүмүүн үл мэдмүй”.

	36(37). Та нарын эд агуурс хийгээд үр хүүхэд чинь та нарыг Бидэнд ойртуулж чадах юмс биш болой. Гагцхүү сүсэглэн буян үйлдэгсэд л Бидэнд хамгийн ойр буюу. Зөвхөн тэдэнд хийсэн сайн үйлсийнх нь төлөө хоёр дахин их хишиг оногдож, зөвхөн тэд диваажингийн цэнгэлт уулсын харшид амар амгаланг эдэлмүй.

	37(38). Харин Манай билэгдлийг сулруулах хэмээн мэрийн чармайгсад (Эзэнтний) гэсгээлд унамуй.

	38(39). Хэлэгтүн: “Чинхүү хэмээвээс, миний Эзэнтэн Өөрийн таалсан боолдоо хувь хишгээ нэмэгдүүлэх буюу хэмжээг тааруулан хайрладаг бөлгөө; тэгээд та нар эд баялгаасаа юу ч зарцуулсан бай, Тэр бээр нөхөн олгомуй, — Тэр бээр хувь хүртээгчдээс хамгийн гарамгай нь болой.

	39(40). Тэр өдөр Тэр бээр бүгдийг нь цуглуулж сахиус нарт ийн хэлрүүн: “Энэ хүмүүс та нарт мөргөж асан бус уу?”

	40(41). Тэд хариулруун: “Чамайг шагшин магтмуу! Бидний Ивээгч тэд бус Чи болой! Тэд нар жиннийг шүтэж асан, тэдний олонх нь тийн шүтэж асан болой”.

	41(42). Энэ өдөр та нарын хэн нь ч бусдадаа сайн, муугийн алинаар ч тус хүргэж эс чадмуй. Нүгэлтэн нарт Бид ийн хэлмүй: “Та нар худал гэж үзэж асан галын цээрийг амсагтун!”

	42(43). Тэдэнд Манай яруу тод билэгдлийг уншиж бүхийд тэд ийн яримуй: “Энэ бол өвөг дээдсийн маань шүтэж асан бурхдаас л биднийг салгах гэсэн ердийн хүмүүн баймуй”. Бас цааш нь хэлрүүн: “Энэ бол ердөө л (хүний) зохиосон худал зүйл!” Тэгээд нүгэлтнүүд тэдэн дээр чин үнэн нүүрлэн ирчхээд байхад “Энэ бол ердөө адлал төдий зүйл!” хэмээдэг болой.

	43(44). Бид тэдний судалж үзсэн аль нэг судрыг тэдэнд өгч байгаагүй болой. Бас Чамаас өмнө ятган сэнхрүүлэгчийг тэдэн рүү эс илгээж асан буй за.

	44(45). Тэднээс өмнө байгсад ч (Манай нандин нууцыг) худал зүйл гэж үзэж асан болой. Гэвч тэд нар Бидний хайрласан зүйлийн аравны нэгийг ч ухаарч чадаагүй атлаа Миний элч нарыг худалч нар хэмээсэн бөлгөө. Тэгэхэд Миний хилэн яаж бадарсан гээч!

	45(46). Хэлэгтүн: “Би та нарт ганцхан зүйлийг ятгамуй: та нар Аллахын өмнө хоёр хоёроороо буюу ганц ганцаараа очиж сайтар эргэцүүлэн бодогтун: та нарын нөхөрт хийрхэлд автсан юм юу ч байхгүй, тэр бол хатуу гэсгээлээс та нарыг ятган сэрэмжлүүлэгч төдий бөлгөө”.

	46(47). Хэлэгтүн: “Би та нараас шан гуйхгүй, тэр юм өөрсдөд чинь байж байг. Надад Аллахад байдгаас өөр шагнал байхгүй. Тэр бээр ахуй бүхний гэрч болой!”

	47(48). Хэлэгтүн: “Чинхүү хэмээвээс, миний Эзэнтэн чин үнэнээр (худлыг) ниргэмүй, — алив нууцыг Тэр бээр мэдмүй!”

	48(49). Хэлэгтүн: “Чин үнэн илрэхүйд худал арилж дахин үл гарч ирмүй”.

	49(50). Хэлэгтүн: “Хэрэвзээ би төөрөгдөж буй ахул өөртөө хор хүргэн төөрөлдөж баймуй. Харин шулуун замаар явж буй ахул миний Бурхан намайг сэнхрүүлсний ач болой. Тэр бээр сонсооч бөгөөд чамаас хэзээ ч үл холдмуй!”

	50(51). Тэд нар зугтах боломжгүй, яг ойрхноос шүүрүүлсэн цагт ямар айдаст автдагийг чи хардаг сан ч болоосой.

	51(52). Тэд хэлрүүн: “Бид (Түүнд) итгэжүхүй!” Гэтэл тэд алс холоос яаж ирэх сэн билээ?

	52(53). Тэд өмнө нь Түүнд итгэхгүй, алс холоос (бүрэлзсэн) нууцын тухай санаа бодлоо солилцдог байжухуй.

	53(54). Гэвч тэдний бие хийгээд хүслийнх нь хооронд хашилт босгожухуй

	54. Тэд нар шиг хүмүүст урьд босгосон лугаа адил (тэгжүхүй). Тэд нар бүгд эргэлзэж асан шүү дээ.

	



	

35
БҮТЭЭГЧ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Газар, тэнгэрийг бүтээгч, сахиус нарыг элч болгон тэдэнд хоёр эсвэл гурав эсвэл дөрвөн жигүүр хайрласан Аллахыг шагшин магтмуу; Тэр бээр Өөрийн тааллаар бүтээлээ өргөжүүлмүй, — Аллах аливааг эрхшээн чадмуй!

	2(2). Аллах энэрэл хайраараа хүмүүст нээсэн зүйлийг хэн ч саатуулж эс чадмуй. Харин Түүний тогтоон барьж бүхийг Түүнээс өөр хэн ч явуулж эс чадмуй, — чинхүү хэмээвээс, Тэр бээр хүчирхэг бөгөөд ухаан мэргэн бөлгөө!

	3(3). Аяа, хүмүүс ээ! Аллахын энэрэл хайрыг санагтун, — Аллахаас өөр бүтээгч бий сэн бил үү? Тэр бээр тэнгэр, газраас та нарт хишиг хайрладаг болой. Түүнээс өөр бурхан үгүй! Та нар яасан их хууртана вэ? 

	4(4). Хэрэвзээ тэд нар чамайг худалч гэж байгаа бол чамаас өмнөх бусад элч нарыг ч бас худалч гэж үзэж асан болой. Алив хэргийн (шийдэл) Аллах дээр буцаж ирмүй.

	5(5). Аяа, хүмүүсээ! Аллахын айлдвар чин үнэн бөлгөө, энэ насны амьдралд бүү хууртагтун. Хорхой хүргэгч шулмын Аллахын тухай муулах юманд бүү автагтун!

	6(6). Чинхүү хэмээвээс, шулам бол та нарын дайсан, түүнийг өөрийн дайсан хэмээн үзэж байгтун! Тэр бол өөрийн хамсаатнуудаа тамд нөхцөөхийн тулд л тийн дууддаг болой.

	7(7). Үл сүсэглэгсдэд зовлонт гэсгээл оногдмуй.

	8. Сүсэглэн буян үйлдэгсдэд өршөөл хийгээд аугаа их шан оногдмуй. 

	9(8). (Шулам) муу үйлийг гоодон чимснийг үнэнхүү гоё мэтээр харагчийг (Бурханы зам мөрөөр замнагчтай) адилтгаж болох сон бил үү? Чинхүү хэмээвээс, Аллах хэн таалсныгаа залан хөтөлж, хэн хүссэнийхээ замыг алдуулдаг болой. Тиймийн учир тэд нарын тухайд чиний сэтгэл гунигт бүү автаг. Чинхүү хэмээвээс, Аллах тэдний хийж бүхийг мэдэх бөлгөө!

	10(9). Аллах бол үүлсийг хуралдуулан элдэгч салхийг илгээгч болой; бид тэр үүлсийг үхээмэл газар луу хөөж, тэгснээр тэрхүү газар амилдаг буюу, — үхэгсдийг ч тийнхүү сэхээрүүлэх бөлгөө.

	11(10). Хэн хүн суу алдар, сүр хүчийг хайж байх аваас алив сүр хүч хийгээд суу алдар Аллахад харьяалмуй; Түүн рүү буянт үгс болоод сайн үйл мандан тэмүүлж, Тэр бээр Өөрийн энэрэл хайраар тэдгээрийг өргөмжилмүй. Харин муу үйл сэдэгсдэд зовлонт гэсгээл (оногдож), тэдний элдэв ов мэх талаар өнгөрмүй.

	12(11). Аллах та нарыг чандруунаас бүтээж, сунгаас гарган аваад, хоёр хүйстэн болгон хуваасан болой. Гагцхүү Түүний болгоосноор эмэгчин нь үр тээж, тэрхүү ачаанаасаа тогтоосон хугацаанд ангижирдаг болой; тэгээд настны нас (Эзэнтний) судрын дагуу нэмэгдэн үргэлжлэх буюу хорогдох бөлгөө, — чинхүү хэмээвээс, энэ бол Аллахын хувьд нэн хялбар болой.

	13(12). Нэг нь ундны сайхан цэнгэг устай, нөгөө нь давст шорвог устай хоёр тэнгисийг жишиж үл болмуй. Тийм атал та нар аль аль уснаас нь загас агнаж хүнс хийхийн хамт хувцас хунартаа зориулан гоёл чимэглэлийн зүйл гаргаж авдаг болой. Та нарт (Түүний) өгөөмөр хишгээс хүртээхийн учир, бас та нарыг ачлах сэтгэлтэй болгохын учир (далай тэнгисээр) хөлөг онгоц сэлэн явааг та нар харж баймуй.

	14(13). Тэр бээр шөнийг өдөр болгож, өдрийг шөнө болгомуй; мөн Өөрийн эрхшээлд нар, сарыг оруулсан бөгөөд тэдгээр нь товлосон хугацааг хүртэл өөрийн замаар орчмуй. Та нарын Эзэнтэн Аллах ийм бөгөөд Тэр бээр ахуй бүхнийг эрхшээмүй. Гэтэл Түүний хажуугаар та нарын шүтэгсэд өчүүхэн ч эрх мэдэлгүй болой.

	15(14). Та нар тэднийг хурайлсан ч тэд та нарын хурайг эс сонсох бөгөөд сонссон ч эс хариулмуй. Тэд сэхээрэхүйн өдөр та нараас татгалзан нүүр буруулмуй. Жинхэнэ Мэдэгчээс өөр хэн ч та нарт чин үнэнийг эс мэдээлмүй.

	16(14). Аяа, хүмүүс ээ! Та нарт (төрөлхийн юу ч үгүйн учир) Аллах зайлшгүй хэрэгтэй, Аллах (ахуй бүхнийг эзэмдэхийн учир) энгүй баян бөгөөд суу алдар яруу төгс бөлгөө!

	17(16). Хэрэвзээ Тэр бээр тийн таалах аваас та нарыг зарлигдан алга болгож оронд нь шинийг бүтээмүй, — 

	18(17). Аллахад энэ бол хялбархан бөлгөө.

	19(18). Дарамт бүхий аль ч хүмүүн өөр хүмүүний (нүглийн) дарамтыг эс үүрмүй; өөрийн ачааг үүрч эс чадах хүмүүн бусдын тусламжийг гуйх авч тэр нь хамаатан садан нь байсан ч түүнээс нь өчүүхэн төдий ч эс үүрэлцмүй. Эзэнтнийхээ хилэнгээс чин санаанаасаа аюуж, мөргөлөө цаг тухай бүр үйлдэгчийг л чи гагцхүү сэнхрүүлж чадах болой; харин (буян үйлдэн) ариусагч өөрийн сэтгэлийн тусын тулд ариусаж буй болой: (бид бүгд) Аллах дээр буцаж ирмүй.

	20(19). Хараатан, сохор хоёрыг жишиж болох уу? (20). Харанхуй, гэрэл хоёрыг? (21). Төөнөм халуун, сэрүүхэн сүүдэр хоёрыг?

	21(22). Бас амьд, үхсэн хоёрыг жишиж болох уу! Чинхүү хэмээвээс, Аллах зөвхөн Өөрийн болгоосонд сонсох боломж олгомуй. Чи бол булшлуулагсдад албадан сонсгож чадахгүй шүү дээ: (23). Чи бол ердөө ятган сэнхрүүлэгч төдий бөлгөө!

	22(24). Бид чамайг сайн мэдээ дуулга, ятган сэнхрүүл хэмээн Чин үнэнтэй илгээсэн билээ. Бид дотроос нь ятган сэнхрүүлэгч өргөмжлөөгүй нэг ч ард түмэн үгүй болой.

	23(25). Тэд нар чамайг худалч гэж үзлээ гэхэд тэднээс өмнө байгсад ч тэдэн дээр яруу тод билэгдэлтэй, дээдийн бичигтэй, гэгээрүүлэх судартай очигсдыг ч хууран мэхлэгч нар хэмээн үзэж асан юм шүү дээ.

	24(26). Дараа нь Би үл сүсэглэгсдийг (хатуу гэсгээлээр) нэрвэсэн болой. Тэгэхэд Миний хилэн яаж бадарсан гээч!

	25(27). Аллах яаж тэнгэрээс хур буулгаж, түүгээрээ янз бүрийн өнгө зүсний үр жимс ургуулж бүхийг чи үнэхээр харахгүй байна гэж үү? Бас ууланд цагаан, янз янзын улаан, хэрээ лүгээ адил хар гээд олон өнгийн судал байгаа буй за. (28). Түүнчлэн хүмүүс, адгуус хийгээд мал ч янз янзын зүстэй байх нь бий бөлгөө. Аллахын боол нараас ухвар ойлгоцтой нь Түүнээс, үнэхээр сүслэн аюумуй. Чинхүү хэмээвээс, Аллах аугаа хүчирхэг бөгөөд нэн өршөөлт буюу!

	26(29). Бурханы судрыг уншигч, мөргөлөө цаг тухай бүр үйлдэгч, Бидний хайрласан хишгээс ил, далд өглөг барьц өргөгч хэн боловч талаар эс өнгөрөх наймаанд найдаж (болмуй):

	27(30). Аллах түүний хамаг зардлыг нөхөж, дээр нь Өөрийн өгөөмөр хишгээс нэмж хайрламуй. Чинхүү хэмээвээс, Тэр бээр өршөөгч бөгөөд ачлагч бөлгөө!

	28(31). Бид энэ судраас чамд сэнхрүүлэн нээж бүхий зүйл бол энэ судраас өмнө (бусад зөнч мэргэдэд) хайрласны чин үнэнийг нотолж буй Чин үнэн мөн болой. Аллах Өөрийн боол нарын тухайд, чинхүү хэмээвээс, бүхнийг мэдэж, бүхнийг харж буй шүү дээ!

	29(32). Дараа нь Бид Өөрийн тааллаар сонгож авсан боол нартаа судрыг өвлүүлсэн билээ. Тэдний дотор сэтгэлдээ хор хүргэгсэд ч бий, даруухан загнагсад ч бий, бас Аллахын болгоосноор буянт үйлээрээ бусдыг хошуучлагчид ч бий. Энэ бол (Эзэнтний) аугаа их адис ерөөл буюу!

	30(33). Тэднийг диваажингийн цэцэрлэг угтаж, тэд тэнд алтан хийгээд сувдан бугуйвчаар гоёж, торгон өмсгөлөөр гангарч байх болой.

	31(34). Тэгээд тэд хэлрүүн: “Бидний уйтгар гунигийг сарниулж өгсөн Аллахын алдар суу бадартугай! Чинхүү хэмээвээс, манай Эзэнтэн, өршөөгч бөгөөд ачлагч бөлгөө!

	32(35). Тэр бээр биднийг энэрэл хайраараа ивээж, хэзээ ч ядарч зүдрэхийг эс үзэх мөнхийн цэнгэлт оронд суурьшуулсан болой.”

	33(36). Харин үл сүсэглэгсэд халуун тамд нөхөцмүй! Тэдний үхэх хугацааг ч өөрчлөхгүй, зовлонг нь ч нимгэлэхгүй, — алив үл сүсэгтэнд Бид тийнхүү шан хайрладаг болой.

	34(37). Тэд тэнд ийн чарлалдмуй: “Эзэнтэн минь ээ! Биднийг эндээс гаргаж өгөөч! Бид хуучин шигээ байхгүй, одоо сайн үйлс бүтээх болмуй”. Бид санаа авч, гэмшихийг хүссэн хэнд ч гэсэн (урт удаан) нас хайрлаагүй сэн бил үү? Нэмэрт нь та нар дээр ч ятган сэнхрүүлэгч очиж асан шүү дээ. 

	35. Одоо (нүглийнхээ үр шимийг) хүртэцгээ! Хорон санаат үл сүсэглэгсдэд туслагч эс олдмуй.

	36(38). Чинхүү хэмээвээс, Аллах тэнгэр, газрын алив нууцыг мэдмүй. Тэр бээр та нарын сэтгэлд нуугдаж бүхийг ч мэдмүй!

	37(39). Тэр бээр та нарт газрыг өвлүүлэгч билээ; Үл сүсэглэгсдийн үл сүсэг нь өөрсдөд нь буруугаар эргэмүй; нүгэлтнүүдийн үл сүсэг гагцхүү Аллахын тэднийг үзэн ядах адыг нэмэх болой. Бас тэр үл сүсэг нь тэдний хохирлыг нэммүй.

	38(40). Хэлэгтүн: “Та нар Аллахын хажуугаар Түүнд хань болгож хурайлж асан бурхдаа харсан уу? Тэднийхээ газар дээр бүтээсэн юмнаас надад үзүүлээч? Эсвэл тэнгэрт бүтээсэн зүйлд тэдний чинь хувь байна уу? Эсвэл Бид тэдэнд чинь судар хайрлаж, тэд түүнээс (өөрсдийн эрх мэдлийн тухайд) яруу тод билэгдэлтэй болсон юм уу?” Үгүй ээ, нүгэлтнүүд бие биедээ зөвхөн төөрөгдөх юм амладаг болой!

	39(41). Чинхүү хэмээвээс, Аллах тэнгэр, газрыг алга болгохгүйн учир эзэмдэн барьж байдаг бөлгөө. Хэрэвзээ алга болох аваас тэдгээрийг Түүнээс өөр хэн ч тогтоон барьж эс чадмуй. Чинхүү хэмээвээс, Тэр бээр дөлгөөн бөгөөд өршөөлтэй буюу! 

	40(42). Тэд нар хэрэвзээ тэдэн дээр ятган сэнхрүүлэгч ирсэн ахул тэдний зам мөр бусад улс түмнийхээс шулуун болох сон билээ хэмээн Аллахын алдрыг барин андгай тангаргийн дээдийг тавьсан болой. Гэтэл тэдэн дээр ятган сэнхрүүлэгч очсоноор тэд шулуун зам мөрөөс бүр холдсон ажгуу. 

	41(43). Тэд газар дээр улам бүр сүр бадрааж, элдэв хорон ов мэх сэджүхүй. Гэтэл хорон ов мэх зөвхөн сэдсэн эздээ отдог болой. Эзэнтэн өмнөх үе үеийн ард түмэнд хариу болгосноос өөр юм эд нар хүлээж байгаа юм биш биз дээ? Аллахын замаас чи өөрчлөлт үл олмуй!

	42. Аллахын замаас чи хувирлыг эс олмуй!

	43(44). Тэд нар газар дэлхийгээр явж, өөрсдөөс нь өмнө байгсад хэдийгээр хүч чадлаар тэднээс илүү асан ч нүгэл тарьж байснаас яаж төгссөнийг харсангүй гэж үү? Эзэнтнийг газар, тэнгэрт хэн ч сулруулж эс чадмуй, — Тэр бээр энгүй хүчирхэг бөгөөд мэдэгч бөлгөө!

	44(45). Хэрэвзээ Аллах хүмүүний гараар хийсэн нүглийн хариуд тэднийг шийтгэхээр болгоосон ахул Тэр бээр газрын хөрсөн дээр нэг ч амьд амьтан эс үлдээх асан болой. Гэвч Тэр бээр тэдэнд тодорхой хугацаа сунгаж өгдөг ажгуу.

	45. тэдний хугацаа дуусахын цагт (Аллах тэднээс ял асуумуй), — чинхүү хэмээвээс, Аллах Өөрийн боол нарыг хэзээ ч мэлмийнээсээ үл салгадаг болой!

	



	

36
ЙА-СИН

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Йа-Син. (2). Цэц билэг төгөлдөр Кораныг барьж андгайлъя! 

	2(3). чинхүү хэмээвээс, чи элч нарын нэгэн бөлгөө, 

	3(4). шулуун зам мөр дээр (буй болой).

	4(5). Энэ бол аливааг чадагч, өршөөл дүүрэн Түүний хайрласан нандин нууц бөлгөө.

	5(6). Манай сэрэмжлүүлэг хүрээгүй, өөрсдөө бас тоомсоргүй асан эцэг өвгөдийн үр удмыг чамаар сэнхрүүлэхийн учир (хайрласан нандин нууц).

	6(7). Сүсгийг үгүйсгэж асных нь төлөө тэдний олонхыг цээрлүүлснээр Эзэнтний айлдвар шударгуу  болж таарсан бөлгөө.

	7(8). Бид тэдний хүзүүг мөглөнгөөр эрүүнд тулган дөнгөлсөн учир толгой нь арга буюу гэдийн тэд дээш харж баймуй.

	8(9). Бид тэдэнд юм харуулахгүйн учир өмнө нь хийгээд ард нь хашлага босгосон буй за.

	9(10). Тэднийг сэнхрүүлсэн ч, эс сэнхрүүлсэн ч ялгаагүй тэд үл сүсэглэмүй.

	10(11). Гагцхүү дээдийн бичгийг сахиж, чин сэтгэлийн угаас Машид Нигүүлсэгчийг сүслэн бишрэгчийг л чи сэнхрүүлж чадмуй. Тэднийг (Эзэнтний) өршөөлөөр хийгээд эрхэм буянт шагналаар баярлуулагтун!

	11(12). Бид үхэгсдийг амилуулж, эдгээр хүмүүн энэ яваа насандаа юу үйлдэж, ардаа юу орхисныг нь дансалсан бөгөөд тэр бүхэн Бидний яруу тод сударт буй болой.

	12(13). Чи тэдэнд нэгэн тосгоны оршин суугчдын тухай шад үлгэрийг хэлж өгөгтүн: Тэдэн дээр элч нар ирэв гэнэ ээ. 

	13(14). Бид тэдэн рүү хоёрыг илгээсэн боловч тэднийг үгүйсгэсэн болой. Тэгэхүйд Бид гурав дахийг илгээж тэд бээр хүмүүст ийн хэлрүүн: “Биднийг та нар луу үнэхээр Аллах илгээсэн болой”.

	14(15). Гэтэл цаадуул нь ийн хариулжухуй: “Та нар бол ердөө бид нар шиг л хүмүүс ажгуу. Машид Нигүүлсэгч та нарт ямар ч нандин нууцыг хайрлаагүй, та нар зөвхөн худлаа юм ярьж баймуй”.

	15(16). (Элч нар) ийн хэлрүүн: “Биднийг та нар луу илгээснээ ямар ч атугай манай Эзэнтэн мэдмүй, — 

	16(17). Бид та нарт яруу тод билэгдлийг уламжлах үүрэгтэй бөлгөө”. 

	17(18). Цаадуул нь хариулруун: “Бид та нараас муу ёрын совин олж харсан болой. Та нар үүнийгээ эс болих аваас бид та нарыг чулуугаар нүдэж та нар биднээс гашуун зовлон амсах болмуй”.

	18(19). (Элч нар) хэлрүүн: “Та нарыг ятган сэнхрүүлсэн ч эс сэнхрүүлсэн ч та нар муу ёрын совинтойгоо үлдмүй. Чинхүү хэмээвээс, та нар алив хориг цээрийг зөрчсөн бөлгөө”.

	19(20). Тэгтэл хотын алс захаас нэгэн хүмүүн гүйн ирж ийн хэлжүхүй: “Аяа, хүмүүс минь ээ! Элч нарын үгэнд орцгоогтун!

	20(21). Та нараас шан харамж үл горилохын сацуу өөрсдөө шулуун замаар замнагсдыг дагагтун.

	21(22). Намайг бүтээгчид би эс мөргөх юм гэж үү? Бас Түүн дээр та бүхэн буцаж очно шүү дээ.

	22(23). Би Түүний хажуугаар өөр бурхдыг зохиож байх юм уу? Хэрэвзээ Машид Нигүүлсэгч надад мууг хүслээ гэхэд тэдний өмөөрөх нь надад тус эс болмуй, намайг аварч эс чадмуй.

	23(24). Тэгсэн бол би илэрхий төөрөгдөлд орж таармуй.

	24(25). Би бол та нарын Эзэнтэнд сүсэглэсэн шүү дээ, аяа, хүмүүс ээ, миний үгэнд орцгоогтун!”

	25(26). “Чи диваажинд ор!” хэмээн түүнд айлджухуй. Тэгэхүйд тэр бээр хэлрүүн: “Аяа, манай хүмүүс мэддэг сэн ч болоосой:

	26(27). Эзэнтэн намайг юуны төлөө өршөөж, юуны учир нэр төр хайрласныг!”

	27(28). Түүний хүмүүс рүү Бид тэнгэрийн цэрэг илгээгээгүй болой — Бидэнд тэгэх хэрэгцээ байсангүй.

	28(29). Ганц дуу гарахад л тэд нар бөхөцгөөжүхүй.

	29(30). Ээ чааваас даа, боол нар минь! Тэд нар очсон элч болгоныг дооглож доромжилсон болой!

	30(31). Тэднээс өмнө Бидний хөнөөсөн үе үеийнхнийг тэд үнэхээр хараагүй гэж үү?

	31. Тэд нар нь хэзээ ч буцаж ирэхгүйг эс мэднэ үү?

	32(32). Чинхүү хэмээвээс, тэднийг нэг бүрчлэн Бидний нигуур дор авчрах бөлгөө.

	33(33). Тэдний хувьд үхээмэл газар билэгдэл болмуй. Түүнийг Бид амилуулж, дээр нь үр тариа ургуулахуйд тэд түүгээр хоол тэжээл хиймүй.

	34(34). Бид түүн дээр дал мод хийгээд усан үзмийн цэцэрлэг байгуулж, түүнээ элбэг булгийн усаар ундаалмуй.

	35(35). Тэдгээрийн үр жимсийг нь та нарыг хүртэг хэмээн (тэгж буй болой). Гэхдээ энэ бүхэн та нарын гараар бүтээгүй буй за. Үүний учир та нар Биднийг үнэхээр эс талархана гэж үү?

	36(36). Газар дээр амьдралыг үүсгэдэг бүхнийг хосоор Бүтээгчийг шагшин магтмуу; та нарын сүнс хийгээд та нарын мэдэж ухаараагүй бүхэн хосоор оршмуй.

	37(37). Шөнө тэд нарт билэгдэл болон ирмүй, Бид түүнээс өдрийнх нь гэрлийг хасмуй, — тэгээд тэд нар харанхуйд автах нь тэр;

	38(38). Нар ч гэсэн өөрт нь товлосон цагт орчих замаа дуусгамуй; хүч чадал хийгээд мэдлэг төгс Агчийн зарлиг тийм бөлгөө.

	39(39). Бид сарны хувьд мөчлөг болгоных нь замыг тогтоож өгсөн бөгөөд түүний газарт дахин харагдах нь хөгшин дал модны мөчир лүгээ адил болой.

	40(40). Нар сарыг гүйцэх тавилан үгүй, бас шөнө өдрөөс өрсөж эс чадмуй — бүх юм тэнгэрийн мандлаар өөрийн замаар орчих учиртай буюу.

	41(41). Бид тэдний үрсийг ачаатай хөлөг онгоцоор авч явсан нь дахиад тэдний хувьд нэгэн билэгдэл бөлгөө.

	42(42). Тэгээд Бид тийм хөлөг онгоцыг тэдэнд зориулж бүтээсэн бөгөөд түүгээр тэд хэрэн зорчмуй.

	43(43). Бидний хүсэл таалал байх аваас Бид тэднийг живүүлж чадах бөгөөд тэгсэн байвал хэн ч тусыг үзүүлж, аврал хайрлаж эс чадмуй.

	44(44). Гагцхүү Бид энэрэл хайраараа тэдэнд амьдралын хишиг буяныг товлосон хугацаанд тараан хүртээж баймуй.

	45(45). Харин тэдэнд, “Та нараас өмнө байсан хийгээд та нараас хойш тохиох зүйлийн тухайд аюуж байгтун, — та нар (Эзэнтний) энэрэлд багтаж мэдэх юм!” хэмээхүйд (тэд эс ухаармуй).

	46(46). Бурханы билэгдлээс тэдний няцаагаагүй билэгдэл нэгээхэн ч үгүй болой.

	47(47). Харин тэдэнд, “Аллахын хайрласан хишгээс өргөл барьц өгөгтүн!” хэмээхүйд үл сүсэглэгсэд сүсэгтэн нарт “Аллах таалсан бол Өөрөө тэжээх атал бид тэр бүхнийг хооллох ёстой юм уу? Энэ тухайд та нар айхтар төөрөлдөж баймуй” гэж хариулдаг болой.

	48(48). Тэд бас ийн хэлрүүн: “Та нар үнэн ярьж байгаа бол тэр амлалт чинь хэзээ тохиох юм бэ?”

	49(49). Тэд юу ч олж үзэхгүй, — тэднийг хоорондоо хэрүүл уруул болж бүхийд ганцхан орь дуу нэрвэх бөлгөө.

	50(50). Тэдэнд арынхандаа гэрээс үлдээх болон төрөл садан дээрээ эргэж ирэх боломж эс олдмуй. 

	51(51). Бүрээн дуу хангинахуйд хүмүүс булшнаасаа босож, Эзэнтэндээ тэмүүлдэг болой.

	52(52). Тэд ийн дуу алдмуй: “Ээ чааваас гэж! Биднийг амарлихуйн газраас хэн босгож ирэв ээ?” (Хариуд нь ийн сонсогдмуй): “Энэ бол Машид Нигүүлсэгчийн амласан зүйл болой, бас элч нар үнэнийг ярьж байсан шүү!”

	53(53). Ганц дуу алдахаас өөр юу ч эс тохиосон атал тэд бүгд Бидний нигуур дор ирсэн баймуй.

	54(54). Тэр өдөр нэг ч хүмүүн зүй бусаар үл гомдмуй, та нарт ч гэсэн энэ яваа насандаа хийсэн хэргийн чинь хариуг хүртээмүй.

	55(55). Чинхүү хэмээвээс, тэр өдөр диваажингийн цэцэрлэгт нөхцөгсөд ихэд хөхин баясмуй.

	56(56). Тэд нар ханийнхаа хамт сүүдэрт хэвтэш дээр залран тааваараа хэвтмүй.

	57(57). Тэнд тэдэнд үр жимс хийгээд хүссэн бүхэн нь бэлэн байх болой.

	58(58). Машид Нигүүлсэгч Бурхан “Та нар амар амгалан байтугай!” хэмээн мэндчилмүй.

	59(59). “Аяа, нүгэлдээ баригдагсад аа! Энэ өдөр та нар тасран ийш бологтун!

	60(60). Адамын хөвгүүд ээ, та нарыг шуламд бүү шүт хэмээн Би номнож байгаагүй сэн бил үү? Тэр чинь та нарын заналт дайсан шүү дээ!

	61(61). Та нар Надад шүтэх ёстой — энэ бол шулуун зам мөр бөлгөө.

	62(62). Шулам олон ард түмний замыг алдуулсан билээ. Та нар үүнийг ухаараагүй явна уу?

	63(63). Та нарт амлаж асан халуун там чинь энэ байна! 

	64(64). Сүсгийг няцааж асныхаа төлөө өнөөдөр та нар галд хуйхлуулсугай!”

	65(65). Бид өнөөдөр тэдний амыг үдмүй, — тэдний гар нь ярьж, хөл нь тарьсан хэргийнх нь гэрч болмуй.

	66(66). Бидний хүсэл таалал байсан бол тэднийг хараагүй болгох сон, — тэд түлхэлцэн уралдаж, зүтгэлэх асан бөлгөө. Гэвч тэд яаж харах сан билээ? 

	67(67). Хэрэвзээ Бид тийн таалсан сан бол тэднийг хөдөлж ч чадахааргүй эсвэл дахиад буцаж ч чадахааргүй царцмал бүтээх асан болой.

	68(68). Бид урт нас заяасан хүнийхээ нурууг яваанд нь бөгтийлгөдөг бөлгөө. Тэд нар үүнийг ч бас ойлгохгүй байна гэж үү?

	69(69). Бид Мухаммедаар шүлэг зохиолгож сургаагүй, энэ нь түүнд зохихгүй. Энэ илгээлт бол Эзэнтний сануулга, Коран судрын яруу гэрээс бөлгөө.

	70(70). Амьд бүхнийг ятган сэнхрүүлэх, түүнчлэн сүсгийг үл тоомсорлогчдод Эзэнтний ялыг гүйцээх (илгээлт буюу).

	71(71). Бидний гараар босгосон олон зүйлийн дотор тэдний эзэмшилд буй мал сүргийг бүтээснийг тэд нар үнэхээр мэдэхгүй байна гэж үү? 

	72(72). Бид энэ мал сүргийг тэдний хэрэгцээнд зориулсан болой: тэд заримыг нь идэж, заримыг нь ачлага, уналгад хэрэглэдэг болой.

	73(73). Тэдэнд бас малаас уудаг ашиг ч бий. Үүний төлөө тэд Бидэнд үнэхээр эс талархана гэж үү?

	74(74). Тэд нар тусламж горилон Аллахын хажуугаар бусад бурхдыг өөрсдөдөө авцгаадаг ажгуу.

	75(75). Гэвч тэр бурхад нь тэдэнд тусалж эс чадах бөгөөд харин ч тэд нар өөрсдөө тэр бурхдыг хамгаалагч бэлэн цэрэг баймуй. 

	76(76). Чи тэдний үгэнд бүү гутрагтун, — чинхүү хэмээвээс, тэдний юугаа нууж, юугаа ил гаргаж буйг Бид мэдмүй.

	77(77). Бид хүмүүнийг сунгаас бүтээснийг тэр бээр үнэхээр харахгүй байна гэж үү? Тийм ажгуу! Хүмүүн бээр Бидний өмнө илт дайсан болж ирмүй.

	78(78). Тэгээд өөрөө яаж бүтсэнээ мартаад Бидэнд шад үлгэр иш татсан болой. Тийнхүү өгүүлрүүн: “Зүгээр ч үгүй бүр өгөршчихсөн хөсрий ясыг хэн амь оруулж чадах юм бэ?”

	79(79). Түүнд ийн хариулагтун: “Тэр ясыг чинь зөвхөн анх бүтээгч л амилуулмуй! Тэр бээр аливааг бүтээхдээ гаргууд болой.

	80(80). Тэр бол та нарт ургаа ногоон модноос галыг бүтээж өгөгч, та нар түүнээс өөрийн галыг асааж байгаа болой”.

	81(81). Тэнгэр, газрыг бүтээгч тиймэрхүү юмыг бүтээж эс чадна гэж үү? Чадахын цаагуур чадмуй! Эрхэм дээд бүтээгч! Гагцхүү Тэр бээр энгүй их мэдлэг, эгнэшгүй ур дүйтэй бөлгөө!

	82(82). Тэр бээр аль нэгийг бүтээхээр сэдсэн аваас “Болтугай!” хэмээхүйд тэр нь ёсоор болдог буюу!

	83(83). Аливааг эрхшээгч эрх мэдэлтнийг шагшин магтмуу; бид бүхэн газрын замаа Түүн дээр төгсгөмүй.

	



	

37
ЭРЭМБЭЭР ЖАГСАГСАД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Эрэмбээр жагсагсдын нэрээр андгайлъя, 

	2(2). шургуу хөөн туугчдын,

	3(3). Сануулгыг уншигчдын, — 

	4(4). чинхүү хэмээвээс, та нарын Бурхан гагц! (хэмээн сануулагчдын нэрээр андгайлъя).

	5(5). Тэнгэр, газар хийгээд тэдгээрийн хооронд ахуй бүхний Эзэнтэн, бас нар мандах цэг бүрийн Эзэнтэн.

	6(6). Бид ойрын тэнгэрийг одоор чимэглэсэн билээ:

	7(7). бас элдэв ороолон шулмаас хамгаалахын тулд.

	8(8). Тэд (сахиус нарын) Дээд хуралдайг чагнаж эс чадах бөгөөд тал бүрээсээ нүдүүлмүй,

	9(9). хөөн зайлуулахын учир, тэгээд тэдэнд зовлонт гэсгээл ногдмуй.

	10(10). Тэднээс гадна сэм ямар нэг юм шүүрэгчийг нүд сохлом гэрэл төөнөх галаар мөшгөдөг болой.

	11(11). Чи тэднээс асуугтун: “Бидний туурвилаас аль нь бүтээхэд хэцүү асан бэ? Тэднийг үү эсвэл бусад бүх юмыг уу? Бид хүмүүсийг наанги шавраар бүтээсэн шүү дээ”.

	12(12). (Аллахын хүч чадлыг) чи гайхан биширч ахуйд тэд нар доог тохуу хийж баймуй.

	13(13). Тэгээд ятган сэнхрүүлэхийн цагт тэд нар эс анхаармуй.

	14(14). Билэгдэл нүдэнд нь тодрон ирэхийн цагт тэд нар түүнийг адлан шоолдог болой.

	15(15). Тэд ийн хэлрүүн: “Энэ бол илэрхий шидлэл!

	16(16). Бид үхэж яс, чандруу болчихсон хойноо дахин сэхээрэх юм уу?

	17(17). Бид ч, бидний өвөг дээдэс ч?”

	18(18). Тэдэнд хэлэгтүн: “Тийм буюу! Та нар ад үзэгдсэн, доромжлогдсон өчүүхэн амьтад болж дахин сэхээрмүй”.

	19(19). Ганцхан дуу алдаад л тэд нар сэхээ ормуй,

	20(20). Тэд ийн залбиран мөргөцгөөмүй: “Ээ чааваас гэж! Энэ чинь нөгөө шүүх өдөр байна шүү!”

	21(21). “Та нарын худлаа гэж үзэж асан ялгахуйн өдөр тохиож буй нь энэ буюу!”

	22(22). Бүх нүгэлтэн хийгээд тэдний хамсаатан нарыг, түүнчлэн тэд нарын

	23(23). Аллахаас гадуур мөргөж байгсдыг цуглуулж, тамын гал руу очдог зам руу аваачигтун”. 

	24(24). Гэхдээ эхлээд зогсоогтун — тэднээс ял асууна шүү дээ:

	25(25). “Та нар чинь яагаа вэ? Яагаад бие биедээ эс тусална вэ?”

	26(26). Тэр өдөр тэд нар номхон, дуулгавартай байх бөлгөө.

	27(27). Тэд бие биеэсээ юм асууж шалгаамуй.

	28(28). Тэгээд толгойлогчдодоо ийн хэлцгээмүй: “Та нар чинь бидний баруун талаас ирж асан биз дээ?”

	29(29). Цаадуул нь хариулруун: “Үгүй ээ, та нар өөрсдөө сүсэгтэн биш байсан (30). Бидэнд та нарыг захирах ямар ч эрх мэдэл байгаагүй болой. Та нар л илүү юм харж зөрүүдэлж асан буюу.

	30(31). Тийнхүү Эзэнтний айлдвар бидний хувьд үнэн болж, чинхүү хэмээвээс, бид Түүний гэсгээлийг амсмуй!

	31(32). Бид та нарын замыг алдуулсан, бид ч өөрсдөө замаа алдагсад байжухуй”.

	32(33). Тэр өдөр Эзэнтний цааз тэднийг бүгдийг нь нэгтгэмүй — 

	33(34). Бид нүгэлтэн нартай ийн харьцдаг бөлгөө.

	34(35). Гэтэл тэдэнд “Аллахаас өөр бурхан үгүй!” гэж хэлж байхад тэд ихэмсэглэн бардамнаж асан болой.

	35(36). Тэгээд ийн хэлж асан: “Бид солиотой найрагчийн төлөөнөө өөрсдийн бурхдыг орхих юм гэж үү?”

	36(37). Гэтэл үгүй шүү! Тэр бээр чин үнэнийг өвөрлөн ирж, улирсан цагт ирж асан элч нарыг нотолсон болой. 

	37(38). Та нар Эзэнтний зовлонт гэсгээлийн амтыг мэдрэх болмуй.

	38(39). Гэхдээ энэ бол та нарын зөвхөн газар дээр үйлдэж асан үйлийн хариу болой.

	39(40). Эзэнтний чин үнэнч боол нарын хувьд — 

	40(41). Эзэнтний товлосон хувь: 

	41(42). (цэнгэл шингэсэн) үр шим, тэд алдар, хүндлэлийн суудалд залармуй,

	42(43). цэнгэл жаргалын цэцэрлэгт;

	43(44). өөд өөдөөсөө харсан хэвтэшт,

	44(45). Тэднийг аяга дүүрэн булгийн устай эргэн баймуй,

	45(46). Болор мэт тунгалаг (тэр ус) — түүнийг уухыг хүссэн хүн жинхэнэ уухын цэнгэлийг эдэлмүй.

	46(47). Түүнийг ууснаас толгой өвдөх буюу бие сульдахын аль нь ч үгүй болой.

	47(48). Тэдэнд доогуур дөлгөөн харцтай (49). гамнан хадгалах өндөг лүгээ адил дүрлэгэр нүдэн охид байх болой.

	48(50). Тэд бие биеэсээ юм асуулцан ойртоцгоомуй.

	49(51). Тэдний хэн нэг нь хэлрүүн: “Надад нэг нөхөр байсан болой.

	50(52). Тэр голдуу ийн яримуй: “Чи (илгээлтийг) үнэн гэж үзэгчдийн нэг юм гэж үү?

	51(53). Үхсэн хойноо, чандруу, яс болсон хойноо бид үнэхээр шүүхэд дуудагдах юм гэж үү дээ?”

	52(54). Нөгөө нь хариулруун: “Чи хармаар байна уу?”

	53(55). Тэгээд тэр зэрвэс харсанд халуун тамын голоос түүнийг олж үзжүхүй.

	54(56). Тэр хэлрүүн: “Аллахаар андгайлъя! Чи намайг хөнөөж мэдэх асан байна шүү дээ.

	55(57). Миний Эзэнтэн ийн эс таалсан бол би тийшээ унагсдын дотор байх байжухуй.

	56(58). Бидэнд үнэхээр дахиад үхэл тохиох юм уу,

	57(59). Бидний нэгэнт нэрвэгдсэнээс гадна (өөр үхэл), тэгээд бид нар зовлонт гэсгээл амсахгүй юм уу?

	58(60). Чинхүү хэмээвээс, энэ бол эрхмийн дээд шагнал болой! 

	59(61). Ийнхүү цэнгэхийн тулд сүсэг хийгээд хичээлтнүүд бүгд мэрийн чармайцгааг. 

	60(62). Аль нь гоё вэ: энэ найр уу эсвэл заккумын жимс үү?

	61(63). Бид тэр жимсийг нүгэлтнүүдийн хорхой хүргэгч болгосон билээ, — 

	62(64). Тэр мод тамаас үндэстэй шүү дээ.

	63(65). Түүний жимс яг шулмын толгой лугаа адил бөлгөө.

	64(66). Шулам түүнээс идэж гэдсээ дүүргэдэг болой.

	65(67). Дараа нь тэдэнд буцламгай уснаас уулгадаг бөлгөө.

	66(68). Дараа нь буцах зам нь халуун там буюу.

	67(69). Чинхүү хэмээвээс, тэд эцэг дээдсээ төөрөлдсөнийг мэдсэн болой.

	68(70). Тэгээд тэд нарыг ч тэр замаар нь элдэн туужухуй.

	69(71). Чинхүү хэмээвээс, тэднээс өмнө эртний хүмүүс мөн ч олноороо төөрөлдөж байжухуй.

	70(72). Уул нь Бид тэдэн рүү ятган сэнхрүүлэгчдийг илгээж асан шүү дээ.

	71(73). Тэгээд хар л даа, нөгөө ятгуулагчдын төгсгөл ямар байв?

	72(74). Аллахын чин үнэнч боол нараас бусдынх нь!

	73(75). (Тэр үед) Нух Биднийг хурайлан дууджухуй, гэтэл Бид бол алив дуудлагад хамгийн сайн хариулагч билээ.

	74(76). Тэгээд Бид түүнийг хийгээд омгийнхныг нь асар их аюулаас гэтэлгэсэн болой.

	75(77). Бид түүний үр удмынхныг аж төрүүлэхээр үлдээсэн болой.

	76(78). Бид бас түүнд болон дараа нь ирсэн ард түмэнд (Эзэнтний адис ерөөлийг) үлдээсэн буй: 

	77(79). “Алив ертөнцсийн дунд Нух амар амгаланг олтугай!” 

	78(80). Буян үйлдэгсдийг Бид ийн шагнадаг бөлгөө.

	79(81). Тэр бээр, чинхүү хэмээвээс, Манай сүсэгтэн боол нарын нэг билээ!

	80(82). Дараа нь Бид бусдыг нь живүүлсэн болой.

	81(83). Түүний замаар замнагсдын дотор Ибрахим байсан болой.

	82(84). Тэр бээр Эзэнтэн дээрээ ямар ариун сэтгэлтэй ирснийг санагтун!

	83(85). Бас тэр бээр эцэгтээ хийгээд ард түмэндээ ийн хэлснийг санагтун: “Та нар юунд мөргөж байна вэ? 

	84(86). Та нар Аллахаас гадуур бусад бурхдыг хүсэж байгаа чинь худал гэж үү?

	85(87). Та нар ертөнцсийн Эзэнтний тухайд юу бодож байна вэ?”

	86(88). Тэгээд тэр бээр одод руу харснаа,

	87(89). хэлрүүн: “Чинхүү хэмээвээс, миний бие муу байнам!”

	88(90). Тэгээд цаадуул нь түүнээс нүүр буруулан зайлж одсон болой.

	89(91). Дараа нь тэр бээр тэдний бурхад руу гэтэн орж ийн хэлжүхүй: “Та нар яагаад идэхгүй байна вэ? 

	90(92). Та нар чинь яачихаа вэ, ярихгүй байх чинь, хэлээ залгичихаа юу?”

	91(93). Тэгээд тэр бээр тэдэн рүү дөхөн очиж, баруун гараараа цохиж авчихуй.

	92(94). Хүмүүс бөөн бөөнөөрөө яаран гүйж иржүхүй.

	93(95). Тэгэхүйд тэр бээр хэлрүүн: “Та нар өөрсдийнхөө сийлсэн юманд мөргөж байдаг юм гэж үү дээ?

	94(96). Бурхан та нарыг болон та нарын гарын үйлийг бүтээсэн бөлгөө”.

	95(97). Тэд нар хэлрүүн: “Энэнд зориулан зуух хийгтүн, тэгээд түүнийг дүрэлзсэн гал руу хаягтун!” [Эзэнтний энэрлээр түүнийг галын дөлөөс аврагдсан цагт]

	96(98). Тэдний толгойд айхтар ов мэх оржухуй, гэвч Бид тэднийг доош нь хийсэн болой.

	97(99). Тэгээд тэр бээр ийн хэлжүхүй: “Би өөрийн Эзэнтэн рүү очмуй. Тэр бээр намайг шулуун зам руу хөтлөн гаргамуй.

	98(100). Эзэнтэн минь ээ! Надад сүсэгт (хөвгүүн) хайрла!”

	99(101). Тэгээд Бид зан сайт дөлгөөн хөвгүүний тухай сайхан мэдээг түүнд илгээсэн бөлгөө.

	100(102). Түүнийг хөдөлмөрийн насанд хүрэхүйд, 

	101. эцэг хэлрүүн: “Хүү минь ээ, би чамайг алж Бурханд өргөл барив хэмээн зүүдэлсэн болой. Чи энэ тухайд юу бодож буйгаа болгооно уу”.

	102. Хүү хэлрүүн: “Аяа, эцэг минь! Чамд юу тушаасныг чи хийгтүн, Бурхан тийн таалж буй аваас би номхон тэвчээртэй байхыг чи олж үзмүй”.

	103(103). Тэгээд хоёул Аллахын эрхшээлд орж, эцэг нь хүүгээ толгойгоор нь унагасан цагт,

	104(104). Бид түүн рүү ийн уриалсан болой: “Аяа, Ибрахим!

	105(105). Чи зүүдээ нэгэнт ёсоор болгожухуй!” Бид буян үйлдэгсдийг ийн шагнадаг бөлгөө!

	106(106). Чинхүү хэмээвээс, энэ бол (Эзэнтний) илэрхий сорилт бөлгөө.

	107(107). Тийнхүү Бид түүнээс аугаа их өр төлөөс авсан болой.

	108(108). Тэгээд Бид түүнд болон дараа нь ирсэн ард түмэнд (Эзэнтний адис ерөөлийг) үлдээсэн болой:

	109(109). “Ибрахим амар амгаланг олтугай!”

	110(110). Буян үйлдэгсдийг Бид ийн шагнадаг болой!

	111(111). Тэр бээр Манай сүсэгтэн боол асан буюу.

	112(112). Тэгээд Бид түүнд нэгэн үнэнч зөнч мэргэн Исхакийн тухай сайхан мэдээ илгээсэн бөлгөө.

	113(113). Бид түүнд хийгээд Исхакт адис ерөөлөө тийн хайрласан буй за, — харин тэдний үр удмын зарим нь буянтай, зарим нь өөртөө хөнөөлтэй асан болой.

	114(114). Дараа нь Бид Өөрийн энэрэл хайраар Муса, Харун хоёрыг ивээсэн болой.

	115(115). Бид тэднийг хийгээд ард түмнийг нь асар их гай түйтгэрээс аварсан билээ.

	116(116). Бид тэдэнд тусалсан, тэд ялалт байгуулсан бөлгөө. 

	117(117). Бид тэдэнд яруу тод судрыг хайрласан буй.

	118(118). Бас тэднийг шулуун замд гаргасан буй.

	119(119). Тэгээд Бид тэдэнд болон дараа нь ирсэн ард түмэнд (Эзэнтний адис ерөөлийг) үлдээсэн болой:

	120(120). “Муса, Харун хоёр амар амгаланг олтугай!”

	121(121). Буян үйлдэгсдийг Бид ийн шагнадаг болой!

	122(122). Тэр хоёр Манай сүсэгтэн боолчууд асан болой!

	123(123). Бас Ильйас жинхэнэ зөнч мэргэн асан болой.

	124(124). Тэр бээр ард түмэндээ ийн хэлжүхүй: “Та нар Эзэнтний хилэнгээс үнэхээр эс аюуна гэж үү?

	125(125). Та нар бүтээгч нараас хамгийн сайныг нь орхиод үнэхээр Баалыг хурайлан дуудаж байгаа юм уу?

	126(126). Та нарын Эзэнтэн, эцэг дээдсийн чинь Эзэнтэн Аллахыг (орхиод)?”

	127(127). Тэд нар түүнийг худалч хэмээн тооцсон болой. Тэд Аллах руу дуудагдах болой.

	128(128). Эзэнтний чин үнэнч боол нараас бусад нь!

	129(129). Тэгээд Бид түүнд болон дараа нь ирсэн ард түмэнд (Эзэнтний адис ерөөлийг) үлдээсэн болой:

	130(130). “Алив ертөнцсийн дунд Ильйас амар амгаланг олтугай!”

	131(131). Буян үйлдэгсдийг Бид ийн шагнадаг бөлгөө!

	132(132). Тэр бол Манай сүсэгтэн боол асан шүү дээ.

	133(133). Бас Лут ч зөнч мэргэн асан болой.

	134(134). Бид түүнийг хийгээд бүх омгоор нь яаж аварсныг санагтун,

	135(135). Ард хоцорсон эмгэнээс бусдыг нь;

	136(136). Тэгээд Бид үлдсэнийг нь хуу хөнөөсөн билээ — 

	137(137). Тэдний хажуугаар та нар өдөр ч,

	138(138). шөнө ч явж буй. Та нар энэ тухайд эс эргэцүүлнэ гэж үү?

	139(139). Йунус бас элч байсан болой.

	140(140). Тэр бээр дүүрэн ачаалсан онгоц руу зугтсан бөлгөө.

	141(141). Тэр бээр шодоод оролцсоноор ялд унаж усанд хаяулсан болой.

	142(142). Түүнийг том загас залгижухуй — Бидний түүнийг нэрвэж буй нь тэр бөлгөө.

	143(143). Хэрэвзээ тэр бээр (гэмшин) Биднийг шагшин магтаагүй бол,

	144(144). Сэхээрэхүйн өдөр хүртэл нөгөө загасныхаа гэдсэнд байх асан билээ.

	145(145). Бид түүнийг эзгүй нүцгэн эрэг дээр гаргаж хаяхын цагт тэр бээр өвдөж доройтсон асан буй за.

	146(146). Бид түүний дээр яктин мод (хулууны бутас) ургуулсан болой.

	147(147). Дараа нь Бид түүнийг нэгэн бум юм уу, түүнээс ч олон хүнтэй ард түмэн рүү илгээсэн болой.

	148(148). Тэд нар нь сүсэгтэн болсон учраас Бид тэднийг товлосон хугацаа хүртэл цэнгүүлсэн болой.

	149(149). Тэднээс асуугтун: “Та нар хөвгүүдтэй атал зөвхөн танай Эзэнтэн охидтой юм гэж үү?

	150(150). Бид сахиус нарыг эм хүйстэй болгон бүтээж, тэр тухайн гэрч нь та нар болсон юм уу?”

	151(151). Тэд өөрсдийн зохиосны дагуу:

	152(152). “Бурхан (хүүхэд) төрүүлсэн болой” гэж зүтгэж буй. Гэвч тэд худлаа ярьж буй болой.

	153(153). Тэгвэл Бурхан охидыг хөвгүүдээс илүү үзсэн болж байна уу?

	154(154). Та нар яачихаа вэ? Энэ тухайд та нар яаж ийнхүү тунгаан бодно вэ? 

	155(155). Та нар сайн бодвол яасан юм бэ?

	156(156). Эсвэл та нарт илэрхий баримт байгаа юм уу?

	157(157). Та нар үнэн ярьж байх аваас өөрсдийн судраа үзүүлэгтүн.

	158(158). Тэд нар Эзэнтэн, жинн хоёрыг төрөл болгожухуй. Гэтэл Түүн дээр цуглуулах учиртайг жиннүүд мэдэх бөлгөө.

	159(159). Аллахыг шагшин магтмуу, Тэр бээр тэдний элдвээр зохиож бүхийгээс энгүй дээдлэг буюу.

	160(160). Гэхдээ Аллахын үнэнч боол нар тийм бус болой.

	161(161). Та нар хийгээд та нарын мөргөгсөд чинь

	162(162). Аллахын эсрэг (хүмүүсийг) өдөөж эс чадмуй, — 

	163(163). Нэгэнт халуун там руу хөтлөх замаар явагсдаас бусдыг.

	164(164). “Өөрт заяасан орон газаргүй хүн бидний дотор нэг ч байхгүй болой,

	165(165). Тэгээд бид үнэхээр эрэмбээрээ зогсож буй бөгөөд

	166(166). (Түүнийг) шагшин магтаж буй бөлгөө”.

	167(167). Гэвч ийн яригсад ч байжухуй: 

	168(168). “Бид өвөг дээдсээсээ уламжилсан судартай байсан сан бол,

	169(169). бид Аллахын үнэнч боол байх асан бөлгөө”.

	170(170). Гэтэл одоо (тэдэнд Коран ирчхээд байхад) тэд нар түүнд үл итгэмүй, гэвч (мөдхөн) тэд мэдэх болно оо!

	171(171). Бүр үүнээс өмнө Бид айлдвараа Өөрийн боол нартаа илгээж,

	172(172). чинхүү хэмээвээс, тусламж тэдэнд очмуй,

	173(173). Манай цэрэг тэднийг үнэхээр ялалтад хүргэмүй хэмээсэн болой.

	174(174). Энэ зуур чи тэднээс нүүр буруулзнагтун.

	175(175). Чи тэднийг хар — тэд нар ч удахгүй харна шүү дээ!

	176(176). Тэд нар Манай гэсгээлийг түргэлүүлэх гэж үнэхээр хүсэж байгаа юм уу?

	177(177). Тэрхүү гэсгээл тэдний орон гэрт шөнөөр нөмрөн буухуйд ятгалга (үл авагсдын хувьд) тэр өглөө ямар муухай байх бол оо!

	178(178). Энэ зуур чи тэднээс нүүр буруулзнагтун.

	179(179). Чи тэднийг хар — тэд нар ч удахгүй харна шүү дээ!

	180(180). Чиний Эзэнтнийг, Сүр хүч хийгээд Эрх мэдэл эрхшээгч Эзэнтнийг чинь шагшин магтмуу! Тэр бээр Түүнд хань болгон зохиогсдоос энгүй дээдлэг бөлгөө!

	181(181). Элч нар амар амгалан байх болтугай!

	182(182). Ертөнцсийн Эзэнтэн Аллахыг шагшин магтмуу!

	



	

38
САД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Сад: сэнхрүүлгээр дүүрэн Кораныг барьж тангараглая! (2). Үл сүсэглэн ихэмсэглэгчид, (Бурхан хийгээд зөнч мэргэдийг) эсэргүүцэгчид бөлгөө. 

	2(3). Тэднээс өмнө хэчнээн үеийнхнийг Бид хөнөөсөн билээ! Замын адагт тэд залбиран гуйж асан, гэвч тэр нь гэсгээлээс аврагдах цаг нэгэнт биш байсан бөлгөө.

	3(4). Тэд нар бас өөрсдийнх нь дотроос ятган сэнхрүүлэгч ирсэнд гайхширч буй болой. Тэгээд үл сүсэглэгсэд ийн яримуй: “Тэр бол шидлэгч бөгөөд худалч!

	4(5). Тэр олон бурхдыг үнэхээр ганц болгочихсон юм уу? Энэ бол үнэхээр хачирхалтай явдал болой!”

	5(6). Тэгээд тэдний жолоодогч нар гарахдаа (ийн хэлрүүн): “Явцгаагтун, өөрсдийн бурхдад тэвчээр зааж үнэнч байгтун. Хэрэвзээ та нар тэднээсээ татгалзах аваас тэр нь, чинхүү хэмээвээс, тэдний та нараас хүсэж буй зүйл болой;

	6(7). Сүүлчийн шашнаас бид тиймэрхүү юм огт сонсоогүй, энэ бол ердөө зохиомол зүйлээс өөр юу ч биш буй за.

	7(8). Энэ илгээлтийг бид бүхний дотроос (зөвхөн) түүнд хайрласан гэж үү дээ?” Тийм ээ, тэд Миний илгээлтийн тухайд ихэд эргэлзээтэй буй! Тийм ээ, тэд Миний гэсгээлийн амтыг хараахан мэдрээгүй байгаа болой!

	8(9). Эсвэл тэдний гарт хязгааргүй өгөөмрийг хайрлагч, чиний хүч төгөлдөр Эзэнтний хишгийн эрдэнэсийн сан байгаа юм уу?

	9(10). Эсвэл тэдэнд тэнгэр, газар хийгээд тэдгээрийн хооронд ахуй бүхнийг эрхшээх эрх мэдэл байгаа юм уу? Тэгвэл тэд нар тийшээ олсоор авирч гараг л дээ;

	10(11). Тэд нар ямар ч олуулаа бүлэг байсан тэнд тэднийг үлдэн зугтаалгах болой.

	11(12). Тэднээс өмнө Нухын хүмүүс, Адынхан, гадас эзэгнэгч Фараон энэ тэр элч нарыг няцаасан шүү дээ,

	12(13). Бас Самуд, Лутын хүмүүс, Ногоон төглөөр нутаглагсад. Эд нар бол Гагц Эзэнтнийг үгүйсгэгч бүлгийнхэн болой.

	13(14). Тэд нар бүгдээрээ Миний элч нарыг худалч гэж үзсэн бөгөөд тэднийг шийтгэсэн нь Миний зөв байжухуй.

	14(15). Хугацааг нь өчүүхэн ч саадаггүй цорын ганц дуудлагыг л тэд хүлээж буй болой.

	15(16). Тэд бас ийн яримуй: “Эзэнтэн минь ээ! Бидэнд оноох ялаа тооцоо хийх өдрөөс өрсөж түргэвчилж өгөөч!”

	16(17). Чи тэдний үгийг тэвчин өнгөрөөж бай. Асар их хүчтэй асан Манай боол Даудыг санагтун. Тэр бол (Бидэнд олонтоо) хандаж асан болой.

	17(18). Түүнтэй хамт Биднийг үдэш хийгээд наран мандах цагаар шагшин магтаж асан уулсыг түүнд захируулсан чинь Бид шүү дээ.

	18(19). Бас шувуудыг (тийн захируулсан болой), тэд түүнийг тойрон цуглаад түүнд хандаж асан болой. 

	19(20). Бид түүний эрх мэдлийг бататгаж, мэргэн ухаан хийгээд бэлэн цэцэн хэл хайрласан бөлгөө.

	20(21). Хоёр сөргөлдөгчийн тухай өгүүлэмж чамд дуулдсан уу? Тэд ордонд ханаар нь орсон хэмээмүй.

	21(22). Тэгээд Дауд дээр ортол тэр бээр айдаст автжухуй. Гэтэл нөгөө хоёр хэлрүүн: “Бүү аюугтун, бид бол нэг нь нөгөөдөө хор хүргэсэн хоёр дайсан, чи бидний явдлыг үнэн мөнөөр нь тунгааж аль, гэхдээ хэн хэнд нь шударгуу  бусаар бүү ханд, харин зөв замыг л бидэнд зааж өг.

	22(23). Энэ бол миний ах, ах маань ерэн есөн толгой хоньтой, би бол (ердөө) ганц хоньтой. Тэгээд энэ ийн хэлрүүн: “Чи ганц хонио надад итгэн даалга!” Хонийг минь авчхаад дараа нь намайг үгээр дийлсэн болой”.

	23(24). Дауд хэлрүүн: “Энэ бол чиний хонийг өөрийнхтэйгөө нийлүүлж чамд хор хүргэжүхүй. Эзэнтэнд сүсэглэн буян үйлдэгсэд бол даанч цөөхөн, гэтэл тэдний хажуугаар ажил явдал дээр бие биедээ хор хүргэгчид олон байдаг шүү дээ”. Тэгтэл Бид түүнийг сорьж байна гэх санаа гэнэт Даудын толгойд орж ирэхүйд тэр бээр Бурханаас өршөөл эрэн, сөхөрч унаад гэмшин буцжухуй.

	24(25). Тэгээд Бид түүнийг энэ тухайд өршөөж, эргэж ирэхүйн сайхан газарт Өөрийн ойр шадарлагч болгосон бөлгөө.

	25(26). Аяа, Дауд! Бид чамайг газар дээр Өөрийн амбанаар томилсон билээ. Тиймийн учир чи хүмүүсийн явдлыг шударгуу гаар шүүгтүн, (сэтгэлийнхээ) хөөрөлд бүү автагтун. Эс тэгвээс чамайг Аллахын зам мөрөөс гаргамуй. Аллахын зам мөрөөс гарагчдыг тооцоо бодох өдөрт итгээгүйн учир зовлонт гэсгээл хүлээж баймуй!

	26(27). Бид тэнгэр, газар хийгээд тэдгээрийн хооронд ахуй бүхнийг дэмий эс бүтээсэн болой. Бүх үл сүсэглэгч тийн бодмуй. Гэвч үл сүсэглэгчид галд унаж гашуун зовлон эдэлмүй.

	27(28). Сүсэглэн буян үйлдэгч хийгээд газар дээр нүгэл таригчид хоёрыг Бид адилтган шүүнэ гэж үү дээ? Буянтан, завхайрагч хоёрыг Бид адилтган шүүх юм уу?

	28(29). Бидний чамд хайрласан судрын билэгдлийг хэрсүү ухаантай бүхнээр эргэцүүлэн бодуулахын учир, дотор нь буй сэнхрүүлгийг нь ухааруулахын учир түүнийг адисалсан бөлгөө.

	29(30). Тэгээд Бид Даудад Сулейман хэмээх сайхан боолыг өгсөн болой. Тэр бээр байнга Бидэнд ханддаг билээ.

	30(31). Нэгэн орой түүн дээр хөнгөн хөлтэй сайхан аргамгуудыг авчирчухуй.

	31(32). Тэгэхүйд тэр бээр хэлрүүн: “Би харанхуй болтол тэдгээрийн сайхныг харж цэнгэхийг Бурханыг сүслэн дурсахаас илүүд үзсэн болой.

	32(33). Харин одоо (морьдыг) над руу буцааж авчрагтун!” Тэгээд морьдын хүзүү, шилбийг илбэн таалж эхэлжүхүй.

	33(34). Бид Сулейманы хаан ширээнд нэгэн шарилыг залж түүнийг сорьсон бөгөөд тэр бээр (гэмшин) дахин Бидэн рүү хандсан бөлгөө.

	34(35). Тэр хэлрүүн: “Аяа, Эзэнтэн минь ээ! Намайг өршөөж надаас хойш хэнд ч үл дүйх эрх мэдлийг надад хайрла. Чи бол хайрлагч шүү дээ”.

	35(36). Тэгээд Бид тушааснаар нь дуртай зүгтээ дөлгөөхөн үлээж байдаг салхийг түүнд захируулсан болой;

	36(37). шулам нарыг, элдэв барилгачдыг, усанд шумбагчийг,

	37(38). түүнчлэн хоорондоо гинжээр холбогдсон өөр бусдыг (мөн захируулсан болой).

	38(39). Энэ бүхэн Бидний өгөөмөр хишиг, түүнээс өгч буян үйлд эсвэл сахин хадгал, — чамаас тооцоог үл асуумуй.

	39(40). Чинхүү хэмээвээс, Бид эргэж ирэхүйн сайхан газарт түүнийг ойрын шадарлагч болгосон бөлгөө!

	40(41). Бас Манай боол Аййубыг санагтун. Тэр бээр Эзэнтнээ ийн хурайлсан билээ: “Шулам намайг зовоож, биеийг минь доройтуулбай!”

	41(42). Хариуд нь ийн сонсогджухуй: “Хөлөөрөө газар дэвс! — за тэр дээ, угаал хийх, уух хүйтэн сайхан ус чамд гарч ирвэй”.

	42(43). Бид Манай энэрэл хайрын билэгдэл болгон, бас хэрсүү ухаантанд сануулга болгон түүний гэр бүлийг ам бүлийг нь олшруулан түүнд буцааж өгсөн болой.

	43(44). “Чи туг өвс авч (эхнэрээ) ороолго, гэхдээ тангаргаа бүү зөрч”. Тэр бээр тэсвэр хатамжаа Бидэнд харуулсан болой,

	44. Маш сайн боол! Тэр бээр Бидэн рүү байнга хандаж асан шүү дээ.

	45(45). Бас гар нь буянтай, хараа нь цогтой Манай боол Ибрахим, Исхак, Йакуб нарыг санагтун.

	46(46). Бид тэднийг ирээдүйн оромжийн тухай онцгой сануулгаар ариусгасан болой.

	47(47). Тэд нар Бидний нигуур дор шилэгдмэл сайчуудын тоонд буй бөлгөө.

	48(48). Бас Исмаил, Альйас, Зуль-Кифл нарыг санацгаа, — тэд нар бүгд сайчууд.

	49(49). Энэ бол сануулга, чинхүү хэмээвээс, Бурханд сүсэглэгчийн сүүлчийн оромж цэнгэлтэй билээ, — 

	50(50). тэдэнд үүдээ цэлийтэл нээсэн мөнхийн цэцэрлэг;

	51(51). тэд тэнд тааваараа хэвтэж, идэж ууя гэсэн элбэг дэлбэг үр жимс хийгээд янз бүрийн ундаанаас дуртай руугаа заадаг болой. 

	52(52). Дэргэд нь хараа нь яльгүй ичингүйрсэн нас чацуу хүүхнүүд байх бөлгөө.

	53(53). Энэ бол тооцоо хийх өдөр та бүхэнд амласан зүйл болой.

	54(54). Энэ бол Манай хишиг, тэр нь дуусаж дундарна гэж үгүй билээ.

	55(55). Энэ тийм буюу! Харин үгэнд үл орогсдод — бузар оромж — 

	56(56). Тэд нар дотор нь шатаж байх халуун там, тэр бол ёстой бузар хэвтэр! 

	57(57). Энэ тийм буюу! Буцламгай ууш, идээ бээрийн амтыг үзэцгээж байг,

	58(58). мөн тиймэрхүү есөн шидийн бузрын амтыг.

	59(59). Энэ бол та нартай хамт урагш тэмүүлэх бөөн амьтад, гэвч тэдний амрыг эс эрмүй! Тэд бүгд халуун тамд хуйхлуулах болой!

	60(60). Тэд нар замыг нь алдуулагсдад ийн хэлмүй: “Та нарыг тэгэхгүй! Та нарын амрыг бас эс эрмүй! Та нар энэ бүхнээр биднийг нэрвэжүхүй! Энэ оромж бидэнд ямар муухай юм бэ!

	61(61). Тэд (Бурханд хандан) хэлрүүн: “Эзэнтэн минь ээ! Биднийг ийм гайд унагагсдын тамын зовлонг хоёр дахин ихэсгээч!”

	62(62). Тэд хэлрүүн: “Гажигтай гэж бидний үзэж асан хүмүүс харагдахгүй байх чинь бид юу болчихоо вэ?

	63(63). Бид тэднийг зугаа гэж үзэж асан, бидний нүд тэднийг үнэхээр таньж эс чадсан гэж үү?”

	64(64). Чинхүү хэмээвээс, тамынхны энэ хэрүүл тэмцэл бол бодит зүйл бөлгөө.

	65(65). Хэлэгтүн: “Би бол ятган сэнхрүүлэгч төдий болой, аугаа хүчит, цорын ганц Аллахаас өөр бурхан үгүй буюу, — 

	66(66). Тэнгэр, газар хийгээд тэдгээрийн хооронд ахуй бүхний Эзэнтэн, эрх мэдэл бүхнийг эрхшээгч нэн өршөөлт Түүнээс өөр (бурхан үгүй буюу)”

	67(67). Хэлэгтүн: “Энэ бол аугаа их илгээлт,

	68(68). Гэтэл та нар түүнээс нүүр буруулж баймуй.

	69(69). Бас тэдний өөр хоорондоо мэтгэлцэж суудаг Дээд хуралдайн тухайд надад мэдэх юм үгүй болой.

	70(70). Би бол зөвхөн яруу тод ятган сэнхрүүлэгч гэдгээс өөр зүйл надад нээгдээгүй болой”.

	71(71). Танай Эзэнтэн сахиус нарт ийн хэлснийг санагтун: “Би хүнийг шавраас бүтээмүй.

	72(72). Тэгээд Би түүнийг хэлбэршүүлж, Өөрийн сүнснээс шившихүйд та нар түүний өмнө сөгдөн мөргөцгөөгтүн”.

	73(73). Тэгээд бүх сахиус нар сөхрөн унажухуй,

	74(74). Иблисээс бусад нь. Тэр ихэмсэглэж бардамнаснаар үл сүсэгтэн болж таарсан билээ.

	75(75). Тэр бээр хэлрүүн: “Аяа, Иблис! Миний гараар бүтсэн юмны өмнө сөгдөн унахад чамд юу саад болсон бэ? 

	76. Чи ихэмсэглэн бардамнаа юу эсвэл өөрийгөө дээдсийнх гэж үзээ юү?”

	77(76). Тэр хэлрүүн: “Би түүнээс дээр: Чи намайг галаар бүтээсэн, харин түүнийг шавраар бүтээсэн буюу”.

	78(77). Бурхан хэлрүүн: “Тэгвэл эндээс түргэн тонил, чи үүнээс хойш чулуугаар нүдүүлж явмуй.

	79(78). Шүүх өдрийг хүртэл чи Миний хараалыг идмүй”.

	80(79). Тэр хэлрүүн: “Эзэнтэн минь ээ! Бүгд сэхээрэхүйн өдөр хүртэл миний хугацааг сунгаж өгөөч”.

	81(80). Бурхан хэлрүүн: “Чиний хугацааг сунгавай.

	82(81). товлосон өдрийг хүртэл”. 

	83(82). Тэр хариулруун: “Би бүгдийг нь уруу татахаа Чиний сүр хүчийг барьж тангараглаюу,

	84(83). Чиний ариуссан чин үнэнч боол нараас бусдыг!”

	85(84). Бурхан хэлрүүн: “Тийнхүү тохиомуй. Би үнэхээр үнэнийг ярьж баймуй: (85). Би чамаар болоод чамайг дагагсдаар чинь тамыг дүүргэмүй — нэг нь ч үлдэхгүй тэнд очмуй”.

	86(86). Хэлэгтүн: “Би үүний төлөө та нараас шан эс гуймуй, (Эзэнтний) айлдаагүй зүйлийг би санаанаасаа үл зохиомуй.

	87(87). Энэ бол ертөнцөст сануулга төдий бөгөөд

	88(88). дотор нь буй (чин үнэний) тухай мэдээг та нар зохих хугацааны дараа мэдэх болой”.

БУЙ БҮЛЭГ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Энэ судрыг яруу алдарт, цэцэн билигт Аллах хайрлаж буй бөлгөө.

	2(2). Бид энэ дээдийн бичгийг чин үнэнээр нь чамд илгээвэй, тиймийн учир Аллахад мөргөж, энэ сүсгийг чин сэтгэлээр сахигтун.

	3(3). Аяа! Энэ чин ариун сүсэг зөвхөн Аллахынх буй за. 

	4. Гэтэл Аллахаас гадуур өөртөө ивээгчдийг авагсад (ийн яримуй): “Бид тэдэнд сүсэглэж байгаа нь тэд биднийг Аллахад шадарлуулж өгөөсэй гэсэндээ тэр болой”. Тэд нарын юугаар зөрөлдөж бүхийг Аллах шүүн тунгаамуй!

	5. Аллах нүгэлтэн хийгээд худалч нарыг шулуун замаар эс залмуй.

	6(4). Хэрэвзээ Аллах хүүтэй болохоор таалсан ахул Өөрийн бүтээснээс хэн болгоосныгоо авах асан бөлгөө. Түүнийг шагшин магтмуу! Тэр бол Цорын ганц бөгөөд Бүхнийг чадагч Аллах буюу!

	7(5). Тэр бээр тэнгэр хийгээд газрыг чин үнэнээр бүтээсэн болой. Тэр бээр өдрийг шөнөөр хучиж, шөнийг өдрөөр хучмуй. Нар, сарыг Өөртөө захируулсан бөгөөд тэдгээр нь товт хугацааг хүртэл зам замаараа орчмуй. Тэр бээр хүчирхэг бөгөөд өршөөлтэй бөлгөө!

	8(6). Тэр бээр та бүхнийг нэгэн сүнснээс бүтээгээд дараа нь өөрөөс нь түүнд хосыг нь бүтээсэн болой. Бас та нарын хэрэгцээнд зориулан хос хосоор нь найман толгой мал хайрласан буй за. Тэр бээр та нарыг эхийн чинь умайд гурван мөчлөгийн харанхуйг дамжуулан бүтээдэг бөлгөө. Та нарын Эзэнтэн бөгөөд Ивээгч Аллах тийм буюу. Хамаг эрх мэдэл Түүнд харьяалмуй, түүнээс өөр бурхан үгүй, тийм атал та нар юунд ингэж нүүр буруулна вэ?

	9(7). Харин та нар нүгэлтэн болох аваас Бурханд та нарын хэрэгцээ үгүй, — Түүнд боол нарынх нь үл ачлал жигшүүртэй болой. Та нар ачлалтай байх аваас Тэр бээр та нараар бахдах бөлгөө. Дарамтад буй нэг ч сүнс нөгөөгийн нүглийн ачааг эс үүрмүй. Дараа нь та нар Эзэнтэн дээрээ эргэж ирэхүйд Тэр бээр та нарын энэ насандаа юу үйлдэж асныг мэдээлмүй. 

	10. (Хүмүүсийн) сэтгэл зүрх юу (хадгалж) бүхийг Тэр бээр мэднэ шүү дээ! 

	11(8). Хүнийг гай шүргэх бүрд тэр бээр гэмшин Эзэнтэндээ хандаж Түүнийг хурайлмуй; Эзэнтэн Өөрийн хайр ивээлийг хүртээхүйд тэр бээр түрүүн юу гэж мөргөн залбирч аснаа умартан (хүмүүсийг) Эзэнтний зам мөрөөс гаргахын тулд Бурханд эн зэрэгцүүлэн бусад бурхдыг санаанаасаа зохиодог болой. Хэлэгтүн: “Үл сүсгээрээ хором зуур цэнгэгтүн, чи бол галд нөхцөгсдийн нэг шүү дээ”.

	12(9). (Тэд нар) шөнийн цагт сөхрөн буюу сүслэн зогсож мөргөлөө үйлдэгч, хойд насаа бодон нүглээс сэрэмжлэгч, гагцхүү хамаг найдвараа Эзэнтнийхээ энэрэлд даатгагч (нартай адил байна гэж үү?)Хэлэгтүн: “Бурханы нигуур дор адил байна гэж үү: мэдэгч, үл мэдэгч хоёр?” Зөвхөн хэрсүү ухаантнууд энэ сэрэмжлүүлгийг тусгаж авмуй.

	13(10). Хэлэгтүн: “Миний сүсэгтэн боол нар аа, Эзэнтнийхээ хилэнгээс аюугтун! Энэ насандаа буян үйлдэгсдэд эд баялаг хурмуй. Бурханы нутаг энгүй бөлгөө. Чинхүү хэмээвээс, хатамж тэвчээртнүүдэд тоо томшгүй шан оногдмуй!”

	14(11). Хэлэгтүн: “Аллахыг шүтэж, энэ сүсгээ чин үнэнчээр сахихыг надад номносон билээ. (12). Тийнхүү намайг анхны мусульман бол хэмээн айлдсан болой”.

	15(13). Хэлэгтүн: “Би өөрийн Эзэнтний үгэнд эс орох аваас аугаа их өдөр ирэх гэсгээлээс аюумуй”.

	16(14). Хэлэгтүн: “Би Аллахад сүсэглэж, тэр сүсгээ чин үнэнчээр сахиж баймуй.

	17(15). Та нар Түүний хажуугаар юу хүссэнээ шүтэгтүн!” Хэлэгтүн: “Сэхээрэхүйн өдөр өөртөө хийгээд гэр бүлийнхэндээ хохирол учруулагчид л хохирдог болой. Сэрэмжлэгтүн! Тэр бол жинхэнэ хохирол буюу!

	18(16). Тэдний доогуур, дээгүүргүй битүү гал дүрэлзмүй — Аллах Өөрийн боол нарыг ийнхүү аюулгаж баймуй: “Миний боол нар аа, Надаас аюугтун!”

	19(17). Хиймэл бурхдаа эс шүтэхийн учир тэднээсээ салж, Аллахад хандагсдыг баярт мэдээ хүлээж баймуй. Миний боол нарыг баярт мэдээгээр баясгагтун —  (18). Эзэнтний айлдварыг сонсож түүнээс сайхныг нь дагагч боол нарыг. Тэд нар бол бүгд Аллахаар хөтлүүлэгсэд, бас ухаан бодолтнууд бөлгөө.

	20(19). Нэгэнт гэсгээлийн ялд унагчийг, нэгэнт халуун тамд унагчийг чи аварч чадна гэж үү?

	21(20). Өөрийн Эзэнтнээс аюугсдад бол Аллахын амласан ёсоор уулын орд харшийг дэвсэглүүлэн сүндэрлүүлсэн байх бөгөөд доогуур нь гол тунаран урсаж баймуй, — Аллах айлдвараа хэзээ ч үл зөрчих бөлгөө.

	22(21). Аллах тэнгэрээс яаж ус буулган газрын булгийг ундаалж бүхийг чи үнэхээр эс харна уу? Тэгээд түүгээрээ бүх төрлийн зүсэн бүрийн ургамлыг албадан ургуулж бүхийг? Дараа нь тэдгээрийг хатааж үгүй болгохын учир шарлуулж гандааж бүхийг? Чинхүү хэмээвээс, энд ухаан бодолтуудад зориулсан билэгдэл буй болой.

	23(22). Аллах исламыг шүтүүлэхийн тулд цээжийг нь уужуусгаж, сэтгэл юуг нь нээсэн, Эзэнтний чин үнэний гэрлээр гийгсдийг (нүгэлдээ идэгдэн сэтгэл нь эвэршигсэдтэй жишим гэж үү?) Сэтгэл нь эвэршин, Аллахыг санан дурсахаас тас хаагдагсад үйл лайгаа эдэлмүй! Тэд нар бол илт төөрөлдөгсөд болой.

	24(23). Аллах нандин сайхан үгээ судрын хэлбэрээр (та нарт) хайрлажухуй, (түүний утгыг янз бүрийн уншлагаар) өөр хэллэгээр ч гэсэн төстэй байдлаар давтан өгүүлмүй. Түүнийг уншихын цагт Эзэнтнийхээ хилэнгээс аюугсад дагжин чичирч, хамаг арьс нь татганан жирвэлзмүй. Дараа нь Аллахыг санан дурсахуйд арьс тавиран, зүрх сэтгэл нь зөөлөрмүй. Аллахын зам мөр ийм бөгөөд Тэр бээр хэн болгоосныгоо түүгээр залдаг болой. Харин Аллах замыг нь алдуулагсад хөтчийг эс олмуй.

	25(24). Шүүх өдөр хатуу цээрээс өөрийгөө зөвхөн улаан нүүрээрээ хамгаалахаас өөр аргагүй бологч (өөрийгөө гэсгээлээс сэрэмжилж чадагчтай адил гэж үү?) Зөрчигсдөд ийн хэлмүй: “Хураасан үйлийнхээ үрийг эдлэгтүн!”

	26(25). Тэднээс өмнө байгсад ч (Миний нандин нууцыг) худал үг хэмээж асан болой. Тэгээд тэднийг, хаанаасыг бүү мэд, гэсгээл нөмөрсөн бөлгөө.

	27(26). Эзэнтэн тэднийг энэ яваа насанд нь доромжлолд унагасан бөгөөд хойд насны гэсгээл үүнээс ч их шүү дээ. Тэд нар мэддэг сэн ч болоосой!

	28(27). Бид тэднийг эргэцүүлэн бодуулах хэмээн эл Коранд янз янзын утга бүхий шад үлгэр өгүүлж буй болой, — 

	29(28). Хүмүүсийг аюуг хэмээхийн учир эл Кораныг араб хэлээр элдэв алдаа мадаггүй болгож илгээсэн бөлгөө. 

	30(29). Аллах нэгэн шад үлгэртээ, хоорондоо зөрчилтэй хэдэн ноёд өөрийн болгох гэж буй нэг хүний тухай, бас зөвхөн нэг эзэнд бүрэн харьяалдаг нэг хүний тухай тус тус өгүүлж баймуй. Тэр хоёрыг харьцуулахад үнэхээр адилхан гэж үү? (Хаанаас даа!) Аллахыг шагшин магтмуу! Гэвч олонх нь эс ухаармуй.

	31(30). Чинхүү хэмээвээс, Мухаммед аа! чи ч үхэх болой, тэд нар ч үхэх болой. 

	32(31). Дараа нь сэхээрэхүйн өдөр та нар Эзэнтнийхээ нигуур дор өөр хоорондоо заргалдмуй.

	33(32). Аллахыг гүжирдэж, бас чин үнэн өөрт нь нээгдчихээд байхад түүнийг худал хэмээн гүжирдэгчээс илүү нүгэлтэн гэж байх уу? Нүгэлтнүүдийн оромж там биш гэж үү?

	34(33). Харин чин үнэнийг өвөрлөн ирэгч, бас түүнийг тийм хэмээн хүлээн зөвшөөрөгч бол чин сүсэгтэн буй за.

	35(34). Тэд Эзэнтнийхээ дэргэд юу хүссэнээ авмуй. Энэ бол буян үйлдэгсдэд оногдох хариу шан болой, — 

	36(35). Эзэнтэн нь тэдний үйлийн хамаг мууг нь (нүглийг) цайруулж, хамаг сайных нь төлөө шан хайрлахын учир (тэр буюу).

	37(36). Аллах Өөрийн боолоо өмөөрөхөд Түүний (эрх чадал) дутах юм гэж үү? Гэтэл Түүнээс дордчуудаар тэд чамайг айлгахыг хичээж баймуй. Аллах зам мөрийг нь алдуулагсдын хувьд хөтөч эс олдмуй.

	38(37). Харин Аллахын залж яваа хэний ч болов замыг алдуулах чадалтан үгүй болой. Хариу шанг эзэгнэгч Аллах аугаа бус уу!

	39(38). Хэрэвзээ чи тэднээс, “Тэнгэр, газрыг хэн бүтээсэн бэ?” хэмээн асуувал “Аллах” гэж тэд хариулах нь гарцаагүй. Хэлэгтүн: “Аллах надад хор хүргэхээр таалсан ахул та нарын Түүний хажуугаар хурайлагсад чинь тэр хороос намайг хамгаалж чадах уу, та нар энэ тухай бодсон уу? Эсвэл Тэр бээр надад энэрэл хайраа хүртээсэн ахул тэр энэрэл хайрыг тэд нар (зохиомол бурхад) тогтоон хорьж чадах уу?” Хэлэгтүн: “Надад Аллах байхаас илүү яах вэ , найдагсад бүгд Түүнд найддаг бөлгөө!”

	40(39). Хэлэгтүн: “Аяа, ард түмэн минь ээ! Та нар өөрийн санаснаар үйлдэгтүн, би ч (өөрийнхөөрөө) хиймүй. Та нар мөдхөн мэдмүй,

	41(40). хэнд гэсгээл шившиг болон ирэхийг, бас тэрхүү гэсгээл нь хэний хувьд эгүүрдийнх байхыг (мэдмүй)”.

	42(41). Бид хүмүүсийг сургамжил хэмээн чамд дээдийн бичгийг чин үнэнээр нь хайрласан бөлгөө; шулуун замаар замнагсад өөртөө буян хурааж баймуй, харин төөрөгдөлд орогсод өөрийгөө хөнөөл рүү хөтөлж буй болой. Чи тэднийг батлан даагч бус буюу!

	43(42). Аллах хүний сүнсийг яг үхэх хоромд нь салгаж авдаг бөгөөд харин үхэл нь ирээгүйчүүдийн сүнсийг нойрных нь цагаар (хадгалж баймуй), — бас үхлийг нь товлосон хүмүүний сүнсийг Өөртөө (эгүүрд) үлдээмүй. Бусдыг нь товлосон цагийг хүртэл (бие рүү нь) буцаадаг болой. Чинхүү хэмээвээс, энд ухаан бодолтуудад зориулсан билэгдэл буй бөлгөө!

	44(43). Тэд нар Аллахаас гадуур өөр (бурхдыг) өмгөөлөгч болгон авсан юм гэж үү? Хэлэгтүн: “Тэр бурхдад эзэмшиж байгаа юм юу ч эс байхад хүртэл үү? Юу ч ухаарч ойлгохгүй байхад нь уу?”

	45(44). Хэлэгтүн: “Өмөөрөхүй нь гагцхүү Аллахын эрх мэдэлд баймуй. Тэнгэр, газар ч Бурханы эрхшээлд баймуй. Хожим та нар Түүн рүү буцаж очмуй”.

	46(45). Аллах гагц гэдгийг сануулахуйд хойд насанд үл итгэгсдийн зүрх нь базалдаг болой. Харин Түүнээс бусдын тухай сануулахуйд тэдний зүрх хөхин баясмуй.

	47(46). Хэлэгтүн: “Аяа, Аллах! Тэнгэр, газрыг бүтээгч! Ил, далд бүхний гэрч! Чиний боол нарын зөрөлдсөн бүх юмыг Чи тунгаан шүүмүй”. 

	48(47). Хэрэвзээ нүгэлтнүүдэд газар дээр буй бүх юм, дээр нь дахиад нэг тийм юм байлаа гэхэд тэд шүүх өдөр (Эзэнтний) гэсгээлийн зовлонгоос ангижрахын учир энэ бүхнээ төлбөрт өгөх сөн билээ. Тэгэхүйд тэдний санаанд нь ч орж байгаагүй юм Аллахаас нүүрлэн очих болой.

	49(48). Тэдний өөрсдөдөө үйлээрээ хураасан хамаг бузар булай юм нь нүүрлэн очмуй. Тэдний энэ насандаа доог тохуу болгож асан бүх юм зүг бүрээс нь нөмрөн нэрвэх бөлгөө.

	50(49). Хүмүүнд зовлон тохиохуйд Биднийг хурайлан дууддаг болой. Тэгээд Бид түүнд энэрэл хайраа хүртээхүйд тэр бээр ийн хэлрүүн: “Миний мэдлэгийн төлөө үүнийг хайрлажухуй”. Үгүй шүү, энэ бол зөвхөн сорилт, гэвч тэдний олонх нь эс ойлгомуй.

	51(50). Тэднээс өмнө байгсад ч мөн ийн ярьж асан бөлгөө. Гэвч энэ насандаа хураасан юм нь тэднийг (гэсгээлээс) эс ангижруулсан буй за.

	52(51). Тэгээд өөрсдийнх нь үйлийн хор тэднийг нэрвэжүхүй. Эдүгээ зөрчигсдийг (энэ насандаа) өөрсдөдөө зэхсэн юмных нь хор нэрвэх болой. Тэд (Эзэнтний айлдварыг) хэзээ ч давж эс хүчирмүй.

	53(52). Аллах Өөрийн тааллаар сонгосон хэний ч болов хувийг нэмэх буюу хэмжээг нь тааруулдгийг тэд үнэхээр эс мэднэ үү? Чинхүү хэмээвээс, энд сүсэгтэнд зориулсан билэгдэл буй болой.

	54(53). Хэлэгтүн: “Аяа, өөрөө өөртөө гэм хор хийсэн Миний боол нар аа! Цөхрөлд автахдаа Эзэнтнийхээ энэрэлд найдах итгэлээ бүү гээгтүн. Аллах алив нүглийг өршөөмүй, — Тэр бээр Машид нигүүлсэгч бөгөөд хамгийг өршөөгч бөлгөө!

	55(54). Эзэнтэн рүүгээ гэмшин хандаарай, гэсгээл нэгэнт нэрвэхээр болчихвол та нарт юу ч тус эс болмуй, тиймийн учир тэгэхээс өмнө Түүний эрхшээлд орогтун.

	56(55). Та нарын ухамсарч амжаагүй гэсгээлийг гэнэт нөмрөн ирэхээс өмнө өрсөж, Эзэнтнийхээ хайрласан зүйлийн хамгийн сайныг дагагтун. 

	57(56). Сүнс чинь ийн дуу эс алдахын учир: “Ээ чааваас гэж, би юунд Аллахын өмнө (ариун үүргээ) үл тоож, доог тохуу хийгсдийн дунд явж байв даа!”

	58(57). Эсвэл ийн эс хэлэхийн учир: “Аяа, Бурхан намайг залсан сан бол би сүсэгтнүүдийн дотор байх асан болой”.

	59(58). Эсвэл гэсгээл үзэхийн цагт ийн эс хэлэхийн учир: “Хэрэвзээ надад буцах боломж хайрлах ахул би буян үйлдэх сэн билээ!” 

	60(59). Хариу нь ийм буюу: “Үгүй шүү! Миний билэгдэл чам руу ирж асан, харин чи тэдгээрийг худал зүйл хэмээн бардамнаснаар нүгэлтнүүдийн тоонд орж таарчухуй”. 

	61(60). Бурханыг гүжирдэгсэд тас хар нүүртэй байхыг чи сэхээрэхүйн өдөр харах болой. Бардам ихэмсэгчүүдэд халуун тамд зай байхгүй юм гэж үү?

	62(61). Сүсэгтнүүдийг бол Аллах цэнгэлт оронд нь оруулан аврах бөгөөд тэднийг хор эс шүргэж, тэд гунигт эс автмуй.

	63(62). Аллах ахуй бүхнийг бүтээгч, алив юмыг захиран шийдэгч, (63). Тэнгэр хийгээд газрын түлхүүр Түүнд буй, Түүний билэгдэлд үл сүсэглэгч асар хүнд хохирол амсмуй.

	64(64). Хэлэгтүн: “Аяа, бүдүүлэг харанхуйс аа, Аллахаас өөр юманд мөргөхийг та нар надад тушааж байгаа юм уу?”

	65(65). Хэрэвзээ чи бусдыг (Түүнд) эн зэрэгцүүлэх аваас чиний хэрэг явдал дэмий өнгөрч, чи хохирол үзэгсдийн тоонд ормуй гэж чамд хийгээд чамаас өмнө байгсдад нандин нууцаар таниулсан буй.

	66(66). Тиймийн учир Аллахад мөргөж, ач санагчдын дунд байгтун.

	67(67). Тэд Аллахыг зохих ёсоор эс үнэлжүхүй. Гэтэл шүүх өдөр газар тэр чигээрээ ганц атга болж, тэнгэр Түүний гарт хуйлагдмуй. Түүнийг шагшин магтмуу! Тэдний Түүнд хань болгон зохиогсдоос Тэр бээр энгүй дээгүүр бөлгөө!

	68(68). Бүрээн дуу тас хийхүйд тэнгэр, газарт ахуй бүхэн Эзэнтний болгоосноос бусад нь аянга ниргэсэн мэт амь наснаасаа хагацмуй. Дараа нь хоёр дахь дуу тас хийхүйд нөгөөдүүл чинь өндийн босож хараа юугаан нээмүй.

	69(69). Газар дэлхий Бурханы гэрлээр гийхүйд, (сайн, муу явдлын) данс нээгдэж, зөнч мэргэд хийгээд гэрч нарыг авчирч, алив сүнсийг үнэн зөвөөр нь шүүж, хэнийг ч эс гомдоомуй.

	70(70). Тэгээд сүнс болгонд үйлийнх нь үрээр хариу ноогдуулмуй. Тэдний юу хийж асныг Тэр бээр илүү мэднэ шүү дээ.

	71(71). Нүгэлтэн нарыг буй бүлгээр нь халуун там руу элдэж, хүрч очиход нь тамын үүд нээгдэн, харуул нар нь ийн хэлрүүн: “Та нарын Эзэнтний билэгдлийг уншиж өгөхийн тулд, бас энэ нэгэн өдөртэй золгох тухайд сэрэмжлэн сануулахын тулд өөрсдийн чинь дундаас гарсан элч та нар дээр очиж байгаагүй гэж үү?” Тэд хариулруун: “Очиж асан!” Гэвч нүгэлтэн нарыг цээрлүүлэх тухай Эзэнтний ял нэгэнт ёсоор болжухуй! 

	72(72). Тэдэнд ийн хэлрүүн: “Тамын үүдээр орж, тэнд эгнэгт нөхцөгтүн”, — ихэмсэглэгчдийн оромж ямар муухай вэ!

	73(73). Харин өөрийн Эзэнтнээс аюуж агсдыг буй бүлгээр нь диваажин руу дагуулан аваачмуй. Тэднийг хүрч очихуйд диваажингийн үүд нээгдэн, харуул нар нь ийн хэлрүүн: “Та нар амар амгалан болтугай! Та бүхэнд буян хишиг хуран чуулах болтугай! Ийшээ залран орж, эндээ эгнэгт оршигтун”.

	74(74). Тэд нар хэлрүүн: “Бидэнд диваажинд дуртай газраа суурьших боломж олгож, Өөрийн амлалтыг ёсоор болгон, энэ газрыг өвлүүлсэн Аллахыг шагшин магтмуу!” Сайн үйлийн эздэд ямар гайхам сайхан шагнал оногдоно вэ!

	75(75). Тэгээд чи сэнтийт ширээг тойрсон сахиус нар Эзэнтнийг алдаршуулан магтаж бүхийг хармуй. Тэдний явдлыг чин үнэнээр хагалан шийдэж, “Ертөнцсийн Эзэнтэн Аллахыг шагшин магтмуу!” хэмээх дуу цуурайлан байх ажгуу.

	



	

40
СҮСЭГТЭН

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Ха-Мим. (2). Энэ судрыг яруу алдарт, цэцэн билигт Аллах хайрласан болой. 

	2(3). Нүглийг өршөөж, гэмшлийг болгоон соёрхдог, гэсгээлд хатуу чанд (Аллахаас),

	3. энгүй өгөөмөр (Аллахаас). Түүнээс өөр бурхан үгүй; буцах зам Түүн дээр ирмүй.

	4(4). Аллахын билэгдлийн талаар зөвхөн үл сүсэглэгсэд маргаан дэгдээдэг болой... Тэд орон газраар хэсэж чадаж байгаад чи бүү хуурт.

	5(5). Тэднээс өмнө ч Нухын хүмүүс, түүний дараах улс түмэн ч (билэгдлийг) худал зүйл гэж үзэж асан шүү дээ. Тэгээд аль ч ард түмэн нь элчийг барьж авахын тулд түүний эсрэг бузар арга сэдэж байсан болой. Бас худлаар үнэнийг булахын тулд өөр хоорондоо хэрэлдэн арцалдаж байжухуй. Гэхдээ тэднийг багалзуурдаж авсан нь Би бөгөөд Миний хариу шийтгэл ямар байсан гээч!

	6(6). Нүгэлтнүүдийг гэсгээх тухай чиний Эзэнтний үг ийн ёсоор болжухуй: тэд бүгдээрээ халуун тамын галд нөхөцсөн бөлгөө!

	7(7). Сэнтийт ширээг түшигсэд, түүнийг хүрээлэн зогсогсод, Эзэнтнийг алдаршуулан магтаж Түүнд сүсэглэгсэд, сүсэгтэн нарыг өршөөхийг гуйн ийн залбирагсад: “Эзэнтэн минь ээ! Чи энэрэл хийгээд хүртээлээрээ энэ дэлхийн алив бүхнийг эрхшээдэг билээ! Нүглээ наманчлан Чамд хандаж, Чиний замаар замнагсдыг өршөөж хайрла, халуун тамын зовлонгоос гэтэлгэж хайрла.

	8(8). Аяа, Эзэнтэн минь ээ! Чи тэдэнд болон тэдний сүсэгт эцэг өвгөд, хань ижил, үр удамд амлаж асан ёсоороо тэднийг диваажингийн цэцэрлэгт оруулж хайрла — Чи бүхнийг чадагч бөгөөд мэргэн ухаантан шүү дээ!

	9(9). Тэднийг хямгадан нүглээс зайлуул, — Чи тэгсэн ахул тэр өдрөө Чи тэдэнд энэрлээ хайрлана шүү дээ, — энэ бол тэдний хувьд аугаа гавьяа бөлгөө!”

	10(10). (Тэр өдөр) үл сүсэглэгсдэд ийн тунхагламуй: “Та нарыг сүсэгт уриалан дуудахад та нар нүүр буруулсан билээ. Тэр үед Аллахын та нарыг үзэн ядах ад та нарын одоо өөрсдийгөө үзэн ядаж буйгаас хүчтэй байсан болой!”

	11(11). Тэд хэлрүүн: “Эзэнтэн минь ээ! Чи биднийг хоёронтоо үхүүлж, хоёронтоо  сэхээсэн билээ. Бид нүглээ хүлээсэн, бидэнд эндээс гарах зам байна уу?”

	12(12). (Хариу ийн буюу): “Гагц Аллахыг хурайлахуйд та нар үл сүсэглэн итгээгүй, харин Түүнд эн зэрэгцүүлэн хань зохиохуйд тэдэндээ сүсэглэж байсны чинь хариу энэ болой”. Алив юмны шийдлийг эрхэм дээд, аугаа их Аллах эрхшээмүй!

	13(13). Тэр бээр Өөрийн билэгдлийг тодотгон харуулж, та нарын хүнс тэжээлийг тэнгэрээс илгээдэг болой; гэвч зөвхөн Түүн рүү хандагч л үүнийг дурсан санадаг бөлгөө. 

	14(14). Тиймийн учир Аллахыг хурайлж, энэ сүсгээ чин үнэнчээр сахигтун, үл сүсэглэгсэд энэ тухайд харамсан халаглаж байг.

	15(15). Сэнтийт ширээний Эзэнтэн Тэр бээр бүхнээс дээгүүр зэрэг дэвээр өргөмжлөгдсөн баймуй! Тэр бээр боол нараасаа хэн болгоосныгоо уулзах өдрийн тухай (бусдад) сануулж байг хэмээн Өөрийн тушаалаар газардуулдаг болой, — 

	16(16). Тэд нар Аллахын нигуур дор ирж зогсох тэр өдөр тэдний тухай нэгээхэн ч зүйл Түүнд нууц биш болмуй. Тэр өдөр хэн хаанчлах вэ? Цорын гагц бөгөөд төгс хүчит Аллах!

	17(17). Тэр өдөр алив сүнс энэ яваа насандаа хураасан үйлийнхээ үрийг бүрэн хүртмүй; тэр өдөр шударгуу  бус явдал үл гармуй. Чинхүү хэмээвээс, Аллах тооцоо бодохдоо үтэр түргэн бөлгөө!

	18(18). Зүрх амаараа гарахаа алдан, бараг бөглөчихмөөр болох тэр өдөр ойртон ойртсоор байгаа тухай тэдэнд сэрэмжлүүлэн сануулж байгтун.

	19. Нүгэлтнүүдэд юман чинээнд тоох анд нөхөр хийгээд өмөөрөгчийн аль нь ч эс байх болой.

	20(19). Хуурмаг харц хийгээд цээжинд юу нуугдаж бүхийг Бурхан мэдмүй.

	21(20). Аллах чин үнэнээр нь шүүн тунгаамуй, харин Түүний оронд тэдний хурайлан дуудагсад юуг ч эс шийдмүй, — чинхүү хэмээвээс, Аллах бүхнийг сонсооч бөгөөд харагч бөлгөө!

	22(21). Тэд нар газар дэлхийгээр явж, тэднээс өмнө байгсдын төгсгөл ямар болсныг хараагүй юм гэж үү? Цаадуул нь тэднээс хүчирхэг бөгөөд газар дээр үлдээсэн хэрэг явдлынхаа ул мөрөөр илүү асан болой. Аллах тэднийг бүгдийг нь нүглийнх нь хариуд гэсгээхүйд хэнд нь ч өмгөөл эс олдсон бөлгөө.

	23(22). Энэ нь Биднээс яруу тод билэгдэлтэй очиж асан элч нарыг тэд няцааж байсан учраас тийн буй болой. Тэгснийх нь төлөө Аллах тэднийг барьж авч базсан болой, — Тэр бээр хүч төгс бөгөөд гэсгээлд хатуу чанд бөлгөө!

	24(23). Бид Мусаг Бидний билэгдэл хийгээд илэрхий эрх мэдэлтэй илгээсэн болой.

	25(24). Фараон, Хаман, Карун нар луу. Гэтэл тэд нар, “Энэ бол шидлэгч бөгөөд худалч!” хэмээжүхүй. 

	26(25). Тэгээд тэр Биднээс чин үнэнийг авч очиход тэд хэлрүүн: “Үүнтэй хамт сүсэглэгсдийн хөвгүүдийг та нар алж, зөвхөн эхнэрүүдийг нь орхиж байгтун!” Гэвч нүгэлтэн нарын бузар санаа тэдэнд төөрөгдлөөс өөр юу ч эс (өгчүхүй).

	27(26). Фараон хэлрүүн: “Та нар Мусаг надаар алуул. Тэр өөрийнхөө Эзэнтнийг хурайлан дуудаг л дээ. Энэ чинь та нарын шашныг солих буюу улс орноор бузар хэрэг тарина гэж би аюуж баймуй”.

	28(27). Муса хэлрүүн: “Тооцоо бодох өдөрт үл итгэгч элдвийн ихэмсэгчүүдээс (хамгаал хэмээн) би өөрийн хийгээд та нарын Эзэнтнийг хурайлж байнам”.

	29(28). Тэгтэл Фараоны омгийн өөрийн сүсгийг нууж асан нэгэн сүсэгтэн хэлрүүн: “Хүнийг ‘Миний Эзэнтэн бол Аллах’ гэж хэлсний төлөө үнэхээр алах юм гэж үү? Чинхүү хэмээвээс, танай Эзэнтнээс та нар дээр ирсэн, та нарт яруу тод билэгдэл авчирсан хүнийг үнэхээр алах юм гэж үү? Хэрэвзээ энэ хүн худалч болж таарах аваас худал нь түүнд өөрт нь тусмуй. Харин энэ хүн үнэнийг ярьж байх аваас түүний та нарт сэнхрүүлж буй аюулын нэг нь та нарыг нэрвэмүй. Чинхүү хэмээвээс, Аллах ихэмсэгчүүд хийгээд худалч нарыг үл залмуй!

	30(29). Аяа, ард түмэн минь ээ! Өнөөдөр та нарт эрх мэдэл буй, энэ оронд та нар ноёрхож буй. Харин Аллахын гэсгээл биднийг нэрвэх аваас хэн биднийг хамгаалах юм бэ?” Тэгэхүйд Фараон хэлрүүн: “Би өөрийн харж буйгаас өөр юуг ч та нарт эс харуулмуй, тэгээд ч би та нарыг зөв замаас өөр юугаар ч эс хөтөлж яваа болой!” 

	31(30). Нөгөө сүсэгтэн хэлрүүн: “Аяа, ард түмэн минь ээ! Нүглийн хамсаатнуудад тохиосон шиг (гайт) өдөр та нарт тохиох вий хэмээн би аюуж баймуй,

	32(31). Нух, Ад, Самуд нарын ард түмэнд хийгээд 

	33. тэдний дараа ирэгсдэд тохиосон лугаа төстэй (юм тохиох вий хэмээн). Аллах Өөрийн боол нарт хэзээ ч шударгуу  бусыг эс хүсмүй!

	34(32). Аяа, ард түмэн минь ээ! Та нарын бие бие уриалах өдөр (ирэхээс) би аюуж баймуй.

	35(33). Та нарын буцаж зугтаах өдөр (ирэхээс). Та нарыг Аллахаас өмгөөлөгч эс олдмуй: Аллахын төөрөлдүүлж орхигсдод хөтөч олдохгүй шүү дээ.

	36(34). Түүнээс өмнө Юсуф яруу тод билэгдэлтэй та нар дээр ирсэн боловч та нар түүний өвөрлөн ирсэн юманд эргэлзсээр асан болой. Түүнийг үхэхүйд та нар ийн хэлжүхүй: “Үүнээс хойш Аллах элч илгээхгүй буй за!” Тэр чигээрээ эргэлзэн, (хориг цаазыг) зөрчигсдийг Аллах ийнхүү төөрөгдүүлж орхидог билээ.

	37(35). Эзэнтний билэгдлийн тухайд маргах эрх мэдэлгүй атлаа тийн арцалдагсдыг Аллах хийгээд сүсэгтэн нар адгийн муугаар үзэн яддаг болой. (Хоригийг) мугуйдлан зөрчдөг ихэмсэгчүүдийн зүрх сэтгэлийг Аллах ийнхүү битүүмжилдэг бөлгөө.

	38(36). Фараон хэлрүүн: “Хаман, чи надад зам дээр гарч болохуйц цамхаг барьж өг,

	39(37). тэнгэрт очих зам дээр; тэгвэл би Мусагийн бурхан руу авирч очмуй, би түүнийг худалч гээд байгаа шүү дээ”.

	40. Фараон ийнхүү өөрийнхөө гэм нүгэлт үйлээ зүйтэй сайхан хэрэг хэмээн үзэж хууртан зөв зам мөрөө алджухуй. Тэгээд хорон санаа нь өөрийнх нь хөнөөл болон хувирчухуй!

	41(38). Нөгөө сүсэгтэн хэлрүүн: “Аяа, ард түмэн минь ээ! Та нар намайг дагагтун, би та нарыг зөв замаар хөтөлмүй.

	42(39). Аяа, ард түмэн минь ээ! Энэ яваа нас бол хорвоогийн ахуйн түр зуурын цэнгэл шүү дээ, хойд нас бол эгүүрдийн оршихуй бөлгөө.

	43(40). Муу үйлийн эзэнд хариу нь муугаар очмуй, Бурханд сүсэглэн сайн үйл бүтээгчид эрэгтэй ч бай, эмэгтэй ч бай диваажинд орж, алив зүйлээр тоо томшгүй хувь хүртмүй. 

	44(41). Аяа, ард түмэн минь ээ! Би та нарыг аврал руу дуудаж байхад та нар намайг яагаад халуун там руу дуудна вэ? 

	45(42). Та нар намайг Аллахад үл сүсэглэн, миний огт эс мэдэх юмсыг Түүнтэй эн зэрэгцүүлэн хань болгохыг уриалж баймуй; гэтэл би бол та нарыг аугаа их бөгөөд өвч өршөөгч рүү дуудаж буй болой.

	46(43). Та нарын намайг сүсэглүүлэх гэж буй юмс чинь энэ хийгээд хойдын ертөнцөд хурайлахад зохисгүй зүйл гэдэгт эргэлзээ үгүй болой, — бид бүгд Бурхан дээр л эргэж очно шүү дээ, харин чигээрээ мугуйдлан зөрчигсөд бол тамд нөхцөгсөд болмуй.

	47(44). Цаг нь ирэхээр та нар миний хэлснийг эргэн дурсаж таармуй, би бол өөрийн үйлийг Аллахын эрхшээл дор өгвэй — Тэр бээр Өөрийн боол нарыг харж байгаа шүү дээ”.

	48(45). Тэгээд Аллах түүнийг омгийнхных нь сэдсэн элдэв бузар үйлээс ангижруулсан бөгөөд (Эзэнтний) хорон гэсгээл Фараоны омгийг залгисан болой.

	49(46). Тэднийг өглөө, оройдоо галаар төөнүүлмүй. Шүүх цаг ирэхүйд: “Фараоны удмынхныг хатуу гэсгээлээр нэрвэгтүн!” хэмээх дуу хадмуй.

	50(47). Тэд нар галд орсон хойноо хэрэлдэж, мөхөс ядмаг нь ихэмсэгчүүддээ хэлрүүн: “Бид нар ердөө л та нарыг дагаж асан юм чинь та нар энэ галын үгүйдээн хагасыг өөр лүүгээ аваач”.

	51(48). Ихэмсэгчүүд тэдэнд хариулруун: “Бид цөмөөрөө энд байх ёстой, — Аллах боол нарынхаа явдлыг нэгэнт шүүсэн болой!” 

	52(49). Тэгээд галд байгсад тамын харуул нарт хэлрүүн: “Бидний гэсгээлийг үгүйдээн ганц өдөр ч гэсэн зөөлрүүлж өгөхийг Эзэнтэндээ хэлж өгөөч”. 

	53(50). Тэд хариулруун: “Та нар дээр яруу тод билэгдэлтэй элч нар ирж байгаагүй гэж үү?” Тамд унагсад хэлрүүн: “Ирж байсан”. Цаадуул нь хариулруун: “Тэгвэл өөрсдөө дуудацгаа!” Гэвч нүгэлтэн нарын алив дуудлага сохор төөрөгдлөөс өөр юу ч биш бөлгөө.

	54(51). Бид Манай элч нарт хийгээд сүсэгтнүүдэд энэ яваа насанд нь ч, гэрч нар хүрэлцэн ирэх тэр өдөр ч туслах нь эргэлзээгүй болой.

	55(52). Тэр өдөр нүгэлтэн нар ямар ч уучлал гуйсан тусыг эс олох бөгөөд тэд зөвхөн хараал идэж, бузар оромжид ормуй.

	56(53). Бид Мусад зам мөрийг гийгүүлэгчийг хайрлаж, Исраилын хөвгүүдэд дээдийн бичгийг (54). ухаан бодолтуудад сургаал, удирдамж болгон өвлүүлэхээр үлдээсэн болой.

	57(55). Тиймийн учир хатамжин тэвч, — Эзэнтний амлалт бол чин үнэн мөн шүү дээ, нүглээ өршөөхийг залбиран гуй, Эзэнтнээ өглөө, үдэшгүй шагшин магт.

	58(56). Эзэнтний билэгдлийн тухайд маргах эрх мэдэлгүй атлаа тийн маргагсдын цээжинд ихэмсэглэх, алдаршин мандах тухай хэзээ ч үл биелэх шуналаас өөр юу ч үгүй болой. Тиймийн учир Аллахаас аврал эрэгтүн, — чинхүү хэмээвээс, Тэр бээр сонсооч бөгөөд бүхнийг харагч бөлгөө!

	59(57). Газар, тэнгэрийг бүтээх нь хүмүүнийг бүтээхээс илүү их аугаа болой, гэвч хүмүүсийн олонх нь үүнийг эс ойлгомуй.

	60(58). Хараатан, сохор хоёрыг жишишгүй, сүсэглэн буян үйлдэгчийг муу үйлтэнтэй мөн жишишгүй. Та нар сэнхрүүлгээс яасан бага тусгана вэ!

	61(59). Чинхүү хэмээвээс, товт цаг ирмүй! Энэ тухайд ямар ч эргэлзээ үгүй, гэтэл хүмүүсийн олонх нь үл итгэмүй.

	62(60). Тэгээд танай Эзэнтэн өгүүлрүүн: “Намайг хурайлагтун, Би хариу өгмүй! Харин бардам зандаа хөтлөгдөн Намайг шүтэхээс татгалзах аваас шившигт булуулан халуун тамд унамуй”.

	63(61). Та нарыг амраахын учир шөнийг, юм харахад чинь туслахын учир өдрийг буй болгогч бол Аллах мөн бөлгөө. Чинхүү хэмээвээс, Аллах бүх хүмүүний хувьд өгөөмөр хишиг дүүрэн буюу, гэвч хүмүүний олонх нь Түүнд эс талархах бөлгөө! 

	64(62). Бүх юмсыг бүтээгч танай Эзэнтэн Аллах ийм буюу. Түүнээс өөр бурхан үгүй, гэтэл та нар Түүнээс яасан их нүүр буруулна вэ!

	65(63). Аллахын билэгдлийг үгүйсгэгсэд бүгд тийн нүүр буруулмуй.

	66(64). Аллах бол та нарт газрыг өлгий болгон дэвсэж, тэнгэрийн мандлыг босгогч, та нарт сайхан хэлбэр дүрс оруулж, хамаг хэрэгцээт бүхнээр хангагч. Танай Зарлигч Аллах ийм буюу! Ертөнцсийн Эзэнтэн Аллах адис ерөөлтэй болой!

	67(65). Тэр бээр ашид оршигч, Түүнээс өөр бурхан үгүй буй за! Түүнийг хурайлан дуудаж, сүсгээ чин үнэнчээр сахигтун! Ертөнцсийн Эзэнтэн Аллахыг шагшин магтмуу!

	68(66). Хэлэгтүн: “Миний Эзэнтний яруу тод билэгдэл надад нэгэнт тодорч, намайг ертөнцсийн Эзэнтний эрхшээлд орохыг тушаасан хойно та нарын Аллахын хажуугаар хурайлагсдад мөргөхийг надад хориглосон болой”.

	69(67). Тэр бол та нарыг анхлан чандруунаас, дараа нь үрээс, дараа нь цусан бөөмөөс бүтээж, хүүхэд болгон гаргаж ирээд, дараа нь насны цээнд хүргэж, хэдийгээр та нарын дунд цаг бусаар үхэгсэд байдаг боловч, дараа нь хөгшрүүлдэг болой, — дараа нь товлосон хугацаанд хүргэмүй: энэ бүхэн бол та нарыг ухааруулахын учир болой.

	70(68). Тэр бол та нарт амьдрах, үхэхийг зарлигдагч. Тэр ямар нэгэн зүйлийг тийн болгоохоор шийдсэн аваас “Болтугай!” хэмээдэг бөгөөд тэр нь даруй ёсоор болмуй.

	71(69). Аллахын билэгдлийн тухай маргагсдыг чи үнэхээр харахгүй байна гэж үү? Тэд (чин үнэнээс) яасан их нүүр буруулна вэ! — 

	72(70). Судрыг хийгээд элч нараар Бидний өгүүлсэн илгээлтийг худал зүйл хэмээгсэд (тийн буюу), гэвч тэд удахгүй мэднэ ээ, гайгүй!

	73(71). Хүзүүнд нь угласан мөглөнг дөнгөтэй нь гинжээр холбоод (там руу), (72). буцламгай өмхий ус, хуйхлах гал руу туухын цагт (мэднэ ээ).

	74(73). Тэдэнд ийн сонсогдмуй: “Та нарын нөгөө Аллахын хажуугаар (74). шүтэгсэд чинь хаана байна?” Тэд хариулруун: “Тэд нар биднийг гайд унасан хойно хаяж оджухуй, бид ч урьд өмнө хэнийг ч хурайлж байгаагүй болой”. Аллах нүгэлтнүүдийг ийнхүү төөрөлдүүлж орхидог буюу.

	75(75). “Энэ бол та нар газар дээр тэгэх эрхгүй атлаа хэт баясан цэнгэж асны чинь хариу, ихэмсэглэн бардамнаж асны чинь хариу болой.

	76(76). Тамын үүдээр орж тэндээ эгнэгт нөхцөцгөө. Ихэмсэгчүүдийн оромж ямар муухай вэ!”

	77(77). Тиймийн учир хатамжин тэвч. Аллахын амлалт бол яг чин үнэн мөн буюу. Бид тэдэнд амлаж бүхий юмнаасаа чамд хэсэгчлэн үзүүлнэ үү, эсвэл эхлээд чамд үхлийг илгээнэ үү — тэд гагцхүү Бидэн дээр буцаж ирмүй.

	78(78). Бид чамаас өмнө ч элч нарыг илгээж асан бөгөөд заримынх нь түүхийг чамд өгүүлсэн, заримынхыг нь өгүүлээгүй буй болой; гэхдээ тэдний хэн нь ч Аллах болгоохоос нааш билэгдлийг үзүүлэх ёсгүй болой. Тэгээд Аллахын зарлиг бууж ирэхийн цагт билэгдэл чин үнэнээр шийдэгдэх бөгөөд түүнийг худал хэмээгсэд сөнөдөг бөлгөө.

	79(79). Аллах бол та нарт малыг бүтээн хайрлагч, та нар заримыг нь ачлага уналгад, заримыг нь хүнсэнд хэрэглэдэг билээ.

	80(80). Малаас та нарт бусад ашиг ч бий; та нар малаар цээжинд буй хүслээ биелүүлж, малаар болон хөлөг онгоцоор та нар зорчдог болой.

	81(81). Тэр бээр та нарт Өөрийн билэгдлийг үзүүлмүй. Та нар Аллахын билэгдлээс алийг нь худал хэмээнэ вэ?

	82(82). Тэд нар газар дэлхийгээр явж, тэднээс өмнө байгсад яаж төгссөнийг хараагүй юм гэж үү? Цаадуул нь тоо хэмжээ, хүч чадал хийгээд газар дээр үлдээсэн үйлийнхээ ул мөрөөр тэднээс давуу асан болой. Гэвч тэдний (энэ насандаа) завшсан юм нь хожим ямар ч тусыг эс үзүүлжүхүй.

	83(83). Манай элч нарыг яруу тод билэгдэлтэй ирэхэд тэд өөрсдийн мэдлэгээр гайхуулан хөөрцгөөж асан болой. Гэвч тэднийг доог тохуу болгож байсан юм нь өвч нэрвэжүхүй.

	84(84). Тэд Манай (гэсгээлийн) хүчийг үзмэгц ийн хэлжүхүй: “Бид Аллахад итгэж байнам, бас Түүний ганц гэдэгт итгэж байнам. Түүнд эн зэрэгцүүлэн хань болгогсдоосоо бид няцаж баймуй”.

	85(85). Манай (гэсгээлийн) хүчийг үзсэн хойноо итгэсэн тэдний сүсэг ямар ч тус болсонгүй, — Эзэнтний Өөрийн боол нарын тухайд ёсоор болгодог Түүний айлдвар ийм бөлгөө. Нүгэлтэн нар ийн сөнөж асан болой.

	



	

41
ТАЙЛАЛ БҮХИЙ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Ха-Мим. (2). Эгүүнийг Машид нигүүлсэгч, Нэн өршөөлт хайрласан бөлгөө! 

	2(3). Шүлэг нь нарийн тайлал бүхий араб хэлний эл Коран судар учир мэдэх хүмүүст зориулагдсан болой.

	3(4). Сайхан мэдээ хийгээд сэнхрүүлэг агуулсан (судар), гэвч тэдний олонх нь нүүр буруулан нэгэнт юм сонсохоо больсон ажгуу.

	4(5). Тэд хэлрүүн: “Чиний уриалж бүхий юмнаас бидний зүрх хаалттай, чих бөглөөтэй, чи бидний хооронд хөшиг татаастай баймуй. Тиймийн учир чи юу хүссэнээ хий, бид ч (дуртай юмаа) хиймүй”.

	5(6). Хэлэгтүн: “Би бол ердөө та нар шиг хүмүүн. Танай Бурхан цорын ганц Бурхан гэдэг нь надад сэнхрүүлгээр тодорсон болой. Тиймийн учир шулуун замаар Түүнд тэмүүлэгтүн, бас өөрсдийнхөө төлөө өршөөл гуйгтун”. Түүний хажуугаар өөр бурхдыг санаагаараа зохиогсод үйлийн үрээ үзмүй.

	6(7). Ариуслын өглөг үл өгөгсөд, хойд насанд үл итгэгсэд (тийн үйлийн үрээ үзмүй).

	7(8). Чинхүү хэмээвээс, сүсэглэн буян үйлдэгсдийг барагдашгүй мөнхийн шан хүлээж буй болой.

	8(9). Хэлэгтүн: “Та нар газрыг хоёр хоногт Бүтээгчид үнэхээр эс сүсэглэн, Түүнд эн зэрэгцүүлэн бусад бурхдыг зохиож байгаа юм уу? Тэр чинь бүх ертөнцсийн Эзэнтэн шүү дээ.

	9(10). Тэр бээр газар дээр бат бөх уулсыг сүндэрлүүлэн адисалсан болой. Тэгээд Тэр бээр бүгдийн хэрэгцээ хэрэгцээнд тохируулан дөрөв хоногт хүнсийг хуваарилсан бөлгөө.

	10(11). Төгсгөлд нь Тэр бээр утаа мэт асан зүйлийг тэнгэр болгон баталсан болой. Тэгээд Тэр бээр тэнгэр, газарт хандан ийн өгүүлжүхүй: “Сайн дураар буюу өөрийн эрхгүй зэрэгцэн босоцгоо!” Тэд хариулруун: “Бид болгоосныг дуртайяа даган зэрэгцэн жагсмуй”.

	11(12). Тэр бээр хоёр хоногт долоон тэнгэрийг тогтоож, дор бүрд нь үүрэг онийжухуй. Бид ойрын мандлыг гэрэлтүүлгээр чимэглэж, түүнийг тийн хамгаалалттай болгосон болой. Цэцэн билигт, энгүй эрх мэдлийг Эрхшээгчийн зарлиг ийн бөлгөө.”

	12(13). Хэрэвзээ тэд нүүр буруулах аваас хэлэгтүн: “Самуд, Ад нарыг нэрвэсэн лүгээ адил аянга мэт аймшигт гэсгээлийн тухай би та нарыг сэрэмжлүүлж баймуй”.

	13(14). Тэгээд тэдний өмнө, хойноос элч нар ирж: “Аллахаас өөр хэнд ч бүү мөргөгтүн” хэмээжүхүй. Гэтэл тэд нар хариулруун: “Манай Эзэнтэн тийн таалсан аваас тэр бээр бидэн рүү сахиус нарыг явуулах асан буй за. Бид та нарын сэнхрүүлэгт үл итгэмүй”.

	14(15). Адын хүмүүс эрх тушаалгүй атлаа газар дээр бардамнан ийн хэлжүхүй: “Бидэнтэй хэн хүч чадлаар дүйх юм бэ?” Тэднийг Бүтээгч Аллах өөрсдөөс нь хүчтэйг тэд үнэхээр эс үзэв гэж үү? Ямар ч атугай тэд Манай билэгдлийг үгүйсгэсэн болой.

	15(16). Бид тэдэнд энэ яваа насанд нь шившигт доромжлолын амтыг үзүүлэхийн учир гай барцадтай өдрүүдэд хар салхи илгээсэн бөлгөө. Гэхдээ үхлийн дараах шившигт гэсгээл үүнээс бүр хатуу бөгөөд тэгэхийн цагт авралыг эс олмуй.

	16(17). Бид Самудын хүмүүст шулуун замыг зааж өгсөн боловч тэд шулуун замын оронд (сэтгэлийн) сохор харанхуйг шилсэн болой. Тэгээд тэднийг үйлдсэн гэм нүглийнх нь хариуд шившигт гэсгээлийн аянга ниргэсэн буюу. 

	17(18). Харин Эзэнтэндээ сүсэглэн, аюугсдыг Бид аварсан болой.

	18(19). Аллахын дайснууд халуун тамд очих өдөр тэднийг эгнээ эгнээгээр нь хөтлөн аваачмуй.

	19(20). Тэднийг Түүн дээр цугларахын цагт сонсгол, хараа хийгээд арьс нь хүртэл тэдний хийсэн үйл бүхнийг гэрчлэн мэдүүлмүй!

	20(21). Тэд өөрсдийн арьсанд ийн хэлмүй: “Чи яагаад миний эсрэг мэдүүлнэ вэ?” Арьс нь хариулруун: “Аллах надад хэл заяавай, Тэр бээр алив бүхэнд хэл хайрласан ажгуу. Тэр бээр та нарыг анхлан бүтээсэн, та нар Түүн дээр буцаж ирэх ажгуу”.

	21(22). Тийнхүү та нар сонсгол, хараа хийгээд арьсныхаа гэрчлэлээс нуугдаж эс чадвай; гэвч та нар үйлдсэн нүглээсээ олон юмыг Аллах мэдэхгүй гэж бодож байжухуй.

	22(23). Та нар Бурханыхаа тухай өөрсдийнхөө зохиосон энэ бодолдоо хөнөөлгөсөн болой. Тэгээд одоо хохирол амсагсдын тоонд оржухуй. 

	23(24). Тэд тэвчээр гаргавал халуун там оромж нь болмуй, харин Эзэнтний энэрэл хайрыг хурайлах аваас тэрхүү хайрыг хүртэгсдийн тоонд тэд эс ормуй.

	24(25). Тэдэнд энэ яваа насанд нь хийсэн хийгээд ирээдүйд хийх нүгэлт үйлсийг нь зүйтэй сайхан мэт болгож хуурч агсдыг Бид тэдэнд хань болгосон болой. Тэгээд тэднээс өмнө ирсэн хүмүүн болон жинн нарт товлосон ял тэдэнд бас оногджухуй, — тэд бол хохирол үзэгсэд шүү дээ.

	25(26). Үл сүсэглэгсэд ийн хэлжүхүй: “Эл Кораныг бүү сонсогтун, түүнийг уншиж ахуйд дэмий ярьцгаагтун, — та нар ялж мэдэх юм!”

	26(27). Харин Бид бол үл сүсэглэгсдэд хатуу цээрийн амтыг заавал үзүүлмүй!

	27. Нүгэлт үйлийнх нь хариу шанг Бид тэдэнд (бүрэн) өгмүй!

	28(28). Аллахын дайсандаа барих хариу шан бол гал, тэд тэнд эгнэгт нөхөцмүй, — Манай билэгдлийг мугуйдлан үгүйсгэж асных нь төлөө тэдэнд ёстой таарсан хариу нь тэр бөлгөө.

	29(29). Үл сүсэглэгсэд ийн хэлмүй: “Эзэнтэн минь ээ, бидний замыг алдуулсан хүмүүс хийгээд жиннүүдийг Чи бидэнд зааж аль. Бид тэднийг уландаа гишгэлэн адгийн новш болгомуй.

	30(30). Чинхүү хэмээвээс, “Манай Эзэнтэн бол Аллах!” хэмээгээд дараа нь цэх шулуун зогсогсод дээр сахиус нар залран буумуй: “Та нар бүү аюугтун, бүү гунигтун, та нарт амласан цэцэрлэгийн тухай баярт мэдээг сонорлон авцгаа”.

	31(31). Бид бол та нарын энэ яваа хийгээд хойд насны ивээгч, хойд насандаа та нар санасан бүхнээ бас гуйсан бүхнээ олох болой.

	32(32). Машид энэрэгч бөгөөд Нэн өршөөлтийн буянт хишиг тийн буюу.

	33(33). Аллахыг хурайлж, буян үйлдэхийн сацуу, “Би, чинхүү хэмээвээс, Аллахын эрхшээлд орогч мусульман болой!” хэмээхээс илүү сайхан үг гэж байх уу!

	34(34). Сайн, муу явдал адил байж таарахгүй, тиймийн учир сайн үйлээр мууг түлхэн зайлуул, тэгэхийн цагт чамайг үзэн ядагч чинь амин анд болмуй.

	35(35). Ийм заяаг зөвхөн үл цөхрөн тэвчигч дор хайрласан, бас их хувь хүртэгч дор хайрласан болой.

	36(36). Хэрэвзаяа чам дээр шулмын муу хорлол буух аваас авралыг Аллахаас эрэгтүн. Гагц Тэр л бүхнийг мэдэгч бөгөөд бүхэнд хүртээлтэй шүү дээ!

	37(37). Өдөр хийгээд шөнө, нар хийгээд сар Түүний билэгдлээс үүсмүй. Гэхдээ нар, саранд бүү мөргөгтүн, харин та нарт сүсэглэх эрмэлзэл буй аваас тэдгээрийг бүтээгч Аллахад мөргөгтүн.

	38(38). Тэд нар (олон бурхан шүтэгсэд) бардам зантай байх ахул чиний Эзэнтний нигуур дор байгсад Түүнийг өдөр шөнөгүй шагшин магтах хичээл зүтгэлдээ алжаалыг үл мэдмүй. 

	39(39). Чамайг харахад газар хатаж хувхайран буй ахул тэр нь Түүний билэгдлээс үүдэлтэй бөгөөд Бид дээрээс нь хураар умдаалахуйд газар догдлон хөвсийж амилдаг болой. Чинхүү хэмээвээс, газрыг Сэхээрүүлэн сэргээгч үхсэнийг амилуулж чадмуй. Аллах бүхнийг эрхшээгч шүү дээ!

	40(40). Манай билэгдлийн чин үнэнийг гуйвуулагчид, чинхүү хэмээвээс, Биднээс нуугдаж эс чадмуй. Хэн нь илүү вэ: шүүх өдөр галаар нэрвүүлэгч үү, эсвэл диваажинд алзахгүй залрагч уу? Та нар юу хүссэнээ хийцгээ, Тэр бээр юу хийж бүхийг чинь хуу харж буй болой. 

	41(41). Манай сэнхрүүлгийг тодрон ирчхээд байхад үгүйсгэн няцаагчид ч (Бидний хараанаас мултарч эс чадмуй). Чинхүү хэмээвээс, эл судар аугаа бөлгөө!

	42(42). Худал зүйл эл судрын ар, өврийн хаанаас нь ч ойртож чадахгүй болой. Алив сайнаар шагшин магтуулах гавьяатай, цэцэн билигт Түүний илгээлт тийм буюу!

	43(43). Чамаас өмнө бусад зөнч мэргэдэд итгэмжлээгүй юуг ч чамд бас үл итгэмжилмүй. Чинхүү хэмээвээс, чиний Эзэнтэн алив өршөөлийг эрхшээгч, гэсгээлийн хамаг хатууг захирагч бөлгөө.

	44(44). Хэрэвзээ Бид Кораныг араб хэлээр илгээгээгүй бол тэд ийн дуу алдах асан болой: “Эгүүний шүлгийн тайлал яагаад тод бус байна вэ? Эгүүнийг араб түмэнд илгээсэн атал араб бус хэлээр байгаа юм уу?” Хариулагтун: “Энэ бол сүсэгтэн бологчийн зам мөрийг гийгүүлэгч бөгөөд анагаагч”. Харин сүсэггүйчүүдийн чих нь дүлийрэн бөглөрсөн учраас (Коран) тэдний хувьд сохрын харанхуй лугаа адил бөгөөд тэдэн рүү алсын алсаас хурайлан дуудахаас өөр аргагүй болой”.

	45(45). Бид үүнээс өмнө Мусад судар хайрласан бөгөөд тэгэхүйн хамт маргаан эхэлсэн болой. Хэрэвзээ Эзэнтний айлдвар түрүүн ирээгүй сэн бол тэд тэр тухайдаа өөр хоорондоо учраа олох асан буй за. Чинхүү хэмээвээс, тэд (Кораны тухайд) эргэлзэн шаналж буй болой.

	46(46). Сайн үйл үйлдэгч өөртөө буян хураамуй, муу үйл үйлдэгч өөрөө өөртөө хор хүргэмүй, — чиний Эзэнтэн Өөрийн боол нарт хэзээ ч шударгуу  бусаар үл хандмуй.

	47(47). Товт цагийн тухай мэдлэг гагцхүү Түүнд харьяалмуй, тиймээс Түүнийг болгоохоос нааш үрэвчнээс үр эс гармуй, тийн алив эмэгчин үр тогтоох буюу гаргаж эс чадах болой. Тэр өдөр тэр бээр ийн асуумуй: “Та нарын надад хань болгогсод чинь хаана байна вэ?” Цаадуул нь хариулруун: “Бидний хэн нь ч тийм юм үзээгүйг бид гэрчлэн мэдүүлж баймуй”.

	48(48). Түрүүн хурайлж асан (бурхад нь) тэднийг орхин арилахуйд тэд зовлонгоос яагаад ч ангижрахгүй болсноо сая ухаарчухуй.

	49(49). Хүмүүн буян хишиг хурайлахдаа алжаалыг үл мэдэх атал гай түйтгэрт өртмөгц цөхрөн аргагүйдэж алив горьдлогоо орхидог болой.

	50(50). Элдэв зовлон гачаалын дараа Бид энэрэл хайрынхаа амтыг авхуулахуйд тэр хэлрүүн: “Энэ бол миний хөдөлмөрийн үр шим, би (шүүх) цаг ирнэ гэж бодохгүй баймуй. Хэрэвзээ намайг миний Эзэнтэн рүү буцаах аваас Тэр бээр надад энэрэл хайраа хүртээх нь мэдээж болой!” Гэвч Бид нүгэлтэн нарт юу үйлдсэнийг нь хуу танилцуулах буй за. Тэгээд тэдэнд хатуу гэсгээлийг амтлуулмуй!

	51(51). Бид хүмүүнд энэрэл хайраа хүртээхүйд тэр бээр нүүр буруулж, зайлан оддог болой. Харин гай шүргэмэгц тэр бээр бөөн мөргөл залбирал болдог бөлгөө.

	52(52). Хэлэгтүн: “Энэ [Коран] Бурханых атал та нар түүнийг үгүйсгэж байгаа бол (та нар ямар их нүгэлтэйгээ) эс харна гэж үү? Буруу номыг үхширтэл баримтлагсдаас илүү төөрөлдөгсөд гэж байх уу?”

	53(53). Бид Өөрийн билэгдлийг чин үнэн гэдэг нь тэдэнд тодорхой болох хүртэл сэтгэл зүрхэнд нь ч, алс холын газарт ч таниулсаар байх болой! Тэдний Эзэнтэн ахуй бүхнийг гэрчилж буйг (мэдэхэд) тэдэнд хангалттай бус гэж үү?

	54(54). Даанч дээ! Тэд өөрсдийн Эзэнтэнтэй уулзах тухайд эргэлзсээр баймуй! Гэтэл ахуй бүхнийг эрхшээн чадах нь гагц Тэр болой!

	



	

42
ЗӨВЛӨЛДӨӨН

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Ха-Мим. (2). ‘Айн-Син-Каф. (3). Аллах чамаас өмнө байгсдад илгээсэн лүгээ адил нандин нууцаа чамд ийн илгээж баймуй. Тэр бээр аугаа бөгөөд ухаан мэргэн бөлгөө!

	2(4). Тэнгэр, газарт ахуй бүхэн Түүний эрхшээлд оршмуй; Тэр бээр хүч чадал төгс бөгөөд нэн дээдлэг буюу!

	3(5). (Түүний сүр хүчээр) өндөр тэнгэр мандлаараа зад үсрэхэд бэлэн байхад сахиус нар Эзэнтнээ шагшин магтаж, газар дээр (нүгэл таригсдыг) өршөөн хэлтрүүлэхийг залбиран мөргөж баймуй. Аллах Машид нигүүлсэгч бөгөөд Нэн өршөөлтөн бус гэж үү?

	4(6). Бурханы хажуугаар бусад бурхдыг өөрсдийн ивээгч болгон санаанаасаа зохиогсдын хувьд болбоос Эзэнтэн тэднийг ажиглагч бөгөөд харин чи бол тэдний батлан даагч биш бөлгөө. 

	5(7). Чамайг араб Коранаар эх болсон хотыг хийгээд түүний хавь орчныхныг ятган сэнхрүүл хэмээн, — нэг хэсэг нь диваажинд очиж, нөгөө хэсэг нь тамын галд унах хуралдайн өдөр тохиох нь ямар ч эргэлзээгүй тухай ятган сэнхрүүл хэмээн Бид тэр судрыг чамд итгүүлэн хайрласан билээ. 

	6(8). Хэрэвзээ Аллах тийн таалсан ахул та нарыг нэгэн хүй хамтлаг болгох асан бөлгөө. Гэвч Тэр бээр Өөрийн таалалд нийцэгчийг энэрэлдээ багтаадаг болой. Харин (хориг цээрийг) зөрчигсдөд ивээгч хийгээд туслагч хэзээ ч үл олдмуй.

	7(9). Тэд нар Аллахын хажуугаар өөр ивээгчдийг өөртөө авсан юм гэж үү дээ? Гэтэл Аллах л тэр ивээгч чинь шүү дээ; Тэр бээр үхсэнд амьдрал хайрладаг бөгөөд алив бүхнийг эрхшээгч бөлгөө!

	8(10). Та нар юугаар ч зөрөлдөж байсан эцсийн шийдийг Бурхан л гаргах болой. Тэр нь Аллах — миний Эзэнтэн, би гагцхүү Түүнд найдаж, гагцхүү Түүнд хандмуй — 

	9(11). Газар, тэнгэрийг Бүтээгч болой. Тэр бээр та нараас өөрсдөөс чинь та нарт хосыг бүтээж, аливаа амьд бүхнийг хосоор зохиосон болой. Тэр бээр та нарыг тийнхүү газар дэлхий дээр үржүүлж буй бөгөөд Түүнтэй төстэй юм юу ч байхгүй бөлгөө. Тэр бээр бүхнийг сонсооч бөгөөд харагч билээ!

	10(12). Тэнгэр, газрын түлхүүр Түүнд баймуй; Тэр бээр Өөрийн таалсан хэний ч болов хувийг нэмэх буюу тааруулан хайрламуй — чинхүү хэмээвээс, Тэр бээр алив юмыг мэднэ шүү дээ!

	11(13). Нухад гэрээсэлсэн, Бидний чамд нээн соёрхсон, Ибрахим, Муса, Иса нарт дараалан гэрээсэлсэн бүхнийг Тэр бээр та нарт шашны хууль болгон баталж өгсөн буй: “Сүсэг бишрэлээ хатамжин сахигтун, шашныхаа дотор бүү талцан хуваагдагтун!” Чиний уриалж бүхий чинь

	12. олон бурхантад нэн бэрх болой! Аллах Өөрийн таалсныг Өөр лүүгээ сонгон авмуй, бас Өөртөө хандагчийг Өөр лүүгээ хөтлөн залмуй.

	13(14). Тэд өөрсдөд нь мэдлэг ирсний дараа л бие биедээ хордон атаархсанаар талцан хуваагдсан болой. Хэрэвзээ Эзэнтний айлдвар тодорхой хугацааг өрсөн товлоогүй сэн бол тэдний асуудал нэгэнт шийдэгдсэн байх болой. Гэтэл тэднээс хойш судрыг өвлөн авагсад энэ тухайд эргэлзсээр байгаа амуй.

	14(15). Тиймийн учир тэднийг дууд, чамд тушаасан ёсоор хатамж тэвчээртэй бай, тэдний хоосон хөөрөл шуналд бүү авт, харин ийн хэлэгтүн: “Аллахын судраасаа хайрласан юманд би сүсэглэсэн бөлгөө, тийн та нарын хооронд шударгуу  байхыг надад тушаасан болой. Аллах бол манай ч Эзэнтэн, танай ч Эзэнтэн, тиймээс бид өөрсдийн бүх үйлийг, та нар өөрсдийн бүх үйлийг (хариуцмуй). Бидний хооронд маргаан байх ёсгүй, Аллах биднийг хамтад нь цуглуулах болой, — алив бүхэн Аллах дээр төгсмүй!”

	15(16). Аллахын дуудлагад (бусад нь) ёсоор хариулснаас хойш Түүний тухай маргагсдын шалтаг Эзэнтний хувьд нэн өчүүхэн бөлгөө. Тэдэнд Бурханы хилэн хүрч, тэд хатуу цээрийг амсмуй!

	16(17). Чин үнэн бүхий судрыг (сайн, муу үйлийг цэгнэх) жингийн хамт чамд хайрлагч бол Аллах болой. Шүүх цаг ойрхон байж магадгүйг чамд ухааруулахын учир (тийн хайрлажухуй)!

	17(18). Энэ цаг тохионо гэдэгт үл итгэгсэд л түүнийг түргэлүүлэх гэж шавдуулдаг билээ. Харин түүнд итгэж, түүнээс аюугсад тэр бол чин үнэн гэдгийг мэддэг болой. Товт цагийн тухайд эргэлзэгсэд айхтар төөрөгдөж байгаа шүү дээ.

	18(19). Аллах Өөрийн боол нарт ээлтэй бөгөөд хэн таалсандаа хишиг буянаа хайрламуй. Тэр бээр хүч төгс бөгөөд эрх чадал дүүрэн бөлгөө! 

	19(20). Хойд насныхаа төлөө үр таригсдад тэр тариаланг нь Бид өсгөж өгмүй. Харин энэ насныхаа төлөө тариалахыг хүсэгчдэд Бид хувийг нь олгох боловч тэд хойд насандаа хувь үл хүртмүй.

	20(21). Эсвэл тэдэнд Аллахын эс болгоосон хуулийг шашинд нь баталж өгсөн бусад бурхад байгаа юм уу? Хэрэвзээ (шүүх өдрийн тухай) Эзэнтний айлдсан шийд үгүй сэн бол тэд өөр хоорондоо бүхнийг шийдсэн байх асан болой. Чинхүү хэмээвээс, нүгэлтэн нар Эзэнтний хатуу гэсгээлд нэрвэгдмүй!

	21(22). Нүгэлтэн нар өөртөө хураасан лай нь нөмрөн ирэхүйд тэд нар яаж аюудагийг чи үзмүй. Харин сүсэглэн буян үйлдэгсэд диваажингийн цэцэрлэгт нөхөцмүй. Тэгээд тэд Эзэнтнийхээ нигуур дор хүссэн бүхэнтэйгээ байх бөлгөө. Тэдэнд (Эзэнтэн) яасан өгөөмөр юм бэ!

	22(23). Энэ бол Эзэнтэн Өөрийн сүсэглэн буянт үйл үйлдэгч боол нарт дуулгаж буй зүйл болой. Хэлэгтүн: “Би зөвхөн ойрынхондоо энэрэл хайрыг гуйхаас өөр үүний төлөө та нараас шан эс гуймуй”. Сайн үйл үйлдэгчдэд Бид үүн дээр нь хишгээ нэмж хайрламуй, — чинхүү хэмээвээс, Аллах өршөөгч бөгөөд ачийг санагч бөлгөө!

	23(24). Тэд нар “Тэр чинь Аллахыг худлаа гүжирджүхүй” гэж арай хэлж байгаа юм биш биз дээ? Тэгвэл Аллах тийн таалсан ахул чиний зүрхийг битүүмжлэх асан бөлгөө. Аллах худлыг арчиж, Өөрийн айлдвараар чин үнэнийг баталдаг болой, — Тэр бээр цээжинд буй алив нууцыг мэддэг шүү дээ!

	24(25). Тэр бол боол нарынхаа гэмшлийг болгоон соёрхогч, нүглийг өршөөгч, та нарын хийж бүхийг төгс мэдэгч билээ.

	25(26). Тэр бээр сүсэглэн буян үйлдэгсдийг таалан болгоож тэдэнд хишиг буянаа өсгөн хайрламуй. Нүгэл таригсдын хувьд хатуу гэсгээл оногдмуй.

	26(27). Эзэнтэн Өөрийн боол нарт (энэ насанд нь) хувийг нь хэмгүй нэмсэн бол тэд нар нь газар дээр ёсон бусыг үйлдэх буй за. Гэвч Тэр бээр зохистой хэмээсэн хэмжээгээрээ хайрладаг болой. Тэр бээр Өөрийн боол нарыг харж, мэдэж байгаа шүү дээ!

	27(28). Тэр бол цөхрөнгөө барсан цагт (элбэг) хурыг буулгагч бөлгөө; Тэр бол (алив ахуй бүхэнд) энэрэл хайраа хүртээгч буюу. Тэр бол шагшин магтаж баршгүй ивээгч билээ!

	28(29). Тэнгэр, газрыг бүтээсэн хийгээд тэнд тараасан алив амьтад нь Түүний билэгдлийнх болой. Тэр бээр таалж гэмээ нь тэднийг цуглуулж чадмуй.

	29(30). Та нарыг ямар ч гай нэрвэсэн бай, тэр бол та нарын гараар үйлдсэн үйлийн хариу буй за. Гэхдээ Эзэнтэн их зүйлийг өршөөдөг болой.

	30(31). Та нар газар дэлхий дээр (Эзэнтний эрхшээлд) буйг эвдлэн сүйтгэж эс чадмуй. Та нарт Аллахаас өөр ивээгч ч үгүй, өмгөөлөгч ч үгүй бөлгөө.

	31(32). Далай тэнгисээр уул шиг (сүглийн) сэлж яваа хөлөг онгоц бас Түүний билэгдлийнх нь болой. (33). Хэрэвзээ Тэр бээр тийн таалах ахул салхийг номхруулж, тэр нь давлагааны нуруун дээр намдан замхармуй. Чинхүү хэмээвээс, энд тэвчээртэн хийгээд ачийг санагчид зориулсан билэгдэл буй болой!

	32(34). Эсвэл Тэр бээр тэднийг хураасан (нүглийнх нь) төлөө сөнөхөөс өөр аргагүй болгомуй. Гэхдээ Тэр бээр их юмыг өршөөдөг болой. 

	33(35). Манай билэгдлийн тухай маргагсад тэдэнд ямар ч аврал байхгүйг мэдэж байг!

	34(36). Энд та нарт хүртээсэн бүхэн бол зөвхөн энэ яваа насны хувь бөлгөө. Харин Аллахад байгаа зүйл бол сүсэглэн, гагцхүү өөрийн Эзэнтэнд найдагсдын хувьд хугацаагаар урт бөгөөд илүү дээр болой.

	35(37). Бас ичгүүрт явдал хийгээд нүглээс зайлсхийгсдийн хувьд, уурласан ч гэсэн өршөөж чадагсдын хувьд, — 

	36(38). мөн Эзэнтнийхээ айлдварыг дагаж, мөргөлөө үйлдэж, хэрэг явдлаа (бусадтай) зөвлөлдөж, Бидний хайрласан өгөөмөр хишгээс зүй зохистой зарцуулагсдын хувьд, — 

	37(39). мөн гол нь харлатал гомдовч өөрийгөө хамгаалж чадагсдын хувьд.

	38(40). Муу явдалд хариу өгөх нь түүн лүгээ адил муу явдал болой. Харин өршөөн, эвийг сахиж чадагчийн шан Аллахад буй. Тэр бээр шударгуу  бусчуудыг эс таалдаг шүү дээ!

	39(41). Харин гол нь харлатал гомдсон ч өөрийгөө хамгаалан чадагчид буруу үгүй болой.

	40(42). Ямар ч эрхгүй атал шударгуу  бусаар газар дэлхийгээр хорон үйл тарьж хүмүүсийг гомдоогсод л зөвхөн буруутай баймуй. Тэдэнд зовлонт гэсгээл оногдмуй!

	41(43). Гэхдээ тэвчээр гарган, өршөөн уучилж чадваас энэ бол, чинхүү хэмээвээс, сэтгэлийн хийгээд үйлсийн хат буюу.

	42(44). Аллах нүгэлд нь төөрөлдүүлэн орхигсод өөр өмгөөлөгчийг эс олмуй. 

	43. Гэсгээлийн бараа хармагц, “Буцах зам байхгүй юү?” хэмээн өгүүлэгч нүгэлтнийг чи хармуй.

	44(45). Нүгэлдээ дарагдан гутарч, айдас хурсан хулгайн харцаар гөлөлзөн бүхий тэднийг гэсгээлийн газар луу тууж ирэхийг чи хармуй. Тэгэхүйд сүсэгтэн нар ийн хэлмүй: “Эд нар бол сэхээрэхүйн өдөр өөрийгөө болон гэр бүлээ хөнөөж, жинхэнэ хохирол амсагсад болой”. Чинхүү хэмээвээс, нүгэлтэн нар эгүүрдийн гэсгээл эдэлмүй!

	45(46). Тэгээд тэдэнд тусламж үзүүлчихүйц Аллахаас өөр өмгөөлөгч үгүй, Аллахын (нүгэлд нь) төөрүүлж орхигсдод замнах зам үгүй бөлгөө!

	46(47). Аллах огт нь хойшлуулдаггүй өдөр ирэхээс өмнө Эзэнтэндээ сэтгэлийн хариу өгөгтүн. Тэр өдөр та нарт хоргодох газар эс олдмуй, та нар (нүглээсээ) няцаж эс чадмуй!

	47(48). Тэд нүүр буруулж байгаа ахул яая гэх вэ, Бид чамайг тэдний харуулаар илгээгээгүй болой. Чи (нандин нууцыг) гагцхүү уламжлах үүрэгтэй. Чинхүү хэмээвээс, Бид хүмүүст Манай энэрэл хайрын амтыг таниулахуйд тэд хөхин баясдаг болой. Хийсэн үйлийнх нь үрээр зовлон нэрвэхүйд тэр бээр ачийг үл санагч болмуй.

	48(49). Тэнгэр, газар Бурханы эрхшээлд оршмуй. Тэр бээр таалсан бүхнээ бүтээж, хэн болгоосондоо хүү буюу охиныг хайрладаг болой.

	49(50). Эсвэл эр, эм хүйстнийг нэгтгэн холбомуй; хэн хүссэнийгээ үргүй болгомуй. Тэр бээр хөтлөгч бөгөөд (энгүй) хүчтэн бөлгөө!

	50(51). Бурхан хүмүүнтэй нандин нууцаараа, эсвэл хөшигний араас, 

	51. эсвэл түүн рүү элч илгээхээс бусдаар үл ярилцмуй. Элч Эзэнтний болгоосноор хүмүүнд Түүний таалал зоригийг нээдэг болой. Чинхүү хэмээвээс, Тэр бээр дээдлэг бөгөөд ухаан мэргэн буюу! 

	52(52). Ийнхүү Бид Өөрийн тушаалаар чамд үзэхүй санааг ятган итгүүлбэй. Чи уул нь дээдийн бичгийн хийгээд сүсгийн учрыг мэдэхгүй байсан шүү дээ. Харин Бид түүнийг Өөрийн таалалд нийцсэн боол нарынхаа замыг гийгүүлэх гэрэл болгосон болой. Чинхүү хэмээвээс, чи (хүмүүсийг) шулуун замаар хөтөлж баймуй, — 

	53(53). Аллахын замаар. Тэнгэр, хийгээд газарт ахуй бүхэн Түүнд харьяалмуй. Хамаг хэрэг явдал Аллахад хандсан бус гэж үү?!

	



	

43
(АЛТАН) ЧИМЭГЛЭЛ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Ха-Мим. (2). Яруу судрыг барьж андгайлъюу!

	2(3). Та нарт ухааруулахын учир Бид түүнийг араб Коран болгосон бөлгөө.

	3(4). Сүр жавхаа, цэцэн билиг дүүрэн энэ судар Бидэнд буй номын эхэд агуулагдсан бөлгөө.

	4(5). Та нарыг хориг зөрчсөн хүмүүс гэдгээр Бид та нараас илгээлтээ буцаах юм гэж үү?

	5(6). Та нараас өмнө байсан хүмүүн ардад Бид хэчнээн зөнч мэргэдийг илгээсэн билээ?!

	6(7). Тэд нар доог тохуу хийгээгүй нэг ч зөнч мэргэн байгаагүй болой.

	7(8). Эд нараас хүчээр давуу асан өмнөхчүүлийг ч Бид (чухамхүү доог тохуу) хийснийх нь төлөө хөнөөсөн буюу. Тэдний үлгэр жишээ шилжин ирсэн болой.

	8(9). Хэрэвзээ чи тэднээс “Хэн тэнгэр, газрыг бүтээсэн бэ?” гэж асуувал тэд “Төгс хүчит, Цэцэн билигт бүтээсэн болой” хэмээн хариулах нь зайлшгүй бөлгөө.

	9(10). Тэр бол газрыг та нарт өлгий болгон дэвсэгч, та нарыг чигээрээ яваг хэмээн түүн дээр зам татагч,

	10(11). Тэр бол тэнгэрээс хурыг зохих хэмжээгээр оруулагч, түүгээр нь Бид үхмэл газрыг амилуулмуй. Бид та нарыг ч бас тийнхүү сэхээрүүлмүй.

	11(12). Тэр бээр ахуй бүхнийг хосоор бүтээсэн болой. Та нарын ачлага, уналгад зориулан хөлөг онгоц болон малыг бүтээжүхүй.

	12(13). (Тийн бүтээхдээ) та нарыг тэдгээрийн зоон дээр тухлан сууж, өөрийн Эзэнтнийг алдаршуулаг, бас ийн хэлэг хэмээсэн болой: “Бидэнд эгүүнийг захируулагчийг шагшин магтмуу! Бид өөрсдөө бол ийм юмыг хэзээ ч гүйцэлдүүлж эс чадмуй.

	13(14). Чинхүү хэмээвээс, бид манай Эзэнтэн руу эргэж ирмүй!” 

	14(15). Хэдий тийм ч тэд Аллахын боол нарыг Түүний хэсэг болгодог болой. Аяа, хүмүүн яасан ач санадаггүй юм бэ!

	15(16). Тэр бээр бүтээсэн бүх юмнаасаа зөвхөн охидыг Өөртөө авч, та нарт хөвгүүдийг хайрлаа юу?

	16(17). Та нарын хэн нэгнийг Машид нигүүлсэгчид жишээ болсон тухай баярт мэдээ дуулгахуйд түүний царай нь харлан, бөөн гунигт автдаг болой.

	17(18). Гоёл чимэглэлд умбан бойжигч, маргаанд бэлэн цэцнээр оролцож эс чадагч… (Эзэнтний боолоор тооцогдож болох уу)?

	18(19). Тэгээд тэд Аллахын албыг залгуулагч сахиус нарыг хүүхэн хэмээн үздэг болой. Тэд нар тэдгээрийг бүтээж байхыг харсан гэрч юм уу? Энэ гэрчлэл данслагдах бөгөөд тэднээс энэ тухайд ял асуумуй!

	19(20). Тэд бас ийн яримуй: “Машид нигүүлсэгч тийн таалсан ахул бид тэдэнд мөргөхгүй байсан бөлгөө”. Энэ тухайд тэдэнд ямар ч мэдлэг байхгүй, тэд бүгд зөвхөн санаанаасаа зохиодог болой!

	20(21). Бид тэдэнд үүнээс өмнө судар хайрлаад, тэд түүнийг чандлан баримталж буй сан бил үү?

	21(22). Тэд хариулруун: “Үгүй шүү, манай өвөг дээдэс нэгэн зүйл сүсэг баримталж асныг бид олж мэдээд яг тэднийхээ мөрөөр замнаж баймуй”. 

	22(23). Яг үүнчлэн, Бид Өөрийн элчийг аль ч ард түмэн рүү илгээх бүрийд тэдний чинээлэгчүүд, “Манай өвөг дээдэс нэгэн зүйл сүсэг баримталж асныг бид олж мэдээд яг тэднийхээ мөрөөр замнаж баймуй” хэмээдэг болой.

	23(24). Тэр хэлрүүн: “Та нарын өвөг дээдсийн баримталж аснаас илүүтэй зөв зам мөр гийгүүлэгчийг би та нарт авчирчхаад байхад хүртэл тэгж байна уу?” Тэд хэлрүүн: “Бид та нарын өвөрлөж ирсэн юманд эс итгэмүй”.

	24(25). Тэгээд Бид тэднээс өшөөгөө авсан болой. Худал хэмээгсэд яаж төгссөнийг харцгаагтун!

	25(26). Ибрахим өөрийн эцэг хийгээд ард түмэндээ юу хэлснийг санацгаа: “Та нарын мөргөж байгаа юманд чинь би хамаагүй шүү.

	26(27). Би зөвхөн намайг бүтээгчийг шүтмүй, Тэр бээр намайг шулуун замаар залмуй”.

	27(28). Тэгээд тэр бээр үр удмынхнаа (Эзэнтэн рүүгээ) хандуулахын учир үүнийгээ тэдний дунд уламжлах айлдвар болгожухуй.

	28(29). Тэдэнд хийгээд тэдний өвөг дээдэст чин үнэн нүүрлэж, яруусгагч элч ирэх хүртэл Би тэд нарт энэ яваа насны сайн сайхныг эдлэх боломж олгосон билээ.

	29(30). Чин үнэн нүүрлэн ирэхүйд тэд хэлжүхүй: “Энэ бол шидлэл, бид түүнд үл итгэмүй”.

	30(31). Тэд хэлрүүн: “Эл Кораныг хоёр хотын аль нэг эрхэм хүмүүнд хайрлах нь яасан юм бэ?”

	31(32). Чиний Эзэнтний өгөөмөр хишгийг хуваагсад нь тэд нар болж таарах нь уу? Энэ хорвоод тэдэнд хэрэгтэй бүхнийг хуваарилагч нь гагцхүү Бид болой. Тэдний нэг хэсэг нь бусдыгаа захирч зарцлаг хэмээн нэгийг нь нөгөөгөөс нь дээгүүр зиндаалан эрэмбэлсэн билээ. Гэвч та нарын өөрсдөдөө хурааж буй эд агуурсаас чиний Эзэнтний энэрэл хайр эрхэм чухаг бөлгөө.

	32(33). Хэрэвзээ бүх хүмүүс (үл сүсэгтний) нэгэн хүй хамтлаг эс болж таараагүй сэн бол Машид Нигүүлсэгчийг үгүйсгэгчдийн хувьд Бид орон байрных нь дээвэр хийгээд авирах шат юуг нь мөнгөөр хийж өгөх асан болой.

	33(34). Бас байрных нь үүд хаалга, тэдний тухлан хэвтэх орыг нь; 

	34(35). бас (алтан) гоёл чимэглэл. Гэвч энэ бүхэн зөвхөн энэ яваа насны цэнгэл төдийгөөс өөр юу ч бус болой. Харин Бурханы дэргэд өнгөрөх хойд нас бол буянтан нарынх бөлгөө.

	35(36). Машид Нигүүлсэгчийг үл сүслэн дурсагчдад Бид шулмыг дагуулан тавих бөгөөд тэр нь тэдний салшгүй хань нь болмуй. 

	36(37). Шулам нар, чинхүү хэмээвээс, тэдний замыг алдуулах бөгөөд харин тэд нар шулуун замаар замнаж яваа мэт бодож баймуй.

	37(38). Тэгээд Бидэн дээр ирэхээрээ тэр ийн хэлмүй: “Аяа, чи, бид хоёрын хооронд өрнө, дорнын хоорондын дайтай газар байсан ч болоосой!” Ээ лай минь, чи чинь ямар бузар хань вэ!

	38(39). Та нар нэгэнт ёсон бус байсан аваас энэ өдөр та нар гэсгээлийг хоорондоо таллан хуваалцсан ч тэр нь та нарт өчүүхэн ч эс тус болмуй.

	39(40). Чи дүлийд албадан сонсгож чадах сан бил үү, эсвэл сохорт бас илт төөрөлдөгсдөд зам зааж чадах сан бил үү.

	40(41). Бид чамайг (үхүүлж) тэднээс салгасан ч Бид тэдэнд хариу баримуй.

	41(42). Эсвэл тэдэнд амлаж асан аюулаа (гэсгээлээ) чамд үзүүлмүй. Бид тэднээс хүч чадлаар давуу шүү дээ!

	42(43). Нандин нууцаар чамд хайрласныг сахь. Чи зөв зам мөр дээр байгаа шүү дээ.

	43(44). Чинхүү хэмээвээс, энэ бол (Коран) чамд хийгээд ард түмэнд чинь хайрласан илгээлт, тиймийн учир та нараас ял асуумуй.

	44(45). Чамаас өмнө Бидний илгээж асан элч нараас асуугтун: “Бид Машид Нигүүлсэгчийн хажуугаар мөргөх өөр бурхдыг тэдэнд томилсон юм уу?” 

	45(46). Бид Мусаг Манай билэгдлийг өвөрлүүлэн Фараон хийгээд түүний сурвалжтан нар луу илгээхүйд тэр бээр ийн хэлжүхүй: “Би бол ертөнцсийн Эзэнтний элч!”

	46(47). Түүнийг Манай билэгдлийг өвөрлөн тэдэн дээр ирэхийн цагт тэд доог тохуу болгосон болой.

	47(48). Бид эхнийхээсээ дорвилог бус нэг ч билэгдлийг тэдэнд эс үзүүлж асан бөлгөө. Тэгээд Бид тэднийг (ухаарч Бурханд) хандуулахын учир гэсгээн цээрлүүлсэн буй за.

	48(49). Тэгэхүй дор тэд ийн хэлсэн болой: “Аяа, шидтэн минь ээ! Амласан зүйлээ чамаар дамжуулан (гүйцэлдүүл) хэмээн чи бидний өмнөөс Эзэнтэндээ мөргөн залбир, бид чинь шулуун замаар явна шүү дээ!” 

	49(50). Харин Бид тэднээс гэсгээлийг зайлуулмагц тэд хамаг тангаргаасаа няцсан бөлгөө.

	50(51). Фараон ард түмэндээ ийн уриалжухуй: “Аяа, ард түмэн минь ээ! Мисир орон хийгээд миний доогуур урсаж бүхий гол мөрнийг би захирдаг сан бус уу? Та нар үүнийг үнэхээр харахгүй байна гэж үү?

	51(52). Өчүүхэн дорой энэнээс би дээр бус гэж үү дээ? 

	52. Олигтой ярьж чадахгүй амьтнаас? 

	53(53). Түүнд яагаад алтан бугуйвч зүүгээгүй бол, эсвэл түүнд сахиус нар яагаад бараа болж хамт ирээгүй бол?”

	54(54). Тэр бээр ийнхүү ард түмнээ хөнгөн хийсвэр болгож, цаадуул нь түүний үгэнд оржухуй, — энэ хүмүүс завхайчуул асан болой.

	55(55). Тэд Бидний хилэнг бадраамагц Бид өшөөгөө авч, тэднийг хуу живүүлсэн бөлгөө.

	56(56). Бид тэднийг хойч үеийнхэнд нь (сургамжийн) үлгэр болох түрүүчийн хүмүүс болгосон буюу.

	57(57). Тэдэнд Марйамын хүүг жишээ болгон ярихуйд энэ хүмүүс эсэргүүцэн шуугилддаг болой.

	58(58). Тэгээд ийн хэлрүүн: “Хэн нь дээр вэ: манай бурхан уу, эс бөгөөс Тэр үү?” Зөвхөн маргаан дэгдээх дуртайдаа ингэж асуудаг болой. Эд нар чинь хэрүүлч ард түмэн шүү дээ!

	59(59). Тэр бол Бид хайр хишгээ хүртээж, Исраилын хөвгүүдэд жишээ болгож асан боол төдий болой.

	60(60). Хэрэвзээ Бид тийн хүссэн ахул та нарыг орлуулахаар та нараас сахиус нарыг бүтээх асан бөлгөө.

	61(61). Тэр нь товт цагийн билэгдэл болох бөгөөд тиймийн учир түүнд бүү эргэлз, Намайг дага, энэ бол шулуун зам болой; 

	62(62). Шулам та нарын замыг бүү алдуулаг, тэр чинь та нарын атаат дайсан шүү.

	63(63). Иса тэдэн дээр яруу тод билэгдэлтэй ирэхдээ ийн хэлжүхүй: “Та нарын өөр хоорондоо зөрөлдөж буй юмнаас зарим зүйлийг та нарт тайлбарлаж өгөхийн учир би мэргэн ухааныг өвөрлөн ирвэй. Тиймийн учир Эзэнтнээс аюугтун, надад захирагдагтун.

	64(64). Чинхүү хэмээвээс, Аллах бол миний ч Эзэнтэн, та нарын ч Эзэнтэн шүү дээ. Тиймээс Түүнд мөргөгтүн, энэ бол шулуун зам болой.

	65(65). Гэтэл тэдний дотор янз бүрийн бүлэглэл өөр хоорондоо зөрөлдөх болжухуй. Үл сүсэглэгчид зовлонт өдрийн гэсгээлээс жинхэнэ лайгаа эдэлмүй.

	66(66). Тэд нарт огт мэдрэгдэхгүйгээр гэнэт нүүрлэн ирэх товт цагаас өөр ямар нэг юм тэд үзэх сэн болов уу? 

	67(67). Тэр өдөр буянтан нараас бусад дотно анд нар ч бие биедээ дайсан болмуй. 

	68(68). Аяа, миний үнэнч боол нар аа! Тэр өдөр та нарт аюух юм үгүй бөгөөд та нар гунигт үл автмуй.

	69(69). Манай билэгдэлд итгэн сүсэглэж, Бурханы эрхшээлд сүслэн орогсод (тийн буюу). 

	70(70). Та нар болоод танай эхнэрүүд диваажинд орцгоо, (тэнд) хөхин баясацгаа.

	71(71). Тэднийг тэнд алтан дийз, алтан аягаар үйлчилмүй. Тэнд сэтгэлийн хүсэж болох бүхэн, хараа баясгах бүхэн байх болой. Тэд нар тэндээ эгнэгт нөхөцмүй.

	72(72). Та нар бүтээсэн үйлийнхээ шанд хүртэх диваажин тийм ажгуу. 

	73(73). Тэнд та нарын идэж хэрэглэх үр жимс элбэг дэлбэг байх бөлгөө.

	74(74). Харин нүгэлтэн нар бол тамын эгүүрдийн зовлонд нөхөцмүй.

	75(75). Тэд энэ зовлонг хэзээ ч нимгэлж эс чадах бөгөөд (мөнхийн) цөхрөлд оршмуй.

	76(76). Бид тэднийг гомдоосон бус тэд өөрсдийгөө гомдоосон болой.

	77(77). Тэд ийн дуудмуй: “Аяа, Малик! Чиний Эзэнтэн биднийг бушуухан дуусгатугай!” Гэвч тэр хариулруун: “Үгүй ээ! Та нар энд эгүүрд оршмуй!”

	78(78). Бид та нарт чин үнэнийг авчирсан атал олонх чинь түүнийг үзэн ядах ажгуу.

	79(79). Тэд ямар нэгэн хэрэг сэдэж байгаа юм биш биз? Гэтэл хэрэг явдлыг шийдэн захирагч нь зөвхөн Бид буюу.

	80(80). Эсвэл тэд нар нууц хийгээд далд яриаг нь Биднийг сонсохгүй байгаа гэж бодож байна уу? Чинхүү хэмээвээс, дэргэд нь байгаа Манай элч нар бүгдийг нь дансалж буй бөлгөө.

	81(81). Хэлэгтүн: “Машид Нигүүлсэгч хүүтэй байсан ахул би хамгийн түрүүнд түүнд мөргөх асан болой”.

	82(82). Сэнтийт ширээний Эзэнтэн, тэнгэр, газрын Эзнийг шагшин магтмуу! Тэд нарын Түүнд эн зэрэгцүүлэн зохиогсдоос Тэр бээр энгүй дээдлэг бөлгөө.

	83(83). Тэдэнд амласан нөгөө өдрийг болтол тэднийг зугаа цэнгэлд автан, элдвийг зальжин бурж байгаа чигээр нь орхигтун.

	84(84). Тэр бол тэнгэрт ч Бурхан, газарт ч Бурхан агч бөлгөө; Тэр бол ухаан билиг төгс бөгөөд өвч хүртээлтэй болой. 

	85(85). Тэнгэр, газар хийгээд тэдгээрийн хооронд ахуй бүхнийг Ноёлогч адис ерөөлийг эрхшээмүй! Товт цагийн тухай мэдлэгийг гагцхүү Тэр бээр эзэмдмүй, та нар зөвхөн Түүн дээр буцаж очмуй! 

	86(86). Тэд нарын Бурхантай эн зэрэгцүүлэгсэд (Бурханы өмнө тэднийгээ) төлөөлж эс чадмуй. Чин үнэний тухай гэрчлэн мэдүүлэгсдээс бусад нь (эс чадмуй), энэ тухай тэд мэдэж баймуй.

	87(87). Хэрэвзээ чи тэднээс хэн бүтээснийг нь асуувал тэд “Аллах” гэж хариулах нь зайлшгүй. Тэгээд тэд юунд өөрсдийгөө хуурна вэ!

	88(88). Ийн дуудмуй: “Аяа, Эзэнтэн минь ээ! Чинхүү хэмээвээс, энэ бол үл сүсэглэсэн ард түмэн мөн буй за!”

	89(89). Тэднийг орхиж, ийн хэлэгтүн: “Амар амгалан байтугай!” Тэд удахгүй мэдэх буй за.

	



	

44
УТАА

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Ха-Мим. (2). Яруу тод судрыг барьж андгайлю!

	2(3). Бид түүнийг нэгэн адис ерөөлт шөнө (та нарт) хайрласан билээ. Чинхүү хэмээвээс, Бид бол ятган сэнхрүүлэгч бөлгөө!

	3(4). Тэр шөнө алив мэргэн хэрэг явдал шийдлийг олмуй, — 

	4(5). Бидний тушаасан ёсоор; Чинхүү хэмээвээс, бид бол илгээгч (зөнч мэргэдийг).

	5(6). Чиний Эзэнтний энэрэл хайраар; Чинхүү хэмээвээс, Тэр бээр бүхнийг сонсооч бөгөөд мэдэгч болой! — 

	6(7). Хэрэвзээ та нар чин үнэнч сүсэгтэн ахул, тэнгэр, газар хийгээд тэдгээрийн хооронд ахуй бүхний Эзэнтний (энэрэл хайраар).

	7(8). Түүнээс өөр бурхан үгүй, — Тэр бээр амилуулна ч, үхүүлнэ ч. Та нарын хийгээд та нарын өвөг дээдсийн Эзэнтэн.

	8(9). Хэдий тийм ч тэд энэ тухайд эргэлзэн, зугаа цэнгэлд автан баймуй.

	9(10). Тэнгэрээс нүднээ тусах утаа буух өдрийг хүлээгтүн.

	10(11). Тэр утаа эл хүмүүсийг бүрхэн авмуй, — хатуу гэсгээл тэр болмуй.

	11(12). Тэгэхүйд тэд ийн дуу алдмуй: “Эзэнтэн минь ээ! Чи энэ гэсгээлээсээ биднийг хэлтрүүлээч, — бид сүсэглэж баймуй!”

	12(13). Тэдэн дээр илт элч ирсэн юм бол тэдний хувьд сэнхрүүлэг нь юу байсан юм бэ?

	13(14). Тэд нар түүнээс нүүр буруулан ийн хэлжүхүй: “Номт! Солиот!”

	14(15). Бид гэсгээлийг чинь жаахан багасгамуй, гэвч чинхүү хэмээвээс, та нар дахиад (үл сүсэг рүүгээ) эргэмүй!

	15(16). Гэвч Бид та нарыг тас багалзуурдан шүүрэх өдөр ирмүй. Тэр цагт Бид өшөөгөө авмуй!

	16(17). Бид тэд нараас өмнө Фараоны хүн ардыг ч сорьсон болой: тэдэн дээр эрхэм хүндэт элч иржүхүй — 

	17(18). “Эзэнтний боол нарыг надад буцааж өгөгтүн, би бол Эзэнтнээс яваа итгэлт элч болой.

	18(19). Аллахын дээгүүр өөрсдийг бүү өргөмжил, би та нар дээр тодорхой эрх мэдэлтэй ирж байна шүү дээ.

	19(20). Та нар намайг чулуугаар бүү нүдэг хэмээн би өөрийн болон та нарын Эзэнтнээс аврал эрж баймуй. 

	20(21). Та нар надад үл итгэсэн аваас надаас салагтун!”

	21(22). Тэгээд тэр бээр Эзэнтэн рүүгээ хурайлжухуй: “Эд нар бол нүгэлд автсан хүмүүс ажгуу”.

	22(23). “Чи Миний боол нарыг дагуулан шөнө гарч явагтун, та нарын араас нэхэн хөөх болой.

	23(24). Чи далай дээр шан тат, тэд нар — тэдний хамаг цэрэг живэх болой.

	24(25). Аяа, тэд нар хэчнээн олон цэцэрлэг, булаг шандыг 

	25(26). тариалсан талбай, сүрлэг орд харшийг,

	26(27). зугаацаж асан элбэг дэлбэг баялгаа орхио вэ!

	27(28). (Тэдний төгсгөл) тийм буюу! Энэ бүхнийг Бид өөр хүмүүст өвлүүлсэн болой.

	28(29). Тэдний тухайд газар, тэнгэрийн аль нь ч гашуудаагүй, тэдний хугацааг нэмж сунгаагүй бөлгөө!

	29(30). Тэгээд Бид Исраилын хөвгүүдийг доромж гэсгээлээс аварсан болой. — 

	30(31). Хориг зөрчигсдөөс хамгийн ихэмсэг нь асан Фараоноос.

	31(32). Бид Өөрийн мэдлэгийн дагуу тэднийг бусад хүмүүнээс дээдлэн шилсэн билээ. 

	32(33). Тэгээд Бид илэрхий сорилт агуулсан билэгдлийг тэдэнд таниулбай. 

	33(34). Гэтэл эд нар нь ийн ярьжухуй: 

	34(35). “Бидэнд анхны буюу цорын ганцхан үхэл байгаа бөгөөд бид хэзээ ч үл сэхээрмүй!

	35(36). Та нар үнэн ярьдаг юм бол өвөг дээдсийг маань бидэнд эргүүлээд өгчих”.

	36(37). Тэд нар, Тубба-гийн ард түмэн, эсвэл,

	37. түүний өмнө байсан олон ард түмний аль нь дээр вэ? Тэд бүгд гэм буруутай байсан учраас Бид тэднийг хөнөөсөн болой.

	38(38). Бид тэнгэр, газар хийгээд тэдгээрийн хооронд ахуй бүхнийг зүгээр зугаа болгож бүтээсэн бус болой.

	39(39). Бид тэднийг чин үнэнээр бүтээсэн атал тэдний олонх нь эс мэддэг болой.

	40(40). Чинхүү хэмээвээс, ялгахуйн өдөр бол бүгдэд товлосон хугацаа бөлгөө.

	41(41). Тэр өдөр нөхөр нь нөхрөө юунаас ч ангижруулж эс чадах, тусламжийг хаанаас ч олж эс чадах болой, — 

	42(42). Аллахын өршөөн хэлтрүүлэгсдээс бусад хэн ч, — Тэр бээр хүч төгс бөгөөд нэн өршөөлтэй болой!

	43(43). Заккумын үр жимс бол

	44(44). нүгэлтний хоол шүү дээ,

	45(45). хайлсан зэс лүгээ адил, 

	46(46). яг даргилан буцлах ус лугаа адил гэдсэнд буцалмуй.

	47(47). “Түүнийг (нүгэлтнийг) шүүрэн авч халуун тамын голомт руу шидэгтүн!

	48(48). Толгой дээр нь шазлам гэсгээл цутгагтун!”

	49(49). Үүнийг амстугай, — чи чинь мундаг бөгөөд сурвалжтай шүү дээ.

	50(50). Та нарын эргэлзээд байсан юм чинь энэ буюу.

	51(51). Чинхүү хэмээвээс, сүсэгтэн нар найдвартай газар баймуй,

	52(52). Цэцэрлэг хийгээд булаг шандын дунд.

	53(53). Торго, панс өмссөн тэд бие биеийнхээ өөдөөс (харан байрламуй). 

	54(54). Тийм буюу! Дүрлэгэр хар нүдтүүдийг Бид тэдэнд хань болгомуй.

	55(55). Тэд тэдэнд аюул осолгүй цэнгэн, элдвийн үр жимс нэхдэг болой!

	56(56). Тэд тэнд анхныхаас өөр үхлийн амтыг эс үзмүй. Тэр бээр тэднийг халуун тамын аюулаас хэлтрүүлмүй, — 

	57(57). чиний Эзэнтний энэрэл хайраар. Энэ бол аугаа соёрхол буй за!

	58(58). Та нарыг ойлгог хэмээн Бид үүнийг чиний хэлээр болгон, чинхүү хэмээвээс, ихэд хөнгөвчилсөн болой.

	59(59). Тиймийн учир хүлээ, —  тэд нар ч бас хүлээж байгаа шүү дээ.

	



	

45
ӨВДӨГ СӨГДӨГСӨД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Ха-Мим. (2). Энэ судрын нандин нууц нь төгс хүчит, цэцэн билигт Аллахаас үүдмүй.

	2(3). Чинхүү хэмээвээс, тэнгэр, газрын хаана ч Эзэнтэнд сүсэглэгсдэд зориулсан билэгдэл буй бөлгөө. 

	3(4). Та нарыг хийгээд Түүний түгээн тараасан бүх адгуусыг бүтээсэн нь төгс итгэгсдэд зориулсан билэгдэл болой.

	4(5). Бас өдөр, шөнийн ээлжлэхүй, үхмэл газарт Аллах хур буулган амилуулж бүхий буян, салхины олон зүг сэлт нь ухаан бодолтонд зориулсан билэгдэл бөлгөө.

	5(6). Аллахын билэгдэл ийм бөгөөд Бид түүнийг чамд чин үнэн бээр уншиж буй болой. Тэгэхээр Аллах хийгээд Түүний билэгдлээс хойш тэд нар ямар өгүүлэмжид итгэх сэн бол?

	6(7). Алив сүсэггүй худалч нарын гай нь ирмүй!

	7(8). Тэр бээр уншиж өгч буй Аллахын билэгдлийг сонсож, дараа нь түүнийг огт дуулаагүй мэт бардамнан зөрүүдэлдэг ажгуу. Түүний сонорыг хатуу гэсгээлийн тухай мэдээгээр мялаагтун.

	8(9). Тэр бээр Манай билэгдлээс ямар нэг юм мэдэхээрээ түүнийг тоглоом болгож хувиргадаг болой. Тэдний хувьд Эзэнтний шившигт гэсгээл оногдмуй.

	9(10). Тэдний өмнө там л буй. Тэдэнд хураасан эд агуурс нь ч, Аллахын хажуугаар зохиож ологсод нь ч тус эс болмуй. Тэд аугаа их шийтгэлд унамуй.

	10(11). Энэ бол шулуун зам болой. Эзэнтний билэгдэлд үл итгэгсдийн хувьд бузар юмны зовлонт гэсгээл ирмүй.

	11(12). Өөрийнхөө тааллаар хөлөг онгоцыг сэлүүлэхийн учир, Өөрийн өгөөмөр хишгээс та нарт хайх боломж олгохын учир, Түүнд талархалтай байлгахын учир та нарт далайг захируулагч бол Аллах бөлгөө.

	12(13). Тэр бээр Түүнээс үүдэх алив юмны нэгэн адил газар, тэнгэрт ахуй бүхнийг бас та нарт захируулсан буй. Чинхүү хэмээвээс, энд эргэцүүлэн бодогсдод зориулсан билэгдэл буй бөлгөө!

	13(14). Аллахын өдөрт горьдлого үл тавигсдыг өршөөж бай гэж Бурханд сүсэглэгч нарт хэлэгтүн; тэр өдөр зөвхөн Бурхан л зон олонд (газар дээр) завшсаных нь хариу шанг барьдаг болой.

	14(15). Сайн үйл бүтээгч сүнсэндээ буян хураамуй, муу үйл таригч сүнсэндээ нүгэл хураамуй. Та нар чинь хожим бүгдээрээ Эзэнтэн дээрээ эргэж очно шүү дээ.

	15(16). Бид Исраилын хөвгүүдэд судар, зөнч увдис хийгээд эрх мэдлийг хайрласан болой; Бид тэдэнд аж төрөхөд хэрэгтэй бүх хишгийг хүртээж, тэднийг бусад хүн ардын дээгүүр өргөмжилсөн бөлгөө.

	16(17). Бид тэдэнд бас (Эзэнтний) үйлийн тухай яруу тод билэгдлийг хүртээсэн болой. Тэдэнд мэдлэг нээгдэн ирсэн цагт тэд нар бие биедээ хордон атаархаж тарж салцгаасан бөлгөө. Чинхүү хэмээвээс, тэдний юугаар зөрөлдөж асныг чиний Эзэнтэн сэхээрэхүйн өдөр шүүн тунгаамуй!

	17(18). Дараа нь Бид чамайг (шашны) Хуулийн зам дээр хөл тавиулсан болой, — тиймийн учир үл мэдэгчдийн шунал хүслийг бус тэрхүү замаа дагагтун.

	18(19). Тэд нар чамайг Аллахын гэсгээлээс өчүүхэн ч бай аварч чадахгүй болой, нүгэлтэн нар бие биеэ л өмгөөлдөг шүү дээ. Буянтан нарт бол Аллах өмгөөлөгч буюу!

	19(20). Энэ (Коран) бол чин үнэнч сүсэгтэн нарт ирсэн хүмүүний гэгээрэхүй, зөв зам мөр, (Эзэнтний) энэрэл хайр бөлгөө.

	20(21). Муу үйл таригсдыг сүсэглэн буян үйлдэгсэдтэй Бид тэнцүүлэн тавих юм шиг тэд бодож байгаа юм биш биз дээ? Тэдний амьдрал, үхэл үнэхээр жишим гэж үү? Тэд яасан буруу сэтгэнэ вэ!

	21(22). Аллах хүмүүн болгонд хураасан үйлийнх нь үрээр шан хүртээхийн учир газар, тэнгэрийг чин үнэнээр бүтээсэн болой. Тэгэхээр нэг ч сүнс шударгуу  бусаар гомдолд эс нэрвүүлмүй.

	22(23). Чи шунал тачаалаа өөрийн бурхан болгогчийг харсан уу? Аллах энэ тухай мэдэхийн учир түүнийг төөрөгдөлд нь орхиж, сонор хийгээд зүрх сэтгэлийг нь битүүмжлэн, хараанд нь хөшиг татсан бөлгөө. Аллахаас хойш хэн түүнд зам зааж өгөх вэ? Энэ тухай та нар бодвол яасан юм бэ?

	23(24). Тэд хэлрүүн: “Бидний энэ яваа наснаас өөр юу ч байхгүй, бид амьдардаг, бид үхдэг, биднийг гагцхүү цаг хугацаа хөнөөж буй болой!” Гэвч тэдэнд энэ тухай мэдлэг үгүй бөлгөө. Энэ бол тэдний зөвхөн таамаг төдий болой.

	24(25). Тэдэнд манай яруу тод билэгдлийг уншихуйд тэд нарт “Та нарынх үнэн юм бол манай эцэг өвгөдийг бидэнд аваад ир” гэхээс өөр шалтаг байдаггүй билээ.

	25(26). Хэлэгтүн: “Гагцхүү Аллах та нарт амь нас заяаж, дараа нь үхэл илгээдэг болой. Тохиох нь ямар ч эргэлзээ үгүй сэхээрэхүйн өдөр Тэр бээр та нарыг хамтад нь цуглуулмуй”. Гэтэл ихэнх хүмүүс энэ тухай эс мэдмүй.

	26(27). Тэнгэр, газрыг гагцхүү Аллах ноёрхмуй. (Түүний билэгдлийг) худал зүйл хэмээгсэд товт цаг ирэх тэр өдөр хохирол амсмуй.

	27(28). (Тэр өдөр) хүй хамтлаг болгон өвдөг сөгдөн байхыг чи үзмүй, тэгээд дор бүрдээ өөрийн данс руу дуудагдах болой: “Тэр өдөр та нарт газар дээр бүтээж асны чинь хэмжээгээр хариу оногдмуй,

	28(29). тийнхүү Манай данс та нарын тухай чин үнэнийг толилуулмуй, — Бид та нарын хийсэн бүхнийг тэмдэглэж авдаг шүү дээ”. 

	29(30). Сүсэглэн буян үйлдэж байгсдыг Эзэнтэн Өөрийн энэрэл хайрт багтаах бөгөөд энэ хишиг барим тавим байх бөлгөө.

	30(31). Үл сүсэглэгсдэд ийн хэлмүй: “Манай билэгдлийг та нарт уншиж өгч байгаагүй сэн бил үү? Гэтэл та нар ихэмсэглэн бардамнаснаар нүгэлт хүмүүс болцгоожухуй”.

	31(32). Та нарт “Аллахын амлалт бол чин үнэн мөн, товт цаг тохиох нь ямар ч эргэлзээ үгүй” гэж хэлэхэд та нар ийн хариулж асан: “Энэ цаг гэдэг чинь юу болохыг бид эс мэдмүй, зөвхөн нэгэн зүйл санаа болов уу хэмээн бодмуй, тэгэхээр бидэнд энэ тухайд итгэл алга баймуй”.

	32(33). Тэдний үйлдсэн бүхний хамаг булай нь хожим тэдэнд нүүрлэн буумуй. Тэдний тоглоом тохуу болгож асан юм нь тал бүрээс нь нөмрөн авмуй.

	33(34). Тэдэнд ийн хэлмүй: “Та нар энэ өдөртэй золгохоо мартсан лугаа адил Бид энэ өдөр та нарыг мартмуй; та нарын эгүүрдийн нутаг чинь халуун там, та нарт туслагч үгүй болой.

	34(35). Энэ бол та нар Аллахын билэгдлийг тоглоом болгож, энэ насны цэнгэлд хууртаж асны хариу бөлгөө”. Тэднийг тэндээс гаргахгүй, тэдэнд ямар ч энэрэл үл хүртээмүй.

	35(36). Хамаг магтаалыг Аллахад зориулмуй. Алив ертөнцсийн Эзэнтэн, тэнгэр, газрын Эзэнтэн Аллахад!

	36(37). Тэнгэр, газарт Түүний сүр хүч бадармуй! Тэр бээр хүч төгс бөгөөд ухаан мэргэн бөлгөө!

ЭЛСЭН МАНХАН

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Ха-Мим. (2). Энэ судрын нандин нууц нь төгс хүчит, цэцэн билигт Аллахаас үүдмүй!

	2(3). Бид та нарт газар, тэнгэр хийгээд тэдгээрийн хооронд ахуй бүхнийг чин үнэнээр, тодорхой хугацаагаар бүтээсэн болой. Гэхдээ тодорхой хугацаанд оршихоор бүтээвэй. Гэтэл нүгэлтэн нар тэднийг сэрэмжлүүлж бүхий сэнхрүүлгээс зайлсхийдэг амуй.

	3(4). Хэлэгтүн: “Та нар Аллахын хажуугаар хурайлагсдаа хэрхэн төсөөлж байна вэ? Газар дээр байгаа юмнаас тэднийхээ бүтээснийг та нар надад үзүүлнэ үү? Эс бөгөөс тэдэнд тэнгэрийн юманд хувь байна уу? Эсвэл та нар үүнээс өмнө хайрласан судрыг надад авчирч өгөөч. Эсвэл та нар үнэн ярьж буй ахул та нарын мэдлэгийн ул мөрийг үзүүлээч”.

	4(5). Аллахтай эн зэрэгцүүлэн, сэхээрэхүйн өдөр хүртэл тэдэнд хариу эс дуугарах, тэдний хурайг ямраар ч эс тоох юмсыг хурайлагчдаас илүү төөрөлдөгсөд гэж хэн байх вэ?

	5(6). Хүмүүн төрөлхтнийг Эзэнтний шүүх дээр цуглуулахын цагт тэдгээр нь тэдэнд дайсан болж, тэдний өөрсдөд нь мөргөж асныг үгүйсгэх болой.

	6(7). Тэдэнд Манай яруу тод билэгдлийг уншиж өгөхүйд нээгдэн ирсэн чин үнэний тухай сүсэггүйчүүд ийн үглэмүй: “Энэ бол ердөө илэрхий шидлэл, түүнээс цаашгүй!”

	7(8). Эсвэл ийн хэлмүй: “Үүнийг энэ зохиогоо юу?” Хэлэгтүн: “Хэрэвзээ би үүнийг зохиосон ахул та нарт намайг Аллахын эсрэг дэмжих ямар ч эрх мэдэл үгүй болой. Та нарын энэ дураараа бэлээхэн ярьж буй юмыг Тэр бээр илүү мэдмүй. Та бидний хоорондын хэрэгт Түүгээр гэрчлүүлэхэд хангалттай буй за. Тэр бээр өршөөгч бөгөөд нигүүлсэгч бөлгөө!

	8(9). Эзэнтний элч нарын дотроос би шинийг өвөрлөн ирэгч биш болой. Надад хийгээд та нарт юу тохиохыг би үл мэдмүй. Би надад сэнхрүүлгээр нээгдсэн зүйлийг л мөрдөж баймуй. Би бол ердөө илт ятган сэнхрүүлэгч”.

	9(10). Хэлэгтүн: “Энэ (судар) Аллахаас үүдсэн байхад та нар ихэмсэглэн түүнийг эс тоосон тухайгаа бодож үзсэн сэн болов уу? Уул нь Исраилын хөвгүүдийн дотроос иймэрхүү зүйлийг нотолж, тиймийн учир түүнд сүсэглэсэн тухай гэрч бий болой.” Чинхүү хэмээвээс, Аллах шударгуу  бусчуудыг шулуун замаар эс хөтөлмүй. 

	10(11). Нүгэлтэн нар Эзэнтэнд сүсэглэгсдэд ийн яримуй: “Тэр үнэхээр сайн байсан ахул тэд нар биднээс түрүүлж түүн рүү очихгүй байсан болой”. Тэгээд тэндээс зөв зам мөрийг эс олж үзээд ийн хэлрүүн: “Энэ бол зөвхөн эртэн цагийн зохиомол зүйл!”

	11(12). Түүнээс өмнө Мусагийн судар зам мөрийг гийгүүлэгч болж, (Бидний тэднийг) энэрэх хайр болж асан билээ. Тэгээд энэ судар нүгэлтэн нарыг сэрэмжлүүлэхийн учир, буян үйлдэгсдэд сайхан мэдээ дуулгахын учир үнэнийг араб хэлээр батлан тунхагладаг бөлгөө.

	12(13). Чинхүү хэмээвээс, “Аллах бол манай Эзэнтэн!” хэмээгээд үүнийгээ чандлан баримтлагч бүх хүмүүн, — тэдний хувьд аюух айдас үгүй бөгөөд тэд гунигт эс автмуй.

	13(14). Тэд бүтээж асан сайн үйлийнхээ шагналд диваажинд нутаглагсад болж, тэндээ эгнэгт оршмуй.

	14(15). Эцэг эхдээ буян хийж байхыг Бид хүмүүст гэрээсэлсэн болой; эх нь түүнийг хэвлийдээ зовон байж тээгээд зовон байж төрүүлдэг билээ; хэвлийдээ тээх хийгээд (хөхнөөс) салгатал гучин сар болмуй. Тэгээд эрийн цээнд хүрч, нас дөч шүргэхүйд тэр бээр хэлрүүн: “Эзэнтэн минь ээ! Надад хийгээд эцэг эхэд маань үзүүлсэн Чиний энэрэл хайрын хариуд таалалд чинь нийцэх сайн үйл надаар хийлгэхийн учир Чамд талархаж явахыг надад итгүүлэн сэнхрүүл! Надад сайн үр удам хайрла. Чинхүү хэмээвээс, би Чамд ханджухуй! Чинхүү хэмээвээс, би Чиний эрхшээлд оржухуй!”

	15(16). Чухам ийм хүмүүсийн үйлээс хамгийн сайныг нь Бид болгоон соёрхож, нүглийг нь өршөөдөг болой. Тэдэнд амласан чин үнэний амлалт ёсоор тэд диваажинд нөхцөгсөд болмуй.

	16(17). Гэтэл эцэг эхдээ ийн хэлэгч буй: “Та хоёр боль доо! Намайг булшнаас гаргаж ирнэ гэж та нар амлаж байгаа юм гэж үү? Надаас өмнө байсан үе үеийнхэн ул мөргүй арилсан шүү дээ! Эцэг эх хоёр хоёулаа Аллахыг хурайлан дуудмуй: “Ээ чааваас, чи лайгаа эдлэх буюу! Бурханд сүсэглэ! Эзэнтний амлалт чин үнэн шүү дээ”. Гэвч цаадах нь ийн хариулруун: “Энэ бол юу ч биш, ердөө л хууччуулын үлгэр!”

	17(18). Урьд байсан жинн хийгээд хүмүүсээс бүрдсэн ард түмний тухай (Эзэнтний) айлдвар ёсоор бологсод эд нар буюу. Чинхүү хэмээвээс, тэд нар хохирол үзэж хоцормуй.

	18(19). Хийсэн хэргийнхээ хариуд (Эзэнтнээс) зохих шангаа хүртэхийн учир хүмүүн бүрд үйлийнх нь эрэмбэ зэрэг баймуй, — тэднийг шударгуу  бусаар үл гомдоомуй.

	19(20). Нүгэлтэн нар гал дээр ирэх тэр өдөр (ийн сонсогдмуй): “Та нар хорвоод аж төрөхдөө эд баялгаа үрэн таран хийж, байдгаараа цэнгэлд умбажухуй. Та нар газар дээр эрх үгүй атал сүр бадрааж асныхаа хариуд, завхай танхай асныхаа хариуд өнөөдөр шившигт гэсгээлээр шан хүртмүй.

	20(21). Адын ард түмний ахын тухай санацгаа. Түүнээс өмнө хийгээд хойно ятган сэнхрүүлэгч нар явж өнгөрсөн Аль-Ахкаф-т тэр бээр ард түмнээ ийн сэнхрүүлсэн болой: “Аллахын хажуугаар өөр хэнд ч бүү мөргөгтүн! Та нарт аугаа өдөр ирэх гэсгээлээс би аюуж баймуй”.

	21(22). Тэд ийн хариулжухуй: “Чи чинь биднийг худал үгээр манай бурхдаас салгах гэж ирсэн юм гэж үү? Чи үнэн юм ярьж байгаа юм бол тэр амлаад байгаа юмаа бидэнд аваад ир”.

	22(23). Тэр хэлрүүн: “Хэрхэх мэдлийг Аллах эрхшээмүй, би бол надаар илгээснийг (зөвхөн) уламжлагч болой. Гэтэл та нар харанхуйс буйг би харж баймуй”.

	23(24). Тэд тэнгэрээр нүүгэлтэн, нутгийнх нь хөндий рүү чиглэн ирж буй хар үүлийг үзмэгц ийн хэлжүхүй: “Энэ бол бидэн дээр бороо болон буух үүл баймуй”. “Үгүй ээ! Энэ бол та нарын нөгөө яаруулаад байсан юм чинь! Түүн дотор зовлонт гэсгээл бүхий хуй салхи буй.

	24(25). Энэ хуй Эзэнтнийхээ тушааснаар (замд буй) бүхнийг хөнөөмүй”. Өглөө нь тэдний зөвхөн орон байр нь харагдаж байжухуй. Бид нүгэлт түмэнд хариу шан ийн барьдаг бөлгөө!

	25(26). Бид та нарт өгөөгүй эрх мэдлийг тэдэнд батлан өгч, тэднийг сонор, хараа хийгээд сэтгэхүйтэй болгосон болой. Гэвч тэд Аллахын билэгдлийг үгүйсгэж асан учраас сонор, хараа хийгээд сэтгэхүй нь тэдэнд ямар ч тусыг эс үзүүлжүхүй; тэгээд энэ насандаа доог тохуу болгож асан юм нь тэднийг тал бүрээс нь нэрвэжүхүй.

	26(27). Бид та нарын ойр орчимд байсан хотуудыг хөнөөсөн болой. Тэгээд тэд нарыг Бидэн рүү хандуулахын учир Өөрийн билэгдлийг хаа сайгүй нээсэн бөлгөө.

	27(28). Тэдний Аллахад дөтлөх хэрэгсэл болгон бурхан болгогсод нь яагаад тэдэнд тус болсонгүй вэ? Тэдгээр нь тэднээс зайлан дайжжухуй. Тэдний санаанаасаа зохиосон юмс нь ийм бөгөөд тэдгээрийн худал гэдэг нь үүнд буй болой.

	28(29). Бид Коран сонсог хэмээн чам руу бүлэг жиннийг явуулсан болой. Тэд уншлага дээр ирээд: “Сонсон болгооцгоо!” хэмээжүхүй. Уншлага дууссаны дараа тэд ард түмнээ сэнхрүүлэхээр буцаж ирцгээжүхүй.

	29(30). Тэд хэлрүүн: “Аяа, ард түмэн минь ээ! Мусагаас өмнө байсан номыг нотлох үүднээс түүнээс хойш хайрласан судрыг бид сая сонсоцгоовой; тэр судар чин үнэн рүү хөтөлж, шулуун замаар залдаг ажгуу.

	30(31). Аяа, ард түмэн минь ээ! Та нар Аллахад мөргө хэмээн уриалагчийг сонсоцгоогтун, Бурханд сүсэглэгтүн! Тэр бээр та нарын хамаг нүглийг өршөөж, та нарыг догшин гэсгээлээс ангижруулмуй!

	31(32). Уриалж бүхийд үл хариулагч газар дээр Түүнээс зайлж эс чадмуй, түүнд Бурханаас өөр ивээгч үгүй бөгөөд тийм хүмүүс илэрхий төөрөгдөж баймуй.

	32(33). Газар, тэнгэрийг бүтээгээд ийн бүтээхдээ сульдан тамирдаагүй Аллах бээр үхсэнийг амилуулах чадалтайг тэд нар үнэхээр харахгүй байна гэж үү? Аяа, тийм буюу! Тэр бээр алив бүхнийг эрхшээн чадмуй!

	33(34). Нүгэлтэн нар гал дээр очих тэр өдөр (тэдэнд ийн сонсогдмуй): “Энэ чинь чин үнэн бус уу?” Тэд хариулмуй: “Мөн буюу! Өөрсдийн Бурханаар тангараглаюу!” Тэр хэлрүүн: “Үл сүсэглэснийхээ хариуд гэсгээлийг эдлэгтүн!”

	34(35). Аугаа их хүч чадлыг эрхшээгч асан элч нар лугаа адил чи ч хатамж тэвчээртэй байгтун. Тэднийг бүү яаруулагтун. Тэд амлаж асан юмыг тэр өдөр харахуйд

	35(36). (хорвоогийн цэнгэлд) ерийн өдрийн ганц цагаас илүү байгаагүй мэт (санагдмуй), (энэ нь тэдэнд) сануулгын илгээлт болой! (Бурханы тогтоосон хязгаарыг) зөрчигсдөөс өөр хэнийг хөнөөж болох сон билээ?

	



	

47
МУХАММАД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аллахад эс сүсэглэн Түүний зам мөрөөс (бусдыг) гаргагчид, — Тэр бээр тийм хүмүүсийн үйлийг талаар болгомуй.

	2(2). Эзэнтэндээ сүсэглэн буян үйлдэхийн сацуу нандин нууцаар Мухаммадад заяагдсан зүйлд — энэ бол Эзэнтнийх нь заяасан чин үнэн мөн — итгэгч нарын нүглийг Эзэнтэн арчиж, тэдний хишиг буяныг ариусгамуй.

	3(3). Нүгэлтэн нар худалд хөтлөгдсөн учраас тийн байх болой. Харин сүсэглэгсэд Эзэнтнийхээ заяасан чин үнэний мөрөөр замнасан учраас тийм болой. — Аллах тэднийг шад үлгэрээр хүмүүст тийнхүү сургамж болгож баймуй.

	4(4). Тиймийн учир эс сүсэглэгчидтэй тулалдаанд учрах аваас толгойг нь хүзүүгээр нь тас цавчиж байгтун; (дайсныг) үндсэнд нь дарсны дараа (үлдсэнийг нь олзлон авч) чандлан хорьж байгтун.

	5. Дараа нь дайны дарамт арилтал, тэднийг эсвэл (суллаж) уучил, эсвэл (сулласны) үнэ ав. Тийм буюу! Хэрэвзээ Аллах тийн болгоосон ахул тэднийг Өөрөө шийтгэх асан ч та нарыг нэгээр нь нөгөөг сорихын учир тэрхүү шийтгэлийг (та нарын мэдэлд үлдээжүхүй). Аллах руу очих замд амь эрсдэгсдийн үйл хэргийг Тэр бээр хэзээ ч талаар эс болгомуй. 

	6(5). Тэр бээр тэднийг (өөр амьдрал руу) залж, хишиг буяныг нь ариусган, 

	7(6). нандин нууцаар тэдэнд мэдүүлж асан диваажинд оруулмуй.

	8(7). Аяа, чин сүсэгтэн нар аа! Та нар Аллахын үйлд туслах аваас Тэр бээр та нарт бас тусалж, та нарын өлмийг бат оршуулах болой.

	9(8). Үл сүсэглэгсэд сөнөж байг! тэдний үйлийг талаар болгомуй. 

	10(9). Энэ бол тэд Аллахын билэгдлийг үзэн ядаж асны хариу бөлгөө, — Тэр бээр тэдний үйлийг ямар ч үргүй болгомуй.

	11(10). Тэд нар газар дэлхийгээр явдаггүй юм уу? Тэдний өмнөхчүүд яаж төгссөнийг хардаггүй юм уу? Аллах тэднийг хөнөөсөн билээ. Үл сүсэглэгчдийг тийм хувь хүлээж буй болой.

	12(11). Энэ нь сүсэгтэн нарын ивээгч нь Аллах, үл сүсэглэгч нарт ивээгч байхгүй учраас ийн буй бөлгөө.

	13(12). Чинхүү хэмээвээс, Эзэнтэндээ сүсэглэн, буян үйлдэгсдийг Аллах доогуур нь голын усаар эмжсэн цэцэрлэгт оруулмуй. Бурханыг үгүйсгэн, цэнгэл хөөж мал шиг идэгсдийн нөхцөх газар нь халуун там болой!

	14(13). Чамайг хөөж явуулсан хотоос илэрхий хүчирхэг хэчнээн хотыг Бид хөнөөсөн билээ, тэдэнд нэг ч өмгөөлөгч байгаагүй бөлгөө.

	15(14). Өөрийн Эзэнтнээс яруу тод билэгдэл өвөрлөгч, шунал тачаалдаа хөтлөгдөн, нүгэлт үйлдээ хууртагсад хоёрыг жишиж болно гэж үү?

	16(15). Сүсэгтэнд амласан диваажингийн төрхийн тухай шад үлгэр ийн буюу: тэнд хэзээ ч мууддаггүй усан гол, амт нь хэзээ ч хувирдаггүй сүүн гол, уугч хүмүүнд цэнгэлийг хайрлагч дарсан гол, 

	17. цэвэрлэсэн зөгийн балан гол урсан баймуй. Тэнд тэдэнд элдэв янзын үр жимс байх бөгөөд Эзэнтэн нь тэдний нүглийг хэлтрүүлэн өршөөдөг бөлгөө. Хамаг дотор юуг нь шалзалдаг буцламгай усаар ундлуулж, халуун тамд эгүүрд нөхцөгчийг тэдэнтэй зүйрлэм гэж үү? 

	18(16). Тэдний дотор чамайг сонсогч буй бөлгөө. Гэтэл чамаас хөндийрмөгц тэд мэдлэг бүхийтнээс ийн асуумуй: “Энэ чинь сая юу ярьчихав аа?” Эд нар бол өөрсдийн шунал тачаалд автагсад, тэдний зүрх сэтгэлийг Бурхан битүүмжилсэн бөлгөө.

	19(17). Бурхан зөв зам мөр сонгогчдын үнэн зөвийг бататгаж, буян заяа хайрламуй.

	20(18). Тэд гэнэт нүүрлэн ирэх нь зайлшгүй товт цагаас өөр юуг хүлээх юм бэ? Чинхүү хэмээвээс, тэрхүү цагийн дохио нэгэнт ирчхээд буй буюу. Тэгээд тэр цаг яг нөмрөөд ирэхүйд тэр тухай дурдах нь тэдэнд ямар хэрэгтэй сэн билээ?

	21(19). Тэгэхээр мэдтүгэй: Аллахаас өөр бурхан үгүй буюу! Өөрийн хийгээд эрэгтэй, эмэгтэй сүсэгтэн нарын нүглийг өршөөтүгэй хэмээн гуйгтун; Аллах та нарын (өдрийн) явдал хийгээд (шөнийн) амарлихуйг мэдэх бөлгөө!

	22(20). Сүсэглэгсэд ийн яримуй: “Хэрэвзээ (шүтлэгийнхээ төлөө тулалдахыг уриалсан) сүре заяасан бол ч!” Гэтэл тулалдааны тухай тод зааж дурдсан сүре тодрон буухуйд сэтгэлийн гажигт автсан хүмүүс үхэл нь нүүрлэн ирж яваа хүмүүн лүгээ адил чам руу гөлрөн бүхийг чи хармуй. Гэхдээ тэдний хувьд (21). үгэнд орж, төлөв яриа өрнүүлсэн нь зүй буй за.

	23. Хэрэг явдал эцэслэн шийдэгдсэн цагт тэдний хувьд Аллахад үнэнч байсан нь дээр болой. 

	24(22). Хэрэвзээ та нарт эрх мэдэл өгсөн гэж санавал та нар хорвоо дээр нүгэл тарьж, хамаатан садныхаа холбоог таслах юм биш биз дээ?

	25(23). Эд нар бол Аллахын хараал идэгсэд бөлгөө. Тэр бээр тэдний чихийг дүлийрүүлж, харааг сохолсон болой.

	26(24). Тэд нар Кораны тухай эргэцүүлэн бодоход яана вэ? Эсвэл тэдний зүрх нь бөглөрчихсөн юм уу?

	27(25). Шулуун зам тов тодорхой гийсэн хойно буцан ухарч тэрс номтон бологчдын хувьд, — тэднийг шулам өдөөн тухирч, (нүгэлт үйлийг нь) гоёчлон чимэглэдэг болой.

	28(26). Энэ нь Аллахын нандин нууцыг үзэн ядагч нарт тэд ийн хэлж асных болой: “Бид та нарын зарим нэг зүйлийг чинь даган мөрдмүй”. Аллах бол тэдний нууцыг мэднэ шүү дээ.

	29(27). Сахиус нар тэдний сүнсийг амарлиулахаар авч, нүүр лүү нь хийгээд ар нуруу руу нь занчихын цагт тэд нар яах сан билээ?

	30(28). Энэ нь тэд нар Аллахын хилэнг бадруулагсдыг дагаж асан хийгээд Түүний тааллыг үзэн ядаж асны учир ийн буй болой. Тэр бээр үүний учир тэдний үйлсийг талаар болгосон бөлгөө. 

	31(29). Зүрхний хийтнүүдийн дайсагнаж бүхийг Аллах илчилж чадахгүй гэж тэд бодож байгаа юм биш биз дээ? 

	32(30). Хэрэвзээ Бид хүссэн ахул тэд нарыг чамд зааж өгч, чи тэднийг онцгой тэмдгээр нь таних асан болой; чи тэднийг ярианых нь өнгө аясаар таньж чадах нь ч эргэлзээгүй буй за. Аллах бол тэдний үйлийг мэдэж буй билээ!

	33(31). Бид та нарын хэн нь тулалдаанд хичээнгүйлж, хэн нь хатамж тэвчээртэй буйг мэдэж авахын учир та нар луу сорилт илгээх бөгөөд та нарын тухай мэдээг бас сорин шалгамуй.

	34(32). Чинхүү хэмээвээс, Аллахад үл сүсэглэгсэд, Түүний замаас бусдыг гаргагсад, өөрсдөд нь шулуун зам тов тод гийчхээд байхад Түүний зөнч мэргэдийг эсэргүүцэгчид Аллахад өчүүхэн ч хор хүргэж эс чадмуй, харин Тэр бээр тэдний үйлийг талаар болгох бөлгөө.

	35(33). Аяа, чин сүсэгтэн нар аа! Аллах хийгээд Түүний зөнч мэргэдийн үгэнд орогтун! Хамаг үйлээ талаар бүү болгогтун!

	36(34). Аллахад үл сүсэглэгч, бусдыг Түүний замаас гаргагч сүсэгтэн бус чигээрээ үхэх аваас, — түүнийг Аллах эс өршөөмүй.

	37(35). Сул дорой бүү байгтун, ялах хүч чадалтай байтал эвлэрэх тухай бүү гуйгтун, — Аллах та нартай цуг байгаа шүү дээ, Тэр бээр та нарын үйлийг талаар эс болгомуй.

	38(36). Энэ яваа нас бол хөнгөн зугаа, тоглоом төдий болой. Харин та нар Бурханд сүсэглэн, шүтлэг юүгээн сахиж байх аваас Тэр бээр та нарт шан хайрлах бөгөөд та нарын эд агуурсын тухай эс асуух бөлгөө. 

	39(37). Хэрэвзээ Тэр бээр та нарын юмнаас гуйх ахул та нарын харам сэтгэл хөдлөж, тэгснээр Тэр бээр та нарын дургүйг хүргэж дайсан болгох буй за.

	40(38). Аллахыг хүрэх замд эд хөрөнгөнөөсөө зарцуулж бай хэмээн та нараас уриалж байгаа юм шүү дээ. Гэтэл та нарын дотор харамч нар бий болой, — харамч зан гаргагсад бол өөрийгөө хөнөөх гэж харамлаж буй хэрэг. Чинхүү хэмээвээс, Аллах баян, та нар ядуу бөлгөө! Хэрэвзээ та нар нүүр буруулах юм бол Тэр бээр та нарыг та нартай адилгүй өөр ард түмнээр солимуй!

ЯЛАЛТ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Бид чамд илэрхий ялалтыг хайрласан бөлгөө,

	2(2). чиний урьд өмнийн хийгээд хожмын нүглийг өршөөхийн учир; чамд Өөрийн энэрэл хайрыг гүйцээхийн учир чамайг шулуун замаар залсан буюу.

	3(3). Бас Эзэнтэн чамд асар ихээр туслахын учир.

	4(4). Тэр бээр сүсэглэгсдийн сүсгийг сүсгээр бататгахын учир тэдний сэтгэл зүрхийг амарлиулдаг болой. Тэнгэр, газрын дайчдыг гагцхүү Аллах эзэгнэмүй, Тэр бээр ухаан мэргэн бөгөөд бүхнийг мэдэгч болой!

	5(5). Сүсэгтэн эрэгтэй, эмэгтэйчүүдийг доогуур нь голын усаар эмжсэн цэцэрлэгт оруулж тэнд нь эгнэгт байлгахын учир, муу үйлээс нь тэднийг ангижруулахын учир (тийн буюу), — энэ нь Бурханы аугаа их соёрхол, хайр хишиг бөлгөө! 

	6(6). Түүний тухай муу юм боддог эрэгтэй, эмэгтэй хоёр нүүртнүүд хийгээд эрэгтэй, эмэгтэй олон бурхантуудыг шийтгэхийн учир. Тэднийг хамаг муу бүслэн ороож, Эзэнтний хилэн дээрээс нь буух бөлгөө, — Тэр бээр тэднийг хараалаар нэрвэж, тэдэнд халуун тамыг зэхсэн буй, тэр бол ёстой бузар оромж болой!

	7(7). Аллах тэнгэр, газрын дайчдыг эзэгнэмүй. Аллах хүч төгс бөгөөд ухаан мэргэн бөлгөө!

	8(8). Бид чамайг гэрч, сайхан мэдээ дуулгагч, бас ятган сэнхрүүлэгчээр илгээсэн болой.

	9(9). Та нарыг Аллахад хийгээд Түүний зөнч мэргэнд сүсэглэ, түшиж тусал, Түүнд сүслэн мөргө, өглөө үдэшгүй Түүнийг алдаршуул хэмээхийн учир (тэгсэн болой).

	10(10). Чинхүү хэмээвээс, чамд тангараг тавигсад Аллахад тангараг тавьж буй бөгөөд Аллахын мутар та нарын гар дээр оршмуй. Энэ тангаргийг зөрчигч өөрийнхөө хөнөөлийг зэхэж буй болой. Аллахтай байгуулсан гэрээгээ сахин биелүүлэг дор Тэр бээр аугаа их шан хайрлах бөлгөө.

	11(11). Үлдсэн араб бедуин нар ийн хэлмүй: “Бид мал ахуй, гэр орон, ар гэрийнхэндээ баригдаад өөрийн эрхгүй байсан болой. Харин чи бидний өмнөөс Бурханаас өршөөл гуйгтун”. Тэд сэтгэл зүрхэндээ огт байхгүй юмыг амаараа ярьж буй болой. Хэлэгтүн: “Та нарт хор хүргэх үү, туслах уу гэдэг нь Түүний тааллынх юм чинь хэн та нарыг Бурханы нигуур дор өмгөөлөх юм бэ?” Аллах та нарын юу хийж буйг мэднэ шүү дээ. 

	12(12). Үгүй шүү! Зөнч мэргэн хийгээд түүний хамт сүсэглэгсэд ар гэртээ хэзээ ч эргэж ирэхгүй гэж та нар бодож асан болой. Та нар муухай юм бодтолоо үүнийг сэтгэлдээ гоёчлон чимэглэсэн байжухуй, — та нар бол Бурханы хувьд хөсөр гээгдсэн ард түмэн болой.

	13(13). Аллахад хийгээд Түүний зөнч мэргэдэд үл сүсэглэгч нүгэлтэн нарт Бид төөнөсөн гал зэхсэн буй бөлгөө.

	14(14). Газар, тэнгэрийг гагцхүү Аллах эрхшээх бөгөөд хэнийг өршөөж, хэнийг гэсгээхээ Тэр бээр Өөрийн тааллаар шийдмүй. Аллах өршөөгч бөгөөд нигүүлсэгч буюу!

	15(15). Ард үлдэгсэд ийн хэлмүй: “Та нар олз омгийн төлөө аянд мордохдоо араас чинь явахыг бидэнд болгооно уу”. Тэд нар Аллахын айлдварыг өөрчлөхийг санаархаж баймуй. Хэлэгтүн: “Та нар хэзээ ч бидний араас явахгүй! Аллах бүр түрүүн ийн шийдсэн болой”. Тэгэхүйд тэд ийн хариулруун: “Үгүй ээ! Та нар ердөө бидэнд атаархаж баймуй”. Ээ халаг! Эд нарт бодол ухаарал яасан бага байна аа!

	16(16). Үлдсэн араб бедуин нарт хэлэгтүн: “Та нарыг асар хүчирхэг ард түмний эсрэг хийх аян дайнд татан оролцуулмуй. Та нар тэдэнтэй тулалдах буюу тэд (нэн даруй Бурханы) эрхшээлд ормуй. Та нар дуудлага ёсоор (аян дайнд) оролцох аваас Эзэнтэн та нарт сайхан шан хайрламуй. Харин урьд өмнөх шигээ нүүр буруулах аваас Тэр бээр та нарыг хатуу гэсгээлээр цээрлүүлмүй.

	17(17). Сохор, доголон хийгээд алив өвчтөн нар (дайнд эс явах аваас) буруутан эс болмуй”. Аллах болон Түүний элчийн үгэнд орогсдыг Аллах голын усаар эмжсэн цэцэрлэгт оруулах болой. Харин нүүр буруулагчдыг Тэр бээр хатуу гэсгээлээр цээрлүүлмүй. 

	18(18). Чамд модны дор тангараг тавьсан сүсэгтэн нарын тухайд Аллах таалал дүүрэн байсан бөлгөө. Тэдний сэтгэлд юу байсныг Тэр бээр мэдэж асан бөгөөд Өөрийн амарлихуйг тэдэнд хайрлаж, тэднийг түргэн ялалтаар шагнасан билээ.

	19(19). Бас тэдний олж авах ихээхэн олз омгоор шагнасан болой. Аллах хүч төгс бөгөөд ухаан мэргэн бөлгөө!

	20(20). Аллах та нарын авах их олзыг та нарт амласан бөгөөд түүнийхээ (нэг хэсгийг) нэгэнт түргэвчлүүлжүхүй. Тэр бээр та нарыг зөв замаар залахын учир, сүсэгтэн нарт билэгдэл болгохын учир дайсны гарыг та нараас холдуулсан болой.

	21(21). Та нар эзлэн авч чадахгүй өөр олз байсан боловч Аллах түүнийг нэгэнт гүйцэлдүүлсэн ажгуу. Аллах алив юмыг эрхшээн чадмуй!

	22(22). Үл сүсэглэгсэд та нартай тулалдсан ахул тэд буцаж зугтаах асан бөгөөд тэдэнд тусламж, хамгаалалтын аль нь ч эс олдох асан болой. 

	23(23). Аллах аль урьдаас ийн тогтоосон бөгөөд түүнд өөрчлөлт орохыг чи эс үзэх бөлгөө!

	24(24). Тэр бол тэдний гарыг та нараас зайлуулагч, та нараар тэднийг ялуулсны дараа Меккийн хөндийд та нарын гараас тэднийг зайлуулагч болой, — та нарын хийж буй бүх юмыг Аллах харж баймуй!

	25(25). Тэд нар бол үл сүсэглэгсэд, та нарыг Цээрт сүм рүү үл оруулагсад, та нарын өргөлийн малыг байранд нь эс тавиулахын учир тэдгээрийг саатуулагсад болой. Хэрэвзээ тэдний дотор та нарын мэдэхгүй, тийнхүү мэдэхгүйн учир та нар хөнөөж тэдний харгайгаар та нар нүгэл тарьж болох асан сүсэгтэн эрэгтэй, эмэгтэйчүүд байгаагүй сэн бол (Бурхан үл сүсэглэгсэдтэй тулалдахыг та нарт зарлигдах асан болой. Гэвч Тэр бээр) Өөрийн таалсныг (тэдний дотор буй сүсэглэгсдийг) ивээлдээ багтаахын учир тулалдахыг эс таалсан болой. Хэрэвзээ та нар сүсэгтэн сүсэггүйгээрээ ялгаран хуваагдсан бол Бид сүсэггүйчүүдэд хатуу гэсгээл оноох асан болой. 

	26(26). Үл сүсэглэгсэд харанхуй бүдүүлгээсээ үүдэлтэй ихэмсэг зан, хорон санаа хоёроо сэтгэлдээ агуулж байх хооронд Эзэнтэн амарлихуйг зөнч мэргэн хийгээд сүсэгтэн нарт соёрхож, сүсгийн айлдвараа тэдний байнгын амны уншлага болгосон бөгөөд тэд түүнийг хэрэглэх эрхтэй, бас тэгэх гавьяатай болжухуй. Эзэнтэн алив юмыг мэдэх бөлгөө!

	27(27). Аллах Өөрийн элчийн зүүдийг чин үнэн болгожухуй: “Хэрэв Аллахын таалалд нийцэх аваас та нар Цээрт сүмд заавал орцгоох болой. (Сэтгэл) амгалан, (гаднын) аюух юмгүй, үсээ авхуулсан буюу засуулсан байдлаар, эмээх айдасгүй (тийн орцгоомуй).” — Тэр бээр та нарын эс мэдэх юмыг мэднэ шүү дээ. Бас түүнээс гадна Тэр бээр (та нарт) түргэн ялалтыг товлосон бөлгөө.

	28(28). Тэр бээр чин үнэний шашныг бусад бүх шашнаас дээгүүр тодруулах үүднээс түүнийгээ Өөрийн элчээр зам мөрийг гийгүүлэгч болгон илгээсэн болой. Чинхүү хэмээвээс, Аллахаар гэрч хийхээс илүү яах вэ  дээ!

	29(29). Мухаммад бол Аллахын элч, түүнд хань бологсод үл сүсэглэгсэдтэй хайр найргүй харьцах бөгөөд өөр хоорондоо эелдэг найрсаг байх бөлгөө. Тэд Аллахын ивээлд багтаж, таалалд нь нийцэхийн тулд өвдөг сөгдөн залбирч бүхийг чи хармуй. Сөгдөн залбирч асных нь тэмдэг магнай дээр нь баймуй. Тора сударт тэд ийм дүртэй буй бөгөөд харин Евангели сударт бол түүний дүр соёолон ургаж (ишээ) бэхжүүлдэг үрийн хэлбэртэй буй болой; дараа нь тэр үр нягтран өөрөө шилбэ үүсгэн сунаж, тарьсан эздийнхээ баяр бахдалыг төрүүлмүй, — ингэснээрээ (нүгэлтнүүдийн улаан галзуу уурыг шатаамуй). Харин тэдний дотроос сүсэглэн буян үйлдэгсдэд Аллах өршөөл хийгээд өгөөмөр шан амласан болой!

ТАСАЛГААНУУД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аяа, чин сүсэгтэн нар аа! Аллахын хийгээд Түүний элчийн өмнүүр бүү зүтгэн тэмүүлэгтүн, Аллахаас аюугтун, — Тэр бээр бүхнийг сонсооч бөгөөд мэдэгч шүү дээ!

	2(2). Аяа, чин сүсэгтэн нар аа! Зөнч мэргэнээс чанга бүү дуугарагтун, хэрэг явдлаа талаар эс болгохын үүднээс, нөгөөтээгүүр та нар энэ тухай мэдэх ч үгүй учир, өөр хоорондоо заримдаа харьцдаг лугаа адил түүнтэй өндөр дуугаар бүү яригтун.

	3(3). Аллахын зөнч мэргэнтэй ярилцахдаа дуугаа намсгагч бол Аллахад зүрхээ чин сүсгээр сориулагч бөгөөд тэднийг өршөөл хийгээд өгөөмөр хишиг хүлээж баймуй.

	4(4). Тасалгаанаасаа чамайг хашхиран дуудагч бол ихэнхдээ ухаан бодолгүйчүүд байдаг болой.

	5(5). Тэд нарт чамайг өөрөө гарч очтол хүлээх тэвчээр байсан ахул тэдэнд дээр байх асан болой, — гэвч Аллах бол Машид нигүүлсэгч бөгөөд Нэн өршөөлтөн бөлгөө!

	6(6). Аяа, чин сүсэгтэн нар аа! Хэрэвзээ хорон санаатан та нар дээр ирж мэдээ дуулгах аваас, үл мэдэхийн харгайгаар хүмүүнд хохирол учруулж, хожим нь тэгснийхээ төлөө эс гэмшихийн учир тэрхүү мэдээний үнэн мөнийг тодруулахыг хичээгтүн.

	7(7). Та нарын дунд Аллахын элч байгааг мэдэж байгтун; хэрэвзаяа тэр бээр олон юман дээр та нарын үгэнд ороод байвал та нар элдэв гай түйтгэрт нэрвэгдмүй. Гэхдээ Аллах та нарт сүсэглэх урам зориг хайрлаж, тэрхүү сүсгийн сайханд та нарын сэтгэл гэрэлтэн гийсэн болой. Аллах та нарыг үл сүсэглэх, завхайран танхайрах, дуулгаваргүй байхыг үзэн яддаг болгосон бөлгөө; шулуун замаар замнагсад ийн буюу, — 

	8(8). Аллахын энэрэл хайр хийгээд өгөөмөр хишгийн ачаар. Аллах мэдлэг төгс, ухаан мэргэн бөлгөө!

	9(9). Сүсэгтэн нар хоёр тал болон тулалдаж байх аваас тэднийг эвлэрүүлэгтүн. Харин тэдгээрийн нэг бүлэг нь шударгуу  бус байх аваас, түүнтэй Аллахын айлдварыг эргэж дагатал нь тулалдагтун. Тийнхүү эргэсэн цагт тэднийг атгаг санаагүйгээр шударгуу  бээр эвлэрүүлэгтүн, — Аллах үл атгаг санаалагсдыг таалан болгоодог болой.

	10(10). Бүх сүсэгтэн нар ахан дүүс шүү дээ, тиймийн учир та нар ахан дүүсээ эвлэрүүлж байгтун. Аллахаас аюугтун, тэгвээс Тэр бээр та нарт нигүүлсэнгүй байж мэдэх юм.

	11(11). Аяа, чин сүсэгтэн нар аа! Эрчүүд нөгөө эрчүүдээ дооглох нь зохисгүй болой; нөгөөдүүл нь өөрсдөөс нь илүү байж болно шүү дээ. Бас эмэгтэйчүүд ч бусдыгаа дооглох нь нүгэл билээ; нөгөөдүүл нь өөрсдөөс нь илүү байж болно шүү дээ; бусдын нүүрэн дээр бие биеэ бүү муул, бүү гутаа, гомдмоор нэр хоч бүү өг, — нэгэнт Эзэнтэндээ сүсэглэгчийг муулах нь Бурханы нигуур дор булай бөгөөд нүгэлтэй болой. Ингэхээ эс болигсод шударгуу  бусчууд бөлгөө.

	12(12). Аяа, чин сүсэгтэн нар аа! Хардлагад өртөхөөс болгоомжлогтун, хардлага нүгэлтэй байх учрал бас байдаг буюу; нэг нэгнийгээ бүү тагнан мөрд, нүднээс далд бие биеэ бүү муул. Та нарын хэн нэг чинь үхсэн ахынхаа махыг идэхийг хүснэ гэж үү? Тэгж гэмээ нь ямар жигшүүртэй байх сан билээ… Тиймийн учир Аллахаас (хилэнгээс) аюугтун, — Тэр бээр найр тавигч бөгөөд нигүүлсэгч бөлгөө!

	13(13). Аяа, хүмүүс ээ! Бид та нарыг нөхөр, эхнэр хоёроос бүтээж, бас та нарыг бие биеэ мэдэж байг хэмээн та нараас омог отог хийгээд (янз бүрийн) ард түмнийг төрүүлсэн болой. Та нараас хамгийн үнэнч сүсэгтэн бологч нь Аллахын нигуур дор хамгийн эрхэм нэгэн баймуй. Чинхүү хэмээвээс, Аллах бүхнийг мэдэгч бөгөөд бүхнийг эрхшээгч бөлгөө!

	14(14). Араб бедуин нар ийн хэлмүй: “Бид сүсэглэсэн болой”. Тэдэнд хэлэгтүн: “Та нарт сүсэг байхгүй буюу. Та нар, “Бид хүлцсэн болой” гэж хэлэх нь дээр буй за. Та нарын зүрхийг сүсэг нэвтрэн эзэмдээгүй шүү дээ. Гэхдээ Аллахад хийгээд Түүний элчийн үгэнд орох аваас, Тэр бээр та нарын үйлийг өчүүхэн ч эс чамламуй”, — чинхүү хэмээвээс Аллах Машид нигүүлсэгч бөгөөд Нэн өршөөлт болой! 

	15(15). Аллахад хийгээд Түүний элч нарт төгс итгэж, элдэв эргэлзээнд үл автан, Аллахын замд эд хөрөнгө болон сэтгэл юүгээн бүрэн зориулан тулалдагсад л чин сүсэгтэн мөн буй за. Зөвхөн тийм хүмүүс л чин үнэнч баймуй.

	16(16). Хэлэгтүн: “Та нар өөрсдийн сүсгийн тухай Аллахад заах юм гэж үү дээ? Тэр бээр тэнгэр, газарт ахуй бүхнийг мэднэ шүү дээ. Аллах алив юмыг мэдмүй!” 

	17(17). Тэд нар исламд орсныгоо чамайг энэрсэн мэт таниулмуй. Хэлэгтүн: “Та нар исламаа энэрэл мэт надад бүү танилцуул. Та нарын (сэтгэл) үнэнч юм бол, Аллах Өөрийн энэрэл хайрыг та нарт сүсгийн зам мөр болгон зааж соёрхсон нь энэ болой”.

	18(18). Чинхүү хэмээвээс, Аллах тэнгэр, газарт далд буй бүхнийг мэдмүй. Та нарын юу хийж бүхийг Аллах төгс харж баймуй!

КАФ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Каф. Төгс яруу Кораныг барьж тангараглая!

	2(2). Өөрсдийнх нь нэг агч тэдэн дээр ятган сэнхрүүлэгчээр ирсэнд тэд гайхсан учраас үл сүсэглэгсэд ийн хэлжүхүй: “Ямар гайхалтай юм бэ! 

	3(3). Бид үхэж чандруу болсон хойно (биднийг дахиад сэхээх юм уу?) Чинхүү хэмээвээс, ийн эргэж ирэхийг (ойлгохуйяа) бэрх буюу”.

	4(4). Газар тэднээс ямар хувийг нь салган авч буйг Бид мэдмүй. Бидэнд тэдний хамаг данс байгаа болой.

	5(5). Гэтэл тэд нар чин үнэн нүүрлэн ирчхээд байхад түүнийг үгүйсгэж буй, тийм учраас уймарцгааж байгаа болой.

	6(6). Тэд нар толгой дээрээ буй тэнгэрийг харахгүй байна уу, — Бидний яаж түүнийг босгож чимэглэснийг хийгээд түүнд ямар ч сэв согог байхгүй буйг?

	7(7). Бидний (хивс болгон) дэвссэн газрыг (харахгүй байна уу), түүн дээр бат бөх уулсыг сүндэрлүүлснийг хийгээд хос хосоор нь сайхан ургамал ургуулсныг?

	8(8). Бурханд нүүрээ өгсөн сүсэгтэн нарын харааг мялааж, сануулж байхын учир (тийн бүтээвэй).

	9(9). Бид тэнгэрээс адист бороо оруулж, түүгээр бүх үр тариа хийгээд цэцэрлэгийг,

	10(10). молцоглон сагсайсан үр жимс бүхий сүмбэр дал модыг,

	11(11). Эзэнтний боол нарын хувь болгон ургуулмуй; үхмэл газрыг Бид ийн амилуулдаг болой. Төгсгөл ийм буюу!

	12(12). (Шүүх өдрийг) тэднээс өмнө Нухын хүмүүс, Ар-Рассын оршин суугчид, бас Самуд нар худал зүйл хэмээж асан болой.

	13(13). Ад, Фараон, Лутын ахан дүүс, (14). бас Ногоон төглийн оршин суугчид, Туббагийн хүмүүс, — тэд нар Миний элч нарыг худалчид гэж үзсэн бөгөөд Миний (гэсгээлийн тухай) сануулга тэдний хувьд ёсоор болсон бөлгөө. 

	14(15). Бид анхны бүтээлийг туурвихдаа тэд нар дараачийн шинэ бүтээлийн тухайд эргэлзээнд автахаар тэгтлээ доройтсон юм гэж үү? 

	15(16). Бид хүмүүнийг нэгэнт бүтээсэн, тэгэхээр сэтгэл нь түүнд юу шивнэж бүхийг мэддэг бөлгөө; Бид хүмүүнд гүрээнийх нь судаснаас ойрхон байдаг бөлгөө.

	16(17). Хүмүүний үйлдэж асан хэргийг данслах хоёр сахиус бүхий харуул баруун, зүүн талд нь сууж баймуй.

	17(18). Хүмүүнийг харуулдагч сахиус түүний хэлсэн болгоныг үг гээхгүй тэмдэглэх ажгуу.

	18(19). Сэрэл үгүйрэх үхэл ирэхүйд та нар Эзэнтний чин үнэнийг танин мэдмүй, — тэрхүү үнэнээс та нар дандаа зайлсхийж асан буюу!

	19(20). Бүрээн дуу тасхийн хангинаж, амлаж асан өдөр тохиох нь тэр ээ.

	20(21). Тэгээд бүх сүнс хөдлөхүйд тэр болгоныг нэг туугч, нэг гэрч дагах болой.

	21(22). “Чи энэ тухайд тоомсоргүй байжухуй, одоо Бид чамаас нөмрөгийг чинь хуулсан учир өнөөдөр чиний харц хурц болмуй”.

	22(23). Тэгэхүйд түүний нөхөр бологч сахиус ийн хэлмүй: “Үүний хийсэн бүх юмны тайлан надад энд бэлэн байгаа болой”.

	23(24). Халуун тамын галд! Аливаа зөрүүд нүгэлтнийг тамд хийтүгэй!

	24(25). Буян үйлдэхийг хориглогч, болгоосон хязгаарыг зөрчигч, эргэлзээ төрүүлэгч,

	25(26). Аллахад бусад бурхдыг хань болгон зохиогч, — түүнийг хатуу гэсгээлээр нэрвэтүгэй!”

	26(27). Түүний нөхөр бологч (шулам) ийн хэлмүй: “Эзэнтэн минь ээ! Би түүнийг нүгэл хийлгээгүй, энэ өөрөө харанхуй бүдүүлгийн харгайгаар төөрөлдөж асан болой!” 

	27(28). Гэвч (Аллах) ийн хариулруун: “Миний дэргэд бүү хэрэлдэцгээ, Би үүнээс өмнө та нарыг урьдчилан сэрэмжлүүлж асан болой.

	28(29). Миний үг үл хувирмуй. Би Өөрийн боол нарт шударгуу  бус байхыг хэзээ ч үл болгоомуй”.

	29(30). Бид тэр өдөр тамаас “Чи дүүрч гүйцсэн үү?” хэмээн асуумуй. Тэгэхүйд там, “Дахиад өөр хүмүүн байна уу?” хэмээн хариулмуй.

	30(31). Тэгээд буянтны хувьд диваажин ойртож, алс холын юм байхаа болимуй.

	31(32). Энэ бол Бурханд чин үнэнээр даган сүсэлж, гэмшиж, (Түүний гэрээсийг) сахигсдад (энэ насанд нь) амлаж асан зүйл болой.

	32(33). Эзэнтнээс дотуураа аюугсдад, сэтгэл зүрхээрээ Түүнд мөргөн залбирагсдад (амлан асан зүйл).

	33(34). “Тийшээ амар амгалан морилцгоо, энэ өдөр эгүүрдийн амьдралын эх болой”. 

	34(35). Тэд нар тэндээс хүссэн бүхнээ олмуй. Бид бас илүү их хувь нэммүй. 

	35(36). Эднээс өмнө хүчин чадлаар эд нараас давуу асан хэчнээн олон үеийг Бид хөнөөсөн билээ. Гэтэл тэд нар дараа нь газар дэлхийгээр тэнүүчлэхдээ амар заяа үзэх газар олсон сон бил үү?

	36(37). Чинхүү хэмээвээс, энд шимшрэх зүрхтэй, сонсоод ойлгож чадах ухаан бодолтонд зориулсан (Эзэнтний) сургаал байгаа бөлгөө!

	37(38). Бид тэнгэр, газар хийгээд тэдгээрийн хооронд ахуй бүхнийг зургаан хоногт бүтээсэн бөгөөд алжаалд өчүүхэн ч эс өртсөн болой.

	38(39). Тэдний ярьж бүхий юманд тэвчээртэй хандагтун. Нар мандах хийгээд нар жаргахын өмнөх цагт Аллахыг шагшин магтаж байгтун. 

	39(40). Түүнийг шөнө ч алдаршуул, мөргөл үйлдсэний дараах бодролын үедээ ч алдаршуул.

	40(41). Тэр өдөр ойрхон газраас гарах дуунд сонор байгтун.

	41(42). Тэр өдөр тэд нар жинхэнэ орь дуу сонсох аваас сэхээрэхүйн өдөр ирмүй.

	42(43). Чинхүү хэмээвээс, гагцхүү Бид амьдрал, үхлийг хайрлах бөгөөд та нарын эцсийн тавилан Бидэн дээр эргэж төгсмүй.

	43(44). Тэр өдөр яаравчлах хүмүүсийг (гадаргуу дээр тургилан гаргаж) газар хагар тусахуйд, — (хүмүүсийг) тэгж цуглуулахад Бидэнд ямар ч төвөггүй болой.

	44(45). Бид тэдний хамаг яриаг илүү мэдэх бөгөөд харин чи бол тэднийг (сүсэгт) албадагч бус болой.

	45. Тиймийн учир чи зөвхөн Миний сэрэмжлүүлгээс аюугсдыг Коранаар ятган сэнхрүүлтүгэй.

	



	

51
САРНИУЛАГЧ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). (Сарниулах ёстойг) сарниулагчаар тангараглаюу,

	2(2). бас хүнд ачааг тээгчээр,

	3(3). бас хөнгөхөн тогтуун сэлэгчээр,

	4(4). бас хэмжээг тохируулан хуваарилагчаар.

	5(5). Эзэнтний та нарт амлаж буй бүхэн чин үнэн шүү дээ!

	6(6). Чинхүү хэмээвээс, (ялгахуйн) шүүх ч тохиомуй.

	7(7). (Оддын) замыг эзэгнэгч тэнгэрээр тангараглаюу. 

	8(8). Чинхүү хэмээвээс, та нар санал зөрөлдөн маргалдмуй. 

	9(9). Чин үнэнээс нүүр буруулагч нүүр буруулдаг болой.

	10(10). Худлыг тараагсад алагдтугай.

	11(11). Төөрөгдлийн үерт хайхрамжгүй хадуурагсад,

	12(12). Тэд нар “Байцаан шүүх өдөр хэзээ болох вэ?” хэмээн асуумуй.

	13(13). Тэр бол тэднийг тамын галаар нэрвэн сорих өдөр байх болой.

	14(14). “Та нар өөрсдийн сорилтыг амсацгаа, энэ бол та нарын нөгөө яаруулж асан юм чинь шүү дээ!”

	15(15). Харин буянт үйлстнүүд булагт цэцэрлэгт нөхцөж,

	16(16). Эзэнтнийхээ хайрласан хишигт хөхин баясмуй, — тэд нар үүний өмнө үнэнч сүсэгтэй аж төрж, 

	17(17). шөнийн багаахан хэсэгт унтаж, 

	18(18). үүрийн гэгээнээр өршөөл эрэн мөргөж асан шүү дээ. 

	19(19). Тэд байгаа юмнаасаа гуйлга гуйгсад, тусламж чимээгүй горьдогсдод хувь хүртээж асан билээ.

	20(20). Итгэл төгс хүмүүст газар дэлхийд билэгдэл бий шүү дээ.

	21(21). Түүнчлэн та нарт бас буй — та нар үүнийг үнэхээр харахгүй байна гэж үү?

	22(22). Бас тэнгэрт ч та нарын хувь буй, мөн та нарт (энэ яваа насанд чинь) амласан зүйл буй.

	23(23). Тиймийн учир тэнгэр, газрын Эзэнтний алдраар тангараглаюу: энэ бол та нарын өөр хоорондоо ярих лугаа адил чин үнэн болой.

	24(24). Чи Ибрахимын эрхэм зочдын тухай өгүүлэмжийг дуулсан уу?

	25(25). Тэд нар түүн дээр орж, “Амар амгалан болтугай!” хэмээжүхүй. Тэр бээр “Үл таних хүмүүс та нар амар амгалан болтугай!” гэж хариулжухуй. 

	26(26). Тэгээд тэр бээр даруй гэрийнхэн рүүгээ гарч, тугалын тарган мах авчирч,

	27(27). зочдынхоо өмнө тавиад, “Та нар зооглох сон болов уу?” хэмээжүхүй.

	28(28). (Цаадуул нь татгалзсан учир) тэр бээр тэднээс аюуж эхэлбэй. Гэвч тэд нар “Бүү аюугтун!” гэж өгүүлээд цэцэн билигт нялх хөвгүүний тухай баярт мэдээг түүнд дуулгажухуй.

	29(29). Тэгтэл эхнэр нь ирж дух руугаа алгадаад, “Би хүүсэр эм билээ!” хэмээн дуу алджухуй.

	30(30). Тэд хэлрүүн: “Чиний Эзэнтэн тийн айлдсан болой, Тэр бээр ухаан мэргэн бөгөөд мэдлэг төгс шүү дээ”.

	31(31). Ибрахим хэлрүүн: “Аяа, элч нар аа, эдүгээ та нарын хэрэг зориг юу сан бол?”

	32(32). Тэд хэлрүүн: “Биднийг нүгэлдээ баригдсан ард түмэн рүү илгээсэн болой:

	33(33). Тэднийг шавраас бүтсэн чулуугаар нүүлгэхийн учир,

	34(34). Болгоосон хязгаарыг зөрчигсдөд та нарын Эзэнтний оноосон ёсоор”.

	35(35). Тэгээд Бид тэндээс Эзэнтэндээ сүсэглэж агчдыг гаргаж авсан болой.

	36(36). Гэвч Бид чин үнэнээр (Бурханы) эрхшээлд орсон ганцхан айлыг олсон бөлгөө.

	37(37). Бид тэнд Бурханы гэсгээлээс аюух хүмүүст зориулан билэгдэл үлдээсэн болой.

	38(38). Та нар Мусагаас ч (Манай билэгдлийг) олж харах ёстой, Бид түүнийг Фараон руу тов тод эрх мэдэлтэйгээр илгээсэн болой.

	39(39). Гэтэл Фараон хийгээд түүний эрх баригчид нүүр буруулан, “Энэ бол шидлэгч эсвэл солиот!” хэмээжүхүй.

	40(40). Тэгэхүй дор Бид Фараон хийгээд түүний цэргийг шүүрэн авч далайн шуурга руу хаясан бөлгөө. Энэ ялын хариуцлагыг тэр ганцаараа хүлээсэн буюу.

	41(41). Адын хүмүүс (өөр нэг билэгдэл болжухуй) — Бид тэдэнд хөнөөлт салхийг илгээсэн болой.

	42(42). Тэр салхи замд байсан бүхнийг хөнөөж, зөвхөн үнс, чандруу үлдээсэн билээ.

	43(43). Самудынхан (бас өөр нэг билэгдэл буюу). Тэдэнд “Товлосон цагийг хүртэл цэнгэцгээ!” хэмээсэн бөлгөө.

	44(44). Тэд нар Эзэнтний зарлигийг үгүйсгэсэн учир тэднийг харсаар байтал нь аймшигт нүргээн нэрвэсэн бөлгөө.

	45(45). Тэд нар тэссэн ч үгүй, тэдэнд туслагч нар ч олдсонгүй. 

	46(46). Болгоосон хязгаарыг зөрчсөний учир тэднээс өмнө Нухын хүмүүст мөн тийм хувь оногдсон болой.

	47(47). Бид Өөрийн мутраар тэнгэрийн мандлыг босгож, хязгааргүй орон зайд түүнийг тэлүүлсэн бөлгөө.

	48(48). Бид бас газрыг дэлгэсэн болой, — Бид (энэ бүхнийг) ямар төгөлдөр бүтээнэ вэ!

	49(49). Бид алив юмыг хосоор бүтээсэн буй, та нар энэ тухай эргэцүүлэн бодох хэрэгтэй бус уу!

	50(50). Тиймийн учир Аллах руу яарагтун, би бол Түүний та нарт илгээсэн ятган сэнхрүүлэгч яг мөн болой.

	51(51). Та нар Түүнд хань болгон өөр бурхдыг бүү зохиогтун, би бол Түүний та нарт илгээсэн ятган сэнхрүүлэгч яг мөн болой.

	52(52). Түүнээс өмнө бусад ард түмэн дээр ирж асан элч нараас “Чи бол шидлэгч эсвэл солиот!” гэж хэлүүлж байгаагүй элч нэг ч үгүй билээ.

	53(53). Тэд нар эл үгийг давтаж байхыг нэг хэсэг нь нөгөөдүүлдээ гэрээсэлж асан юм уу? Үгүй ээ! Тэд нар хэрээс хэтэрсэн хүмүүс асан болой.

	54(54). Тиймийн учир чи тэднээс нүүр буруул, чамайг эс буруушаамуй.

	55(55). Сануулан номно, сануулга сүсэгтэн нарт тус болно шүү дээ.

	56(56). Би зөвхөн Өөрийн үйлд зүтгүүлэхийн учир жинн хийгээд хүмүүнийг бүтээсэн болой.

	57(57). Би тэднээс ямар ч хувь эс хүсэх бөгөөд Намайг хооллохыг тэднээс эс хүсэх болой.

	58(58). Аллах бол алив хувийг хүртээгч, хүч чадлыг эрхшээгч, (эгүүрд) үл элэгдэгч шүү дээ!

	59(59). Чинхүү хэмээвээс, нүгэлтэн нарын хувь бол нүгэл тарьж асан өмнөх үеийн нөхдийнхтэйгөө адил (гэсгээл) баймуй, тиймийн учир Намайг (энэ тухайд) бүү яаруул. 

	60(60). Тийн үл сүсэглэгсэд Түүний амласан тэр өдөр тохиохуйд лайгаа эдлэх буй за!

	



	

52
УУЛ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Уулаар тангараглаюу,

	2(2). Зурагдсан судраар, —  

	3(3). дэлгэсэн хуйлааст бичигт буй,

	4(4). Хөл үл тасрах мөргөлийн дуганаар,

	5(5). оройгүй огторгуйгаар,

	6(6). Хөвөлзсөн далайгаар.

	7(7). Чинхүү хэмээвээс, Эзэнтний чинь гэсгээл нэрвэмүй,

	8(8). хэн ч түүнийг зайлуулж эс чадмуй.

	9(9). Тэнгэрийн мандал хуйлрах тэр өдөр 

	10(10). Уулс бут үсэрмүй.

	11(11). (Эзэнтний айлдварыг) худал үг хэмээгсдийн хувьд энэ өдөр хараал болж тодормуй,

	12(12). Дэмий үгээр зугаа хийгсдийн хувьд бас.

	13(13). Тэр өдөр тэд нар ганц нудралтаар халуун тамын галд унамуй.

	14(14). Тэгээд тэдэнд ийн хэлмүй: “Та нарын мугуйдлан үгүйсгэж асан нөгөө гал чинь энэ буюу!

	15(15). Энэ бүхэн шидлэл үү, эсвэл та нар эс харна уу?

	16(16). Та нар тэснэ үү, эс тэснэ үү, ямар ялгаа байх вэ, энэ галд шатацгаагтун! Энэ бол та нарын үйлийн хариу шан шүү дээ”.

	17(17). Харин сүсэгтэн нар цэнгэлт цэцэрлэгт оршмуй.

	18(18). Бурхан тэднийг тамаас ангижруулан хайрласан хишгийг хүртэн (оршмуй).

	19(19). “Үйлийнхээ шанд рашаан болог хэмээн баяр хөөртэй идэж, ууцгаа,-

	20(20). эгнүүлэн тавьсан орон дээр тухлан хэвтэнгээ”. Тэдэнд дүрлэгэр хар нүдтүүдийг Бид хань болгон өгмүй.

	21(21). Сүсэглэгсэд хийгээд тэднийг дагаж сүсэглэсэн үр удмынхныг нэгэн хүй хамтлаг болгож нэгтгэмүй. Бид тэдний үйлдсэн хэргийг хумсын чинээхэн ч үл хасмуй. Алив хүмүүн өөрийн үйлийн барьцаанд байх болой.

	22(22). Бид тэднийг хүссэн үр жимс хийгээд махаар нь хангах бөлгөө.

	23(23). Тэд нар тэнд илүү дэл сул үг, элдэв нүглийн өдүүлэггүй (хайрын) хундага солилцох буй за.

	24(24). Хайрлан хадгалах сувд лугаа адил цэвэрхэн, идэр сайхан залуус тэднийг тал бүрээс нь ачлан дэмжмүй.

	25(25). Тэд бие биеэсээ мэнд асуун, ойртон дотносмуй.

	26(26). Тэд хэлрүүн: “Бид гэр бүлийнхний тухайд өмнө нь санаа зовж асан билээ.

	27(27). Гэвч Аллах маань бидэнд ээлтэй хандаж, самумын гэсгээлээс ангижруулсан баймуй. 

	28(28). Бид Түүнийг хурайлж асан билээ, — чинхүү хэмээвээс, манай Бурхан өрлөг буянтан, нэн өршөөлт бөлгөө!”

	29(29). Тиймийн учир сургамжлан сануул! — чи гагцхүү Түүний энэрэл хайрын ачаар солиот буюу мэргэч бус буй болой.

	30(30). Эсвэл тэд ийн дуу алдмуй: “Яруу найрагч, түүний хувь тавилан өөрчлөгдөхийг бид хүлээмүй”.

	31(31). Хэлэгтүн: “Хүлээцгээ! Би ч бас та нартай хамт хүлээмүй!” 

	32(32). Эсвэл тэдэнд зүүд нь ингэж тушаадаг юм уу? Эсвэл тэд нар болгоосны хязгаарыг зөрчигсөд юм уу?

	33(33). Эсвэл тэд ийн хэлмүй: “Тэр үүнийг санаанаасаа зохиожухуй!” Чинхүү хэмээвээс, тэд үл сүсэглэмүй!

	34(34). Хэрэвзээ тэд үнэн ярьж буй аваас үүнтэй адил өөрийн өгүүлэмжийг зохиог л дээ.

	35(35). Эсвэл тэд юунаас ч бүтээгүй юм уу, эс бөгөөс өөрсдөө бүхнийг бүтээсэн юм уу?

	36(36). Эсвэл тэнгэр, газрыг өөрсдөө бүтээсэн юм уу? Чинхүү хэмээвээс, тэдэнд чин сүсэг үгүй болой.

	37(37). Эсвэл тэдний гарт Аллахын эрдэнэсийн сан байгаа юм уу? Эс бөгөөс тэд нар өөрсдөө захиран залдаг юм уу?

	38(38). Эсвэл тэдэнд авирч гараад (тэнгэрийн хамаг нууцыг) сонсдог шат байгаа юм уу? Тэгвэл тэдний нэг нь энэ тухайд тов тод гэрчлэх нотолгоогоо харуулаг л дээ. 

	39(39). Эсвэл гагцхүү Бурхан охидтой, та нар болохоор хөвгүүдтэй байгаа юм уу?

	40(40). Эсвэл чи тэднээс шан харамж горьдож байхад, тэд өрөнд баригдчихаад байгаа юм уу?

	41(41). Эсвэл тэдний гарт далдын юм байдаг, түүгээрээ тэд данс хөтөлж байгаа юм уу? 

	42(42). Эсвэл тэд арга заль зохиож байгаа юм уу? Гэвч Эзэнтнийг үгүйсгэгчид өөрсдөө тийм урхинд ордог болой.

	43(43). Эсвэл тэдэнд Аллахаас өөр бурхан байгаа юм уу? — Аллахыг шагшин магтмуу, Тэр бээр Түүнд хань болгогсдоос энгүй дээдлэг бөлгөө!

	44(44). Тэднийг харсаар байтал хэсэг тэнгэр нурж унасан ч тэд нар аанай л “Энэ бол бөөгнөрсөн үүл л байна шүү дээ!” гэж зүтгэх бөлгөө.

	45(45). Тиймийн учир тэд нар өөрийн өдөртэй золгож, аянгад нэрвүүлэх хүртэл тэднийг орхизногтун.

	46(46). Тэдний заль нь тус эс болох тэр өдөр тэдэнд ямар ч тусламж эс олдмуй.

	47(47). Чинхүү хэмээвээс, муу үйл үйлдэгсдэд үүний хажуугаар өөр гэсгээл буй, гэвч тэдний олонх нь эс ойлгох бөлгөө.

	48(48). Тиймийн учир чи Эзэнтнийхээ зарлигийг тэвчээртэй хүлээ, чи байнга Манай мэлмий дор байгаа шүү дээ. Эзэнтнээ сэрж босохдоо ч алдаршуул. 

	49(49). Шөнө ч Түүнийг шагшин магт. Бас од шингэх үеэр ч.

ОД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Шингэж байгаа одоор тангараглаюу!

	2(2). Танай үнэнч нөхөр замаа алдсангүй, төөрөлдсөнгүй. 

	3(3). Бас тэр бээр алагчлан ярьж буй бус болой.

	4(4). Энэ бол ердөө л түүнд хайрласан нандин нууц бөлгөө.

	5(5). Түүнийг энгүй их Хүчтэн бээр сургамжилж баймуй.

	6(6). Тэр бээр хамаг сүр жавхаагаа бадруулан илэрмүй, — 

	7(7). Тэнгэрийн хаяаны хамгийн өндөрлөг цэг дээр.

	8(8). Дараа нь ойртон ойртсоор бууж иржүхүй,

	9(9). Нумын хоёр хөвчнөөс бараг ойрхон зайд зогсжухуй.

	10(10). Тийнхүү Өөрийн боолд зориулсан (нандин нууцаа) түүнд мэдүүлсэн болой.

	11(11). Үзсэн юм нь сэтгэлийг нь эс хуурсан ажгуу.

	12(12). Түүний нүдээрээ харж байгаа бүхнийг та нар үгүйсгэн маргалдана гэж үү?

	13(13). Түүнийг (Жебраилыг) хоёр дахь удаагаа бууж ирэхэд нь чинхүү хэмээвээс, (элч) яг харсан болой.

	14(14). Хэн ч ойртон очихын аргагүй халгайт модны хавьд.

	15(15). Тэр модны хавьд диваажингийн цэцэрлэг буй. 

	16(16). Тэрхүү халгайт мод (далдын) бүрхүүлээр хучигдсан байжухуй.

	17(17). (Элч бээр) харцаа хором зуур ч далдирсангүй, харц нь ч түүнийг хуурсангүй болой.

	18(18). Тэр бээр Эзэнтнийхээ билэгдлээс хамгийн аугааг нь харж байвай!

	19(19). Тэгэхээр та нарын хувьд ал-Лат, ал-Уза гэж хэн юм бэ?

	20(20). Бас гуравдагч ал-Манат гэж хэн бэ?

	21(21). Үнэхээр та нарын үр удам — хөвгүүд, Эзэнтнийх зөвхөн эмэгтэй байх юм уу? 

	22(22). Чинхүү хэмээвээс, ийм хуваарь гомдмоор байх сан билээ.

	23(23). Эд нар чинь та нар хийгээд өвөг дээдсийн чинь зохиосон зөвхөн нэрс шүү дээ; энэ тухайд Эзэнтэн та нарт ямар ч зөвшөөрөл олгоогүй болой. Харин та нар зөвхөн таамаг дэвшүүлж, сэтгэлийн хорхойдоо хөтлөгдөж баймуй! Уул нь та нар өөрийн Эзэнтнээс зам мөр гийгүүлэгчийг авсан буй билээ. 

	24(24). Эсвэл хүмүүн хүссэн болгоноо эзэгнэдэг болж байна уу?

	25(25). Үгүй шүү! Гагцхүү Аллах энэ яваа хийгээд хойд насыг эрхшээмүй!

	26(26). Тэнгэрт олон сахиус нар өмгөөлөвч та нарыг юунаас ч эс ангижруулмуй.

	27. Аллах зөвхөн Өөрийн энэрэлд багтах гавьяатан хийгээд таалсныгаа өршөөх бөлгөө.

	28(27). Хойд насанд үл итгэгсэд сахиус нарт хүүхний нэр өгдөг бөлгөө. 

	29(28). Гэвч энэ тухайд тэдэнд ямар ч мэдлэг байхгүй, зөвхөн өөрсдийн таамаглалд хөтлөгдөж баймуй. Гэтэл таамаглалыг чин үнэнтэй жишиж болох сон бил үү?

	30(29). Тиймийн учир, Бидний сургаалаас нүүр буруулж, энэ насаараа өөрийгөө зугаацуулагсдыг няцаагтун.

	31(30). Тэдний мэдлэгийн хязгаар ердөө энэ бөгөөд хэн Эзэнтний замаас эргэсэн, хэн Түүний гэрээсийг дагаж бүхийг гагцхүү Тэр бээр сайн мэдмүй. 

	32(31). Чинхүү хэмээвээс, тэнгэр, газарт ахуй бүхнийг зөвхөн Тэр бээр эрхшээмүй. Тэр бээр муу үйлстэнд гавьяагаар нь хариу барьж, сайн үйл бүтээгсдэд дээдийн шагналыг хайрладаг болой.

	33(32). Зөвхөн энэхэн зуурын алдаанд орж, бузар хэрэг үл үйлдэн, хөнөөлт нүглээс зайлсхийгсдийн хувьд Аллах өршөөл дүүрэн баймуй. Тэр бээр та нарыг эхийн хэвлийд байхаас, та нарыг газраас гарч ирэх үеэс мэдэх билээ. Өөрсдийгөө бүү цэвэрлэцгээ, — хэн сүсэгтэйг Тэр бээр илүү мэдмүй.

	34(33). Чи нүүр буруулагчийг харсан уу?

	35(34). Өгч ядан хармын сэтгэлд баригдагсдыг?

	36(35). Тэр далдыг харагч юм уу, яаж зөв харах юм бэ?

	37(36). Тэр Мусагийн дээдийн бичгийг үнэхээр эс мэднэ гэж үү?

	38(37). Бас (хэлсэн үгэндээ) үнэнч Ибрахимын?

	39(38). Өөрийн ачааг үүрч яваа сүнс бусдын ачааг эс үүрмүй.

	40(39). Хүмүүн зөвхөн өөрийн хичээлээр хуримтлуулсан юмтайгаа байх бөлгөө.

	41(40). Хичээл зүтгэл нь (Эзэнтэнд) зөв үнэлэгдэх болой.

	42(41). Тэгээд түүнийхээ төлөө тэр шагналын дээдийг хүртмүй.

	43(42). Эцсийн хязгаар Эзэнтэнд баймуй.

	44(43). Зөвхөн Тэр бээр инээд хайрлаж, албадан уйлуулж,

	45(44). зөвхөн Тэр бээр амьдрал хайрлаж, үхлийг товломуй.

	46(45). Гагцхүү Тэр бээр бүхнийг хосоор бүтээсэн буй — нөхрийг болон түүний эхнэрийг,

	47(46). оргилон гарах дуслаас. 

	48(47). Дахин бүтээхүй нь зөвхөн Түүнд хамаатай,

	49(48). зөвхөн Тэр бээр эд баялаг хийгээд хувийг тарааж өгмүй.

	50(49). Зөвхөн Тэр бээр Сириусийн Эзэнтэн бөлгөө.

	51(50). Зөвхөн Тэр бээр Адын анхны ард түмнийг хөнөөсөн болой.

	52(51). Мөн Самудынхныг эс өрөвдсөн болой.

	53(52). Тэднээс өмнө Нухын ард түмнийг: хамгийн их нүгэлтэй, хамгийн их итгэл эвдэгсэд байсных нь төлөө,

	54(53). Бас хотуудыг сүйтгэн хөнөөсөн болой.

	55(54). Тийнхүү тэдгээр нь үл нээгдэх бүтээлэг дор оржухуй.

	56(55). Эзэнтний чинь ямар хишиг чамайг тэгтлээ эргэлзээнд оруулж байна вэ?

	57(56). Энэ бол улирсан цагийн элч нартай (нэгэн эгнээнд) зогсогч элч болой.

	58(57). Товт цаг ойрхон буй, (58). Аллахаас өөр түүнийг хэн ч зайлуулж эс чадмуй.

	59(59). Тэгэхээр та нар энэ өгүүлэмжийн юунд нь гайхаж,

	60(60). уйлахын оронд юунд инээж,

	61(61). юунд назгайрна вэ? 

	62(62). Аллахын нигуур дор сөхрөн унаж, сөгдөн мөргөгтүн!

САР

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Товт цаг ойртож, сар хагарчухуй.

	2(2). Гэвч тэд яруу тод билэгдлийг харж байгаа атал нүүр буруулан: “Өнө уртын шидлэл болой!” хэмээмүй. 

	3(3). Тэгээд (сэрэмжлүүлгийг) худал зүйл хэмээж, алив хэрэг явдал тогтоосон ээлжтэй байдгийг эс мэдэн, өөрсдийн шунал тачаалд автжухуй.

	4(4). Тэднийг (нүглээс) сэрэмжлүүлэх ёстой сэнхрүүлэг бүхий өгүүлэмж тэдэнд нэгэнт иржүхүй.

	5(5). Тэр нь яруу тод мэргэн ухаан байсан хэдий ч тэдэнд энэ сэнхрүүлэг нэмэр эс болжухуй.

	6(6). Тиймийн учир чи тэднээс нүүр буруулагтун. Дуудаачин тэднийг аймшигт юм руу дуудах тэр өдөр,

	7(7). Тэд булшнаас газар шагайн, бээрсэн царцаа лугаа адил гарч,

	8(8). Дуудаачин руу тэмүүлэх зуур нүгэлтэн нар ийн дуу алдмуй: “Аяа, энэ өдөр чинь ямар бэрх юм бэ!”

	9(9). Тэднээс өмнө Нухын хүмүүс (Эзэнтний чин үнэнийг) няцааж, Манай боолыг худалч хэмээн зарласан билээ. Тэд нар, “Ээ солиот!” хэмээцгээн түүнийг хөөж явуулсан болой.

	10(10). Тэгэхэд тэр бээр Эзэнтэндээ хандсан билээ: “Би ялагдвай! Надад туслагтун!”

	11(11). Бид тэнгэрийн үүдийг нээж, тэндээс усан уруй буулгасан болой.

	12(12). Дараа нь Бид газрыг зад татахуйд олон булаг оргилон, (Эзэнтний) айлдан шийдсэн ёсоор (дээр, доорын) хоёр ус нийлжүхүй.

	13(13). Тэгээд Бид түүнийг банз, шаантаг хадаасаар хийсэн хөлөг онгоцоор авч одвой.

	14(14). Тэдэнд няцаагдсаных нь хариуд шагнал болгон түүнийг Өөрийн хараан дор ийн явуулсан болой.

	15(15). Тэгээд Бид түүнийг билэгдэл болгон үлдээвэй. Гэвч энэ сэнхрүүлгийг хүлээн авах үгүйдээн ганц хүмүүн та нар дотор байна уу?

	16(16). Миний гэсгээл ямар (аймшигтай) байсан гээч! Бас Миний сэнхрүүлэг!

	17(17). Бид Кораныг та нарт сэнхрүүлэг болгох үүднээс түүнийг хялбаршуулсан болой. Гэвч энэ сэнхрүүлгийг хүлээн авах үгүйдээн ганц хүмүүн та нар дотор байна уу?

	18(18). Бас Адын хүмүүс худал гэж үзсэн билээ, — Миний гэсгээл ямар (аймшигтай) байсан гээч! Бас Миний сэнхрүүлэг!

	19(19). Бид энэ зовлонт урт өдөр тэднийг догшин хуй салхиар нэрвэсэн болой.

	20(20). (Тэр салхи) дал модыг үндсээр нь булгалах лугаа адил хүмүүсийг гэрээс нь хуу хийсгэж асан буюу.

	21(21). Миний гэсгээл ямар (аймшигтай) байсан гээч! Бас Миний сэнхрүүлэг!

	22(22). Бид Кораныг та нарт сэнхрүүлэг болгох үүднээс түүнийг хялбаршуулсан болой. Гэвч энэ сэнхрүүлгийг хүлээн авах үгүйдээн ганц хүмүүн та нар дотор байна уу?

	23(23). Мөн Самудынхан сэнхрүүлгийг худал гэж үзсэн билээ.

	24(24). Тэд ийн хэлжүхүй: “Бид маний нэг болох ердийн хүмүүнийг үнэхээр дагах юм гэж үү? Тэгж гэмээ нь бид төөрөгдөлд орж, ухаан маань балартах буй за.

	25(25). (Эзэнтний) илгээлтийг бид бүхнээс зөвхөн энэнд хайрлав гэж үү? Энэ бол ичих нүүргүй худалч!”

	26(26). За яах вэ ! Хэн нь ичих нүүргүй худалч болохыг тэд маргааш мэдмүй! 

	27(27). Бид тэднийг сорихоор нэг ингэ илгээмүй. Чи тэднийг ажиглан тэвчээртэй бай!

	28(28). Тэгээд дунд нь (тэд нар ба ингэнд) ус хуваасан тухай, хувьт усаа өөр өөрийн ээлжид уух ёстойг тэдэнд мэдэгдэгтүн.

	29(29). Тэд өөрийн нөхрийг дуудахуйд тэр нь сэлмээ суга татан ингийг алжухуй.

	30(30). Миний гэсгээл ямар (аймшигтай) байсан гээч! Бас Миний сэнхрүүлэг!

	31(31). Бид тэдний эсрэг нэгэн их нүргээнт дууг илгээхүйд тэд малчны хорго хийдэг сүрэл лүгээ адил болсон бөлгөө.

	32(32). Бид Кораныг та нарт сэнхрүүлэг болгох үүднээс түүнийг хялбаршуулсан болой. Гэвч энэ сэнхрүүлгийг хүлээн авах үгүйдээн ганц хүмүүн та нар дотор байна уу?

	33(33). Лутын хүмүүс бас сэнхрүүлгийг худал гэж үзсэн билээ.

	34(34). Бид тэдний эсрэг чулуут хуй салхи илгээж, үүрээр аврагдсан Лутын ам бүлийнхнээс бусдыг (хуу сөнөөсөн болой).

	35(35). Бид ач санагчийг Өөрийн энэрэл хайраар ийн шагнадаг болой.

	36(36). Лут Манай хүч чадлын тухай тэдэнд урьдчилан сануулж асан ч тэд энэ талаар эргэлзэж,

	37(37). түүний зочдыг араасаа дагуулахыг оролдсон бөлгөө. Бид тэдний харааг: “Миний занал хийгээд ятгалгын амтыг одоо үзэгтүн!” хэмээн сохолсон болой.

	38(38). Амласан гэсгээл тэднийг өглөө эрт нэрвэжүхүй.

	39(39). Миний занал хийгээд ятгалгын амтыг үзэгтүн!

	40(40). Бид Кораныг та нарт сэнхрүүлэг болгох үүднээс түүнийг хялбаршуулсан болой. Гэвч энэ сэнхрүүлгийг хүлээн авах үгүйдээн ганц хүмүүн та нар дотор байна уу?

	41(41). Хожим Фараоны хүмүүст ч ятган сэнхрүүлэг хүрсэн болой.

	42(42). Гэтэл тэд нар Манай бүх билэгдлийг худал зүйл хэмээсэн болой. Бид тэднийг Бүхнийг чадагч хийгээд Бүхнийг тааллаараа эрхшээгчийн хатуу мутраар багалзуурдан авсан бөлгөө!

	43(43). Танай нүгэлтэн нар тэднээс дээр гэж үү дээ? Эсвэл дээдийн бичигт та нарыг хамгаалах жуух байгаа юм уу?

	44(44). Эсвэл тэд, “бид хамтдаа байвал бүгд туслагчид болно гэж хэлж магад? 

	45(45). Гэвч энэ хүй бүлэг мөдхөн эргэн зугтаж, зөвхөн тэдний шил нь харагдах буй за.

	46(46). Энэ цаг тэдэнд амласан тов болмуй. Бас энэ цаг тэдний хувьд энгүй их аймшиг, гашуудал гуниг авчирмуй.

	47(47). Чинхүү хэмээвээс, бүх нүгэлтэн солиорон төөрөгдөж баймуй.

	48(48). Тэр өдөр тэднийг улаан нүүрээр нь гал руу чирч оруулах болой. “Тамын шүргэлтийг амсагтун!”

	49(49). Чинхүү хэмээвээс, Бид алив юмсыг зохих ёсоор бүтээсэн болой.

	50(50). Манай тушаал ердөө хормын зуур гүйцэлдэх ганц үйлдэл бөлгөө.

	51(51). Бид урьд өмнө та нартай адилыг олныг хөнөөсөн болой, — гэвч энэ сэнхрүүлгийг хүлээн авах үгүйдээн ганц хүмүүн та нар дотор байна уу?

	52(52). Тэдний хийж буй бүхэн данслагдмуй.

	53(53). Их, бага бүх үйл тийн бичигдэх болой.

	54(54). Харин буянтан нар олон голын дундах цэцэрлэгт нөхөцмүй.

	55(55). Тэд нар тэнд хүч төгс Хаантны гийгүүлэн бүхий чин үнэний суудалд залармуй.

	



	

55
МАШИД НИГҮҮЛСЭГЧ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Машид Нигүүлсэгч (2). Тэр бол Кораныг заан сургагч,

	2(3). бас хүмүүнийг бүтээгч,

	3(4). бас түүнийг хэлд оруулагч.

	4(5). Бас нар, сарны орчих хугацааг тогтоогч.

	5(6). Түүний нигуур дор (тэнгэрт) одод, (газарт) модод толгой мэхийн баймуй.

	6(7). Тэр бээр тэнгэрийг мандуулсан бас жинг байрлуулсан бөлгөө:

	7(8). та нараар зохих тэнцвэрийг эс алдуулахын учир.

	8(9). Тиймийн учир тэнцвэрийн (тавгийг) багасгалгүйгээр жинг шударгаар тохируулагтун.

	9(10). Тэр бээр алив амьтанд газрыг дэвсэж өгсөн болой.

	10(11). Түүн дээр дал модны хатуу ястай жимсийг (та нарт ургуулсан болой).

	11(12). Бас (малын) тэжээлийн сүрэл бүхий үр тариа, мөн анхилуун өвс ургамлыг.

	12(13). Тэгвэл та нар Эзэнтнийхээ аль хишиг буяныг худал зүйл гэх сэн бол?

	13(14). Тэр бээр хүмүүнийг (шаазан шиг) жингэнэсэн нарийн шавраар бүтээсэн болой.

	14(15). Бас жинн нарыг утаагүй галаас бүтээсэн болой. 

	15(16). Тэгвэл та нар Эзэнтнийхээ аль хишиг буяныг худал зүйл гэх сэн бол?

	16(17). Хоёр дорнын Эзэнтэн,

	17. бас хоёр өрнийн Эзэнтэн.

	18(18). Тэгвэл та нар Эзэнтнийхээ аль хишиг буяныг худал зүйл гэх сэн бол?

	19(19). Тэр бээр урсан нийлэхүйц хоёр далайг салгасан бөлгөө:

	20(20). Тэдний дунд давж урсахын аргагүй үл үзэгдэх хашлага тавьжухуй.

	21(21). Тэгвэл та нар Эзэнтнийхээ аль хишиг буяныг худал зүйл гэх сэн бол?

	22(22). Аль аль уснаас нь шүр, сувд гарах бөлгөө.

	23(23). Тэгвэл та нар Эзэнтнийхээ аль хишиг буяныг худал зүйл гэх сэн бол?

	24(24). Далай дээгүүр уул лугаа адил сүглийн сэлэгч хөлөг онгоцнууд Түүнд харьяалмуй.

	25(25). Тэгвэл та нар Эзэнтнийхээ аль хишиг буяныг худал зүйл гэх сэн бол?

	26(26). Газар дээр ахуй бүхэн алга болмуй.

	27(27). Гагцхүү сүр жавхлант, өгөөмөр буянт Бурханы нигуур бээр ашид мөнх үлдмүй. 

	28(28). Тэгвэл та нар Эзэнтнийхээ аль хишиг буяныг худал зүйл гэх сэн бол?

	29(29). Тэнгэр, газарт ахуй хэн боловч Түүнийг хурайлан дуудаж, Тэр бээр өдөр болгон шинэ үйлийг гүйцэлдүүлж баймуй.

	30(30). Тэгвэл та нар Эзэнтнийхээ аль хишиг буяныг худал зүйл гэх сэн бол?

	31(31). Аяа! (Хүмүүн хийгээд жинний) хоёр бэрх ертөнц минь ээ, Бид мөдхөн та нарыг шүүн тунгаамуй.

	32(32). Тэгвэл та нар Эзэнтнийхээ аль хишиг буяныг худал зүйл гэх сэн бол?

	33(33). Аяа, хүмүүн хийгээд жинн нарын хүй бүлэг минь ээ! Та нар газар, тэнгэрийн чанадад хүрч чадах аваас явагтун! Гэвч та нар Эзэнтний соёрхол эс байх аваас тийшээ нэвтэрч эс чадмуй.

	34(34). Тэгвэл та нар Эзэнтнийхээ аль хишиг буяныг худал зүйл гэх сэн бол?

	35(35). Бид та нарт төөнөсөн дөл, баагьсан утаа илгээмүй; тэгэхүйд та нарт ямар ч тус эс ирмүй.

	36(36). Тэгвэл та нар Эзэнтнийхээ аль хишиг буяныг худал зүйл гэх сэн бол?

	37(37). Тэнгэрийн мандал хага ярагдаж, арьс лугаа адил өнгийг олж шарламуй.

	38(38). Тэгвэл та нар Эзэнтнийхээ аль хишиг буяныг худал зүйл гэх сэн бол?

	39(39). Тэр өдөр хүмүүн хийгээд жинн нарын хэнээс нь ч тэдний нүглийн тухай эс асуумуй.

	40(40). Тэгвэл та нар Эзэнтнийхээ аль хишиг буяныг худал зүйл гэх сэн бол?

	41(41). Нүгэлтэн нарыг тэмдгээр нь таних бөгөөд тэднийг хөхөл хийгээд хөлөөс нь шүүрэн авах болой.

	42(42). Тэгвэл та нар Эзэнтнийхээ аль хишиг буяныг худал зүйл гэх сэн бол?

	43(43). Нүгэлтэн нарын худал зүйл хэмээдэг халуун там нь тийн тодрох болой.

	44(44). Тэд тэнд буцламгай ус хийгээд галын дунд бэдчин байх болмуй.

	45(45). Тэгвэл та нар Эзэнтнийхээ аль хишиг буяныг худал зүйл гэх сэн бол?

	46(46). Бурханы хэргэм зэргээс аюугчдад хоёр цэцэрлэг (нээгдмүй).

	47(47). Тэгвэл та нар Эзэнтнийхээ аль хишиг буяныг худал зүйл гэх сэн бол?

	48(48). Мөчир нь саглайсан (модод) бүхий.

	49(49). Тэгвэл та нар Эзэнтнийхээ аль хишиг буяныг худал зүйл гэх сэн бол?

	50(50). Аль алинд нь хоёр булаг урсаж баймуй.

	51(51). Тэгвэл та нар Эзэнтнийхээ аль хишиг буяныг худал зүйл гэх сэн бол?

	52(52). Тэдгээрт алив үр жимс хоёр хоёр төрлөөрөө баймуй.

	53(53). Тэгвэл та нар Эзэнтнийхээ аль хишиг буяныг худал зүйл гэх сэн бол?

	54(54). Тэд тэнд үнэт хоргойгоор хажсан хивсэн дээр хөлбөрч, дээрээс нь хоёр цэцэрлэгийн жимс унжиж байх болой.

	55(55). Тэгвэл та нар Эзэнтнийхээ аль хишиг буяныг худал зүйл гэх сэн бол?

	56(56). Тэнд тэднийг жинн хийгээд хүмүүний аль нь ч хэзээ ч эс хавьтаж асан хараа даруухан бүсгүйчүүд хүлээж баймуй.

	57(57). Тэгвэл та нар Эзэнтнийхээ аль хишиг буяныг худал зүйл гэх сэн бол?

	58(58). Тэд нар бадмаараг хийгээд шүр лүгээ адил.

	59(59). Тэгвэл та нар Эзэнтнийхээ аль хишиг буяныг худал зүйл гэх сэн бол?

	60(60). Буяны хариуд буян хийхээс илүү шан гэж байх уу?

	61(61). Тэгвэл та нар Эзэнтнийхээ аль хишиг буяныг худал зүйл гэх сэн бол?

	62(62). Нөгөө хоёроос гадна бас өөр хоёр цэцэрлэг баймуй.

	63(63). Тэгвэл та нар Эзэнтнийхээ аль хишиг буяныг худал зүйл гэх сэн бол?

	64(64). Хар ногоон (өнгө бүхий).

	65(65). Тэгвэл та нар Эзэнтнийхээ аль хишиг буяныг худал зүйл гэх сэн бол?

	66(66). Тэнд ус нь оргилсон хоёр булаг баймуй.

	67(67). Тэгвэл та нар Эзэнтнийхээ аль хишиг буяныг худал зүйл гэх сэн бол?

	68(68). Тэнд үр жимс, дал мод, анар буй.

	69(69). Тэгвэл та нар Эзэнтнийхээ аль хишиг буяныг худал зүйл гэх сэн бол?

	70(70). Тэнд гоё сайхан (бүсгүйчүүд буй).

	71(71). Тэгвэл та нар Эзэнтнийхээ аль хишиг буяныг худал зүйл гэх сэн бол?

	72(72). Майхнаар далдалсан хар нүдэн (бүсгүйчүүд),

	73(73). Тэгвэл та нар Эзэнтнийхээ аль хишиг буяныг худал зүйл гэх сэн бол?

	74(74). Тэднээс өмнө жинн хийгээд хүмүүний хэн нь ч хэзээ ч эс хавьтаж асан (бүсгүйчүүд).

	75(75). Тэгвэл та нар Эзэнтнийхээ аль хишиг буяныг худал зүйл гэх сэн бол?

	76(76). Ногоон жинтүү хийгээд гоёмсог хивсэн дээр хөлбөрөн (тухалмуй).

	77(77). Тэгвэл та нар Эзэнтнийхээ аль хишиг буяныг худал зүйл гэх сэн бол?

	78(78). Сүр жавхлан, өгөөмөр буяныг эзэгнэгч чиний Эзэнтний алдар адис ерөөл төгс буюу!

ЗАЙЛУУЛАХЫН АРГАГҮЙ ҮЙЛ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Зайлуулахын аргагүй үйл тохиохын цагт,

	2(2). Түүний тохиож бүхийд үл итгэх нэг ч (хүмүүн) үл баймуй.

	3(3). Тэр үйл доромжилмуй, өргөмжилмүй.

	4(4). Бас газар донсолмуй,

	5(5). Бас уулс бут үсэрмүй,

	6(6). Тэгээд сарнисан чандруу болмуй.

	7(7). Та нар гурван бүлэг болон хуваагдмуй,

	8(8). Баруун талыг эзэгнэгчид — энэ баруун талыг эзэгнэгчид чинь хэн бэ?

	9(9). Зүүн талын талыг эзэгнэгчид  — энэ зүүн талыг эзэгнэгчид чинь хэн бэ?

	10(10). Сүсэг буянаараа бусдаас давагсад,

	11(11). Тэд Бурханд ойртон шадарлах бөлгөө.

	12(12). Цэнгэлт цэцэрлэгт

	13(13). Анхдагч нар олуулаа,

	14(14). Хожмынхон цөөхүүлээ

	15(15). Алт, чулуугаар гоёсон орон дээр,

	16(16). тохойлдон, өөд өөдөөсөө харан (тухалмуй).

	17(17). Тэднийг тал бүрээс нь мөнхийн сайхан залуус ачлан,

	18(18). Урсгал булгийн ус бүхий хундага, аяга, домботой,

	19(19). Тэр уснаас толгой ч эс өвдмүй, бие ч эс сульдмуй.

	20(20). Тэдний (дуртайгаа) шилж авах үр жимстэй, 

	21(21). Бас хүссэн шувууных нь махтай.

	22(22). Бас хараа тунамал дүрлэгэр хар нүдэн бүсгүйчүүд, (23). Хайрлан хадгалах сувд лугаа адил — 

	23(24). Буянт үйлийнх нь хариу шан тэр буюу.

	24(25). Тэнд дэмий яриа хийгээд нүглийн өдүүлэг эс баймуй.

	25(26). Гагцхүү “Та нар амар амгалан болтугай, амар амгалан болтугай!” хэмээн сонсогдмуй.

	26(27). Баруун талыг эзэгнэгчид — энэ баруун талыг эзэгнэгчид чинь хэн бэ? — 

	27(28). өргөсгүй халгайт моддын дунд,

	28(29). цэцэг нь молцоглон ургасан хуайсын дунд,

	29(30). асарлан тэлсэн сүүдэр дор,

	30(31). урсгал усны хөвөөнд,

	31(32). элбэг дэлбэг жимсний дунд,

	32(33). үл дундрах, үл хориглох.

	33(34). Өргөмжит орон дээр.

	34(35). Бид тэдэнд онцгой бүтээлээр (хань) бүтээсэн болой.

	35(36). Бид тэднийг эгүүрдийн онгон байхаар бүтээсэн буй. 

	36(37). Бас тэднийг нөхрөө хайрлагч чацуутнууд болгосон бөлгөө.

	37(38). (Энэ бүхнийг) баруун талыг эзэгнэгчдэд зориулбай.

	38(39). Анхдагч нар олуулаа,

	39(40). Хожмынхон бас олуулаа.

	40(41). Зүүн талыг эзэгнэгчид  — энэ зүүн талыг эзэгнэгчид чинь хэн бэ?

	41(42). Тэд улайссан халуун салхи, буцламгай усанд оршмуй,

	42(43). Баагьсан хар утааны сүүдэрт,

	43(44). сэрүүхэн ч үгүй, сайхан ч үгүй.

	44(45). Тэд үүний өмнө (нүгэл) дүүрэн цэнгэлээр цэнгэж асан шүү дээ,

	45(46). Их нүглийг зөрүүдлэн тарьж асан, — 

	46(47). заримдаа ийн ярьж асан:

	47. “Бид нар үхэж, яс чандруу болсон хойноо дахин сэхээрэх юм уу?

	48(48). Бид бас манай өвөг дээдэс?”

	49(49). Хэлэгтүн: “Чинхүү хэмээвээс, анхныхан хийгээд хожмынхон (цөм сэхээрч),

	50(50). Товт өдөр болох уулзалт дээр бүгдийг цуглуулмуй.

	51(51). Тэгэхүй дор нүгэлдээ баригдсан, худал хэмээгсэд та нар бүгдээрээ

	52(52). заккумын жимсийг 

	53(53). гэдсээ дүүртэл,

	54(54). буцламгай усаар даруулж идэх болой,

	55(55). даруулах усаа ангасан тэмээ шиг уумуй.

	56(56). Шүүх өдөр тэднийг ийн дайлах болой.

	57(57). Бид та нарыг бүтээсэн атал та нар юуны учир эс сүсэглэнэ вэ?

	58(58). Үр чинь яаж огьж гарахыг та нар эс харна гэж үү?

	59(59). Үүнийг бүтээгч нь та нар юм уу, Бид юм уу?

	60(60). Бид та нарт үхлийг ижил хувиар товлосон бөгөөд 

	61(61). хэрэвзээ Бид та нарын дүрсийг өөр төстэй дүрсээр сольж, та нарын өнөөг хүртэл эс мэдэх хэлбэрээр бүтээхээр шийдсэн ахул энэ тухайд Манай төлөвлөгөөг хэн ч эвдэж эс чадмуй.

	62(62). Чинхүү хэмээвээс, анхны бүтээлийг та нар мэдэх билээ, тэгэхээр та нар энэ тухайд эргэцүүлэн бодоход болохгүй нь юу билээ? 

	63(63). Та нар тарианы үр цацахыг харж буй, — 

	64(64). Түүнийг соёолуулан ургуулж буй нь та нар байна уу эсвэл Бид байна уу?

	65(65). Бид тийн таалах аваас тариаг чинь ямар ч хэрэггүй, хуурай үртэс болгох сон, тэгвээс та нар гайхан:

	66(66). “Бид өрийн дарамтад буй, (67). Нэмэрт нь хамгаасаа салбай” хэмээх асан болой.

	67(68). Та нарын уудаг ус чинь?

	68(69). Түүнийг үүлнээс та нар буулгав уу, эсвэл Бид үү? 

	69(70). Бид тийн таалсан сан бол түүнийг шорвог болгох асан болой. Тийм атал та нар яагаад эс талархана вэ?

	70(71). Бас та нарын асаадаг гал чинь?

	71(72). Түлшний модыг та нар ургуулав уу, эсвэл Бид үү? 

	72(73). Бид түүнийг цөлд байгаа хүмүүст сануулга хийгээд нөөц болгон бүтээсэн болой.

	73(74). Тэнгэрлэг дээд Эзэнтнийхээ алдрыг яруусган мандуулагтун!

	74(75). Тийнхүү би жаргах оддоор тангараглаж баймуй!

	75(76). Ийм аугаа андгайгаар. Аяа, та нар ойлгодог сон ч болоосой,

	76(77). Энэ бол буянт Коран гэдгийг.

	77(78). Сударт нандигнан хадгалж бүхий,

	78(79). гагцхүү ариусагчдын хүрч болох, — 

	79(80). бүх ертөнцсийн Эзэнтний илгээлт!

	80(81). Та нар нандин нууцын энэ (судрыг) үнэхээр үл тоомсорлох юм гэж үү?

	81(82). Энэ насанд оногдсон хувиа ердөө түүнийг худал зүйл хэмээсэн үг болгож хувиргах юм гэж үү?

	82(83). Тэгвэл яагаад (үхэх цагт сүнс чинь) хоолой дээр чинь тулж ирчхээд байхад (юу ч хийхгүй) байна вэ?

	83(84). Та нар зөвхөн харахаас цаашгүй,

	84(85). Энэ агшинд Бид түүний хувьд хавьгүй ойрхон буй, гэвч та нар үүнийг эс үзэх болой.

	85(86). Та нар тооцоо бодуулахаас ангижирсан юм бол, яагаад,

	86(87). та нар сүнсээ буцааж эс авна вэ, хэрэвзаяа та нар үнэн ярьж байгаа юм бол?

	87(88). Бас хэрэвзээ тэр Бурхантай шадарлагч юм бол,

	88(89). түүнд амарлихуй, анхилам үнэр, цэнгэлт цэцэрлэг оногдмуй.

	89(90). Хэрэвзээ тэр баруун талыг эзэгнэгчдийн нэг аваас

	90(91). Баруун талын хүмүүс “Чи амар амгалан болтугай” хэмээн мэндэлмүй.

	91(92). Харин тэр (чин үнэнийг) худал зүйл хэмээгч 

	92. төөрөгдөгсдийн нэг байх аваас,

	93(93). түүнийг буцламгай усаар дайлж, 

	94(94). тамын галд (эгүүрд) шатаамуй.

	95(95). Энэ бол чин үнэн хийгээд эргэлзээ үгүй зүйл бөлгөө.

	96(96). Тэнгэрлэг дээд Эзэнтнийхээ алдрыг яруусган мандуулагтун!

ТӨМӨР

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Тэнгэр, газарт ахуй бүхэн билэг цэц төгс, эрх мэдэл яндашгүй Аллахыг шагшин магтмуй!

	2(2). Гагцхүү Тэр бээр тэнгэр, газарт ноёрхмуй, гагцхүү Тэр бээр амилуулж, үхүүлмүй, Тэр бээр ахуй бүхнийг эрхшээмүй.

	3(3). Тэр бээр эхлэл хийгээд төгсгөл, ил хийгээд далд бөлгөө. Тэр бээр алив юмыг төгс мэдмүй.

	4(4). Тэр бол тэнгэр, газрыг зургаа хоногт бүтээгээд энгүй эрхт сэнтийд залрагч болой. Тэр бээр газарт юу орж, түүнээс юу гарч буйг мэдмүй; Тэр бээр тэнгэрээс юу бууж, тийшээ юу хөөрч буйг мэдмүй. Тэгээд та нар хаана ч байсан Тэр бээр та нартай үргэлж хамт буй бөгөөд та нарын юу хийж бүхийг харж буй болой!

	5(5). Тэнгэр, газарт гагцхүү Тэр бээр ноёрхох бөгөөд ахуй бүхэн Түүн дээр эргэж ирмүй.

	6(6). Тэр бээр шөнийг өдрөөр гийгүүлдэг бөгөөд өдрийг шөнөөр халж, та нарын цээжинд хоргодож бүхийг мэдмүй.

	7(7). Тиймийн учир Аллахад хийгээд Түүний элч нарт сүсэглэж, Түүний та нарт өв болгон хайрласныг зарцуулж байгтун; Сүсэглэж, (өөрийн хувь хишгээс) зарцуулагсдыг аугаа их шагнал хүлээж байгаа шүү дээ.

	8(8). Та нарын гэрээ байгуулсан элч чинь Аллахад сүсэглэхийг уриалж байгаа ахул, та нарт нэр төр хийгээд сүсэг үлдсэн ахул тийнхүү сүсэглэхэд юу нь саад болж байна вэ?

	9(9). Тэр бол Өөрийн боол нарыг харанхуйгаас гэрэлд гаргахын учир та нарт яруу тод билэгдлийг илгээгч болой. Чинхүү хэмээвээс, Аллах та нарт дөлгөөн бөгөөд нигүүлсэнгүй бөлгөө!

	10(10). Аллахыг хүрэх замд эд юмсаа зарцуулахад та нарт юу саад болж байна вэ? Тэнгэр, газрын өв гагц Түүнд харьяалмуй. Ялалтаас өмнө өгөөмөр өглөг өгч, тулалдаанд биечлэн оролцогсод, тулалдаанд оролцолгүйгээр зөвхөн ялалтын дараа бэл гаргагсадтай Бурханы нигуур дор адилгүй бөгөөд тэднээс дээгүүр өргөмжлөгдмүй. Аллах бүгдэд нь шан амласан бөгөөд та нарын юу хийж бүхийг төгс мэдмүй.

	11(11). Тэгвэл Аллахад хэн сайхан зээл өгөх вэ? Аллах хариуд нь түүнийг хоёр дахин өсгөөд зогсохгүй өгөөмөр шан нэмж хайрлах болой.

	12(12). Тэр өдөр эрэгтэй, эмэгтэй сүсэгтэн нарын баруун гар талаар өмнүүр нь тод гэрэл сацран бүхийг чи харах бөлгөө. (Мөн ийн сонсогдмуй): “Өнөөдөр та нарт баярт мэдээ ирмүй! Та нарын эгнэгт орших голын усаар эмжсэн цэцэрлэг буй, — чинхүү хэмээвээс, энэ бол сайхнаас сайхан төгсвөр буюу!”

	13(13). Тэр өдөр эрэгтэй, эмэгтэй хоёр нүүртнүүд сүсэгтэн нараас, “Биднийг хүлээгтүн! Та нар гэрлээсээ бидэнд багахныг ч атугай зээлээр өгч болгооно уу!” гэж гуйхуйд тэд ийн хариулруун: “Буцаж очиж гэрлээ хайцгаа!” Тэгээд тэдний хооронд үүд бүхий хана босохуйд, дотор тал нь энэрэл хайраар, гадна тал нь уур хилэн, гэсгээл цээрээр бялхжухуй. (14). Нөгөөдүүл ийн шуугилдмуй: “Бид та нартай зэрэгцээд зогсож байгаагүй гэж үү?” Тэдэнд хариулруун: “Зэрэгцэн зогсож асан, гэвч та нар уруу татагдсан, хэрхэхийг хүлээж эргэлзээнд автсан, тэгээд Аллахыг зарлиг болтол та нар хорхойдоо хууртсан, гэвч уруу татагч та нарыг дахиад Эзэнтний замаас гаргасан болой.

	14(15). Тэгэхээр өнөөдөр та нараас ч, Эзэнтнийг үгүйсгэгчдээс ч золиосны үнэ эс авмуй. Там та нарын хоргодох газар болмуй — та нарын сүнсэнд яг таарах оромж, үнэнхүү бузар нутаг!”

	15(16). Чин сүсэгтэн нар Аллахын нигуур дор, бас Түүний хайрласан судрын өмнө сэтгэл юүгээн сүслэн нээх цаг болоогүй байна гэж үү? Эзэнтний нандин нууц урд нь тодорч байхад сэтгэл зүрх нь он удаан жилээр ихэмсэг бардам занд идэгдэн, олноороо нүгэлт завхайчуул бологсодтой эд нар адил болох ёсгүй болой.

	16(17). Үхээмэл болсон газрыг гагцхүү Аллах амилуулж чадахыг мэдэгтүн, энэ мэргэн ухааныг та нарт ойлгуулах үүднээс Бид яруу тод билэгдэл илгээж асан билээ.

	17(18). (Өөрийн хувиас) нигүүлсэх сэтгэлээр зарцуулж, Эзэнтний хариуд нь хоёр дахин өсгөдөг сайхан зээлийг Түүнд өгөгч эрэгтэй, эмэгтэйчүүдийг өгөөмөр шан хүлээж баймуй.

	18(19). Түүнчлэн Аллах хийгээд Түүний элч нарт сүсэглэгсэд бол Эзэнтний буянт боолууд, энэ яваа насандаа зовогсод, Аллахын мэлмий дор гэрчлэгсэд болой. Тэдэнд гэрэл хийгээд дээдийн шагнал оногдмуй! Харин Манай билэгдлийг худал хэмээн Эзэнтнийг үгүйсгэгчид тамд нөхцөгсөд болмуй.

	19(20). Энэ хорвоогийн амьдрал бол хөнгөн зугаа, дэмий наадам, бие биеэ хөөрөгдсөн магтаал, хоосон алдар, эд агуурс хийгээд үр удмаа олшруулах уралдаан төдий бөлгөө. Энэ миегнээн дотор та нар нүгэлтэн нарыг баярлуулан ногоо ургуулдаг бороо лугаа адил буй, — цаг нь болохоор тэр ногоо гандан харсаар байтал шарлаж, хуу хатаж үйрэн үгүйрдэг болой. Гэхдээ ирээдүйд бол нүгэлтэн нарын гэсгээл хатуу баймуй.

	20. Аллахын үнэнч боол нарыг өвч өршөөн шан хайрламуй. Та нарын энэ насны амьдрал бол амиа хичээгчдийн цагтаа замхран сарних хуурмаг цэнгэл болой.

	21(21). Аллахын өршөөлд багтах үүднээс, тэнгэр, газрын энгүй орчинд тархаан сүсэгтэн олонд зэхсэн Түүний цэцэрлэгт нөхцөх үүднээс яарагтун, — энэ бол Эзэнтний энэрэл хайр. Тэр бээр түүнийг Өөрийн болгоон таалсан бүхэнд хайрладаг болой. Чинхүү хэмээвээс, Аллахын энэрэл хайр энгүй бөлгөө!

	22(22). Дээдийн бичигт заагаагүй нэг ч гай зовлон Биднийг эхлэн гүйцэлдүүлэхээс нааш газар дэлхийг хийгээд та нарын сэтгэлийг үл нэрвэх болой. Чинхүү хэмээвээс, энэ бол Аллахад нэн хялбар бөлгөө.

	23(23). Эс заяаж өнгөрсөн юмны хойноос та нарыг эс гуниглуулахын учир, буян заяасны төлөө баяр хөөрт эс автуулахын учир; онгироо бардамчуудыг Аллах эс таалмуй, — 

	24(24). өөрөө харамлаж, бусдыг харам байхыг тушаагсдыг. Хэрэвзээ хэн нэгэн өглөгөөс нүүр буруулах аваас, — Аллахад алив юмны хэрэгцээ үгүй бөгөөд Тэр бээр төгс магтуулах гавьяатай болой!

	25(25). Бид урьд өмнө ч яруу тод билэгдэл бүхий элч нарыг дээдийн бичиг өвөрлүүлэн, хүмүүнээр шударгуу  ёсыг сахиулах хэмээн жингийн хамт та нарт илгээж асан билээ. Бид та нарт төмөр хайрласан бөлгөө: түүнд хор ч бий, ашиг ч бий. Өөрийнх нь (гэрээс) болон элч нарынх нь төлөө далдуур хэн хамаг хүчээ зориулж буйг Аллах шүүн тунгаахын учир төмөр та нарт нэгэн сорилт болмуй. Чинхүү хэмээвээс, Аллах аугаа бөгөөд хүч төгс бөлгөө!

	26(26). Бид та нар луу Нухыг бас Ибрахимыг илгээж, тэдний үр удамд зөнч мэргэний авьяас болоод дээдийн бичгийг үндэслүүлж өгсөн авч зөвхөн цөөн хэд нь сүсэгтний зам мөрийг сонгож, бусад нь завхай нүгэлтэн болж хувирсан болой.

	27(27). Бид тэдний араас бусад элч нарыг илгээсэн бөгөөд дараа нь Марйамын хүү Исаг Евангели судартай явуулсан билээ. Түүнийг дагагсдын сэтгэлд Бид энэрэл, нигүүлсэл шингээн өгч Эзэнтний таалалд нийцэх үйл хийж байхыг захисан боловч тэд өөрсдөдөө Бидний зааварлаагүй шавилах ёсыг зохиож олсон болой. Тийнхүү тэд Эзэнтний захиаг зохих ёсоор эс сахисан бөлгөө; тэдний дотроос Эзэнтэнд чин сэтгэлээрээ сүсэглэгсдэд нь Бид шан хайрлаж, бусад нь завхай нүгэлтэн болж хувирсан болой.

	28(28). Аяа, чин сүсэгтэн нар аа! Аллахаас аюугтун, Түүний элчид сүсэглэгтүн; Эзэнтэн бээр та нарт энэрэл хайраа хоёр дахин нэмж, та нарыг гийгүүлэх гэрэл асааж өгөхийн сацуу та нарыг өршөөх болой. Аллах машид нигүүлсэгч бөгөөд өршөөгч бөлгөө!

	29(29). Дээдийн бичгийг эзэгнэгчид Аллахын энэрэлд бүхийгээс юуг нь ч эрхшээх эрх мэдэлгүй, энэрэл зөвхөн Түүний мутар дор буй, Тэр бээр түүнийгээ Өөрийн болгоон таалсанд хайрладаг болохыг тэд мэдтүгэй, — гагцхүү Аллах аугаа их энэрэл хайрыг эзэгнэгч шүү дээ!

МЭТГЭЛЦЭГЧ ХҮҮХЭН

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Нөхрийнхөө тухай чамтай мэтгэлцэж, гомдлоо Аллахад мэдүүлж асан хүүхний хурайг Бурхан бээр сонссон болой. Аллах бас та нарын яриаг ч сонсжухуй, — Тэр бээр бүхнийг сонсооч бөгөөд тольдогч бөлгөө!

	2(2). Та нарын дотроос авгай нараа зихар-аар (эхийнхээ нуруу хэмээн) шоовдорлогсод шившигтэй худал юм бурж буй болой. Авгай нарынх нь нэг нь ч тэдний эх байх ёсгүй, эх бол тэднийг төрүүлэгч шүү дээ.

	3. Харин Аллах бол уучлагч бөгөөд өршөөгч шүү дээ!

	4(3). Өөрийн авгай нарыг зихар-аар шоовдорлоод хожим тэр үгнээсээ няцахыг хүсэгчид боолыг чөлөөлөхөөс нааш тэр авгайдаа дахин хавьтаж үл болмуй. (Аллахын) та нарт захисан захиас тийм буюу, Тэр бээр та нарын юу хийж бүхийг мэдэх бөлгөө.

	5(4). Тийн (чөлөөлөх) боломжгүй хүмүүн авгайдаа дахин хавьтахаас өмнө хоёр сар дараалан мацаг барих, тэгж эс чадагч жаран гуйлгачныг хоолловол зохимуй; энэ бол тэднийг Аллах хийгээд Түүний элчид сүсэглүүлэх үүднээс ингэж буй болой. Аллахын болгоосон хязгаарлалт ийм бөгөөд нүгэлтэн нарт хатуу гэсгээл оногдмуй.

	6(5). Аллах хийгээд Түүний элч нарыг сөрөгчид тэднээс өмнө байгсад лугаа адил хөнөөл үзэх болой, — Бид тэдэнд яруу тод билэгдлээ нэгэнт илгээсэн шүү дээ; нүгэлтнүүдийг доромж гэсгээл хүлээж баймуй. — 

	7(6). Эзэнтэн тэднийг сэхээрүүлж, юу хийж асныг нь мэдэгдэх тэр өдөр, — хэдийгээр тэд өөрсдөө мартсан ч, Бурхан нэгд нэгэнгүй мэдэж байгаа билээ. Аллах алив юмны гэрч бөлгөө.

	8(7). Аллах тэнгэр, газарт ахуй бүхнийг мэдэж буйг чи үнэхээр харахгүй байна гэж үү? Дөрөвдөгч нь Бурхан болохгүйгээр гурван хүний хооронд нууц яриа болно гэж үгүй. Эсвэл Тэр бээр зургаадагч нь болохгүйгээр таван хүний хооронд; эсвэл (үүнээс) олон буюу цөөний хооронд, — тэд хаана ч байсан, дунд нь Тэр бээр заавал баймуй. Хожим, сэхээрэхүйн өдөр Тэр бээр тэдний урьд юу хийж асныг дэлгэн нээмүй: Аллах алив юмыг мэднэ шүү дээ!

	9(8). Нууц юм ярихыг хориглосон хүмүүсийг чи хараагүй гэж үү дээ? Гэтэл тэд хориглосон юм руу эргэн буцаж, нүгэл, дайсагналыг өдөөх, элчийн үгэнд эс орохыг тухирах юм өөр хоорондоо ярьдаг болой. Тэд чам дээр ирэхдээ Аллах ч тэгж чиний мэндийг асууж байгаагүйгээр чамтай мэндэлж, дотроо ийн яримуй: “Бидний (элчид ярьж буй) үгний төлөө Аллах яагаад манийг цээрлүүлэхгүй байна вэ?” Тэднийг халуун тамд унагахаас илүү яах вэ  дээ, тэд тэнд шатаж байх болой! Ямар булай төгсгөл вэ!

	10(9). Аяа, чин сүсэгтэн нар аа! Нууцаар ярилцахдаа нүгэл, дайсагналын тухай, элчийн үгэнд эс орох тухай бүү ярилц, буяны тухай, Аллахад сүсэглэх тухай хөөрөлд, та нарыг буцааж аваачих Аллахаас аюугтун.

	11(10). Сүсэгтэн нарыг эвдрэлцүүлэхийн учир шулам нууц яриа үүтгэдэг бөлгөө. Гэхдээ Аллах болгоогоогүй цагт шулам тэдэнд хор эс хүргэмүй. Тиймийн учир Аллахад сүсэглэсэн бүхэн Түүнд хамаг найдвараа тавьж байг. 

	12(11). Аяа, чин сүсэгтэн нар аа! Та нарт хурал дээр “Зайчлан хөдлөөч” гэж хэлэх аваас зай тавьж байгтун. Аллах та нарт (тэнгэрт) хүрэлцээтэй зай хайрлах буй за. Та нарт “Бос” хэмээсэн ахул босож байгтун. Аллах сүсэглэгсэд хийгээд (Эзэнтний чин үнэнийг) танин мэдэгсдийг зохих зэрэгт нь өргөмжлөх болой. Аллах та нарын юу хийж бүхийг төгс мэдмүй.

	13(12). Аяа, чин сүсэгтэн нар аа! Та нар элчтэй амьхан биеэрээ уулзан ярилцахын өмнө буяны өглөг өгөх ёстой, тэгвэл та нарт илүү өлзийтэй буй за. Тийм юм та нарт эс олдох аваас, яая гэхэв — Аллах нигүүлсэгч бөгөөд өршөөгч билээ!

	14(13). Та нар түүнтэй уулзахын өмнө өглөг өгөхөөс эмээсэн байж болох юм? Та нар тийн үйлдээгүй, харин Аллах та нарт ээлтэй байсан ахул та нар мөргөлөө цаг цагаар нь үйлдэж, ариуслын өглөг өгөгтүн, Аллахад хийгээд Түүний элчийн үгэнд орогтун. Та нарын юу хийж бүхийг Аллах мэднэ шүү дээ.

	15(14). Аллахын хилэнг өөр дээрээ буулгасан ард түмэнтэй нөхөрлөгсдийг чи хараагүй гэж үү? Тэд та нартай ч, тэд нартай ч эс нийлмүй, мэдсээр байж шал худлаа тангараг тавимуй.

	16(15). Аллах тэдэнд хатуу гэсгээл зэхсэн буй. Чинхүү хэмээвээс, тэдний үйл бузар бөлгөө! 

	17(16). Тэд нар тангаргаараа бамбай хийж, хүмүүсийг Аллахын замаас төөрөгдүүлдэг болой. Гэхдээ тэд доромж гэсгээлд унамуй!

	18(17). Тэдний эд баялаг, үр хүүхдийн аль нь ч Аллахын нигуур дор тэдэнд тус эс болмуй. Тэд халуун тамд унаж, тэнд эгүүрд нөхөцмүй!

	19(18). Аллах тэднийг бүгдийг нь босгож ирэх өдөр тохиохуйд тэд нар урьд нь та нарт тавьж асан тангаргаа өөрсдөд нь тус болно гэж үзээд Аллахын нигуур дор бас давтмуй. Аяа, халаг минь! Тэд нар ямар худалч юм бэ!

	20(19). Шулам тэднийг дийлж, Аллахын тухай албадан мартуулсан ажгуу. Тэд нар бол шулмыг дагагсад. Тэд үнэхээр шулмыг дагагсад, тэд хохирол амсагсад буюу.

	21(20). Аллах хийгээд Түүний элчийг эсэргүүцэгчид адлуулагсдын тоонд ормуй. (21). Аллах ийн айлджухуй: “Гагцхүү Би болоод Миний элч нар ялагч болмуй!” Чинхүү хэмээвээс, Аллах хүч төгс бөгөөд үнэн хүчирхэг бөлгөө!

	22(22). Аллах хийгээд Түүний элч нарыг эсэргүүцэгчид эцэг нь ч бай, хөвгүүд нь ч бай, ах дүү нь ч бай, эсвэл тиймэрхүү төрөл садан нь ч бай, тэдэнд ээнэгшин дассан хүмүүнийг Аллахад болон сүүлчийн өдөрт итгэгсдийн дотроос чи эс олмуй. Тэдний сэтгэл зүрхэнд Аллах Өөрөө сүсэг шингээж, Өөрийн адисаар бататгаж өгсөн бөгөөд тэднийг доогуур нь голын усаар эмжсэн цэцэрлэгт эгнэгт нөхцөөхөөр оруулах болой. Аллах тэднийг таалж, тэд ч Аллахыг таалах бөлгөө. Тэд Аллахын багийнхан бөгөөд чинхүү хэмээвээс, тэр багийнхан цэнгэлийн манлайг эгүүрд олмуй!

ЦУГЛАРАЛТ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Тэнгэр, газарт ахуй бүхэн Аллахыг шагшин магтдаг болой. Тэр бээр ухаан мэргэн бөгөөд эрх мэдэл төгс буюу!

	2(2). Тэр бол дээдийн бичиг эзэгнэгчдийн дотроос үл сүсэглэгсдийг анхны цугларалтаар орон гэрээс нь хөөн явуулагч болой. Та нар тэднийг тэгээд явчихна гэж огт бодоогүй, тэд нар ч өөрсдийнх нь цайз өөрсдийг нь Аллахаас хамгаална гэж бодож байжухуй. Гэтэл Аллах тэдний ирнэ чинээ санаагүй газраас нь заларч, зүрхэнд нь айдас хуруулсан бөлгөө. Тэгээд тэд нар өөрсдийн хийгээд сүсэгтэн нарын гараар гэр орноо устгасан болой. Юмны учир мэдэх чадвартнууд үүнээс сургамж авагтун!

	3(3). Хэрэвзээ Аллах тэднийг шилжүүлэн нүүлгэхээр болгоогоогүй сэн бол тэднийг энэ насанд нь цээрлүүлэх асан болой. Хойд насанд нь бол тэднийг халуун тамын гэсгээл тосож баймуй.

	4(4). Энэ бол тэд Аллах хийгээд Түүний элчийг эсэргүүцэн сөрсний хариу бөгөөд Аллахыг эсэргүүцэгчийн хувьд Түүний гэсгээл үнэнхүү хатуу билээ!

	5(5). (Нүгэлтнүүдийн мэдэлд буй) дал моддоос та нар огтолсон уу, заримыг нь ургаа чигээр нь үлдээсэн үү — энэ бүхэн бол нүгэлтэн нарыг шившгээр булахын учир Аллахын тааллаар болж буй билээ.

	6(6). Тэдний эд хөрөнгөнөөс Аллах элчдээ хайрлахын тулд та нар морьдыг ч, тэмээг ч элдэн хөөх шаардлагагүй байсан болой; Аллах хэн болгоосныгоо Өөрийн элчийн мэдэлд өгдөг бөлгөө. Аллах аливааг эрхшээдэг шүү дээ!

	7(7). Эргэн тойрны сууринаас Аллахаас Өөрийн элчид олз болгон хайрласан юмсыг баячуудаар үрэн таран эс хийлгэхийн учир Аллах хийгээд элч бас ойрын төрлийнхөн, өнчин өрөөсөн, аян замынхан, үгээгүйчүүд харьяалмуй. Тиймийн учир элчийн өгч буй юмыг авагтун, түүний эс өгч буй юмнаас түдгэлзэгтүн; Аллахаас аюугтун — Тэр бээр гэсгээхдээ нэн чанд шүү дээ!

	8(8). …Аллахын хайр хишгийг горилон, Аллах хийгээд Түүний элчийн үйлст зүтгэж орон гэр, эд хөрөнгөнөөсөө салсан ядууст (харьяалмуй), — чинхүү хэмээвээс, тэд үнэнч сүсэгтэн нар болой.

	9(9). Өөрийн гэх гал голомттой, чин сүсэгтэн бологсод тэднийхэнд толгой хоргодогсдыг сэтгэлийн угаас бөөцийлж, хэдийгээр өөрсдөө ховор зэвэр байгаа ч бусдыг өөрсдөөс илүүд үзэн тэдэнд өгсөн юманд нүд эс унагах бөлгөө. Өөрөөс хармын сэтгэлийг ангижруулагч, чинхүү хэмээвээс, мандан дээшилмүй!

	10(10). Тэднээс хойш ирэгсэд ийн гуймуй: “Эзэнтэн минь ээ! Чи биднийг хийгээд биднээс өмнө сүсэглэсэн манай ахан дүүсийг өршөөж хайрла! Бидний сэтгэлд сүсэгтэн нарт гомдох зай бүү үлдээ. Эзэнтэн минь ээ! Чи дөлгөөн бөгөөд нигүүлсэнгүй шүү дээ!”

	11(11). Дээдийн бичиг эзэгнэгчдийн дотроос эс сүсэглэсэн ахан дүүс нартаа: “Та нарыг эндээс хөөх аваас бид та нартай хамт зайлмуй; та нарын тухайд яриа гарах ахул бид хэзээ ч, хэний ч үгэнд эс ормуй; та нартай байлдах аваас бид та нарт заавал тусалмуй” хэмээгч бялангачдыг чи хараагүй гэж үү? Тэд нарын шал худалчид гэдгийн гэрч нь Аллах бөлгөө.

	12(12). Тэднийг эндээс хөөх юм бол нөгөөдүүл араас нь явахгүй, тэдэнтэй байлдах юм бол нөгөөдүүл тусламж үзүүлэхгүй болой. Тусалж гэмээ нь гагцхүү шилээ харуулж л туслах буй за, — тэгэхээр тэдэнд ямар ч тусламж эс очмуй.

	13(13). Тэд та нараас Аллахаас илүү аюух бөлгөө. Энэ ард түмэн ямар ч ухаан бодолгүй учраас тийм буй буюу.

	14(14). Тэд та нартай бүгдээрээ байлдахгүй, зөвхөн бэхлэлт бүхий суурин, битүү хэрмийн араас байлдмуй; тэд бас өөр хоорондоо үхэн хатан дайсагналцмуй. Тэд нар чамд өөр зуураа нэгдмэл мэт санагдавч үнэндээ бол тэд сэтгэлээрээ хэдэн тийшээ харж буй болой. Энэ ард түмэн ухаалаг бус учраас тийм буй бөлгөө.

	15(15). Тэднээс өмнө байгсад лугаа адил тэд өөрсдийн үйлдлийн хорт үрийг нэгэнт амссан бөлгөө. Тэдэнд хатуу ял ирмүй!

	16(16). (Тэд) шулам мэт буюу — шулам хүмүүнд ийн хэлрүүн: “Сүсэгтэн бус байгтун!” Түүнийг сүсэгтэн бус болсны дараа шулам хэлрүүн: “Би чамаас няцвай. Бүх ертөнцсийн Эзэнтэн Аллахаас би аюуж баймуй”. 

	17(17). Тэр хоёр хоёулаа халуун тамд унаж төгсмүй, тэдний эгүүрдийн оромж тэр болой. Үл сүсэглэгсдэд тийм хариу шан оногдмуй.

	18(18). Аяа, чин сүсэгтэн нар аа! Аллахаасаа аюугтун! Өөртөө юу бэлдсэнээ сэхээрэхүйн өдөр хүмүүн болгон хараг. Аллахаас аюугтун! Та нарын юу хийж бүхийг Тэр бээр мэдмүй!

	19(19). Аллахыг мартсаных нь улмаас Аллах өөрсдөөр нь өөрсдийг нь албадан мартуулагсад лугаа адил бүү байгтун. Тэд нар бол ихэмсэг нүгэлтнүүд болой.

	20(20). Галд нөхцөгсөд, цэцэрлэгт нутаглагсад нарыг харьцуулшгүй болой. Гагцхүү цэцэрлэгт нутаглагсад цэнгэлийн манлайг эдэлмүй!

	21(21). Хэрэвзээ эл Кораныг Бид уулан дээр буулгасан ахул уул Аллахаас аюухын учир сүслэн мэхийж хагаран хуваагдах асан болой. Хүмүүсийг эргэцүүлэн бодуулахын учир тэдэнд таниулж буй Бидний шад үлгэр ийм буюу.

	22(22). Тэр бол Аллах, Түүнээс өөр бурхан үгүй болой. Тэр бээр ил хийгээд далд бүхнийг мэдмүй. Тэр бээр машид нигүүлсэгч бөгөөд нэн өршөөлт бөлгөө!

	23(23). Тэр бол Аллах, Түүнээс өөр бурхан үгүй болой! Тэр бээр хаан, гэгээнтэн, энх амгалантан, төгс үнэнч, ивээн хамгаалагч, аугаа суутан, төгөлдөр хүчит, тэнгэрлэг суудалтан бөлгөө; Аллахыг шагшин магтмуу! Хүмүүсийн Түүнд эн зэрэгцүүлэн зохиож буй бурхдаас Тэр бээр эгнэшгүй дээдлэг бөлгөө!

	24(24). Тэр бол Аллах, бүтээгч, туурвигч, үүтгэгч буюу, — хамгийн сайхан нэрс Түүнийх. Тэнгэр, газарт ахуй бүхэн Түүнийг магтан алдаршуулмуй. Тэр бээр аугаа бөгөөд ухаан мэргэн бөлгөө!

СОРИГДОГЧ ХҮҮХЭН

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аяа, чин сүсэгтэн нар аа! Та нар Миний хийгээд өөрсдийн дайсныг анд нөхөр бүү болгогтун. Та нар тэдэнд энэрэл хайраа амлаж байхад, тэд нар та нарт тодрон гийсэн чин үнэнийг няцаасан болой. Та нар өөрийн Эзэнтэн Аллахад сүсэглэсний төлөө тэд та нарыг хийгээд танай элчийг хөөдөг билээ. Хэрэвзээ та бүхэн Намайг хүрэх замд тулалдахаар ирж, тийнхүү Миний таалалд багтах хэмээсэн аваас та нар тэднийг далдуур бүү хайрла, — та нарын ил, далд хийж бүхий юмыг Би бээр төгс мэднэ шүү дээ. Тийн үйлдэгч хэн болгон шулуун замаас хазайх болой.

	2(2). Хэрэвзаяа тэд та нарыг эзэмдэн чадах ахул та нарын дайсан болохоо харуулж гар хийгээд хэл амаа хорон муугаар та нар луу чиглүүлмүй. — тэд та нарыг сүсэгтэн бус байлгахыг хүсмүй. 

	3(3). Сэхээрэхүйн өдөр та нарт төрөл төрөгсөд, үр хүүхдийн чинь хэн нь ч эс тус болмуй. Та нарыг Тэр бээр ялгаж шүүн тунгаамуй. Аллах та нарын юу хийж бүхийг өвч тольдож байгаа шүү дээ.

	4(4). Зөнч мэргэн Ибрахим хийгээд түүнийг дагагсад та нарт сайхан жишээ асан бөлгөө. Тэд ард түмэндээ ийн хэлсэн билээ: “Бид та нарыг хийгээд Аллахаас гадуур та нарын мөргөгсдийг орхин одмуй. Бид та нарыг үл хэрэгсмүй, та нар цорын ганц Аллахад сүсэглэх хүртэл бидний хооронд дайсагналцах, үзэн ядалцахын (хэрэм) босож баймуй.” Үүнээс гадна Ибрахим эцэгтээ ийн хэлжүхүй: “Би чиний өмнөөс өршөөл гуймуй; гэхдээ Аллахын нигуур дор би чиний төлөө ямар нэгэн юм хийх эрх мэдэлгүй болой”. Аяа, Эзэнтэн минь ээ! Бид өөрсдийгөө гагцхүү Чамд даатгамуй, гэмшлээ Чиний нигуур дор хүлээмүй, Чам руу буцаж очмуй!

	5(5). Аяа, Эзэнтэн минь ээ! Чи үл сүсэглэгчдийн төлөөнөө биднийг бүү сорь, тийн биднийг өршөөж хайрла, — Чи аугаа бөгөөд ухаан мэргэн шүү дээ!”

	6(6). Чинхүү хэмээвээс, Аллах хийгээд сүүлчийн өдөрт итгэгсдийн хувьд энэ бүхнээр сайхан жишээ өгсөн буй болой. Харин хэн нэгэн нүүр буруулах аваас… Аллах асар баян бөгөөд магтаж баршгүй бөлгөө!

	7(7). Аллах та нар хийгээд одоо дайсагнагчдын чинь хооронд эв найрыг тогтоон баталж магадгүй билээ. Чинхүү хэмээвээс, Аллах аливаад хүч төгс. Тэр бээр машид нигүүлсэгч бөгөөд нэн өршөөлт бөлгөө!

	8(8). Сүсгийн чинь эсрэг та нартай эс тулалдагсад хийгээд та нарыг орон гэрээс чинь үл хөөгсдийн хувьд сайн санаанаас шударгуу  хандаж байхыг Аллах та нарт хориглоогүй болой. Чинхүү хэмээвээс, Аллах шударгуу чуудыг таалдаг бөлгөө!

	9(9). Сүсгийн чинь эсрэг та нартай тулалдаж, та нарыг гал голомтоос чинь хөөгсөд, тийн хөөхөд тусалж байгсдыг анд нөхөр болгохыг Аллах хориглосон буй за. Бас тэднийг анд болгогсод хар нүгэлтэн болмуй.

	10(10). Аяа, чин сүсэгтэн нар аа! Та нар дээр сүсэгтэй дүрвэгч хүүхнүүд ирвэл та нар тэднийг сорих ёстой болой. Аллах тэдний сүсгийг илүү мэдмүй. Сүсэгтэйг нь тогтоосон бол тэднийг буруу номтон руу бүү буцаагтун, —  сүсэггүй эр түүнд хууль ёсны нөхөр болж эс чадахын нэгэн адил тэр чинь сүсэггүй нөхөрт хууль ёсны эхнэр болж чадахгүй шүү дээ. Харин тийм хүүхнүүдэд хамаг зардлыг нь нөхөн олгогтун. Та нар тэдэнд гэрлэлтийн өмнөх сүй бэлэг өгөх аваас тэдэнтэй гэрлэхэд та нарт нүгэл эс хурмуй. Та нар сүсэггүй эхнэрийг бүү барьцгаа, гаргасан зардлаа буцааж шаард, сүсэггүй нөхрүүд өөрсдөөс нь салж явсан эхнэрийнхээ зардлыг та нараас шаардаг. Аллахын та нарт өгсөн захиа даалгавар ийм буюу. Тэр бээр та нарын бүх явдлыг шүүн тунгаамуй, — Аллах мэдлэг яндашгүй бөгөөд ухаан мэргэн болой! 

	11(11). Хэрэвзээ та нарын аль нэг эхнэр чинь салж, сүсэггүй хүнтэй нөхцөөд та нар шинийг нэмж авсан ахул авгай нь та нартай суусан хүмүүст гарсан зардлынх нь хэмжээний төлбөр хийгтүн. Өөрсдийн сүсэглэсэн Аллахаас аюугтун!

	12(12). Аяа, зөнч мэргэн минь! Сүсэгтэй хүүхнүүд чам дээр үнэнчийн тангараг тавин ирж, Аллахтай эн зэрэгцүүлэн бусад бурхдыг санаанаасаа зохиохгүй, хулгай хийхгүй, садарлаж самуурахгүй, үр хүүхдээ хөнөөхгүй, гар хөлөөр үйлдсэн муу явдлаа уран гоё үгээр булж нуухгүй, буян болох бүх юман дээр чамайг эсэргүүцэхгүй хэмээн андгайлах аваас тэдний тангаргийг болгоон хүлцэгтүн. Тэгээд тэдний өмнөөс Аллахаас өршөөл гуйн мөргөгтүн. Аллах бүхнийг энэрэгч, бүхнийг өршөөгч шүү дээ!

	13(13). Аяа, чин сүсэгтэн нар аа! Аллахын хилэнг бадраасан хүмүүстэй бүү нөхөрлөгтүн. Тэд нар булшинд орогсдынхоо тухайд эдүгээ цөхрөнгөө барж буй сүсэггүйчүүд лүгээ адил хойд насны тухайд цөхрөнгөө барж байгаа шүү дээ.

ДАЙЧИН ЭГНЭЭ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Тэнгэр, газарт ахуй бүхэн Аллахыг шагшин магтмуй. Тэр бээр ухаан мэргэн бөгөөд эрх мэдэл төгс буюу!

	2(2). Аяа, чин сүсэгтэн нар аа! Та нар хийгээгүй юмаа ярихын хэрэг юу сан билээ?

	3(3). Хийгээгүй юмаа яригсдыг Аллах үнэнхүү эс таалмуй.

	4(4). Чинхүү хэмээвээс, Аллах Өөрийн замд ган батаар жагсан нягтарч нэгдмэл эгнээгээр тулалдагсдыг таалан соёрхдог бөлгөө!

	5(5). Муса ард түмэндээ ийн хэлснийг санагтун: “Аяа, ард түмэн минь ээ! Би та нарт Аллахын элч болж ирснийг мэдэх атал та нар намайг юунд доромжилно вэ?” Тэгээд тэд нар чин үнэнээс зайлсхийсэн учир Аллах тэднийг зөв зам мөрөөс нь гаргасан болой. Чинхүү хэмээвээс, Аллах нүгэлтэн нарыг шулуун замаар эс залмуй. 

	6(6). Бас Марйамын хүү Иса ийн хэлснийг санагтун: “Аяа, Исраилын хөвгүүд ээ! Би бээр намайг ирэхээс өмнө та нарт заяасан Тора судрын үнэнийг нотлохоор бас миний араас Ахмад нэртэй Бурханы элч ирэх тухай сайхан мэдээг та нарт дуулгахаар ирсэн Аллахын элч мөн болой”. Тэгээд түүний ийнхүү яруу тод билэгдлийг таниулахуйд тэд хэлрүүн: “Энэ бол улайм цайм шидлэл байнам!”

	7(7). Исламд сүсэглэгтүн хэмээж ахуйд Аллахыг гүжирдэгчээс илүү нүгэлтэн гэж байх сан бил үү? Чинхүү хэмээвээс, Аллах нүгэлтэн нарыг шулуун замаар эс залмуй. 

	8(8). Тэд нар Аллахын гийгүүлэх гэрлийг амаараа (худал үгээр) унтраахыг хүсэж буй болой. Гэвч сүсэггүйчүүд хэчнээн үзэн ядавч Аллах бээр гэрлээ төгс тусгах бөлгөө.

	9(9). Тэр бол эл шашин элдэв бусад шашнаас дээгүүр гэдгийг та нарт харуулж, энэ нь хэдийгээр олон бурхантан нарын муу адыг хөдөлгөх боловч та нарт шулуун зам мөрийг заахын учир Өөрийн элчийг чин үнэний шашныг өвөрлүүлэн та нар луу илгээсэн бөлгөө.

	10(10). Аяа, чин сүсэгтэн нар аа! Та нарыг хатуу гэсгээлээс ангижруулах арилжааг би та нарт санал болгодог ч юм бил үү?

	11(11). Та нар Аллахыг хүрэх замд хамаг бие сэтгэл, эд хөрөнгөө зориулан тулалдаж, Аллахад хийгээд Түүний элчид сүсэглэх ёстой болой. Та нарын хамгийн өлзийтэй юм энэ бөлгөө. Та нар мэддэг сэн ч болоосой!

	12(12). Тэгэх аваас Тэр бээр та нарын нүглийг өршөөж, доогуур нь голын усаар эмжсэн диваажингийн мөнхийн цэцэрлэгийн харшид оруулах болой. Энэ бол аугаа их олз буй за!

	13(13). Бас та нарын машид хүсэмжлэх Эзэнтний тусламж хийгээд бушуу ялалт ирмүй. Энэ сайхан мэдээг чи сүсэгтэн бүхэнд дуулгаж баярлуулагтун! 

	14(14). Аяа, чин сүсэгтэн нар аа! Марйамын хүү Иса өөрийн архдад “Аллахын үйлст хэн надад туслагч болох юм бэ?” хэмээхүйд архдууд: “Бид Аллахын туслагчид болмуй!” хэмээн хэлсэн лүгээ адил Аллахын шадар туслагчид бологтун. Гэтэл тийн хэлэхүйд Исраилын хөвгүүдийн нэг хэд нь сүсэгтэн болж нөгөө хэд нь нүгэлтэн болж хоцорсон болой. Бид сүсэгтэн нарт дайсантайгаа тэмцэх хүч хайрлаж, тэд ялагчид болсон болой.

ХУРАЛ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Тэнгэр, газарт ахуй бүхэн хаантан, яруу алдарт, суу билигт, ариун гэгээн Аллахыг магтан алдаршуулмуй!

	2(2). Тэр бээр харанхуйсын дундаас тэднийг ариусгах, дээдийн бичигт хийгээд мэргэн ухаанд сургах, Өөрийнх нь билэгдлийг тайлбарлан таниулах элчийг сонгон авч илгээсэн бөлгөө. Уул нь тэд нар тун саяхныг хүртэл илт төөрөгдөж асан болой.

	3(3). Бас одоо хэр тэдний талд ороогүй байгаачуудад (илгээсэн болой). Тэр бээр хүч чадал хийгээд ухаан төгөлдөр шүү дээ!

	4(4). Аллахын энэрэл хайр ийм бөгөөд Тэр бээр хэн таалснаа соёрхон болгоодог болой. Тэр бээр аугаа их энэрэл хайрыг эзэмдэгч шүү дээ!

	5(5). Гэгээн Тора судрыг залж байхаар хайрласан атал түүнийг эс залагсад нүсэр ном ачсан илжиг лугаа адил бөлгөө. Аллахын билэгдлийн утгыг гуйвуулагсад бузартан лугаа адил бөлгөө. Аллах нүгэлтэн нарыг зөв зам мөрөөр эс залмуй.

	6(6). Хэлэгтүн: “Аяа, иудаизмд орогсод оо! Хэрэвзээ та нар бусад хүмүүсийн дотроос шилэгдсэнийхээ хувьд өөрсдийгөө Аллахад ойрхон буй гэж үзэж байгаа ахул, та нар үнэн ярьж байгаа ахул өөрсдөдөө түргэн үхлийг хүсэгтүн!”

	7(7). Гэвч тэд өмнө нь өөрийн гараар хураасан үйлийнхээ учир түргэн үхлийг эс хүсэх болой, — хэн муу үйл тарьж буйг Аллах мэднэ шүү дээ.

	8(8). Хэлэгтүн: “Та нарын зугтаж буй үхэл чинь нэгэнтээ гүйцэн ирж, та нарыг ил, далд бүхнийг Мэдэгч рүү буцааж аваачих бөлгөө; Тэр бээр хийсэн бүх юмыг чинь (тэр өдөр) та нарт сануулах болой.

	9(9). Аяа, чин сүсэгтэн нар аа! Хурлын өдөр та нарыг мөргөлд дуудахуйд арилжаа наймаагаа орхин Аллахыг дурсан залбирахаар яаравчлагтун. Тэр нь та нарт өлзийтэй бөлгөө. Та нар мэддэг сэн ч болоосой!

	10(10). Мөргөл дууссан тухайд Эзэнтний хишгийг хайхаар газар дэлхийгээр дуртай зүгтээ явцгаагтун, Бурханыг олонтоо алдаршуулагтун, тэгж гэмээ нь та нар аз жаргалтай болж мэдэх юм!

	11(11). Наймаа буюу хөнгөн зугааны бараа харангуут тэд чамайг ганцаар чинь зогсоож орхиод тийшээ тэмүүлцгээдэг болой. Хэлэгтүн: “Аллахын та нарт зэхсэн юм аливаа зугаа, наймаанаас илүү бөлгөө”. Тэр бээр Өөрийн хувийг хамгийн сайн хуваарилагч билээ!

ХОЁР НҮҮРТНҮҮД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Хоёр нүүртнүүд чам дээр ирэхээрээ, “Чамайг Аллахын элч гэдгийг бид гэрчилж баймуй” хэмээдэг болой. Аллах чамайг илгээснээ мэдмүй. Тэр бээр хоёр нүүртнүүд бүгд худалч гэдгийг бас гэрчилмүй!

	2(2). Тэд нар тангаргаа бамбай болгон бусдыг Аллахын зам мөрөөс төөрүүлдэг болой, — чинхүү хэмээвээс, тэдний үйл бузар бөлгөө.

	3(3). Энэ нь тэд эхлээд сүсэглэж аснаа дараа нь сүсгээ үгүйсгэсний учир тийн буй буюу. Тэгснээр тэдний зүрх битүүмжлэгдсэн бөгөөд эдүгээ тэд юу ч эс ухаармуй.

	4(4). Тэднийг харахад сүр бараа нь бахархал төрүүлж, яриа нь сонсоход ойлгомжтой сайхан боловч тэд дагавар багана лугаа адил болой. Орь дуу болгон тэдэнд дайсагнасан мэт санагдмуй. Тэд бол дайсан, тэднээс болгоомжлогтун. Тэднийг Аллах нэрвэг. Тэд яасан их хууртана вэ! 

	5(5). Тэдэнд, “Ирцгээгтүн! Аллахын элч та нарын өмнөөс өршөөл гуймуй” хэмээхүйд тэд нүүр буруулан, ямар ихэмсэг байдалтай явж оддогийг чи хармуй.

	6(6). Чи тэдний өмнөөс өршөөл гуйна уу, эс гуйна уу тэдэнд ямар ч ялгаагүй бөлгөө. Аллах тэднийг хэзээд ч эс өршөөмүй — Тэр бээр нүгэлт бардамчуудыг зөв замаар залахгүй шүү дээ.

	7(7). Тэд бол бүгд ийн яригсад: “Аллахын элч нартай байгсдад юу ч бүү зарцуулагтун. Тэгвээс тэд нар сарнин тарах болой”. Гэвч гагцхүү Аллах тэнгэр, газрын эрдэнэсийг эзэгнэгч бөгөөд хоёр нүүртнүүд үүнийг эс ойлгомуй.

	8(8). Тэд хэлрүүн: “Бид хот руу буцаж очвол нэгэн хүндтэн нь бүдүүлэг харанхуйсыг тэндээс хөөж явуулах буй за”. Гэвч зөвхөн Аллах хийгээд Түүний элч, Түүнд сүсэглэгч нар хүндтэй байдаг бөлгөө. Харин хоёр нүүртнүүд үүнийг эс ойлгомуй.

	9(9). Аяа, чин сүсэгтэн нар аа! Та нарын эд хөрөнгө хийгээд үр хүүхэд чинь Аллахад мөргөн залбирахад чинь бүү саад болог. Тэгсэн хүмүүн аваас хохирол амсагчид болмуй.

	10(10). Бидний хайрласан хишгээс хэн нэгэн чинь үхэлд гүйцэгдэж, “Эзэнтэн минь ээ, Чи миний хугацааг жаахан сойж өгвөөс би өгөөмөр өглөгтөн, үнэнч сүсэгтэн болмуй” гэж хэлэхэд хүрэхээсээ өмнө буяны өглөг өгч байгтун.

	11(11). Гэвч алив сүнсний ээлжит хугацаа ирэх аваас Аллах хугацааг үл сунгамуй. Та нарын юу хийж бүхийг Бурхан мэдэх бөлгөө!

	



	

64
ХОЁР ТАЛЫН ГАРЗ, ОЛЗ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Тэнгэр, газарт ахуй бүхэн Аллахыг магтан алдаршуулмуй! Тэр бээр (ертөнцсийг) ноёрхон эрхшээмүй, Түүнийг шагшин магтмуу, Тэр бээр аливааг эрхшээн чадмуй!

	2(2). Тэр бол та нарыг бүтээгч; та нарын дотор сүсэгтэн ч буй, үл сүсэглэгчид ч буй; Та нарын юу хийж бүхийг Аллах бүрэн тольдож буй бөлгөө.

	3(3). Тэр бээр тэнгэр, газрыг чин үнэнээр бүтээж, та нарыг дүрсэнд оруулан, тэр дүрсээ гоё болгосон болой. Та нар Түүн дээр эргэж ирмүй.

	4(4). Тэр бээр тэнгэр, газарт ахуй бүхнийг мэдмүй, бас та нарын ил, далдыг мэдмүй. Чинхүү хэмээвээс, та нарын сэтгэлдээ хадгалж бүхий юмыг Аллах бүрнээ мэдэх болой.

	5(5). Өнгөрсөн үед сүсгийг үл хэрэгсэгчдийн тухай өгүүлэмж та нарт дуулдаагүй гэж үү? Тэд (газар дээрх) үйлийнхээ хорыг амссан бөгөөд одоо тэднийг (тэнгэрт) хатуу гэсгээл хүлээж баймуй.

	6(6). Энэ бүхэн Манай элч нарыг очиход тэд “Жирийн хүмүүс биднийг шулуун замаар залах юм гэж үү дээ?” хэмээж асны учир тийн буй болой. Тэгээд тэд үл сүсэглэн нүүр буруулсан билээ. Аллах тэдэнгүйгээр болсон бөлгөө. Тэр бээр алив хэрэгцээнээс ангид бөгөөд суу алдар төгс буюу!

	7(7). Үл сүсэглэгсэд өөрсдийгөө хэзээ ч сэхээрэхгүй гэж нотолдог болой. Хэлэгтүн: “Би Эзэнтнийхээ алдраар тангараг тавимуй, та нар заавал сэхээрмүй! Дараа нь та нарын хийсэн бүх хэргийн тухай та нарт мэдээлмүй, энэ бол Аллахад төвөггүй зүйл болой.”

	8(8). Тиймийн учир Аллахад хийгээд Түүний элчид сүсэглэгтүн, Бидний та нарт хайрласан гэрэлд сүсэглэгтүн; Аллах та нарын юу хийж бүхийг мэднэ шүү дээ.

	9(9). Тэр бээр та нарыг Их хуралдайд цуглуулах тэр өдөр — харилцан хүлээх гарз, олзны өдөр болмуй. Аллахад сүсэглэн буян үйлдэгсдийг Тэр бээр хамаг нүглийг нь цайруулан, доогуур нь голын усаар эмжсэн цэцэрлэгт оруулах бөгөөд тэд тэнд эгнэгт оршмуй. Дээдийн шагнал тийм байх болой.

	10(10). Аллахыг үгүйсгэж, Манай билэгдлийг худал зүйл хэмээгсдийг галд унагах бөлгөө. Тэд тэнд эгнэгт нөхөцмүй. Ингэж буцаж ирэх ёстой муухайяа даа!

	11(11). Аллах болгоохоос бусдаар (та нарыг) нэг ч гай эс дайрах болой; Аллахад сүсэглэсэн хэний ч зүрх сэтгэлийг Тэр бээр зөв замаар залмуй. Аллах аливааг төгс мэдэгч билээ!

	12(12). Тиймийн учир Аллахад захирагдагтун, Түүний элчид захирагдагтун. Та нар нүүр буруулах аваас элч зөвхөн яруу тод уламжлах үүрэгтэй болой.

	13(13). Аллах — Түүнээс өөр бурхан үгүй бөлгөө; сүсэгтэн нар зөвхөн Түүнд найдвал зохимуй.

	14(14). Аяа, чин сүсэгтэн нар аа! Та нарын авгай, хүүхдийн дотор ч өөрсдийн чинь дайсан буй болой, — тэднээс болгоомжлогтун! Хэрэвзээ та нар тэднийг уучлах буюу үл анзаарах аваас — Аллах өршөөгч бөгөөд нигүүлсэгч бөлгөө!

	15(15). Та нарын бүх эд хөрөнгө хийгээд үр хүүхэд чинь та нарт зөвхөн сорилт болой. Харин дээдийн шагнал бол Аллахад баймуй.

	16(16). Тиймийн учир Аллахын хилэнгээс бүх сэтгэлээрээ аюуж, өөрийн Эзэнтний үгэнд орж захирагдаж байгтун. Сүнсээ аврахын учир буян үйлд, хармын сэтгэлээс ангижран чадагч аз жаргалтай хүмүүн болмуй.

	17(17). Хэрэвзээ та нар Аллахад өгөөмөр зээл өгөх аваас Тэр бээр хариуд нь та нарт хоёр дахин өсгөн өгч, өршөөл хайрлах болой. Аллах ачийг талархагч бөгөөд дөлгөөн бөлгөө — 

	18(18). Тэр бээр ил, далдыг мэдэгч, ухаан мэргэн бөгөөд эрх мэдэл төгс болой!

ГЭР БҮЛ САЛАЛТ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аяа, зөнч мэргэн минь ээ! Чи эхнэр нартаа салах зөвшөөрөл өгч байгаа бол тэдэнд тодорхойлж өгсөн хугацаанд салж байгтун, гэхдээ хугацаагаа яг тоологтун. Өөрийн (Эзэнтэн) Аллахын хилэнгээс аюугтун! Тэднийг хуваарьт гэрээс нь бүү хөө, тэд ч илэрхий эс садарласан аваас өөрсдөө гэрээ хаяж явах ёсгүй болой. Аллахын тогтоосон хязгаар энэ бөлгөө. Үүнийг зөрчсөн хэн боловч өөрийн сүнсэнд хохирол учруулмуй. Та нар эс мэдмүй — Аллахын тааллаар үүний дараа бүх юм өөрчлөгдөж болно шүү дээ.

	2(2). Товлосон хугацаа дуусахын цагт тэднийг нэр төртэй буцаан ирүүлэх буюу тэдэнтэй нэр төртэй салагтун. Өөрсдийн дундаас хоёр шударгуу  хүнийг гэрчээр байлгаж, тэр хоёр Аллахын нигуур дор гэрчлэн тогтоог. Энэ бол Аллах хийгээд сүүлчийн өдөрт итгэгсдэд тогтоосон дүрэм бөлгөө. Аллахын хилэнгээс аюугсадад Тэр бээр төгсгөлийг тогтоомуй (3). Тэгээд хаанаасыг бүү мэд газраас түүнд хэрэгцээт зүйлийг нь хайрлах болой.

	3. Аллахад мөргөн найдагчийн хувьд Түүнээс өөр хэний ч хэрэг үгүй — Тэр бээр ганцаараа хамаг хэргийг эрхшээдэг шүү дээ. Чинхүү хэмээвээс, Тэр бээр алив юмны зохист хэмжээг тогтоосон бөлгөө.

	4(4). Насныхаа эрэмбээр сарын юм нь дууссан эхнэрүүдийн хувьд та нарт эргэлзээ байх аваас, (салалтыг хүлээх) хугацаа гурван сар болой. Биеийн юм ирж эхлээгүй хүүхнүүдийн хувьд мөн адил болой. Жирэмсэн хүүхний хувьд үрээ гаргатал нь та нар хүлээмүй. Гэхдээ Аллахын хилэнгээс аюугсдын аливаа дарамтыг Эзэнтэн хөнгөлмүй.

	5(5). Энэ бол та нарт Аллахын илгээсэн айлдвар болой; Аллахын хилэнгээс аюугсдад Тэр бээр шагналыг нэмэгдүүлж, хамаг нүглийг нь цайруулмуй.

	6(6). Тэд нарыг (хүлээх хугацаанд) та нар эд хөрөнгөнийхөө чинээгээр өөрсдийнх лүгээ адил нөхцөлд байлгагтун. Тэдэнд төвөг бэрхшээл бүү учруул, бүү хавчиж гадуурх. Хэрэвзээ тэд үр тээж буй ахул тэр ачаанаас нь салтал тэтгэ. Хэрэвзээ тэд үрээ хөхүүлж буй ахул тэдэнд шанг нь олгогтун. Хэл амаа нэр төртэй ололцогтун, хэрэвзээ ололцоход төвөгтэй байвал тэр хүүхдийг өөр эмэгтэй хөхүүлэг.

	7(7). Баян хүн өөрийн хөрөнгө чинээний хэрээр зарцуулж байг, ядмаг хүн өөрт нь Аллахын хайрласан хишгээс зарцуулж байг. Аллах хүмүүнд Өөрийн товлосноос илүү ачаа эс үүрүүлдэг болой. Аллах дарамтын дараа хөнгөлөлт үзүүлмүй. 

	8(8). Эзэнтэн хийгээд Түүний элчийн зарлигийг хэчнээн хот сууриныхан ихэмсэглэн үл хэрэгссэн билээ! Бид тэдэнтэй хатуу тооцоо хийж, хүнд гэсгээлд унагасан болой. 

	9(9). Тэгэхүй дор тэд өөрсдийн үйлийн хорыг амсаж, үүнээс уршиглан хөнөөлт төгсгөлд нэрвүүлсэн бөлгөө.

	10(10). Аллах тэдэнд хатуу гэсгээл зэхсэн буй, тиймийн учир оюун билиг заяасан хүмүүн нар минь Аллахаас аюугтун, — 

	11. сүсэглэсэн хүмүүн нар минь! Аллах та нарт сануулга хайрласан буй  —  (11). Бурханд сүсэглэн буян үйлдэгсдийг харанхуйгаас гэрэлд гаргахын учир Эзэнтний билэгдлийг та нарт яруу тод таниулагч элчийг илгээсэн буй бөлгөө. Аллахад сүсэглэж буян үйлдэгсдийг доогуур нь голын усаар эмжсэн цэцэрлэгт эгнэгт нутаглуулахаар оруулмуй, — чинхүү хэмээвээс, Аллах тэдэнд машид сайхан хувийг зэхсэн баймуй.

	12(12). Аллах бол долоон тэнгэр хийгээд мөн тооны газрыг бүтээгч бөлгөө. Та нарт Аллахын агуу их хүчийг мэдүүлэхийн учир, Түүний мэдлэгийн өвч хүртээлийг мэдүүлэхийн учир Түүний айлдвар тэнгэр, газрын хооронд буудаг болой.

ХОРИГ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аяа, зөнч мэргэн минь ээ! Чи Аллахын чамд болгоон зөвшөөрсөн юмыг эхнэрүүдээсээ тал олох үүднээс юунд өөртөө хориглоно вэ? Аллах машид нигүүлсэгч бөгөөд нэн өршөөлт шүү дээ!

	2(2). Та нарыг тангаргаа цуцалж байхыг Аллах та нарт болгоосон шүү дээ; Аллах та нарыг ивээгч; Тэр бээр бүхнийг мэдэгч бөгөөд мэргэн ухаантан болой.

	3(3). Зөнч мэргэн нэг эхнэртээ нэгэн нууцыг итгэмжлэн хэлсэнд тэр нь нөгөө эхнэрт нь дам дуулгажухуй. Аллах энэ тухай түүнд мэдэгдсэнд тэр бээр эхнэртээ үүний хагасыг нь нотолж, хагасыг нь үгүйсгэжүхүй. Тэгээд энэ тухайгаа нөгөө эхнэртээ хэлсэнд тэр нь асууруун: “Хэн чамд хэлэв?” Тэр хариулруун: “Бүхнийг мэдэгч бөгөөд эрхшээгч надад хэлбэй”.

	4(4). Та хоёр гэмшин Аллахад хандах аваас, та нарын зүрх сэтгэл хэдийгээр хазайсан ч гэсэн, (Бурхан та хоёрыг өршөөмүй); харин түүнийг илт эсэргүүцэх аваас, Аллах түүний өмгөөлөгч, Жабриил ч, шударгуу  сүсэгтэн ч, тэр ч атугай, дараа нь сахиус нар хүртэл түүнд туслахаар ирэх болой.

	5(5). Харин зөнч мэргэн та нарт салахыг зөвшөөрвөл Эзэнтэн түүнийг та нарыг бодвол илүү сайн эхнэртэй, зохих ёсоор гэмшиж Бурханы эрхшээлд орогч, сүслэн буян үйлдэж, хажи хийж, мацаг барьж аж төрдөг эхнэртэй болгож магадгүй болой, — тэд охид ч байж болно, бэлэвсэн эхнэр ч байж болмуй. 

	6(6). Аяа, чин сүсэгтэн нар аа! Хүмүүн болоод чулуугаар цуцал хийдэг галаас өөрсдийгөө хийгээд гэр бүлийнхнээ хямгадагтун. Түүний дээр Аллахын айлдварыг үл зөрчигч догшин сахиус нар буй бөгөөд тэд Түүний зарлигдсан бүхнийг ёсоор болгодог болой.

	7(7). Аяа, үл сүсэглэгсэд нар аа! Та нар өнөөдөр уучлалт бүү гуйгтун, — та нарт эдүгээ зөвхөн энэ яваа насандаа хийсэн нүглийн чинь хариу шан оногдмуй. 

	8(8). Аяа, чин сүсэгтэн нар аа! Та нар чин сэтгэлээсээ гэмшин Аллахад хандагтун! Эзэнтэн чинь та нарын нүглийг цайруулж, голын усаар эмжсэн цэцэрлэгт оруулж магадгүй, —  энэ элч хийгээд түүний хамт сүсэглэгсдийг Аллах үл шоовдорлох тэр өдөр. Тэдний өмнүүр баруун талаар нь гэрэл цацармуй. Тэгээд тэд ийн яримуй: “Эзэнтэн минь ээ! Бидний хувьд гэрлийг төгөлдөржүүлж өгөөч, биднийг өршөөж хайрлаач. Чи бол аливааг эрхшээн чадагч шүү дээ!”

	9(9). Аяа, зөнч мэргэн минь ээ! Хоёр нүүртнүүд хийгээд үл сүсэглэгсэдтэй хайр найргүй тэмцэгтүн, тэдэнтэй хэзээ ч бүү эвлэр. Тэдний оромж нь там болмуй — нүгэлтэн нарын бузар хэвтэш! 

	10(10). Аллах үл сүсэглэгсдэд Нухын эхнэр, Лутын эхнэр хоёрыг жишээ болгон таниулсан болой. Тэр хоёр Манай үнэнч боол нарын хань байсан боловч хоёулаа урван тэрсэлсэн болой. Тэгээд Аллахын нигуур дор тэднийг юу ч эс аварсан бөгөөд тэдэнд ийн тушаажухуй: “Бусдын хамт галд унацгаагтун!” 

	11(11). Аллах сүсэгтэн нарт жишээ болгож Фараоны эхнэрийг таниулсан болой. Тэр бээр ийн хэлжүхүй: “Эзэнтэн минь ээ! Диваажиндаа надад байшин барьж өгөөч. Фараон хийгээд түүний үйлээс намайг ангижруулж аль, нүгэлтэн нараас намайг авраач”.

	12(12). Бас онгон биеэ хадгалж чадсан Имраны охин Марйамыг. Бид түүнийг Өөрийн тарниар шившсэн бөлгөө. Тэгээд тэр бээр Эзэнтний айлдвар хийгээд Түүний дээдийн бичгийг чин үнэн хэмээн үзэж сүсэгтэн болжухуй.

НОЁРХОЛ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Ертөнцийг захирах эрх мэдэлтэн, алив бүхнийг ноёрхон эрхшээгч адис ерөөлтэй болой. 

	2(2). Та нараас хэн нь буянт үйлстэн болохыг сорихын учир үхэл хийгээд амьдралыг Бүтээгч. Тэр бээр аугаа бөгөөд өршөөгч бөлгөө!

	3(3). Тэр бээр долоон тэнгэрийг эгнүүлэн бүтээгч буюу. Чи Машид Нигүүлсэгчийн энэ тэнгэрлэг бүтээлээс үл зохирлыг эс олмуй. Хараа юугаан хандуул: чи энэ бүтээлээс согог олж харж байна уу?

	4(4). Чи дараа нь ахин дахин хар: харц чинь цуцаж адлагдан буцмуй.

	5(5). Бид ойрын тэнгэрийг оддоор чимэглэсэн буй, Бид шулмыг хөөн зайлуулахын учир тийн бүтээсэн бөгөөд тэдэнд гэсгээл зэхсэн — тэд дүрэлзсэн галд шатмуй.

	6(6). Бас Аллахад үл сүсэглэгсдийг халуун тамын гал хүлээж буй болой, — ямар муухай хувь бэ!

	7(7). Тэднийг тийш нь унагахуйд тэдэнд айхтар нүргээн сонстон, галын дөл

	8(8). Уур хилэндээ багтарч ядан улам дүрэлзмүй. Тэгээд бөөн нүгэлтнийг тийш нь унагах бүрийд харуул ийн асуумуй: “Та нар дээр ятган сэнхрүүлэгч огт очиж байгаагүй юм гэж үү?”

	9(9). Тэд хариулруун: “Үгүй ээ, бидэн дээр ятган сэнхрүүлэгч ирж асан, гэвч бид түүнийг “Аллах юу ч илгээдэггүй болой, та нар бол ердөө илт төөрөлдөгсөд баймуй” хэмээн үл хэрэгссэн бөлгөө”.

	10(10). Тэд бас ийн хэлрүүн: “Аяа, бид түүний үгэнд орсон сон бол, аяа, бид олигтойхон бодсон сон бол одоо бид юунд галд нөхцөгсдийн дунд байх сан билээ!”

	11(11). Тэгэхэд тэд хамаг нүглээ хүлээжүхүй, — гэвч бузар галд нөхцөгсөд Аллахын энэрэл хайраас зайлагтун!

	12(12). Харин сэтгэлийнхээ гүнд Эзэнтнээсээ аюугсдыг өршөөл хийгээд дээдийн шагнал хүлээж баймуй.

	13(13). Чи үгээ хэлнэ үү, нууна уу, алив сэтгэлийн нууцыг Тэр бээр мэдэх бөлгөө. 

	14(14). Тэр бээр Өөрийн бүтээсэн юмыг яаж мэдэхгүй байх сан билээ? Тэр бол өчүүхэн төдий нууцын ч учрыг мэдэх, газар дээрх алив далдыг эрхшээгч бөлгөө.

	15(15). Тэр бол та нарт газрыг дуулгавартай болгон хайрлагч, дөрөлж дээгүүр нь явцгаагтун, Түүний хайрласан хишгийг хүртэцгээгтүн, — та нар Түүн дээр буцаж очих болой.

	16(16). Тэнгэрт ахуй Агч та нарын дор буй газрыг хага татаж, та нарыг залгиулахгүй гэсэн итгэл та нарт байна уу, газар нэгэнт чичирч эхлээд байна шүү!

	17(17). Тэнгэрт ахуй Агч та нар дээр (чулуун) шуурга буулгахгүй гэсэн итгэл та нарт байна уу, тэгвээс та нар Миний сэрэмжлүүлэг ямар байдгийг мэдэх буюу!

	18(18). Тэднээс өмнө байгсад сүсгийг худал хэмээн зарлаж асан бөгөөд тэгэхэд Миний хилэн яаж бадарсан гээч!

	19(19). Тэд жигүүрээ нэг дэлгэн, нэг хумин нисэж бүхий шувуудыг үнэхээр харахгүй байна гэж үү? Машид нигүүлсэгч Аллахаас өөр хэн тэднийг тийн тогтоож чадах юм бэ? Чинхүү хэмээвээс, Тэр бээр бүхнийг тольдон харагч бөлгөө!

	20(20). Та нарын цэрэг дайчид бологсод чинь хэн бэ, Машид нигүүлсэгч Аллахаас өөр хэн та нарт тусалж чадах юм бэ? Чинхүү хэмээвээс, сүсэгтэн бусчууд үнэн төөрөгдөж баймуй!

	21(21). Хэрэвзээ Аллах та нарын хоол хүнсийг авчих юм бол та нарыг хооллогч хэн юм бэ? Чинхүү хэмээвээс, тэд сүсгийг үгүйсгэн нүгэлдээ баригдаж гүйцжүхүй.

	22(22). Мөлхөн бэдэрч духаараа газар мөргөгч, шулуун замаар цэх алхлан явагч хоёрын хэн нь зөв явна вэ? 

	23(23). Хэлэгтүн: “Тэр бол та нарыг өсгөн бойжуулагч, та нарт сонор, хараа, сэтгэл хайрлагч, — тэгэвч та нар даанч бага талархах юм даа!”

	24(24). Хэлэгтүн: “Тэр бээр та нарыг газар дэлхийгээр тараагч бөгөөд та нарыг замын төгсгөлд Өөр дээрээ дахин цуглуулмуй.

	25(25). Тэд ийн хэлрүүн: “Та нар үнэн ярьж байгаа юм бол энэ бүх амлалт чинь хэзээ ёсоор болох юм бэ?”

	26(26). Чи тэдэнд ийн хариулагтун: “Үүнийг гагцхүү Аллах мэдмүй, — би бол та нарт ил, тодорхой сэрэмжлүүлэг хүргэж байгаа зөвхөн ятган сэнхрүүлэгч болой”.

	27(27). Нүгэлтэн нар гэсгээлийг ойрхноос хармагц тэдний нүүр барайн харлажухуй. Тэгээд ийн сонсогджухуй: “Та нарын нөгөө шаардаад байсан юм чинь энэ болой!”

	28(28). Хэлэгтүн: “Та нар харж байна уу? — Эзэнтэн тийн таалах ахул намайг хийгээд намайг дагагсдыг алах буюу Өөрийн энэрэл хайрыг бидэнд хүртээх аваас нүгэлтэн нарыг Аллахын гэсгээлээс хэн хамгаалах юм бэ?”

	29(29). Хэлэгтүн: “Тэр бол нэн өршөөлт (Аллах). Бид Түүнд сүсэглэж, Түүнд хамаг найдлагаа тавьсан болой. Бидний дотроос хэн нь ихэд төөрөлдөн буйг та нар удахгүй мэдэх болмуй!”

	30(30). Хэлэгтүн: “Хэрэвзээ та нарын уудаг ус чинь үүрийн гэгээнээр газар доогуур орохыг та нар харлаа гэхэд тунгалаг булгийн ус та нар луу оргилон гарч ирэхийг хэн тушаах юм бэ?”

ҮЗЭГ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Нун. Үзэг болон бичиж бүхий юмаар тангараглаюу!

	2(2). Чи өөрийн Эзэнтний энэрлээр эс солиормуй,

	3(3). чинхүү хэмээвээс, чамд дундаршгүй хишиг хайрласан бөлгөө,

	4(4). чамд бас эрхэмсэг зан ааль (хайрлажухуй).

	5(5). Тэгээд чи ч хармуй, тэд нар ч бас хармуй — 

	6(6). та нарын хэн нь ухаан солиорсныг.

	7(7). Чинхүү хэмээвээс, та нарын хэн нь Эзэнтний замаас халтирсныг Тэр бээр илүү мэдмүй, мөн хэн Түүний замаар замнаж бүхийг илүү мэдмүй.

	8(8). Тиймийн учир худал хэмээгсдийн үгэнд бүү орогтун.

	9(9). Тэд чамайг үгэнд нь илүү ордог байхыг хүсэж байгаа бөгөөд тэгвээс тэд чамтай илүү зөөлөн харилцах ёстой ажгуу.

	10(10). Тангараг тавих дуртай адгийн амьтдыг бүү дагагтун,

	11(11). хорт хэлийг өвөрлөн явдаг гүжирдэгчийг бас,

	12(12). нүгэл болон бузар үйлдээ баригдсан, сайн үйлээс самууруулсан, 

	13(13). харгис бөгөөд нэмэрт нь удам угсаа байхгүй,

	14(14). хэдийгээр эд хөрөнгөтэй, хөвгүүдтэй ч гэсэн.

	15(15). Түүнд Манай билэгдлийг уншиж ахуйд тэр хэлрүүн: “Энэ бол хууччуулын үлгэр!”

	16(16). Бид түүнийг хамраар нь дөрлөх болой!

	17(17). Өглөөгүүр үр жимсийг нь хуу огтолно хэмээн тангарагласан цэцэрлэгийн эздийг Бид сорьсон лугаа адил тэднийг яг тэгж сорьсон болой. 

	18(18). тэгэхдээ энэ тухайд тайлбар эс хийж.

	19(19). Тэднийг дуг нойрондоо дугжирч байхад цэцэрлэгийнх нь тал бүрээс чиний Эзэнтний хөнөөл нэрвэсэн бөлгөө.

	20(20). Өглөө нь цэцэрлэг хуу хадсан мэт болсон байжухуй.

	21(21). Тэд өглөөгүүр бие биеэ дуудан ийн ярьж байвай: 

	22(22). “Та нар ургацаа хураах гэж байгаа бол цэцэрлэгтээ эртхэн очих ёстой шүү”.

	23(23). Тэд тийш явах зуур амьхандаа ийн ярилцжухуй:

	24(24). “Нэг ч ядуу хүн өнөөдөр манай цэцэрлэгт бүү орог”. 

	25(25). Тэд (санаснаа) хийхээр шийдвэр төгс явцгаажухуй.

	26(26). Цэцэрлэгийнхээ барааг хармагц тэд, “Чинхүү хэмээвээс, бид зөв замаас халтирчухуй!

	27(27). Одоо бид өөрсдөө ч юу ч үгүй хоцорчухуй” хэмээжүхүй.

	28(28). Тэгтэл тэднээс арай ухаалаг нэг нь өгүүлрүүн: “Та нар (Аллахыг) магтан алдаршуулах ёстой гэж би та нарт хэлж байгаагүй сэн бил үү?”

	29(29). Тэд хэлрүүн: “Манай Эзэнтний алдар бадартугай! — чинхүү хэмээвээс, бидний буруу байжухуй!”

	30(30). Тэгээд тэд бие биеэ буруутгаж эхэлбэй.

	31(31). Тэд ийн ярьжухуй: “Ээ халаг минь! Бид (Бурханы тааллыг) зөрчигсөд байжухуй.

	32(32). Манай Эзэнтэн бидэнд илүү сайхан цэцэрлэг оронд нь хайрлаж мэдэх юм, — бид Түүн рүү гэмшин хандаж байна шүү дээ!”

	33(33). Энэ бол (энэ насны) гэсгээл, хойд насных бол бүр ч аймшигтай шүү дээ. Аяа, тэд нар мэддэг сэн ч болоосой!

	34(34). Эзэнтний хилэнгээс аюугсдыг, чинхүү хэмээвээс, цэнгэлийн цэцэрлэг хүлээж баймуй.

	35(35). Мусульман, нүгэлтэн хоёрт Бид адилхан хандах юм гэж үү? 

	36(36). Та нар яачихаа вэ? Та нар яаж сэтгэн бодно вэ?

	37(37). Та нарт ийм юм айлдаж буй Судар байгаа юм уу?

	38(38). Түүнд чинь та нарын шилж авах юм бүхэн үнэхээр байгаа юм уу?

	39(39). Та нар сэхээрэхүйн өдөр хүртэл Манай тангаргаар бататгасан гэрээ байгуулсан юм уу, түүгээр та нарын шаардсан бүхнийг өгч байх юм уу?

	40(40). Тэдний хэн нь үүнийг батлан даахыг тэднээс асуугтун.

	41(41). Эсвэл тэдэнд хамтрагчид байгаа юм уу? Тэд нар үнэн ярьдаг юм бол тэр хамтрагчдаа үзүүлэг л дээ.

	42(42). Тэдний хөлийн шилбэ нүцгэрэх, тэднийг (Эзэнтэнд залбиран) мөргөхийг шаардах, гэтэл тэд үүнийг хийж эс чадах тэр л өдөр (үзүүлэг л дээ).

	43(43). Тэдний хараа халирч, шившигт өвч булагдмуй. Гэтэл тэднийг мөргөл үйлдэж байхыг урьд өмнө уриалж асан, тэд эрүүл саруул асан ч (татгалзсан бөлгөө).

	44(44). Энэ (судрыг) худал хэмээгчийг зөвхөн Надтай үлдээсүгэй. Бид тэднийг ямар ч төсөөлөл байхгүй зүгээс нь гэсгээлээр аажим нэрвэх болой.

	45(45). Би тэдний хугацааг сойж өгмүй, — гэвч Миний сэдсэн бүхэн баараагүй байдаг болой.

	46(46). Эсвэл чи тэднээс шан горилж, тэд өрийн дарамтад орчихсон байгаа юм уу?

	47(47). Эсвэл тэдний гарт нандин юм байгаа юм уу, тэгээд тэд нар бичиж байгаа юм уу?

	48(48). Тиймийн учир чи Эзэнтнийхээ зарлигийг тэвчээртэй хүлээ, загасны хэвлий дотор зовохдоо Эзэнтнийг хурайлж асан хүмүүнтэй бүү адил байгтун.

	49(49). Хэрэвзээ түүнийг Эзэнтэн энэрэл хайраараа эс ивээсэн сэн бол тэр бээр эл хуль эрэг дээр шившигтэйгээр шидэгдэх асан бөлгөө.

	50(50). Гэвч түүний Эзэнтэн түүнийг сонгож сүсэгтэн болгожухуй.

	51(51). Сүсэггүйчүүд илгээлтийг сонсохын цагт чамайг хараагаараа будилуулахыг эрмэлзэж, “Энэ бол илэрхий солиот!” хэмээцгээмүй.

	52(52). Харин энэ бол бүх ертөнцөст зориулсан (Эзэнтний) сануулгаас өөр юу ч биш болой.

	



	

69
ЗАЙЛАХЫН АРГАГҮЙ ЗҮЙЛ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Зайлшгүй тохиох зүйл!

	2(2). Чин үнэн зүйл гэж юу вэ?

	3(3). “Зайлшгүй тохиох зүйл” гэдгийг чи яаж мэдэх вэ? 

	4(4). Самуд, Ад хоёр сэхээрэхүйн өдрийг худал зүйл хэмээсэн билээ.

	5(5). Үүний учир самудынханыг аймшигт нүргээн хөнөөсөн бөлгөө.

	6(6). Үүний учир Адын хүмүүсийг хуйларсан нүргээнт шуурга хөнөөсөн бөлгөө.

	7(7). Эзэнтэн тэр шуургыг тэдний дээр долоон шөнө, найман өдөр албадан шууруулсан болой. (Чи тэнд байсан ахул) тэр ард түмэн үндсээрээ булгарсан дал модны гол лугаа адил болсныг харах байсан болой.

	8(8). Чи тэднээс үлдсэн ямар нэгэн ул мөр харж байна уу?

	9(9). Бас Фараон, мөн түүнээс өмнө байгсад, бас хөнөөгдсөн хотууд — бүгд чивэлт нүгэл тарьж,

	10(10). Аллахын элч болгоныг үгүйсгэж асан бөлгөө, — тэгснийх нь төлөө Аллах тэднийг бахим чандаар базаж авсан буюу!

	11(11). Гол мөрөн савнаасаа халихын цагт Бид та нарыг хөвүүлж авч явсан болой,

	12(12). үүнийг бүх нийтэд сануулга болгохын учир, сонсгол сайт чихэнд үүнийг ухааруулан хийхийн учир (тэгсэн болой).

	13(13). Тэгээд анхны бүрээн дуу хангинахын цагт,

	14(14). Ганцхан цохилтоор газар хийгээд уулс үйрэн бутарч, хуу арилахын цагт,

	15(15). тэр өдөр зайлахын аргагүй зүйл тохиомуй, — 

	16(16). тэнгэрийн мандал зад хагарч — энэ өдөр тэнгэр хэврэгхэн болмуй. 

	17(17). Энэ өдөр тэнгэрийн хаяа зовхис бүрд сахиус нар байх бөгөөд бас найман сахиус Эзэнтний сэнтийт ширээг тэдний дээгүүр авч явмуй. 

	18(18). Тэр өдөр та нарыг (Эзэнтний шүүх дээр) авчрах бөгөөд тэнд алив далд бүхэн нуугдаж эс чадах болой.

	19(19). Өөрийнхөө дансыг баруун гартаа гардан авагч ийн хэлрүүн: “Май авагтун, миний дансыг уншицгаа!

	20(20). Би ийм тооцоо авахыгаа мэдэж байсан болой”.

	21(21). Энэ хүмүүн эгүүрдийн цэнгэлд ормуй

	22(22). өргөмжит цэцэрлэгт,

	23(23). элбэг баян үр жимс нь сагсайн унжсан.

	24(24). “Газар дээр улирсан он жилүүдэд юу бүтээснийхээ хариуд тэнд та нар рашаан болог хэмээн идэцгээ, ууцгаа”.

	25(25). Өөрийн дансыг зүүн гартаа гардан авагч ийн хэлрүүн: “Миний дансыг надад өгдөггүй сэн ч болоосой!

	26(26). Тэгвэл би миний тооцоо ямар байхыг мэдэхгүй байх сан!

	27(27). Аяа, (газрын үхэл маань) миний төгсгөл байсан ч болоосой!

	28(28). Миний эд баялаг надад тус болсонгүй ээ!

	29(29). Миний эрх мэдэл үгүйрч мөхжүхүй!”

	30(30). “Түүнийг барьж авч хүлэгтүн!

	31(31). Дараа нь тамын галд шатаагтун!

	32(32). Тэгээд далан тохой гинжээр дөнгөлөн явуулагтун!

	33(33). Тэр бээр аугаа их Аллахад үл сүсэглэж, 

	34(34). ядуусыг хооллох санааг эс өөгшүүлж асан, 

	35(35). өнөөдөр түүнд энд анд нөхөр алга,

	36(36). нүгэлтэн нараас өөр хэн ч эс идэх

	37(37). идээ бээрээс өөр идэх юм ч алга”.

	38(38). Үгүй шүү! Та нарын харж бүхий юмаар тангараглаюу,

	39(39). бас та нарын харж эс чадах юмаар.

	40(40). Чинхүү хэмээвээс, энэ бол элчийн хэлбэл зохилтой үг даруй мөн болой.

	41(41). яруу найрагчийн үг бус болой, — аяа, та нар яасан бага сүсэглэнэ вэ! 

	42(42). бас төлгөчийнх бус, — та нарыг яасан бага сэнхрүүлнэ вэ!

	43(43). Энэ бол бүх ертөнцсийн Эзэнтний илгээлт буюу.

	44(44). Хэрэвзээ эл элч өөрийн үгийг Бидний айлдвар хэмээсэн ахул 

	45(45). Бид түүнийг баруун гараас нь шүүрэн авч,

	46(46). дараа нь голыг нь таслах байсан бөлгөө.

	47(47). Тэгэх аваас та нарын дотор түүнийг хамгаалж чадах нэг ч хүн байхгүй асан болой.

	48(48). Чинхүү хэмээвээс, энэ бол Аллахын хилэнгээс аюугсдад зориулсан илгээлт буй за. 

	49(49). Та нарын дотор түүнийг худал зүйл хэмээгсэд буйг Би мэдэх бөлгөө, — 

	50(50). чинхүү хэмээвээс, тэр нь нүгэлтэн нарын (бүх гай зовлонгийн) шалтгаан болой,

	51(51). тэр бол үнэхээр эргэлзээгүй зүйл буюу.

	52(52). Тиймийн учир аугаа их Эзэнтэн юугаан шагшин алдаршуулагтун!

ӨГСӨХ ГИШГҮҮР

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Лавлаачин гэсгээлийн тухай асуужухуй,

	2(2). нүгэлтэн нарыг нэрвэх, хэн ч зайлуулж эс чадах, 

	3(3). өгсөх бүх гишгүүрийг эзэгнэгч Эзэнтнээс (буух гэсгээл);

	4(4). Таван түмэн жилтэй дүйх тэр өдөр сахиус нар хийгээд сүнс Эзэнтэн рүү залран очдог (гишгүүр).

	5(5). Тиймийн учир буянт тэвчээрийг баригтун,

	6(6). (Сэхээрэхүйн өдөр) тэдэнд их хол харагдаж байгаа шүү дээ,

	7(7). Бидэнд бол ойрхон харагдаж буй болой.

	8(8). Тэр өдөр тэнгэр хайлсан зэс лүгээ адил болмуй,

	9(9). Уулс үс ноос лугаа адил хялгасран тоосормуй,

	10(10). Анд нөхөр нөхрөө эс асуумуй,

	11(11). хэдийгээр тэд нүүр тулан уулзах авч. Тэр өдөр нүгэлтэн Эзэнтний гэсгээлээс аврал эрэн, өөрийн үр хүүхдээр,

	12(12). эхнэр, ах дүүсээрээ,

	13(13). орон гэр, хоол унд өгч асан омог отгийнхноороо,

	14(14). түүнийг аварч чадах хорвоогийн бүх юмаар төлөөс төлж (нүглээ цайруулахыг) хүсэж баймуй.

	15(15). Тэр нь дэмий буюу! Энэ бол тамын гал шүү дээ!

	16(16). Түүнийг толгойтой юутай хээтэй нь хуу залгих (гал)!

	17(17). Нүүр буруулан шилээ харуулагсдыг нэр зааж дуудмуй,

	18(18). хөрөнгө хураан зоорилж агсдыг (нэр зааж дуудмуй).

	19(19). Чинхүү хэмээвээс, хүмүүнийг ихэд суурь муутай бүтээсэн ажгуу.

	20(20). Муу юм шүргэхүйд хүмүүн бээр бөөн гомдол тавимуй;

	21(21). буян хишгийн үүд нээгдмэгц хүмүүн бээр харамч хажиг болмуй,

	22(22). мөргөн сүсэглэгсдээс бусад нь;

	23(23). мөргөлөө тогтмол үйлдэгч,

	24(24). эд хөрөнгөнөөсөө хэзээ ч,

	25(25). тусламж гуйгчид хийгээд тусламж чимээгүй горилогч үгээгүйчүүлд зориулан хувь өгч байдаг,

	26(26). мөн Эзэнтний шүүх өдөрт итгэгсэд,

	27(27). мөн Эзэнтнийхээ гэсгээлээс аюугсад, — 

	28(28). Аллахын гэсгээлээс хэн ч зайлсхийж эс чадмуй.

	29(29). мөн биеийн онгон байдлыг сахигсад,

	30(30). эхнэр хийгээд боолоос нь чөлөөлөн эхнэр болгосон хүүхнээрээ сэтгэл ханагсад, — тэдний шийтгэлийг Бид цайруулдаг болой.

	31(31). Харин энэ хязгаараас цааш тэмүүлэгсдийг Бид зөрчигсөд хэмээдэг бөлгөө.

	32(32). Мөн итгэн хүлээлгэсэн зүйл болон тохирсон хэлцлээ сахин биелүүлэгсэд.

	33(33). Мөн гэрчлэлээ чанд баримтлагсад.

	34(34). Мөн мөргөлийн цагаа ёсчлон сахигсад.

	35(35). Тэд нар бүгд диваажингийн сайхан цэцэрлэгт хүндлэл үзмүй.

	36(36). Чиний өмнүүр ухаангүй мэт гүйлдэгч нүгэлтэн нарыг яах вэ?

	37(37). Баруун, зүүнгүй бөөн бөөнөөрөө гүйлдэгч?

	38(38). Тэд бүгд л диваажингийн цэцэрлэгт орохыг хүсэж байгаа юм уу? 

	39(39). Гэвч үгүй буюу! Бид тэднийг юугаар бүтээснийг тэд мэдэх бөлгөө.

	40(40). Бид үнэхээр чадна гэдгээ наран мандах дорно хийгээд наран жаргах өрнийн Эзэнтний алдрыг барьж тангарагламуй:

	41(41). Тэднийг өөрсдөөс нь илүүгээр сольж (чадмуй), Биднээс хэн ч өрсөж эс чадмуй!

	42(42). Тэдэнд амласан өдөртэй золготол нь тэднийг дэмий ярьж, хий миегнэсэн чигээр нь орхигтун.

	43(43). Тэд бүхэн шүтээн рүүгээ яаран тэмүүлэх мэт булшнаасаа тэвдэн гарах тэр өдөр (хүртэл). 

	44(44). Тэдний хараа халирч, шившигт булуулмуй. Тэдэнд амласан өдөр тийм буюу!

НУХ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Бид Нухыг түүний ард түмэн рүү илгээхдээ: “Ард түмнийг чинь зовлонт гэсгээл хараахан нэрвээгүй байгаа дээр чи тэднийгээ ятган сэнхрүүлэгтүн” хэмээсэн болой.

	2(2). Тэр хэлрүүн: “Аяа, ард түмэн минь ээ! Би та нарыг ятган сэнхрүүлэгч,

	3(3). та нарыг Аллахад сүсэглүүлэхийн учир, Түүний хилэнгээс аюулгахын учир, миний үгэнд оруулж байхын учир намайг (та нар луу тодорхой үүрэгтэйгээр илгээсэн болой).

	4(4). Тэгвээс Тэр бээр та нарын нүглийг өршөөж, Өөрийн товлох хэмжээг хүртэл та нарын хугацааг сунгаж өгмүй. Чинхүү хэмээвээс, тэр хугацаа ирэхүйд түүнийг хойшлуулах ямар ч боломжгүй бөлгөө. Аяа, та нар үүнийг мэддэг сэн ч болоосой!”

	5(5). Тэр цааш нь хэлрүүн: “Аяа, Эзэнтэн минь ээ! Би ард түмнээ өдөр, шөнөгүй уриалан дуудсан болой. (6). Гэвч миний уриа тэднийг (Чамаас) улам холдуулбай.

	6(7). Чамаар нүглийг нь цайруулах хэмээн тэднийг уриалах бүрийд тэд ихэмсэг бардмаар зөрүүдэлж, хуруугаараа чихээ бөглөн, хувцсаараа битүү тумлайдаж асан болой.

	7(8). Тэгж байхад нь ч би тэднийг илээр уриалж байвай.

	8(9). Дараа нь би тэдэнд хүмүүсийн нүүрэн дээр ил ч хандсан, нууцаар ч ятган ярьсан болой. 

	9(10). Би ийн хэлсэн бөлгөө: “Эзэнтнээсээ өршөөл гуйгтун, нэн өршөөлт шүү дээ!

	10(11). Тэр бээр тэнгэрээс та нарт хур бороо элбэг хайрлах буй за.

	11(12). Та нарын эд хөрөнгийг арвижуулж, нуган хөвгүүдийг чинь олшруулж, цэцэрлэгт хүрээлэн байгуулж, дүүрэн уст гол мөрнийг урсгаж өгмүй.

	12(13). Та нар яагаад Аллахын сүр хүчийг зүй зохисоор эс хүндэлнэ вэ?

	13(14). Тэр бээр та нарыг янз бүрийн үе мөчлөгөөр дамжуулан бүтээсэн шүү дээ.

	14(15). Аллах долоон тэнгэрийг яаж эгнүүлэн бүтээснийг та нар эс харна гэж үү?

	15(16). Хоорондуур нь сарны гэгээ сацруулж, нарыг гэрэлт дэнлүү болгон тавьсныг?

	16(17). Аллах та нарыг ургамал болгон газраас ургуулжухуй,

	17(18). та нарыг газарт буцааж мөн дахин түүнээс гаргаж ирмүй.

	18(19). Аллах та нарт газрыг дэвсгэр болгожухуй,

	19(20). та нарыг түүн дээгүүр сэлүүн замаар явуулах үүднээс”.

	20(21). Нух ийн хэлжүхүй: “Аяа, Эзэнтэн минь ээ! Тэд нар миний үгэнд эс орж, эд агуурс, үр хүүхэд нь гагцхүү хохирлыг нь нэмэгдүүлж бүхий хүмүүсийн араас тэмүүлцгээвэй.

	21(22). Тэгээд тэд айхтар заль сэдэж,

	22(23). ийн хэлжүхүй: “Та нар өөрсдийн ямар ч бурхдыг бүү орхицгоо, Ваддыг ч, Суваг ч, 

	23. Иагусыг ч, Иаукийг ч, Насрыг ч!”

	24(24). Тэд нэгэнт олон хүмүүний замыг алдуулжухуй, нүгэл таригсдын юуг ч бүү арвижуул, гагцхүү төөрөгдлийг нь (лавшруул)”

	25(25). Тэд тарьсан хилэнцийнхээ төлөө усанд хийгээд галд үйж нөхөцсөн бөлгөө. 

	26. Тэгээд Аллахаас өөр Ивээгчийг тэд эс олжухуй.

	27(26). Нух ийн хэлжүхүй: “Аяа, Эзэнтэн минь ээ! Энэ нутагт толгой хоргодох газарт нэг ч үл сүсэглэгчийг бүү үлдээ.

	28(27). Тэднээс Чи үгүйдээн ганцыг ч атугай үлдээх аваас тэр нь Чиний боол нарыг самууруулж, нүгэлтэн, завхайчуудаас өөр хэнийг ч эс төрүүлмүй. 

	29(28). Эзэнтэн минь! Миний эцэг эх хийгээд намайг, мөн манай гэрт сүсэгтэн болж орогсдыг, түүнчлэн бүх эр, эм сүсэгтэн нарыг өршөөж хайрла, харин нүгэл таригсдын юуг ч эс арвижуулан тэднийг хөнөөтүгэй!”

ЖИННҮҮД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Хэлэгтүн: “Бүлэг жинн уншлагыг сонсоод ийн хэлсэн хэмээн надад тодорвой: “Чинхүү хэмээвээс, бид гайхамшигт сайхан Кораныг сонсвой.

	2(2). Чин үнэний замыг заагч энэ сударт бид сүсэглэвэй. Аллахад мөргөхдөө бид өөр бурхдыг хойшид эс зохиож байх болой.

	3(3). Тэгээд тэр бээр- манай Эзэнтний нэр сүр дээш дээшээ дэлгэрэн бадартугай! -авгай, хүүхдийн алиныг ч авч байгаагүй билээ.

	4(4). Бидний дунд байсан нэгэн мулгуу Аллахыг жигшүүртэй гүтгэж асан болой.

	5(5). Хүмүүн хийгээд жинний хэн нь ч Аллахыг гүжирдэхгүй хэмээн бид бодож асан бөлгөө.

	6(6). Хүмүүсийн дотроос эрчүүд жинн нарын эрчүүдээс ивээл эрдэг байсан нь жинн нарын галзуу солиорлыг улам даамжруулж асан болой. 

	7(7). Тэд яг та нар шиг, Аллах хэнийг ч сэхээрүүлэхгүй гэж үзэж байжухуй.

	8(8). Бид тэнгэрийн (нууцад) хавьтаж, тэнд хүчирхэг харуул болон гэрэл гаргагч дүүрэн байхыг олж үзвэй.

	9(9). Бид (тэнд юу ярьдгийг) сонсохын тулд тэр хавь дахь суудалд суусан боловч эдүгээ тийн сонсохыг хүсэгчдийг отож бүхий нисдэг галд оногдох ажгуу.

	10(10). Бид үүнийг ойлгож эс чадмуй: Үүнийг газарт байгсдыг хорлох үүднээс зохиосон юм уу? Эсвэл Эзэнтэн тэднийг шулуун замаар залах гэсэн юм уу?

	11(11). Бидний дотор буянтан ч бий, гажигтан ч бий, — бид өөр өөр замаар замнадаг болой.

	12(12). Гэхдээ бид мэдмүй: Газар дээр бид Аллахын хүчийг сулруулах буюу Түүний сэдэн товлосноос зайлсхийж эс чадмуй.

	13(13). Тэгээд бид шулуун зам мөрийн тухай сонсмогц Түүнд сүсэглэсэн бөлгөө. Өөрийн Эзэнтэнд сүсэглэгч бээр гачигдах цагт айдаст үл автмуй.

	14(14). Бидний дотор Аллахын эрхшээлд орогч ч буй, урван зайлагч ч буй. Эрхшээлд орогсод нь шулуун замаар замнаж,

	15(15). урвагсад нь тамын галын түлээ болмуй”.

	16(16). Хэрэвзээ тэд шулуун замаа алдаагүй сэн бол Бид тэдэнд ус ханатал залгилуулах асан болой.

	17(17). Бид тэднийг тийнхүү сорих байсан билээ; харин өөрийн Эзэнтэнд үл залбирагчийг Тэр бээр хатуу гэсгээлээр нэрвэмүй.

	18(18). Алив мөргөлийн газар гагцхүү Аллахынх бөлгөө! Та нар өөр бурхдыг Түүнд хань болгон бүү зохиогтун!

	19(19). Аллахын боол Түүнийг хурайлан залбиран зогсохуйд тэд нар түүнийг бүчин хүрээлжүхүй.

	20(20). Хэлэгтүн: “Би гагцхүү өөрийн Эзэнтнийг хурайлмуй. Түүнд мөргөхдөө өөр бурхдыг үл зохиомуй”.

	21(21). Хэлэгтүн: “Би та нарт хор ч хүргэх, буяны замд ч оруулах эрх мэдэл үгүй болой”.

	22(22). Хэлэгтүн: “Намайг Аллахаас хэн ч өмгөөлж эс чадмуй, 

	23. би Түүний өврөөс өөр хаана ч хоргодох газар эс олмуй,

	24(23). би Түүний илгээлтийг эс уламжлах аваас. Аллах хийгээд Түүний элчийн үгэнд эс орогсдод эгүүрд нөхцөх халуун тамыг зэхсэн буй болой”. 

	25(24). Амласан зүйлийг эцсийн бүлэгт үзэхийн цагт тэд: хэн нь өөрийн (туслахын) тоогоор сул, (сүсэг нэгтний) тоогоор цөөн болохыг мэдэж авмуй.

	26(25). Хэлэгтүн: “Та нарт амласан (гэсгээл) ойрхон байгаа, эсвэл түүнийг чинь Аллах арай хожуу товлосны алин болохыг би үл мэдэх болой. (26). Далдыг гагцхүү Тэр бээр мэдмүй, Өөрийн нандин нууцад Тэр бээр,

	27(27). өмнө, хойноо харуул бүхий Өөрийн сонгосон элчээс өөр хэнийг ч үл хавируулах бөлгөө,

	28(28). Элч нар нь Түүний илгээлтийг ёсоор уламжилж бүхийг харах хүртэл Тэр бээр тэднийг тийн хамгаалж баймуй. Эзэнтэн бээр тэдний бүх юмыг эрхшээж, ахуй бүхний тооцоог хөтөлж буй болой”.

БИЕЭ ОРООГЧ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аяа, хувцсаараа биеэ ороогч оо!

	2(2). Шөнөдөө мөргөж байгтун, шөнөжингөө биш юм гэхэд,

	3(3). үгүйдээн хугаст нь, эсвэл түүнээс арай багахан шиг,

	4(4). Эсвэл түүн дээр нэм, — Кораныг хэмнэлтэйгээр унш.

	5(5). Бид мөдхөн чамд ихээхэн жинтэй үг хайрламуй.

	6(6). Шөнийн эхээр босох нь ухаан, сэтгэлийг гэгээрүүлж, үгэнд хүч оруулдаг болой.

	7(7). Чи өдөр нь үй олон ажилтай шүү дээ.

	8(8). Тиймийн учир Эзэнтнийхээ алдрыг санагалз, Түүн рүү бүх зүрх сэтгэлээрээ тэмүүл — 

	9(9). Дорно, өрнийн Эзэнтэн рүү, — Түүнээс өөр бурхан гэж үгүй шүү дээ. Түүнийг өөрийн ивээгч болгон авагтун!

	10(10). (Сүсэггүйчүүдийн) үгэнд тэвчээртэй хандаж, тэднээс нэр төртэй холдож байгтун.

	11(11). Энэ насны цэнгэлийг эдэлж байвч, чин үнэнийг худал хэмээгсдийн учрыг олох ажлыг Надад үлдээ, чи тэдний хугацааг жаахан хойшлуул.

	12(12). Тэдэнд зэхсэн хүнд дөнгө, гал Бидэнд буй,

	13(13). Бас хоолойд хахан тээглэх хүнс, бас зовлонт гэсгээл буй.

	14(14). Тэр өдөр газар, уулс доргилон чичирч, уулс нурамтсан гүвээ толгод болмуй.

	15(15). Бид (Мусаг) Фараон руу явуулсан шигээ та нарын тухай гэрчлүүлэхээр та нар луу бас элч илгээсэн болой.

	16(16). Гэвч Фараон түүнийг үгүйсгэсэн учраас өөрийг нь зовлонт гэсгээлд багалзуурдан унагасан болой.

	17(17). Хэрэвзээ та нар сүсэггүй хэвээрээ байх ахул хүүхдүүд (айсандаа) үс нь бууралтдаг тэр өдрөөс өөрсдийгөө яаж хамгаалах юм бэ?

	18(18). Тэгэхүйд тэнгэрийн мандал зад хагарч, Эзэнтний амлалт ёсоор болмуй.

	19(19). Чинхүү хэмээвээс, энэ бол (Эзэнтний) ятгалаг, тиймийн учир хүссэн хэн боловч буяны замаар замнамуй.

	20(20). Чамайг (шөнийн мөргөлдөө) шөнийн гуравны хоёроос бага, аягүй бол, хугас шөнө юм уу түүний гуравны нэгд зогсож буйг, чинхүү хэмээвээс, чиний Эзэнтэн мэдэх бөлгөө. Чиний сүсэг нэгтэн нар мөн тэгж буй болой. Аллах бээр өдөр, шөнийг хэмждэг бөгөөд та нар шөнийн цагийг тоолж эс чадахыг Тэр бээр мэдмүй, тийм учраас ийн өгүүлрүүн: “Коранаас өөрсдөдөө хялбар зүйлийг уншигтун”. Та нарын дунд өвчтөн байж болохыг Тэр бээр мэдмүй, бас Эзэнтний хишгийг хайж олон улс орноор хэсэгчид, түүнчлэн Аллахын үйл хэргийн төлөө тулалдагсад бийг мэдмүй. Тиймийн учир Коранаас аль та нарт хялбарыг уншигтун, мөргөлөө цаг цагт нь үйлдэгтүн, ариуслын өглөг өгөгтүн, Эзэнтэнд сайхан зээл олгогтун. Та нар өөрсдийн сүнсэнд урьдаас зэхсэн сайн юм болгоноо илүү их хэмжээгээр, дээдийн шагналаар Эзэнтний дэргэдээс олмуй. Аллахаас өршөөл гуйгтун, — чинхүү хэмээвээс, манай Эзэнтэн өршөөгч бөгөөд нигүүлсэгч бөлгөө!

ДЭЭЛЭЭ НӨМРӨГЧ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аяа, дээлээ нөмрөгч өө!

	2(2). Босож сэнхрүүлгээ хийгтүн!

	3(3). Өөрийн Эзэнтнийг алдаршуул!

	4(4). Бас хувцсаа цэвэрлэ!

	5(5). Бузраас зугт!

	6(6). Буцааж их авахыг горьдон (юмаа) бүү тарааж өг!

	7(7). Эзэнтний үйлст тэвчээрийг хичээ!

	8(8). Бүрээн дуу тасхийхүйд

	9(9). Бэрх өдөр тохиомуй,

	10(10). Сүсэггүйчүүдэд амаргүй өдөр.

	11(11). Миний гагцаар бүтээгч, Бид хоёрыг орхигтун,

	12(12). түүнд арвин эд баялаг, 

	13(13). бие биеэ түших хөвгүүд хайрласан билээ.

	14(14). Бас урд нь (амьдралынх нь замыг) дурайтал зассан билээ.

	15(15). Тэгсэн хэдий ч тэр харамчаараа хатаж буй.

	16(16). Үгүй ээ ер! Бас Манай билэгдлийг мугуйдлан эсэргүүцнэ гээч!

	17(17). Би түүнд авирах (ял) заамуй, — 

	18(18). Тэр бээр бүхнийг тооцоолон сэдсэн шүү дээ.

	19(19). Тэр алуулах болой! Тэр яаж тооцоолно гэнэ ээ!

	20(20). Тэр дахиад алуулаг! Тэр яаж тооцоолно гэнэ ээ!

	21(21). Дараа нь тэр орчноо харжухуй.

	22(22). Дараа нь хөмсөг зангидан ярвайжухуй,

	23(23). Дараа нь нүүр буруулан ихэмсэглэжүхүй,

	24(24). Дараа нь ийн хэлжүхүй: “Энэ бол улирсан балар цагаас ирсэн шидлэл төдий болой,

	25(25). Хүний ярианаас цааш юм алга!”

	26(26). Түүнийг Би сакарт шатаамуй!

	27(27). “Сакар” гэж юу болохыг чамд яаж тайлбарлах вэ?

	28(28). Тэр бол салдаг ч үгүй, хагацдаг ч үгүй зүйл,

	29(29). Тэр бол (хүний арьсыг) хуу түлдэг бөлгөө.

	30(30). Түүний дээр арван есөн (харуул) буй.

	31(31). Бид гал эзэгнэгчээр зөвхөн сахиус нарыг томилсон бөгөөд нүгэлтэн нарыг сорихын тулд тэдний яг тоог тогтоосон болой; дээдийн бичиг эзэмшигчдийг төгс итгүүлэхийн учир, сүсэгтэн нарын сүсгийг улам бататгахын учир; 

	32. сүсэгтэн нарын сэтгэлд хийгээд дээдийн бичгийн хүмүүст ямар ч эргэлзээ эс үлдээхийн учир, 

	33. бас нүгэлтэн нар болон сэтгэл зүрх нь гажигт автагсдаар: “Аллах энэ шад үлгэрээр ямар учир ухааныг бидэнд илэрхийлж байна вэ?” гэж асуулгахын учир. 

	34. Аллах хүссэн хүнийг тийн төөрөлдүүлдэг, болгоон таалсныг шулуун замаар залмуй. Түүний дайчдыг Өөрөөс нь өөр хэн ч эс мэдмүй. Энэ (гал) ч гэсэн хүмүүст зориулсан сануулга болой.

	35(32). Тэгтэл үгүй шүү! Сараар тангараглаюу,

	36(33). замхарч буй шөнөөр,

	37(34). тэмдгэрч буй үүрийн гэгээгээр, — 

	38(35). Энэ бүхэн бол (Миний тэмдгүүдийн) зарим аугаа нь билээ,

	39(36). бас хүмүүст зориулсан ятгалга буюу,

	40(37). манлайлагсад хийгээд сүүл баригсдын аль алинд.

	41(38). Алив сүнс өөрийн үйлийн барьцаанд ормуй, (39). баруун талынхнаас бусад нь — 

	42(40). Тэд нар цэцэрлэгт бие биеэсээ асуумуй (41). нүгэлтэн нарын тухай:

	43(42). “Та нар юунаас болж сакарт ороо вэ?”

	44(43). Тэд хэлрүүн: “Бид мөргөл үйлдэгсдийн дунд байгаагүй болой,

	45(44). Бас ядуусыг хооллож асангүй,

	46(45). Бид чалчигч нартай дэмий ярьж байжухуй,

	47(46). Бид шүүх өдрийг худал зүйл хэмээж асан болой,

	48(47). Биднийг үхэл нөмрөн авах хүртэл”.

	49(48). Чингэхүйд хэн ч өмөөрөөд тэдэнд тус эс болмуй.

	50(49). Тэгэхээр тэд юунаас болж Манай ятгалгаас

	51(50). сүнс нь зайлтал айсан илжиг (51). арслангаас амь зулбан зугтах мэт нүүр буруулан дайжна вэ?

	52(52). Чинхүү хэмээвээс, тэдний аль нь ч гэсэн Эзэнтнийг нандин нууцын бичгээ зөвхөн өөрт нь дэлгэн хайрлахыг хүсэж буй болой.

	53(53). Тийм буюу! Тэд хойд наснаас эс аюуж баймуй.

	54(54). Тийм болох буюу! Энэ бол, чинхүү хэмээвээс, сануулга шүү дээ. (55). Хүссэн хүмүүн түүнийг сонсмуй.

	55(56). Харин Аллах тийн эс таалах аваас тэдний хэн нь ч эс сонсох бөлгөө. Гагцхүү Тэр бээр аюулгах гавьяатай, гагцхүү Тэр бээр өршөөлийг эрхшээгч буюу!

СЭХЭЭРЭХҮЙ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Тийм ээ, сэхээрэхүйн өдрөөр тангараглаюу,

	2(2). Өөрийгөө зэмлэх сэтгэлээр тангараглаюу!

	3(3). Бид ясыг нь эс цуглуулна гэж хүмүүн бээр үнэхээр итгэлтэй байна уу?

	4(4). Тийм ээ, Бид хурууных нь өндөгний ясыг ч ёсчлон цуглуулж чадах болой.

	5(5). Гэвч хүмүүн энэ насандаа завхайрахыг хүсдэг ажгуу.

	6(6). Тэр бээр: “Сэхээрэхүйн өдөр хэзээ ирэх вэ?” хэмээн шалгаадаг болой.

	7(7). Тэгэхүйд алив хараа сохормуй,

	8(8). сар хиртмүй,

	9(9). нар, сарны орчил нэгдмүй, — 

	10(10). тэр өдөр хүмүүн: “Би хаашаа зугтах вэ?” хэмээн дуу алдмуй.

	11(11). Тэгэхгүй шүү! Зугтах газар үгүй болой!

	12(12). Тэр өдөр чиний хоргодох газар зөвхөн Эзэнтэнд чинь баймуй.

	13(13). Хүмүүн юу өөртөө зэхсэн хийгээд юуг хойш тавьсныг тэр өдөр түүнд мэдэгдэх болой.

	14(14). Тэр өдөр хүмүүн өөрийнхөө эсрэг мэдүүлэг өгмүй.

	15(15). Хүмүүн хүлцэл өчсөн ч (Аллах үл хэрэгсмүй).

	16(16). Чи түүнийг түргэлүүлэх гэж хэл амаараа бүү өрс.

	17(17). Чинхүү хэмээвээс, түүнийг нийлүүлж унших нь Бидний үүрэг бөлгөө.

	18(18). Бид түүнийг чамд уншиж бүхийд сайтар чагна!

	19(19). Чинхүү хэмээвээс, түүнийг тайлбарлах нь Бидний үүрэг бөлгөө.

	20(20). Гэтэл үгүй юм аа! Та нарт (энэ насны) аар саар зугаа сайхан ажгуу,

	21(21). тэгээд та нар хойд насаа (эс анхааран) орхих юм даа.

	22(22). Тэр өдөр заримын чинь царай гэрэлтэн туяармуй,

	23(23). Эзэнтэн рүүгээ харагсдын (царай).

	24(24). Тэр өдөр бусад заримын царай гуниглан бараймуй — 

	25(25). ууц нурууг нь хугалах гайг зөгнөн.

	26(26). (Сүнс биеэс гарах гэж) яг улаан хоолой дээр тулан зангирах цагт,

	27(27). “Үхлээс аварч чадах шидтэн хэн бэ?” хэмээх дуу хадахуйд,

	28(28). хагацах цаг тулсныг хүмүүн тэгэхүйд мэдмүй.

	29(29). Тэгэхүйд хоёр хөлийнх нь шилбэ нийлэх бөлгөө. 

	30(30). Тэр өдөр та нарыг Эзэнтэн рүү чинь тууж авчрах болой.

	31(31). Тэр үл сүсэглэж, үл мөргөж асан шүү дээ,

	32(32). сүсгийг үл тоомсорлон, нүүрээ буруулж,

	33(33). тэгээд пээдийн ихэмсэглэж гэр бүлдээ ирсэн болой. 

	34(34). Лай чинь дээ, лай чинь!

	35(35). Дахиад лай чинь дээ, лай чинь!

	36(36). Чамд ямар ч хараа хяналт байхгүй гэж хүмүүн чи үнэхээр бодно уу?

	37(37). Тэр оргилогч үрийн дусал байгаагүй юм гэж үү?

	38(38). Дараа нь тэр бөөм болж Бурхан түүгээр нь түүнийг бүтээж, хэмжээг тааруулсан бус гэж үү?

	39(39). Түүнээс эр, эм хоёр хүйсийг бүтээсэн буй за.

	40(40). Тэр бээр үхэгсдийг сэхээрүүлж эс чадна гэж үү дээ?

ХҮМҮҮН

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Хүмүүн юу ч биш байсан үед тэр их хугацаа өнгөрөөгүй гэж үү?

	2(2). Бид хүмүүнийг холимог дуслаас бүтээсэн болой; түүнийг сорихын учир Бид түүнд хараа, сонсгол хайрласан бөлгөө.

	3(3). Бид түүнд буяны хийгээд нүглийн замыг тодорхойлсон болой.

	4(4). Бид нүгэлтэн нарт талхи, дөнгө, гал зэхсэн болой.

	5(5). Сүсэгтэн нар цомоос кафур (камфара) ханхалсан ундаа уумуй,

	6(6). тэр нь Аллахын боол нарын ундаалдаг булгаас тасралтгүй олгойдон баймуй.

	7(7). Тэд бээр хамаг юмыг хуу залгих өдрөөс аюун, тангараг юугаан ёсоор сахиж баймуй.

	8(8). Тэд хоол ундандаа дуртай хэдий ч өнчин өрөөсөн, олзныхон хийгээд ядуусыг хооллодог буй за:

	9(9). “Бид та нарыг зөвхөн Бурханы алдрыг барин хооллож баймуй, та нараас талархал хийгээд хариу шан эс шаардмуй.

	10(10). Бид Эзэнтний тааллаар тохиох гунигт гамшгийн өдрөөс аюуж байнам”.

	11(11). Аллах тэднийг энэ өдрийн гамшгаас ангижруулж, баяр цэнгэлийн гэрлээр гийгүүлсэн болой.

	12(12). Тэднийг үл хувирах тэвчээрийнх нь төлөө цэцэрлэг хийгээд торгоор шагнажухуй.

	13(13). Тэд орон дээр тухлан хэвтэж, нарны халуун хийгээд жихүүн жаврыг эс үзмүй.

	14(14). Тэднийг сүүдэр нөмрөн авч, дээрээс нь молцоглосон жимс сагсайн унжиж баймуй.

	15(15). Тэдний уух ундааг мөнгөн домбоноос болор цомд аягалмуй, — 

	16(16). болор мэт тунгалаг мөнгөн цом. Хэмжээг нь тэд тааруулдаг буй за.

	17(17). Бас цагаан гаатай ундааг тэднээр дуустал уулгамуй,

	18)18). Салсабил нэртэй булгийн ус бүхий.

	19(19). Тэднийг тал бүрээс нь ашид залуу хөвгүүд ачлан туслах бөгөөд тэднийг харах аваас сул асгасан сувд лугаа адил бөлгөө.

	20(20). Чи хараа илгээх ахул цэнгэлийн манлай хийгээд аугаа их ноёрхлыг олж харах бөлгөө.

	21(21). Тэд ногоон торго, хоргойгоор гангарч, мөнгөн бугуйвчаар гоёсон байх бөгөөд тэдэнд Эзэнтэн нь ариун ундаа уулгах бөлгөө.

	22(22). Чинхүү хэмээвээс, энэ бол та нарын шагнал бөгөөд та нарын хичээл зүтгэлийн хариу талархал тийн болой.

	23(23). Чинхүү хэмээвээс, Бид чамд Кораныг хэсэг хэсгээр нь хайрласан бөлгөө.

	24(24). Чи Эзэнтнийхээ зарлигийг тэвчээртэй хүлээ, нүгэлтэн хийгээд үл сүсэглэгсдийн үгэнд бүү орогтун.

	25(25). Өөрийн Эзэнтний алдрыг өглөө, үдэшгүй магтан дуул.

	26(26). Шөнө ч Түүний нигуур дор сөгдөн мөргө, шөнийн уртад Түүнийг шагшин магт.

	27(27). Тэд энэ зуурын зугаанд хууртаж, шүүхийн бэрх өдрийг үл тоомсорлодог болой.

	28(28). Бид тэднийг бүтээж цогц байдлаар нь бататгасан бөгөөд Бид хүсэх аваас тэднийг өөр төстэй гэхдээ сүсэгтэй юмаар солих болой.

	29(29). Эзэнтний сануулга ийм бөгөөд хүссэн хэн боловч Эзэнтэндээ хүрэх замыг сонгон автугай.

	30(30). Гэвч Эзэнтэн эс таалсан цагт та нарын ямар ч хүсэл үл биелэх бөлгөө, — Тэр бээр ухаан мэргэн бөгөөд бүхнийг мэдэгч шүү дээ!

	31(31). Тэр бээр Өөрийн таалсанд энэрлээ хайрлах бөгөөд бузартан нарт хүнд ял зэхсэн буй бөлгөө.

ЭЛЧ БОЛОГСОД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Ар араасаа элч болгон явуулагсдаар тангараглаюу, 

	2(2). эрчимтэй хуйлран нисэж,

	3(3). хаа сайгүй түгээгч,

	4(4). ялгахуйн хилийг зурж,

	5(5). сануулгыг уламжилж,

	6(6). тэр нь өршөөл буюу сэнхрүүлгийн аль нь ч асан!

	7(7). Чинхүү хэмээвээс, та нарт амласан зүйл — юу юугүй тохиох гэж баймуй.

	8(8). Одод бөхөхийн цагт,

	9(9). тэнгэр зад хагарахын цагт, 

	10(10). уулс бутран сарнихын цагт,

	11(11). элч нарт хугацаа товлосон тухайд.

	12(12). Тэгвэл аль өдрийг хүртэл хугацааг сойх юм бэ?

	13(13). Ялгахуйн өдрийг хүртэл.

	14(14). Ялгахуйн өдөр гэдгийг чамд яаж тайлбарлах вэ?

	15(15). Худал хэмээгсэд тэр өдөр лайгаа эдэлмүй!

	16(16). Бид анхны хууччуулыг хөнөөгөөгүй сэн бил үү?

	17(17). Бид тэдний араас дараа дараачийн үеийнхнийг тонилгох болой.

	18(18). Бид нүгэлтэн нартай ийн харьцдаг бөлгөө.

	19(19). Худал хэмээгсэд тэр өдөр лайгаа эдэлмүй!

	20(20). Бид та нарыг адлам шингэнээс бүтээгээгүй бил үү?

	21(21). найдвартай байрлуулсан,

	22(22). товлосон хугацаатай (шингэнээс)?

	23(23). Бид хуваарилсан болой, хуваарилагчид ямар сайхан юм бэ? 

	24(24). Худал хэмээгсэд тэр өдөр лайгаа эдэлмүй!

	25(25). Бид энэ газрыг

	26(26). амьд болон үхэгсдийн оромж болгоогүй сэн бил үү?

	27(27). Түүн дээр ихэмсэг бат бөх зогсогч (уулсыг) сүндэрлүүлж, та нарыг цэнгэг усаар ундаалаагүй сэн бил үү?

	28(28). Худал хэмээгсэд тэр өдөр лайгаа эдэлмүй!

	29(29). Худал хэмээж асан юм руугаа орцгоогтун!

	30(30). Гурав салаалж хуйларсан харанхуй сүүдэр дор орцгоогтун.

	31(31). Тэр сүүдэр та нарыг эс сэрүүцүүлмүй, галаас эс авармуй!

	32(32). Тэр чинь аварга цамхаг лугаа адил (галт) очнуудыг үсчүүлдэг болой.

	33(33). Цувран туйлах шар тэмээд лүгээ адил”.

	34(34). Худал хэмээгсэд тэр өдөр лайгаа эдэлмүй!

	35(35). Тэр өдөр тэдний хэл нь татмуй.

	36(36). Тэдэнд биеэ өмгөөлөхийг эс зөвшөөрмүй.

	37(37). Худал хэмээгсэд тэр өдөр лайгаа эдэлмүй!

	38(38). Тэр бол та нарыг хийгээд та нараас өмнө байгсдыг цуглуулах ялгахуйн өдөр болмуй.

	39(39). Хэрэвзээ та нарт заль байгаа ахул түүнийгээ Миний эсрэг хэрэглэгтүн!

	40(40). Худал хэмээгсэд тэр өдөр лайгаа эдэлмүй!

	41(41). Харин сүсэгтэн нар бол сайхан сүүдэр дор, булгийн усан дунд,

	42(42). хүссэн жимс болгоныхоо дунд оршмуй.

	43(43). Та нар буян үйлдэж асныхаа төлөө рашаан болог хэмээн аливааг идэж ууцгаагтун!

	44(44). Буян үйлдэгсдийг Бид ийнхүү шагнадаг бөлгөө.

	45(45). Худал хэмээгсэд тэр өдөр лайгаа эдэлмүй!

	46(46). Та нар хормын зуур идэцгээ, дур хорхойгоо дарцгаа, та нар бол нүгэлтэн нар болой.

	47(47). Худал хэмээгсэд тэр өдөр лайгаа эдэлмүй!

	48(48). Тэдэнд: “Сөгдөн мөргөцгөө!” хэмээхүйд тэд эс сөгдөх бөлгөө.

	49(49). Худал хэмээгсэд тэр өдөр лайгаа эдэлмүй!

	50(50). Ингэсэн хойноо та нар ямар айлдварт сүсэглэх юм бэ?

	



	

78
АУГАА МЭДЭЭ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Тэд бие биеэсээ юу асууна вэ?

	2(2). Аугаа мэдээний тухай,

	3(3). тэдний санал зөрөлдөн буй (мэдээний тухай).

	4(4). Чинхүү хэмээвээс, тэд удахгүй мэдэх бөлгөө!

	5(5). Нээрэн шүү, чинхүү хэмээвээс, тун удахгүй мэдмүй!

	6(6). Гэтэл Бид та нарт газрыг уужим өлгий болгож өгөөгүй сэн бил үү?

	7(7). Уулсыг тулгуур болгоогүй сэн бил үү?

	8(8). Бид та нарыг хосоор бүтээсэн,

	9(9). амруулах хэмээн нойр заяасан,

	10(10). хамгаалах хучлага болгон шөнийг бүтээсэн, 

	11(11). ажлаа бүтээг хэмээн өдрийг бүтээсэн билээ.

	12(12). Бид та нарын дээр долоон хүчит (тэнгэрийг) босгосон болой.

	13(13). Тэдгээрийн дотор дүрэлзэгч дэнлүү байрлуулсан,

	14(14). үүлийг базлан элбэг хур буулгасан,

	15(15). тэр нь үр тариа, өвс ногоо ургуулж,

	16(16). өтгөн сайхан цэцэрлэгийг соёолуулмуй. 

	17(17). Чинхүү хэмээвээс, ялгахуйн өдрийг товлосон баймуй,

	18(18). Бүрээн дуу тасхийж, та нар бөөнөөрөө явцгаах тэр өдөр:

	19(19). тэнгэр нээгдэж их үүд болмуй, 

	20(20). уулс зэрэглээ лүгээ адил замхармуй.

	21(21). Чинхүү хэмээвээс, там отлогын газар болмуй,

	22(22). нүгэлтэн нарын буцаж очих оромж.

	23(23). Тэд тэндээ зуун зуунаар эгнэгт нөхөцмүй,

	24(24). тэд тэнд чийг хийгээд сэрүүний алийг ч эс үзмүй,

	25(25). буцламгай халуун ус хийгээд идээ бээрээс өөр.

	26(26). Тэдний хувьд гавьяанд нь дүйсэн хариу тэр буюу.

	27(27). Тэд тооцоо хийнэ хэмээн бодож байгаагүй билээ.

	28(28). Тэгээд Бидний билэгдлийг үгүйсгэн худлыг тарааж асан болой.

	29(29). Харин Бид бол бүгдийг нь тооцож, тэмдэглэж авсан болой.

	30(30). Амсацгаагтун, бид та нарын гэсгээлээс өөр юуг ч эс нэмэгдүүлэх болой!

	31(31). Чинхүү хэмээвээс, сүсэгтэн нарт диваажингийн сайхан орон буй: 

	32(32). цэцэрлэг хийгээд усан үзмийн тариг,

	33(33). сэргэр хөхт чацуутан хүүхнүүд,

	34(34). амсар дүүрэн хул, цомууд.

	35(35). Тэд тэнд дэмий яриа хийгээд худал үг эс сонсмуй, — 

	36(36). Эзэнтний шан, Түүний хайр хишиг, — 

	37(37). тэнгэр, газрын хийгээд тэдгээрийн хооронд ахуй бүхний Эзэнтэн, Машид нигүүлсэгчийн (хишиг)! Гэвч тэдэнд Түүний нигуур дор ярих эрх эс олдмуй.

	38(38). Тэр өдөр сахиус нар хийгээд Ариун сүнс эгнэн жагсаж, зөвхөн Машид нигүүлсэгчийн болгоогчид үг айлдмуй. Тэд зөвхөн чин үнэнийг л айлдах болой.

	39(39). Энэ өдөр — чин үнэн мөн бөгөөд хүссэн болгон өөрийн Эзэнтэн руу буцаж очих замаар явах бөлгөө!

	40(40). Бид та нарт гэсгээл ойрхон буйг анхааруулж асан,

	41. тэр өдөр та нар өөрийн гараар түрүүн үйлдсэн хэргээ харж чадах бөлгөө. Харин сүсгийг үгүйсгэгч: “Ээ лай минь! Би чандруу байсан нь дээр буюу!” хэмээн дуу алдмуй.

	



	

79
ТАСТАН АВАГЧИД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Хүчээр тастан авагчдаар тангараглаюу, 

	2(2). бас буянтан нараас зөөлхөн салгагчдаар 

	3(3). зугуухан гулсагчдаар,

	4(4). хурдлан түрүүлэгсдээр, 

	5(5).бас тушаалыг түгээгсдээр.

	6(6). Тэр өдөр доргилуулах дуу тасхиймүй,

	7(7). араас нь хоёр дахь дуу тасхиймүй.

	8(8). Тэр өдөр хэн бүхний зүрх догдлон булгилмуй,

	9(9). хараа нь бүдгэрэн халирмуй.

	10(10). Тэд хэлрүүн: “Бид буцаж хуучин байдалдаа орох юм гэж үү?

	11(11). Одоо бидний яс өгөршсөн хойно уу?”

	12(12). Цааш нь тэд хэлрүүн: “Тэгж буцах аваас бид гагцхүү хохирол үзмүй!”

	13(13). Чинхүү хэмээвээс, ганцхан дуу хадмуй,

	14(14). бүх нийтийн сэрэлт эхэлмүй.

	15(15). Чамд Мусагийн тухай өгүүлэмж дуулдсан бил үү?

	16(16). Ариун Тувагийн хөндийд Эзэнтэн түүнийг дуудан хурайлсан билээ:

	17(17). “Фараон дээр очигтун, — тэр бээр хамаг цээрийг зөрчжүхүй.

	18(18). Түүнд хэлэгтүн: “Чи нүглээ наманчлахыг хүсэхгүй байна уу?

	19(19). Би чамайг Эзэнтэн рүү чинь авч очмуй, тэгээд чи Түүнээс аюудаг болмуй”.

	20(20). Тэгээд тэр бээр түүний нүдэн дээр машид аугаа билэгдлийг үзүүлсэн билээ.

	21(21). Гэвч Фараон түүнийг худал зүйл хэмээн үл тоож,

	22(22). нүүр буруулан зөрүүдэлжүхүй.

	23(23). Дараа нь өөрийн хүмүүсийг цуглуулан, уриалан дуудаж,

	24(24). ийн хэлжүхүй: “Би болбоос та нарын эрхэм дээд эзэнтэн болой!”

	25(25). Тэгээд Аллах түүнийг энэ яваа хийгээд хойд насанд нь хатуу гэсгээлээр нэрвэсэн бөлгөө.

	26(26). Чинхүү хэмээвээс, энд Эзэнтнээс аюугсдад зориулсан сургаал байгаа бөлгөө!

	27(27). Та нарыг бүтээх хэцүү юү, эсвэл тэнгэрийн мандлыг уу? Тэнгэрийн мандлыг Тэр бээр бүтээсэн болой.

	28(28). Мандлыг босгож, төгс журмыг тогтоосон бөлгөө.

	29(29). Тэнгэрийн мандлын шөнийг харанхуй, өдрийг гэрэлтэй болгон бүтээсэн буй за.

	30(30). Дараа нь Тэр бээр газрыг дэлгэжүхүй,

	31(31). тэгээд түүнээс ус хийгээд бэлчээрийг гаргажухуй,

	32(32). үл хөдлөх уулсыг тогтоожухуй,

	33(33). та нарын хийгээд мал сүргийн чинь тусын тулд. 

	34(34). Тиймийн учир аугаа их гачлант үйл тохиохын цагт,

	35(35). хүмүүн юуны төлөө хөдөлмөрлөж аснаа эргэн санах тэр өдөр,

	36(36). хараатай бүхэнд тамын гал дүрэлзэн харагдахын цагт, — 

	37(37). Эзэнтнийг үгүйсгэж,

	38(38). энэ насны аж төрлийг илүүд үзэгсдийн хувьд

	39(39). там (эгүүрдийн) оромж нь болмуй. 

	40(40). Харин Эзэнтнээс аюухын учир нүгэлт хүслээ хазаарлан баригсдын хувьд

	41(41). диваажин (эгүүрдийн) оромж нь болмуй.

	42(42). Тэд нар чамаас товт цагийг: “Хэзээ болох юм бэ?” хэмээн шалгаамуй.

	43(43). Чи үүнд хариулах хэрэг юу сан билээ?

	44(44). Чиний Эзэнтэн цагийн эцсийн хязгаарыг мэдмүй.

	45(45). Чи бол Эзэнтнээс аюугсдыг сэнхрүүлэгч төдий буюу.

	46(46). Тэд нар Түүнийг үзэх тэр өдөр (энэ нас нь) ганц үдэш буюу өглөөний турш үргэлжилсэн мэт бодогдох ажгуу.

ХӨМСӨГ ЗАНГИДВАЙ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). (Зөнч мэргэн) хөмсөг зангидан буруу харжухуй.

	2(2). Түүн рүү сохор хүмүүн дөхөж очсоны улмаас.

	3(3). Тэр чинь сэтгэлээ ариусгах гэж яваа ч юм бил үү, чи яаж мэдэх юм бэ?

	4(4). Эсвэл тэр чиний сэнхрүүлгийг тусган авч, түүнээс өөртөө ач тусыг олох ч юм бил үү?

	5(5). Харин өөрийгөө баян гэж бодогсод руу

	6(6). чи анхааран тал өгөх ажгуу.

	7(7). Хэрэвзээ түүний сэтгэл эс ариусах аваас чамд буруу байхгүй билээ.

	8(8). Чам дээр хичээл зүтгэлийг эрхэмлэн 

	9(9). айдас тээн ирэгсдийг

	10(10). чи үл тоомсорлож баймуй.

	11(11). Энэ бол буруу! Эзэнтний чинь захиас тийм шүү дээ.

	12(12). Тиймээс хүссэн хэн бүхэн үүнийг ой ухаандаа тогтоож аваг.

	13(13). Тэр бол эрхэм сударт буй,

	14(14). ариун хийгээд сүр жавхлан төгс,

	15(15). бичээч нарын гараар (16). буянтай бөгөөд эрхэм хүндэт (бичээч нарын).

	16(17). (Тэр) хүмүүн үхвэл таарна! Тэр яасан сүсэггүй юм бэ?

	17(18). Эзэнтэн түүнийг юунаас бүтээсэн юм бэ?

	18(19). Дуслаас! 

	19. Дүрс оруулж, хэмжээг тохируулаад,

	20(20). замыг нь хөнгөвчилж өгсөн болой.

	21(21). Дараа нь түүнийг үхүүлж, оршуулсан болой.

	22(22). Дараа нь Тэр бээр тийн таалах аваас түүнийг дахиад амилуулмуй.

	23(23). Тэгтэл хар даа! Хүмүүн Бурханы гэрээсийг эс сахих ажгуу!

	24(24). Хүмүүн иддэг хоолоо хараад үзэг л дээ, — 

	25(25). Бид усыг элбэг цутгаж,

	26(26). газрыг шан татан хагалж,

	27(27). түүн дээр үр тариа,

	28(28). усан үзэм, өвс ногоо, 

	29(29). чидун хийгээд хасарваанийн дал мод, 

	30(30). өтгөн цэцэрлэг,

	31(31). үр жимс, ширэг зүлэг ургуулбай.

	32(32). Та нарын хийгээд мал сүргийн чинь тусын тулд (ургуулбай).

	33(33). Тэгээд чих дөжрөм дуу хангинахуйд,

	34(34). Тэр өдөр хүмүүн төрсөн ах дүүгээ,

	35(35). эцэг эхээ,

	36(36). хань, үр хүүхдээ хаян зугтмуй.

	37(37). Тэр өдөр хүн болгон өөр өөрийн зовлонтой баймуй.

	38(38). Тэр өдөр заримынх нь нүүр гэрэлтэн

	39(39). инээд баясал тодорч баймуй.

	40(40). Нөгөө заримынх нь нүүр тоосонд дарагдаж,

	41(41). чандруунд хучигдмуй.

	42(42). Нүгэлтэн хийгээд завхайчуудынх тийм болмуй.

ХУЙЛАХУЙ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Нарыг хуйлсан цагт,

	2(2). одод бутран унасан цагт,

	3(3). уулс хөдөлж, үгүйрэн арилсан цагт,

	4(4). хээлтэй ингэ сүүлийн сардаа харах эзэнгүй болсон цагт,

	5(5). адгуус араатан нэг дор бөөгнөрөх цагт,

	6(6). бүх тэнгис далай дэврэн асгарсан цагт,

	7(7). сүнс бие хоёр нэгдэхийн цагт,

	8(8). амьдаар нь булсан нялх охиныг сураглахын цагт,

	9(9). ямар нүглийн учир түүнийг хороосныг,

	10(10). хуйлсан дансыг нээхийн цагт,

	11(11). тэнгэрийг хуулсан цагт,

	12(12). тамын галыг өрдсөн цагт,

	13(13). диваажин ойртсон цагт, — 

	14(14). сүнс болгон өөртөө юу хурааснаа мэдэх болой.

	15(15). Чинхүү хэмээвээс, холдон одох гараг эрхсээр тангараглаюу,

	16(16). нэг тодрон, нэг бүдгэрэх гараг эрхсээр,

	17(17). харанхуйлах шөнөөр,

	18(18). хаяаран гийх үүрээр.

	19(19). Эгүүнийг (Кораныг), чинхүү хэмээвээс, ариун буянт мэдээч элч авчирчухуй,

	20(20). Сэнтийт ширээний Эзэнтнээс эрх мэдэл хийгээд эрхэм хүндлэлийг хүлээгч, — 

	21(21). Түүний итгэлийг дааж, айлдах эрх мэдлийг хүлээгч.

	22(22). Та нарын ах дүү болох энэ хүмүүн солиот бус болой,

	23(23). Тэр бээр Түүнийг цэлмэг тэнгэрийн хаяанд яг харсан бөлгөө

	24(24). Тэр бээр далдын юманд ч өгөөмөр хандмуй.

	25(25). Энэ бол чулуугаар нүдүүлж буй шулмын номлол бус.

	26(26). Та нар хаашаа явж байна вэ?

	27(27). Чинхүү хэмээвээс, энэ бол ертөнцөст зориулсан илгээлт,

	28(28). Та нарын дотроос шулуун замаар замнахыг хүсэгчдэд.

	29(29). Гэвч хамаг ертөнцсийн Эзэнтэн — Аллах тийн эс таалсан цагт та нар юуг ч хүсэж эс чадах болой.

ЭВДЛЭХҮЙ

	Аяа, машид нигүүлсэгч, нэн өршөөлд Аллахын алдрыг барьюу!

	1(1). Тэнгэрийн мандал хагар тусахуйд, 

	2(2). хамаг од бутран унахуйд,

	3(3). тэнгис далай усаа хуу юүлэхүйд,

	4(4). булшнууд эргэн хөмрөхүйд,

	5(5). сүнс болгон өөртөө урьдаас юу зэхсэн, юу хойш тавьснаа мэдсэн бөлгөө.

	6(6). Аяа, хүмүүн минь ээ! Чи ямар юманд хорхойсон өгөөмөр Эзэнтнээс анхаарал чинь сарнина вэ?

	7(7). Чамайг бүтээж, тэгшитгэн зохируулж, хэмжээ тааруулсан Эзэнтнээс,

	8(8). Өөрийн таалсан дүрсээр чамайг Бүтээгчээс.

	9(9). Тэгтэл үгүй шүү! Та нар шүүх өдрийг худал зүйл хэмээх ажгуу.

	10(10). Гэтэл та нарын дээр Түүний харуулууд буй,

	11(11). Бүгдийг тэмдэглэгч, шударгуу  сайн бичээч нар.

	12(12). Та нарын хийж бүхий алив юмыг тэд мэдмүй.

	13(13). Сүсэгтэн нар цэнгэлийн манлайг олно шүү дээ.

	14(14). Харин нүгэлтэн нар халуун тамд унамуй.

	15(15). Шүүх өдөр тэд тэнд шатах бөлгөө.

	16(16). Тэд нар түүнээс зайлж эс чадмуй!

	17(17). Шүүх өдөр гэж юу болохыг чамд яаж тайлбарлах вэ?

	18(18). Дахиад, шүүх өдөр гэж юу болохыг чамд яаж тайлбарлах билээ?

	19(19). Тэр өдөр нэг сүнс нөгөөдөө өчүүхэн ч тус болж эс чадмуй; тэр өдрийг эрхшээгч нь гагцхүү Аллах баймуй!

МЭХЛЭГСЭД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Дутуу жигнэн мэхлэгсэд хараал идэг,

	2(2). өөртөө хэмжихдээ бүтэн авч,

	3(3). өрөөлд хэмжихдээ хумслан залилагчид!

	4(4). Тэд нар сэхээрнэ гэдгийг мэдэхгүй байна гэж үү?

	5(5). Аугаа их тэр өдөр,

	6(6). Тэр өдөр хүмүүс ертөнцийн Эзэнтний нигуур дор очмуй.

	7(7). Чинхүү хэмээвээс, бузартан нарын данс сижжинд байх болой.

	8(8). Энэ сижжин гэж юу болохыг чамд яаж тайлбарлах вэ?

	9(9). Энэ бол дүүрэн бичээстэй ном болой! 

	10(10). Худал хэмээгсэд тэр өдөр лайгаа эдэлмүй,

	11(11). Шүүх өдрийг худал зүйл хэмээгсэд!

	12(12). Гагцхүү гэмт нүгэлтэн нар л тийн худал зүйл хэмээдэг болой.

	13(13). Тэдэнд Манай билэгдлийг уншиж бүхийд тэд: “Энэ бол хууччуулын үлгэр!” хэмээдэг бөлгөө. 

	14(14). Тийм биш шүү! Тэдний зүрх хорт муу явдлынхаа зэвд идэгджүхүй. 

	15(15). Чинхүү хэмээвээс, тэр өдөр тэд өөрийн Эзэнтнээс хөшгөөр тусгаарлагдсан байх болой.

	16(16). Дараа нь тэд дүрэлзсэн галд шатна шүү дээ.

	17(17). Тэгээд тэдэнд ийн хэлрүүн: “Энэ бол та нарын нөгөө худал хэмээж асан зүйл чинь болой!”

	18(18). Чинхүү хэмээвээс, сүсэгтэн нарын данс иллийунд хадгалагдаж баймуй!

	19(19). Энэ иллийун гэж юу болохыг чамд яаж тайлбарлах билээ?

	20(20). Энэ бол дүүрэн бичээстэй ном болой!

	21(21). Шадарлагсад үүнийг гэрчилж баймуй.

	22(22). Чинхүү хэмээвээс, сүсэгтэн нар цэнгэлийн манлайг олмуй.

	23(23). Тэд өргөмжит орон дээр тухлан ажигламуй.

	24(24). Тэдний царайд цэнгэл гэрэлтэн бүхийг чи хармуй.

	25(25). Тэд тамгалсан цэвэр дарсаар цангаагаа тайлмуй.

	26(26). Төгсгөлд нь мускус өгмүй. Үүн рүү тэмүүлэх ёстой нь тэмүүлэг.

	27(27). Түүнтэй хамт таснимын холио өгмүй — 

	28(28). Тэр бол зөвхөн шадарлагсдын уудаг булаг буюу.

	29(29). Нүгэлтэн нар Бурханд сүсэглэгсдийг дооглож асан,

	30(30). тэднийг дэргэдүүрээ өнгөрөхөд нь бие биен рүүгээ нүд ирмэцгээж асан.

	31(31). Тэд нар гэр орондоо буцаж харихдаа тэднээр доог тохуу хийцгээж асан болой.

	32(32). Тэд сүсэгтэн нарыг харахаараа: “Эд нар бол үнэхээр төөрөлдөгсөд!” гэцгээдэг ажгуу.

	33(33). Гэхдээ тэд сүсэгтэн нарын харгалзагчид биш болой.

	34(34). Харин тэр өдөр сүсэгтэн нар нүгэлтнүүдийг дооглох болой.

	35(35). Тэд өргөмжит орон дээр тухлан ажигламуй.

	36(36). Нүгэлтэн нар үйлдсэн үйлийнхээ хариу шанг эс хүртэнэ гэж үү?

ХАГАРАХУЙ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Тэнгэрийн мандал хагар тусахуйд,

	2(2). Эзэнтнийхээ зарлиг, оноосон үүргийн дагуу.

	3(3). Газар задран сунахуйд,

	4(4). дотроо байсан бүх юмыг хуу тургин хоосорч,

	5(5). Эзэнтнийхээ зарлиг, оноосон үүргийн дагуу.

	6(6). Аяа, хүмүүн минь ээ! Чи Эзэнтэн рүүгээ тэмүүлж байнам, чи Түүнтэй золгох бөлгөө!

	7(7). Дансаа баруун гартаа гардан авагч, — 

	8(8). түүнтэй хөнгөн тооцоо бодмуй,

	9(9). тэгээд гэр бүл, ойр дотнынхон дээрээ баяр хөөртэй буцаж ирмүй.

	10(10). Дансаа араасаа гардан авагч, — 

	11(11). үхлээ дуудах бөлгөө.

	12(12). Тэр бээр дүрэлзсэн галд унамуй.

	13(13). Тэр бээр ам бүлийнхнийхээ дунд баяр хөөрөөр бялхаж асан болой.

	14(14). Тэгэхэд тэр бээр Бидэн дээр буцаж ирэхгүй гэж итгэл төгс байсан шүү дээ.

	15(15). Тэгтэл үгүй шүү! Эзэнтэн түүнийг харж асан бөлгөө!

	16(16). Улааран жаргах тэнгэрийн хаяагаар тангараглаюу,

	17(17). бас харанхуйгаараа бүхнийг хучин авдаг шөнөөр,

	18(18). бас дүүрэн тэргэл сараар,

	19(19). Та нар шат болгоныг дамжмуй.

	20(20). Тэгэхээр тэднийг сүсэглэхэд юу саад болно вэ?

	21(21). Тэдэнд Кораныг уншиж өгч байхад яагаад өвдөг эс сөгдөнө вэ?

	22(22). Түүгээр ч барахгүй тэд түүнийг худал хэмээмүй.

	23(23). Тэдний сэтгэлд юу нуугдаж бүхийг Аллах илүү мэдэх бөлгөө.

	24(24). Тиймийн учир хүнд гэсгээлийн тухай тэдэнд мэдэгд.

	25(25). Аллахад сүсэглэн буянт үйл үйлдэгсдээс бусдад нь (мэдэгд),  — (сүсэгтэн нарыг) өгөөмөр шан хүлээж буй болой.

ОДДЫН ЗАМ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Оддын замыг эзэгнэгч тэнгэрээр тангараглаюу,

	2(2). бас амласан өдрөөр.

	3(3). бас гэрчлэгчээр болон гэрчилж бүхий зүйлээр нь!

	4(4). Галт ангалын эзэнтэн хараал идэг, — 

	5(5). Зогсолтгүй дүрэлзсэн галт.

	6(6). Тэд дүрэлзсэн гал дээгүүр ингээд сууцгаавай — 

	7(7). Сүсэгтэн нарыг яаж зовоож бүхийг ажиглагсад.

	8(8). Тэд нар шагшин магтаж ханашгүй, хүч төгс Аллахад сүсэглэж аснаас өөр буруугүй атал тийн зовоож байжухуй.

	9(9). Тэнгэр, газрыг эрхшээгч Эрх мэдэлтэнд. Тэр бээр бүхний гэрч бөлгөө.

	10(10). Бурханд сүсэглэсэн эрэгтэй, эмэгтэйчүүдийг зовлонгоор нэрвээд дараа нь эс гэмшигсэд тамд унамуй: тэдэнд оногдох ял нь гал болой.

	11(11). Бурханд сүсэглэн буян үйлдэгсдийн шагнал нь тунгалаг усаар эмжсэн цэцэрлэг байх бөлгөө, — Аллахын аугаа их шагнал тэр буюу!

	12(12). Чинхүү хэмээвээс, Эзэнтний барьц нэн чанга болой.

	13(13). Гагцхүү Тэр бээр анхлан бүтээгч бөгөөд дахин сэхээгч бөлгөө.

	14(14). Түүний энэрэл хайр хийгээд өршөөл нигүүлсэл яндашгүй бөлгөө.

	15(15). Суу алдар төгс сэнтийний Эзэнтэн,

	16(16). Өөрийн бүх тааллыг ёсоор болгогч!

	17(17). Фараоны цэргийн тухай, самудынхны тухай

	18(18). өгүүлэмжийг чи дуулсан уу?

	19(19). Хэдий тийм ч нүгэлтнүүд үгүйсгэсээр баймуй.

	20(20). Аллах тэднийг тал бүрээс нь ялаар нэрвэх бөлгөө.

	21(21). Тийм ээ, энэ бол алдарт Коран судар!

	22(22). Ариун баринтагт хадгалж бүхий!

ШӨНӨӨР АЯЛАГЧ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Тэнгэр хийгээд шөнөөр аялагчаар тангараглаюу!

	2(2). Шөнөөр аялагч гэж юу болохыг чамд яаж тайлбарлах билээ?

	3(3). Зуралзан зурайгч од буюу.

	4(4). Чинхүү хэмээвээс, аливаа сүнс сахиустай бөлгөө.

	5(5). Хүмүүн юунаас бүтсэнээ бодож үзэг!

	6(6). Тэр гоожих уснаас бүтсэн буюу,

	7(7). Тэр ус цээж болон нурууны яснаас үүсмүй.

	8(8). Чинхүү хэмээвээс, Тэр бээр түүнийг дахин сэхээж чадах болой.

	9(9). тэр өдөр хамаг нууц юм сорилтод өртмүй.

	10(10). (Хүмүүн) алив тусламж хийгээд эрх мэдлээс салсан байх буюу.

	11(11). Буцах замыг эрхшээгч тэнгэрээр тангараглаюу,

	12(12). Бас задран нээгдэх чадвар бүхий газраар. 

	13(13). Чинхүү хэмээвээс, энэ (Коран)бол шийдвэрлэгч үг бөлгөө.

	14(14). Энэ бол зүгээр нэг дэмий зүйл бус.

	15(15). Тэд нар бол заль зохиодог болой.

	16(16). Гэтэл Би Өөрийнхийгөө бэлтгэдэг бөлгөө.

	17(17). Үл сүсэглэгсдийн хугацааг сой л доо, — жаахан сойгоод өг!

ЭРХЭМ ДЭЭДЭСТЭН

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Эрхэм дээд Эзэнтнийхээ алдрыг магтан алдаршуулагтун,

	2(2). бүтээж, хэмжээг тохируулсан,

	3(3). (замыг) хуваарилж, бүгдийг чиглүүлсэн,

	4(4). зүлэг ногоонд соёолон ургахыг тушаасан,

	5(5). дараа нь хар ёзоор болгохын учир.

	6(6). Бид чамд уншуулахаар өгмүй, чи түүнийг мартах учиргүй болой,

	7(7). Аллах эс таалахаас бусдыг — чинхүү хэмээвээс, Тэр бээр ил далдыг мэдмүй!

	8(8). Бид чамд Манай замыг хөнгөвчилж өгмүй.

	9(9). Хэрэвзээ сануулга нь ач тустай байхул сануулагтун. 

	10(10). Эзэнтний хилэнгээс аюугч энэ сэнхрүүлгийг хүлээн авмуй.

	11(11). Түүнээс зөвхөн золгүйчүүд няцмуй,

	12(12). тэд аугаа их галд унах болой.

	13(13). Тэд тэнд үхэх ч үгүй, сэхэх ч үгүй баймуй. 

	14(14). Ариуслыг сахигч ялан мандмуй,

	15(15). Эзэнтнийхээ алдрыг санагалзан, зөвхөн Түүнд мөргөн залбирагч.

	16(16). Тийм ээ, та нар энэ яваа насыг илүүд үзэж буй,

	17(17). уул нь хойд нас нь сайхан бөгөөд урт болой.

	18(18). Чинхүү хэмээвээс, энэ бүхэн түрүүчийн дээдийн бичигт буй болой, — 

	19(19). Зөнч мэргэн Ибрахим, Муса нарын дээдийн бичигт!

БҮРХЭГЧ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Чамд бүрхэгчийн тухай өгүүлэмж дуулдсан уу?

	2(2). Тэр өдөр нэг хэсгийнх нь царай шоовдор баймуй,

	3(3). хүчир ажлын ч ул мөр, ядарсны ч ул мөр харагдмуй,

	4(4). тэд дүрэлзсэн галд орохын цагт,

	5(5). буцламгай усаар цангаагаа тайлахын цагт.

	6(6). Тэдэнд гашуун дари-гаас өөр идэх юм юу ч үгүй буй,

	7(7). тэр нь тэвээрүүлэх ч үгүй, өл залгуулах ч үгүй болой.

	8(8). Тэр өдөр бусад заримынх нь царай цэнгэл баясалд умбан баймуй,

	9(9). хүсэл тэмүүлэлдээ сэтгэл ханасан,

	10(10). өргөмжит цэцэрлэгт,

	11(11). дэмий үг ярианаас ангижирсан,

	12(12). урсгал булаг устай.

	13(13). Тэнд тэдэнд өндөрсгөсөн суудал буй,

	14(14). өмнө нь цом тавиастай буй,

	15(15). дэр эгнүүлэн тавьсан буй,

	16(16). хивс дэвссэн буй.

	17(17). Тэд нар тэмээ яаж бүтсэнийг мэдэхийн учир түүн рүү эс харна гэж үү?

	18(18). бас тэнгэр яаж өргөгдсөнийг,

	19(19). бас уулс яаж сүндэрлэснийг,

	20(20). газар яаж цэлийснийг. 

	21(21). Чи сэнхрүүлэх үүрэгтэй учир тэднийг сэнхрүүлж байгтун!

	22(22). Чи бол тэднийг захирагч бус болой.

	23(23). Нүүр буруулан, сүсгийг үгүйсгэгчийг

	24(24). Аллах хатуу цээрлүүлмүй, — 

	25(25). Тэд Бидэн дээр л эргэж ирнэ шүү дээ.

	26(26). Тэдний тооцоог Бид л хийнэ шүү дээ.

ҮҮРИЙН ТУЯА

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Үүрийн туяагаар тангараглаюу (2). бас арван шөнөөр,

	2(3). тэгш болон сондгой тоогоор,

	3(4). жаргаж буй шөнөөр.

	4(5). Ухаан бодолтой хүмүүний хувьд энд гэрчлэл нуугдаж байгаа бус уу?

	5(6). Эзэнтэн чинь Адын хүмүүсийг хэрхсэнийг чи үнэхээр харахгүй байна гэж үү?

	6(7). өөр ямар ч оронд хийж чадаагүй багана лугаа адил

	7(8). ихэмсэг данагар Ирамыг бас?

	8(9). хөндийн цохиог (гэр хийхээр) ухаж асан самудынхныг?

	9(10). гадасны эзэнтэн, 

	10(11). газар дэлхийгээр нэг нүгэл тарьж, 

	11(12). муу явдлыг үржүүлж асан Фараоныг ?

	12(13). Чиний Эзэнтэн тэднийг элдэв зүйлийн гэсгээлийн гамшгаар зад нэрвэсэн билээ.

	13(14). Чиний Эзэнтэн сэнтий дээрээсээ тасралтгүй ажиглаж байгаа шүү дээ.

	14(15). Эзэнтэн хүмүүнийг сорин буян хишгээ хайрлахуйд, 

	15. тэр бээр: “Эзэнтэн намайг хүндэлж баймуй!” хэмээдэг болой.

	16(16). хүмүүнийг сорин хувийг нь тааруулахуйд,

	17. тэр бээр: “Эзэнтэн намайг доромжилж баймуй!” хэмээдэг болой.

	18(17). Үгүй шүү дээ! Та нар өөрсдөө өнчин өрөөснийг хүндлэхгүй буй!

	19(18). Өлөн ядуусыг хооллох тухайд бие биедээ санаа өгөхгүй буй!

	20(19). Та нарт үл хамаарах өвийг хомхойрон залгиж,

	21(20). эд баялагт дэндүү шунан дурлаж буй!

	22(21). Тэгтэл юм өөр шүү дээ! Газар үйрэн бутрахын цагт,

	23(22). чиний Эзэнтэн хийгээд сахиус нар эгнэн ирэхийн цагт,

	24(23). тэгээд халуун там нүүрлэн ирэхийн цагт, — тэр хүмүүн эргэн санах бөлгөө. Гэвч энэ нь түүний хувийг яахин хөнгөлөх билээ? 

	25(24). Тэр хэлрүүн: “Аяа, би өөрийн үйлээр хойд насаа бэлдсэн ч болоосой!” (25). Тэр өдөр Түүнээс өөр хэн ч тийн хатуу гэсгээж эс чадмуй,

	26(26). Түүнээс өөр хэн ч тийн дөнгөлж эс чадмуй. 

	27(27). Аяа, амарлин сэтгэл ханагч аа!

	28(28). Эзэнтэн рүүгээ таалалд нь нийцэн, сэтгэл хангалуун буцаж очтугай!

	29(29). Миний боол нартай хамт,

	30(30). Миний диваажинд орогтун!

ХОТ

	Аяа, машид нигүүлсэгч, нэн өршөөлт Аллахын алдрыг барьюу!,

	1(1). Үгүй ээ, би энэ хотоор тангарагламуу,

	2(2). чиний аж төрж бүхий,

	3(3). төрүүлэгч хийгээд түүний төрүүлснээр!

	4(4). Бид хүмүүнийг санаа тавьж байхаар бүтээсэн бөлгөө.

	5(5). Тэгэхээр өөрийг нь эрхшээх эзэн байхгүй гэж боддог байх нь уу?

	6(6). Тэр хэлрүүн: “Би асар их хөрөнгө сүйтгэсэн болой!”

	7(7). Түүнийг хэн ч хараагүй гэж бодож байгаа юм уу?

	8(8). Бид түүнд хоёр нүд хайрлаагүй сэн бил үү? 

	9(9). Бас хэл, бас хоёр уруул?

	10(10). (Буяны болон нүглийн) хоёр гол замыг зааж өгөөгүй сэн билүү?

	11(11). Гэвч эгц замыг сонгох гэж хүмүүн эс яарах ажгуу!

	12(12). Эгц зам гэж юу болохыг чамд яаж тайлбарлах вэ?

	13(13). Боолыг чөлөөлөх,

	14(14). эсвэл өлсөж цангаж явахад нь хооллох,

	15(15). чиний ойрын төрлийн өнчнийг,

	16(16). эсвэл бусдад ад үзэгдсэн ядуу хүмүүнийг.

	17(17). Үүний дээр тэр бээр Бурханд сүсэглэн, хатамж тэвчээр гаргаж, нигүүлсэн буян үйлдэгсдийн нэг болох ёстой бөлгөө.

	18(18). Шүүх өдөр баруун талыг эзэгнэх сүсэгтэн нарын төрх ийм буюу!

	19(19). Харин Миний билэгдэлд үл итгэгсэд бол зүүн талыг эзэгнэгчид.

	20(20). Тэд нар дүрэлзэх галын битүү дөлөн дор баймуй.

НАР

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Нар хийгээд түүний туяагаар тангараглаюу,

	2(2). түүнийг дагагч сараар,

	3(3). түүний гэрлээр нээгдэгч өдрөөр,

	4(4). түүнийг нөмрөгч шөнөөр,

	5(5). тэнгэрийн мандал хийгээд түүнийг төгс хийцээр бүтээгчээр, 

	6(6). газар хийгээд түүнийг дэлгэгчээр,

	7(7). алив сүнс хийгээд түүнийг зохист хэмжээсээр бүтээгчээр 

	8(8). бас буян, нүглийг таних түүний мэдрэхүйгээр!

	9(9). Чинхүү хэмээвээс, түүнийг ариунаар сахигч ялан мандмуй.

	10(10). Түүнийг завхайруулагч ялагдал хүлээмүй!

	11(11). Самудынхан чивэлт нүгэл үйлдэн өөрсдийн зөнч мэргэнийг эс хэрэгссэн болой.

	12(12). Тэгээд тэдний дотроос хамгийн золгүй нь нүгэл үйлдэхээр шилэгдсэн болой. 

	13(13). Аллахын элч тэдэнд ийн хэлжүхүй: “Аллахын ингэ (энэ буй), та нар түүнийг саадгүй услах ёстой”.

	14(14). Гэтэл тэд түүнийг худалч хэмээн ингэний (өвдгийг) тас огтолжухуй. Чухамхүү энэ нүглийнх нь учир Аллах тэдний доорх газрыг сэгсрээд, дараа нь түүнийг тэдний дээрээс тэгшилсэн болой.

	15(15). Тэр бээр гүйцэлдүүлсэн үйлийнхээ төлөө аюух сэрлээс ангид бөлгөө.

	



	

92
ШӨНӨ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Бүрхэн ирсэн шөнөөр тангараглаюу,

	2(2). гийн ирсэн өдрөөр,

	3(3). хоёр хүйсийг бүтээсэн нууцаар. 

	4(4). Чинхүү хэмээвээс, та нарын тэмүүлэл өөр өөр бөлгөө!

	5(5). Өгөөмөр өглөг өгч, Бурханаа хүндлэгч,

	6(6). ариун гэрээсийн төлөө хамаг сэтгэлээ зориулагч — 

	7(7). Бид түүний цэнгэлд хүрэх замыг тэгшилмүй.

	8(8). Харин харамчаараа хатаж, өөрийгөө хамгийг чадагч хэмээгч,

	9(9). ариун гэрээсийг үл тоомсорлогч — 

	10(10). Бид түүний зовлонд хүрэх замыг тэгшилмүй.

	11(11). Түүнийг (тамд) унагахын цагт хураасан эд баялаг нь ямар ч тус эс болмуй.

	12(12). Шулуун замаар чиглүүлэгч нь Бид болой. 

	13(13). Бас хойд нас хийгээд энэ насны амьдрал Бидэнд харьяална шүү дээ.

	14(14). Бид та нарыг тамын галаас сэрэмжлүүлсэн болой. 

	15(15). Зөвхөн арчаагүй харанхуй тийшээ шидэгдмүй, — 

	16(16). аугаа чин үнэнийг дүлий мэт үл сонсож, түүнээс нүүр буруулагсад.

	17(17). Харин чин сэтгэлээр Бурханы эрхшээлд орогсод халуун тамаас ангижирмуй.

	18(18). Эд хөрөнгөө өөрийн ариусалд зориулан зарцуулж,

	19(19). бас ашиг завшааныхаа төлөө бус 

	20(20). Бурханы тааллыг олох хүслээр буян үйлдэгсэд.

	21(21).Тэд сэтгэл өег байх бөлгөө.

ӨГЛӨӨ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Өглөөгөөр тангараглаюу,

	2(2). бүрхэн ирж буй шөнөөр!

	3(3). Чамайг Эзэнтэн чинь орхио ч үгүй, үзэн ядаа ч үгүй буй бөлгөө.

	4(4). Хойд нас чамд энэ наснаас илүү эрхэм болой. 

	5(5). Эзэнтнийхээ мөд илгээх хишигт чи ихэд сэтгэл ханах бөлгөө.

	6(6). Тэр бээр чамайг өнчин байхад олж, тордож аваагүй сэн бил үү? 

	7(7). Тэр бээр чамайг төөрөлдөж явахад чинь шулуун зам руу залж гаргаагүй сэн бил үү?

	8(8). Тэр бээр чамайг үгээгүй ядуу байхыг үзээд баяжуулж өгөөгүй сэн бил үү?

	9(9). Тиймийн учир чи өнчин өрөөснийг бүү хавч,

	10(10). гуйлгачныг бүү хөөж туу,

	11(11). Эзэнтнийхээ өгөөмөр хайр хишгийн тухай бүхэнд дуулга!

НЭЭХҮЙ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Бид чиний цээжийг нээгээгүй гэж үү?

	2(2). Нурууг чинь хотойлгож асан дарамтыг 

	3(3). чамаас авч хаяагүй гэж үү?

	4(4). Тэгээд нэр хүндийг чинь эс өргөмжилсөн гэж үү?

	5(5). Үнэндээ бол, дарамт болгоны дараа хөнгөрөхүй ирнэ шүү дээ.

	6(6). Чинхүү хэмээвээс, дарамт болгоны дараа хөнгөрөхүй ирмүй!

	7(7). Тэгээд дарамтаас салсан цагт цааш нь махран зүтгэ. 

	8(8). Хамаг хүч чармайлтаа Эзэнтэндээ зориул!

ИНЖИР

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Инжир хийгээд чидун модоор тангараглаюу,

	2(2). бас Синай уулаар,

	3(3). бас энэ аюул осолгүй хотоор! 

	4(4). Бид хүмүүнийг нэн төгөлдөр хэлбэрээр бүтээсэн болой.

	5(5). Дараа нь Бид түүнийг адгийн арчаагүй байдалд оруулсан болой, — 

	6(6). Сүсэглэн буянт үйл үйлдэгсдээс бусдыг нь; тэднийг тоо томшгүй шагнал саадгүй хүлээж буй бөлгөө.

	7(7). Ийм байхад сүүлчийн шүүх зайлбаргүйн тухайд хэн чамтай сөргөлдөх юм бэ?

	8(8). Аллах хамгийн сайн шүүгч биш гэж үү?

БӨӨМ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Уншигтун! Бүтээсэн Эзэнтнийхээ алдрын төлөө — 

	2(2). хүмүүнийг бөөмөөс бүтээсэн,

	3(3). Уншигтун! Чиний Эзэнтэн бээр хамгийн өгөөмөр — 

	4(4). Тэр бол хүмүүнд үзэг өгч, бичигт сургасан бөлгөө.

	5(5). Түүнчлэн түүнийг мэдэхгүй асан юманд нь сургажухуй.

	6(6). Тэгтэл үгүй шүү! Хүмүүн бүх хоригийг зөрчих бөлгөө.

	7(7). Юугаар баян, юугаар алдартайгаа өөрөө тийм болсон мэт төсөөлмүй.

	8(8). Ахуй бүхэн чиний Эзэнтэн дээр эргэж очно шүү дээ!

	9(9). Эзэнтний боолыг мөргөж байхад нь

	10(10). хориглогчийг чи харсан уу?

	11(11). Тэр зөв зам мөр дээр байгаа юу, чи мэдэх үү?

	12(12). Эсвэл сүсгийг номлож байгаа юу?

	13(13). Тэр чин үнэнийг үгүйсгэж нүүр буруулсан уу, чи харсан уу?

	14(14). Аллах бүхнийг тольдогч гэдгийг тэр үнэхээр мэддэггүй юм гэж үү?

	15(15). Гэхдээ тэр энэ бүхнээ эс болих аваас Бид түүнийг хөхөлдөн зуурч чангаах болой — 

	16(16). Тийм нүгэлт, худалч толгойн хөхлөөс!

	17(17). Тэглээ гэж тэр анд нөхдөө дуудаг,

	18(18). Бид бол Өөрийн журам сахиулагчдыг дуудмуй.

	19(19). Чи түүнийг бүү сонс, Бурханы нигуур дор мөргө, Эзэнтэн рүүгээ ойртон оч!

СҮР ЖАВХЛАНТ ШӨНӨ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Бид Кораныг сүр жавхлант шөнө айлдан илгээсэн болой.

	2(2). Сүр жавхлант шөнө гэж юу болохыг чамд яаж тайлбарлах билээ?

	3(3). Сүр жавхлант шөнө мянган сараас дээр буй за.

	4(4). Энэ шөнө Эзэнтний соёрхлоор Түүний бүх айлдварыг ёсоор болгохын учир тэнгэрээс сахиус нар хийгээд (Ариун) сүнс залран буудаг бөлгөө.

	5(5). Энэ шөнө үүр хаяартал (хорвоо даяар) амгалан хутгийг олмуй!

ЯРУУ ТОД БИЛЭГДЭЛ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Дээдийн бичиг хүртэгсдээс үл сүсэглэгсэд, тэдгээрийн доторх олон бурхантууд тэдэнд яруу тод билэгдэл тодрон ирэхээс нааш (өөрсдийн сургаалыг) орхихгүй байсан болой, — 

	2(2). Тэдэнд ариун гэгээн хуйлаастай бичгийг уншигч Эзэнтний элч, (3). Түүнд Бурханы сургаал яруу тод гийжүхүй.

	3(4). Дээдийн бичгийг хадгалагсад яруу тод билэгдлийг ирэх хүртэл өөр хоорондоо ялгардаггүй байжухуй.

	4(5). Аллахад сүсэглэж, Түүнд мөргөхдөө үнэн сэтгэлийг барьж, сүсэгтээ үнэнч байж, мөргөлөө цаг тухайд нь үйлдэж, ариуслын өглөг өгч байхыг тэдэнд зарлигдсан бөлгөө. Энэ бол зөв шашин буюу.

	5(6). Гэвч олон бурхантууд, дээдийн бичиг эзэмшигчдээс сүсгийг үгүйсгэгчид тамын галд эгнэгт шатмуй, — тэд бол Бурханы бүтээснээс хамгийн бузар нь болой.

	6(7). Харин Аллахад сүсэглэн, буянт үйл үйлдэгсэд — тэд бол Бурханы бүтээснээс хамгийн сайхан нь болой.

	7(8). Тэдэнд оногдох Эзэнтний шагнал нь голын усаар эмжсэн Аднын (Эдемийн) цэцэрлэг бөгөөд тэд тэнд эгнэгт оршмуй.

	8. Тэнд Аллах тэднийг таалж, тэд Аллахыг таалан баймуй. Энэ бүхэн гагцхүү Эзэнтний хилэнгээс аюугсдынх бөлгөө.

ГАЗАР ХӨДЛӨЛТ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Газар чичрэн доргилохын цагт,

	2(2). нүсэр тээшээ гадаргуу дээрээ тургилан гаргаж,

	3(3). хүмүүн: “Газар юу болж байна аа?” хэмээн дуу алдахуйд

	4(4). тэр өдөр газар өөрийн мэдээг хэлмүй,

	5(5). Эзэнтний нандин нууцаар илгээсэн зүйлийг.

	6(6). Тэр өдөр хүмүүс бөөн бөөнөөрөө хөдөлцгөөж, газар дээр хийсэн бүхэн нь тэдний өмнө нүүрлэн тодрох болой.

	7(7). Хумхын тоосон чинээ буян үйлдсэн хүмүүн түүнээ үзмүй!

	8(8). Хумхын тоосон чинээ нүгэл үйлдсэн хүмүүн түүнээ үзмүй!

ДАВХИГЧИД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Бахардан давхилдагч морьдоор тангараглаюу,

	2(2). оч үсчүүлдэг,

	3(3). үүрээр довтолдог…

	4(4). тоосон үүл манаруулдаг,

	5(5). бөөнөөрөө дайран орж ирдэг…

	6(6). Чинхүү хэмээвээс, хүмүүн Эзэнтэндээ үл талархдаг бөлгөө,

	7(7). үүнийгээ өөрөө гэрчлэн нотолдог болой.

	8(8). Хүмүүн эд баялагт үнэнхүү шунахай бөлгөө.

	9(9). Бүгдийг нь булшнаас нь хуу гаргаж ирнэ гэдгийг тэр бээр үнэхээр мэдэхгүй гэж үү?

	10(10). Тэгээд хүмүүсийн цээжинд буй бүх юм тодорхой болох билээ, — 

	11(11). чинхүү хэмээвээс, Эзэнтэн энэ өдөр аливаа бүхнийг мэдэж баймуй.

ОРООЛГОХУЙ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Ороолгох өдөр —  (2). Ороолгох өдөр гэгч ямар вэ?

	2(3). Ороолгох өдөр гэж юу болохыг чамд яаж тайлбарлах билээ?

	3(4). Энэ өдөр бүх хүмүүн удган эрвээхэй лүгээ адил үргэн зугтмуй,

	4(5). уулс зумласан ноос лугаа адил болмуй…

	5(6). Сайн үйл нь жин илүү татагчийн хувьд (7). Амарлихуй хийгээд цэнгэлийн манлайг олох амьдрал диваажинд зэхээстэй баймуй.

	6(8). Үйл нь хөнгөн жин дарагчийн хувьд (9). Хоргодох газар нь ёроолгүй ангал бөлгөө.

	7(10). Энэ ангал гэж юу болохыг чамд яаж тайлбарлах вэ? 

	8(11). Дүрэлзсэн гал буюу!

ЗООРИЛОХ ДУР

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Эд хөрөнгө зоорилох шуналдаа хөтлөгдөн та нар жинхэнэ хийх ёстой үйлээ их тарамдуулдаг ажгуу.

	2(2). Авсанд орон ортлоо.

	3(3). За яах вэ , та нар удахгүй мэднэ ээ, гайгүй!

	4(4). Дахиад, за яах вэ , та нар удахгүй мэднэ ээ, гайгүй!

	5(5). Үгүй шүү дээ! Та нар үнэнхүү мэдлэгтэйгээр мэддэг сэн бол, 

	6(6). тамын галыг заавал олж үзэх байсан буй за!

	7(7).Чинхүү хэмээвээс, та нар үнэнч нүдээр түүнийг заавал харах болой!

	8(8). Чинхүү хэмээвээс, тэр өдөр та нараас цэнгэлт нүглийн чинь төлөөнөө ял асуумуй!

ҮДЭШ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Үдшээр тангараглаюу,

	2(2). Хүмүүн заавал хохирол амсдагийг мэдтүгэй.

	3(3). Сүсэглэн буян үйлдэж, чин үнэнийг болоод хатамж тэвчээртэй байхыг ахан дүүстээ номногчдоос бусад хүмүүн!

ГҮЖИРДЭГЧ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Гүжирдэгч болон нүднээс далдуур муулагч хараалын бай болог,

	2(2). хөрөнгө хурааж зоорилон хадгалагч!

	3(3). Эд баялаг нь өөрийг нь мөнхрүүлнэ хэмээн тэр горьдмуй. 

	4(4). Чинхүү хэмээвээс, тэр бээр аль-хутамад (хуй хуйхлахуй) нисэж унамуй.

	5(5). Аль-хутама гэж юу болохыг чамд яаж тайлбарлах юм билээ? 

	6(6). Аллахын хилэнгээр ассан дүрэлзсэн гал,

	7(7). (нүгэлтэн нарын) сэтгэл зүрхийг хуйхалдаг,

	8(8). тэдний хувьд булшных нь адар болдог,

	9(9). тэнгэр хүртэл сунган татсан тулгуур бүхий (адар).

ЗААН

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Эзэнтэн заант хүмүүсийн хорт төлөвлөгөөг нурааж, 

	2(2). тэднийг хэрхсэнийг чи хараагүй гэж үү?

	3(3). Тэдэн рүү сүрэг сүргээр нь шувуу илгээснийг?

	4(4). Тэдгээр шувууд заантан нарыг шатмал шавран чулуугаар намнасан бөлгөө.

	5(5). Тэгээд Эзэнтэн бээр тэднийг үрийг нь хуу идсэн хоосон сүрэл бүхий тариг лугаа адил болгосон хэмээмүй.

КУРАЙШ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Курайш нарын нэгдлийн төлөө,

	2(2). тэд алсын аянд өвөл, зунгүй нэгдэж байхын төлөө;

	3(3). Тэд энэ ариун ордны Эзэнтнийг хүндлэн дээдлэг, (4). өлсөж явахад нь тэднийг хооллосон,

	4. айдас, түгшүүрээс нь хагацуулж өгсөн (Эзэнтнийг).

	



	

107
ӨГЛӨГ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Шашныг худал зүйл хэмээгчийг чи харсан болов уу?

	2(2). Тэр бол өнчин өрөөснийг хөөж туугч,

	3(3). бас ядуусыг хооллож ундлахаас дургүйцэгч.

	4(4). Мөргөлөө үл тоомсорлодог,

	5(5). сүсгээ ид бах болгодог,

	6(6). өглөг өгөхөөс татгалздаг

	7(7). сүсэгтэн лайгаа эдэлмүй!

ӨВЧ БАЯЛАГ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Бид чамд өвч баялгийг хайрласан бөлгөө.

	2(2). Тиймийн учир Эзэнтэндээ залбирч, өргөл өргөгтүн.

	3(3). Чамайг үзэн ядагч бол оготор тарчиг нэгэн болой.

СҮСЭГГҮЙЧҮҮД

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Хэлэгтүн: “Аяа, сүсэггүйчүүд ээ! 

	2(2). Та нарын сүсэглэх юманд би үл сүсэглэмүй.

	3(3). Та нар ч миний сүсэглэх юманд үл сүсэглэх буюу.

	4(4). Та нарын сүсэглэж ахуй юманд би үл сүсэглэмүй.

	5(5). Та нар ч миний сүсэглэж ахуй юманд үл сүсэглэх буюу.

	6(6). Та нар өөрийн сүсэгтэй, би ч өөрийн сүсэгтэй буюу!”

ТУСЛАМЖ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Аллахын тусламж ялалт дагуулан ирэхүйд,

	2(2). хүмүүс бөөн бөөнөөрөө Түүний шашинд орохыг чи харсан аваас,

	3(3). чи Эзэнтнээ магтан алдаршуул, Түүнээс өршөөл гуй! Чинхүү хэмээвээс, Тэр бээр найр тавигч бөгөөд өршөөгч бөлгөө!

ДАЛ МОДНЫ ШӨРМӨС

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Абу Лахабын хоёр гар хараал идэг, тэр өөрөө хараалын буг болог!

	2(2). Хураасан хөрөнгө хийгээд үйлс нь түүнд тус эс болжухуй.

	3(3). Тэр бээр дүрэлзсэн галд хуйхлуулах болой!

	4(4). Түлээ зөөгч түүний эхнэр ч бас тэр галд хуйхлуулмуй. 

	5(5). тэр эмийн хүзүүгээр дал модны шөрмөсөн олс ороомуй!

АРИУСАХУЙ

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Хэлэгтүн: “Тэр бээр  —  Аллах  —  гагц бөлгөө;

	2(2). Аллах ганцаараа ашид мөнх;

	3(3). Тэр бээр өөрөө төрөөгүй, бусдыг төрүүлээгүй,

	4(4). Түүнтэй хэн ч эн тэнцэж зэрэгцэшгүй буюу!”

ҮҮР

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Хэлэгтүн: “Үүрийн Эзэнтнээс аврал эрмүй,

	2(2). түүний бүтээсний хороос хэлтрүүлэх;

	3(3). бүрхсэн харанхуйн хороос;

	4(4). шидлэгсдийн хороос;

	5(5). атаархал нь буцалж буй атаархагчийн хороос!”

ХҮМҮҮС

	Аяа, машид нигүүлсэгч, нэн өршөөлт Аллахын алдрыг барьюу!

	1(1). Хэлэгтүн: “Хүмүүсийн Эзэнтнээс аврал эрмүй,

	2(2). хүмүүсийн хаантнаас,

	3(3). хүмүүсийн Бурханаас,

	4(4). чихэнд шивнээд нуугддаг ховчийн хороос аврах, — 

	5(5). хүмүүсийн сэтгэлд самуун тарьдаг, — 

	6(6). жинн хийгээд хүмүүсийн дунд байдаг (ховчийн)”

	



	


Арван долоодугаар жарны Барагдашгүй хэмээгч гал нохой жилийн зуны тэргүүн харагчин могой сарын шинийн тавны цагаагчин тахиа өдөр буюу 2оо6 оны зургаадугаар сарын нэгэнд эл хөлгөн судрыг орчуулж дуусвай.

	 

	Орхунт Ц. ГОМБОСҮРЭН

